
Mataayo 

Mataayo 1 

Ɨkɨkolo kya Yɨɨsʉ Kɨlɨsiti 
(Luuka 3:23-38) 

1Aga gwʉ mataawa ga kɨkolo kya Yɨɨsʉ Kɨlɨsiti ʉvɨ aahʉmile mu lʉjungu lwa 
Davʉdi ʉlwʉ lʉʉlwa lwahʉmile kwa Abulahamu. 

2ɄAbulahamu aammolile ʉIsaka, ʉIsaka aammolile ʉYakobo, ʉYakobo 
aammolile ʉYuuda na valʉkololwe. 

3ɄYuuda aammolile ʉPelesi nʉ Zela kwa Tamali. ɄPelesi aammolile ʉHesoloni, 
ʉHesoloni aammolile ʉLamu, 

4ʉLamu aammolile ʉAminadabu, ʉAminadabu aammolile ʉNasoni, ʉNasoni 
aammolile ʉSalumoni, 

5ʉSalumoni aammolile ʉBoazi kwa Lahabu, ʉBoazi aammolile ʉObedi kwa Luti, 
ʉObedi aammolile ʉYese, 

6nʉ Yese aammolile ʉnkʉlʉdeeva ʉDavʉdi. ɄDavʉdi aammolile ʉSolomoni kʉ 
nʼdala ʉvɨ aale mwehe va Uliya, 

7ʉSolomoni aammolile ʉLehoboamu, ʉLehoboamu aammolile ʉAbiya, ʉAbiya 
aammolile ʉAsa, 

8ʉAsa aammolile ʉYehoshafati, ʉYehoshafati aammolile ʉYolamu, ʉYolamu 
aammolile ʉUziya, 

9ʉUziya aammolile ʉYotamu, ʉYotamu aammolile ʉAhazi, ʉAhazi aammolile 
ʉHezekiya, 

10ʉHezekiya aammolile ʉManasi, ʉManasi aammolile ʉAmoni, nʉ Amoni 
aammolile ʉYosiya. 

11ɄYosiya aammolile ʉYekoniya na valʉkololwe pa nsɨkɨ ʉpwʉ avaanu va kʉ 
Babeli vaaviibiite aVaisilahɨli nʉ kʉhɨlɨka kʉ kɨlʉnga kya veene. 

12Ikange, wʉ vahegile navo ʉkʉ, ʉYekoniya aammolile ʉSalatieli, ʉSalatieli 
aammolile ʉZelubabeli, 

13ʉZelubabeli aammolile ʉAbihudi, ʉAbihudi aammolile ʉEliyakimu, 
ʉEliyakimu aammolile ʉAzoli, 

14ʉAzoli aammolile ʉSadoki, ʉSadoki aammolile ʉAkimu, ʉAkimu aammolile 
ʉEliudi, 

15ʉEliudi aammolile ʉEliyazali, ʉEliyazali aammolile ʉMatani, nʉ Matani 
aammolile ʉYakobo. 

16ɄYakobo aammolile ʉYusufu ʉnʼgoosi va Maliyamu. ɄMaliyamu vɨ mwene 
aammolile ʉYɨɨsʉ ʉvɨ ɨlitaawa lya mwene vɨ Kɨlɨsiti. 

17Pwʉ ʉkʉhʉma kwa Abulahamu ʉkʉsika kwa Davʉdi vaalekwo avanyienya 
va Yɨɨsʉ kɨtsigo na vanni (14), nʉ kʉhʉma kwa Davʉdi ʉkʉsika pa nsɨkɨ ʉpwʉ 
avaanu va Babeli vaavahaamiitse aVaisilahɨli mu kɨlʉnga kya veene, vaalepwo 
avanyienya va Yɨɨsʉ kɨtsigo na vanni. Ikange, ʉkʉhʉma vahaamitswe ʉkʉsika 
ʉkʉholwa kwa Kɨlɨsiti, vaalepwo avanyienya va Yɨɨsʉ kɨtsigo na vanni. 

Ʉkʉholwa kwa Yɨɨsʉ Kɨlɨsiti 
(Luuka 2:1-7) 

18Ʉkʉholwa kwa Yɨɨsʉ Kɨlɨsiti kwale ndee, wʉ ʉvanyina ʉvɨ ɨlitaawa lya mwene 
vɨ Maliyamu alɨ mu ndagani tsa kʉtoolana nʉ Yusufu, aavoniike ʉkʉta alɨ nʉ 
vʉtsito ʉwʉ waamwitsye kʉ nzɨla jya Mepo ʉMbalatse. 

19Lɨno ʉlwakʉva ʉYusufu, ʉnʼgoosi va mwene aavombaga itsa vʉgolosu 
pamiiho ga Ngʉlʉve, naanogwe ʉkʉta ankotse isoni ʉMaliyamu. Pwʉ akasaaga 
ʉkʉta andeke kɨtsila kʉvavʉʉla avaanu avange. 

20Mu nsɨkɨ wʉ isaaga ago, ʉnsuungʼwa va Ntwa akamwitsila mu magonasivi, 
akambʉʉla akata, “Gwe Yusufu, vɨ ʉhʉmile mu kɨkolo kya nkʉlʉdeeva 
ʉDavʉdi, ʉleke ʉkʉdwada ʉkʉntoola ʉMaliyamu ʉlwakʉva ʉvʉtsito ʉwʉ alɨ 
nawo vʉmwitsye kʉ maka ga Mepo ʉMbalatse. 

21Jiihola ʉmwana ʉnʼdɨɨmi, nʉʉve jʉvukʉmpa ɨlitaawa ɨlɨ Yɨɨsʉ, ʉlwakʉva 
jiikʉvapoka avaanu va mwene mu mbiivi tsa veene.” 

22Tsyoni itso tsyavombiike ewo pakʉta ɨlimenyu lɨlya lɨve lɨvombiike ɨlyʉ 
ʉNtwa aatsovile kʉ nzɨla jya nyamalago va mwene ʉkʉta, 

23“Lola! Ʉmmɨnza ʉvɨ nammanyili ʉnʼgoosi, jiiva nʉ vʉtsito. Ikange jiihola 
ʉmwana ʉnʼdɨɨmi! Jiikʉmpa ʉmwana ʉjwa ɨlitaawa ɨlɨ Imanueli.” Ʉvʉlʉvʉlʉ 
wa litaawa ɨlyo kwʉ kʉta, “ɄNgʉlʉve alɨ paninie nʉʉwe.” 

24Ʉnsɨkɨ ʉYusufu asisimwike, aavombile ndʉwʉ ʉnsuungʼwa va Ntwa 
aambʉʉlile, akantoola ʉMaliyamu ave nʼdala va mwene. 

25Lɨno naammanye ʉkʉsika pa nsɨkɨ ʉpwʉ ʉMaliyamu ihola ʉmwana 
ʉnʼdɨɨmi. ɄYusufu akampa ʉmwana ʉjwa ɨlitaawa ɨlɨ Yɨɨsʉ. 

Mataayo 2 

Avamanyanondwe vilʉta kupembetsa kwa Yɨɨsʉ 

1ɄYɨɨsʉ aaholilwe mu vʉtsenge wa Betelehemu, mu kɨlʉnga kya Yuuda. Ʉnsɨkɨ 
ʉgwa ʉnkʉlʉdeeva ʉHelode vɨ aale ndongotsi va kɨlʉnga. Wʉ aholilwe ʉYɨɨsʉ, 
vaahʉmye mu Yelusalemu avamanyanondwe ʉkʉhʉma Kʉvʉhʉmo wa 
Litsʉva. 

2Avamanyanondwe avo vakavʉʉtsa vakata, “Alɨ ndaku ʉNkʉlʉdeeva va 
Vayahudi ʉvɨ aholilwe lɨno? Tʉlʉmanyile ʉkʉta aholilwe ʉlwakʉva tʉlʉweene 
ʉlʉtondwe Kʉvʉhʉmo wa Litsʉva, ʉluvonia ʉkʉta aholilwe. Ɨkɨ kyʉ kɨpelile 
twitse kukʉmpembetsa.” 

3Ʉnkʉlʉdeeva ʉHelode wʉ apʉliike amamenyu ago, akalemala mu numbula jya 
mwene paninie na vaanu vooni va mu Yelusalemu. 

4Akavalʉndamania avavaha va vateeketsi na vamanyisi va 
ndagɨlo, akavavʉʉtsa akata, “ɄKɨlɨsiti jiiholwa ndaku?” 

5Naveene vakamwanda vakata, “Jiiholwa mu vʉtsenge ʉwa Betelehemu, mu 
kɨlʉnga kya Yuuda. Lola, ʉnyamalago aavɨgile akata, 

6‘Nʉʉve vɨ vʉtsenge wa Betelehemu, vɨ va kɨlʉnga kya Yuuda, Nʉlɨ va kʉbedwa 
napadebe mu vʉlongotsi wa kɨlʉnga kya Yuuda! Ʉlwakʉva mwave mwalahʉma 
ʉndongotsi ʉvɨ alaava nʼdɨɨmi va vaanu vango aVaisilahɨli.’ ” 

7Pwʉ ʉHelode akavɨɨlangɨla pavʉtiitu avamanyanondwe avo pakʉta valʉvʉle 
vʉnonu ʉnsɨkɨ ʉgwʉ vakalʉweene ʉlʉtondwe ʉlwa. 

8Kʉ vʉmalɨlo, akavasuungʼa kʉ Betelehemu, akata, “Mubɨhage mukatandɨɨle 
vʉnonu ikulongwi ʉkʉsikila mukʉlʉmanya ʉpwʉ alɨpwo ʉmwana ʉjwa. 
Ɨngave mukʉmbona, mwitse mumbʉʉle ngʼaningʼaani pakʉta najyʉne ndɨlʉte 
ndɨkampembetse.” 

9Ʉnsɨkɨ avamanyanondwe avo vapʉliike amamenyu ga Helode, vakahega. 
Vakalʉvona ikange ʉlʉtondwe lʉlya ʉlʉkajaganiike, lʉlɨkʉgenda kʉvʉlongolo 
kʉ veene, lʉkatsikwɨma pakyanya ʉpwʉ aale ʉmwana. 

10Vaahekye siitso wʉ valʉweene ikange ʉlʉtondwe ʉlwa. 

11Vakiingila mu nyumba, vakambona ʉmwana alɨ paninie nʉ vanyina 
ʉMaliyamu, vakasugama paasi, vakapembetsa kʉ mwene. Vakavopola isibina 
sya veene, vakahʉmya isya kʉvonola kʉ mwana, vakampa isahabu, isya 
kʉtuungʼilitsa na mafuta aginuungʼilila. 

12Kʉ vʉmalɨlo, ʉNgʉlʉve akavapavɨla mu magonasivi akata valeke ʉkʉgendela 
ikange kwa Helode. Pwʉ vakagenda ɨnzɨla ɨjyɨnge, vakakilivuka kʉ vʉtsenge wa 
veene. 

Ʉkʉkɨmbɨlɨla mu kɨlʉnga kya Misili 

13Avamanyanondwe avo wʉ vahegile, ʉnsuungʼwa va Ntwa akambonekela 
ʉYusufu mu magonasivi, akambʉʉla akata, “Sisimuka, ʉntoole ʉmwana nʉ 

vanyina, mukɨmbɨlɨle kʉ kɨlʉnga kya Misili. ɄHelode jiikwitsa kukʉndonda 
ʉmwana ʉjʉ pakʉta amʼbude. Pwʉ mukasigale kʉʉkʉ ʉkʉ ʉkʉsikila ʉnsɨkɨ 
ʉpwʉ ndɨlavavʉʉla.” 

14ɄYusufu akasisimuka wʉ jɨtsiige kɨlo, akantoola ʉmwana nʉ vanyina, akalʉta 
navo kʉ Misili. 

15Akatsitaama ʉkʉ ʉkʉsikila wʉ iiswa ʉHelode. Ewo mwʉ jyavombekye 
ʉkʉkongana nɨ limenyu ɨlyʉ ʉNtwa aatsovile kʉ nzɨla jya nyamalago ʉkʉta, 
“Ndyamwɨlangile ʉmwana vango ʉkʉhʉma kʉ Misili.” 

Avaana avadɨɨmi va mu Betelehemu vibudwa 

16Ʉnsɨkɨ ʉHelode aweene ʉkʉta avamanyanondwe valya vansyovile, akaviipa 
siitso. Akalagɨla ʉkʉta mu Betelehemu paninie na mu vʉtsenge ʉvʉnge ʉwʉ 
vʉlɨ mu lʉkanzimbale vabudwe avaana avadɨɨmi vooni ʉkʉtengʉla kʉ vanyehe 
ʉkʉsikila kʉ vaana va myaka gɨvɨlɨ. Aavombile ewo ʉkʉkongana na mamenyu 
ʉgwapʉliike kʉ vamanyanondwe. 

17Ewo mwʉ jyavombekye ʉkʉkongana nɨ limenyu ɨlyʉ lyatsovilwe nʉ 
nyamalago ʉYelemiya ʉkʉta, 

18“Ʉlwoveelo lwapʉlɨkiike mu vʉtsenge wa Lama. ɄLahɨli wʉ ilɨla pa kulongwi 
tsa vaana va mwene, pange, anogwagwe ʉkʉtseeswa, manya avaana va mwene 
vajagye ngʼaani.” 

Ʉkʉkilivuka ʉkʉhʉma kʉ Misili 

19Aavye asue ʉHelode, ʉnsuungʼwa va Ntwa ʉNgʉlʉve akambonekela ikange 
ʉYusufu mu magonasivi ʉkʉ kʉ Misili, 

20akambʉʉla akata, “Sisimuka, ʉntoole ʉmwana nʉ vanyina, ʉkilivuke kʉ 
kɨlʉnga kya Isilahɨli ʉlwakʉva valya ʉwʉ vakanogilwe ʉkʉmʼbuda ʉmwana 
ʉjʉ, vasue.” 

21Pwʉ ʉYusufu akasisimuka, akantoola ʉmwana nʉ vanyina, akakilivuka kʉ 
kɨlʉnga kya Isilahɨli. 

22Napeene, wʉ apʉliike ʉkʉta ʉAlukelayo vɨ mwene apyanie pa dadaaje 
ʉHelode ʉvʉlongotsi wa Yuuda, akadwada ʉkʉbɨha ʉkʉ. Wʉ amalile 
ʉkʉpavɨlwa mu magonasivi, aahegile nʉ kʉbɨha kʉ kɨlʉnga kya Galilaya, 

23aasiike nʉ kʉtaama mu vʉtsenge ʉwa Nazaleti. Ewo mwʉ jyavombekye 
ʉkʉkongana nɨ limenyu ɨlyʉ lyatsovilwe kʉ nzɨla jya vanyamalago ʉkʉta, 
“Alɨlangwagwa vɨ Nnazaleti.” 

Mataayo 3 

Ʉkʉlʉmbɨlɨla kwa Yohana ʉMwotsi 
(Maliko 1:1-8; Luuka 3:1-18; Yohana 1:19-28) 

1ɄYɨɨsʉ wʉ apitsiige alɨ kʉ Nazaleti, aahʉmye ʉmuunu mpamato ʉvɨ ɨlitaawa 
lya mwene aale vɨ Yohana ʉMwotsi. Ʉmuunu ʉjwa aalʉmbɨlɨlaga mu lʉkɨnga 
lwa kʉ Yuuda. Aavavʉʉlaga avaanu alɨkʉta, 

2“Laatagi imbiivi tsiinyo ʉlwakʉva ʉLʉdeeva lwa Kʉkyanya lʉhegelye.” 

3ɄYohana vɨ mwene ʉvɨ aatsovilwe nʉ nyamalago ʉYesaya ʉpwʉ aatye, 
“Ʉmuunu ikwɨlanga mu lʉkɨnga iita, ‘Munotsaage ɨnzɨla jya Ntwa, mugolosaage 
ʉmwakʉlʉta ʉmwene.’ ” 

4ɄYohana aaswalaga ʉnsabwa ʉgʉhonilwe nʉ lwage lwa ngamila nʉ kwɨpinya 
mu kɨvino ʉnkanda gwa ngwembe. Ɨkyakʉlya kya mwene kyale ɨkɨvale nʉ 
wʉʉke wa mu nsitu. 

5Avaanu vaamwitsilaga ʉkʉhʉma kʉ vʉtsenge wa Yelusalemu, nɨ kɨlʉnga 
kyoni ɨkya Yuuda na kʉ mbasu tsyoni tsa lʉgasi ʉlwa Yolodani. 

6Valɨkʉpela imbiivi tsa veene. Pwʉ baaho ʉYohana ʉMwotsi alɨkʉvootsa mu 
lʉgasi ʉlwa Yolodani. 

7ɄYohana wʉ alolile ʉwongosu wa Vafalisayo na Vasadukayo avaamwitsilaga 
pakʉta avootse, aavavʉʉlile akata, “Ʉnyie nyɨ vaana va nzoka! Namulaapone 
ʉvʉhɨgi ʉkʉhʉma kwa Ngʉlʉve mungave mwipela imbiivi kɨvʉnuasi. 

8Lɨno vombagi ʉgwʉ givonia ʉkʉta mupelile imbiivi tsiinyo tsyoni. 

9Muleke ʉkwɨginia ʉkʉta, ‘Ʉkʉkʉjiitu vɨ Abulahamu!’ Ndikʉvavʉʉla ʉkʉta 
ʉNgʉlʉve iweesa ʉkʉmpa ʉAbulahamu avaana ʉkʉhʉma mu maganga aga! 

10Lɨno, ʉvʉhɨgi wa Ngʉlʉve vʉsiike, ndʉ muunu ʉvɨ ibiite ɨnzuunu, ɨsaawe 
ʉkʉdumula amabɨkɨ. Pwʉ ʉmʼbɨkɨ ʉgwʉ naguhʉʉpa iseke inonu, gudumulwa 
nʉ kʉtaagwa mu mwoto. 

11Ʉne ndikʉvootsa na magasi pa kʉvonia ʉkʉta mupelile imbiivi tsiinyo, 
apeene ikwitsa ʉnya maka ʉkʉlʉtɨɨlɨla kwane, ʉvɨ nandɨnogiili nakʉ kʉva 
mbanda va kʉhʉdʉla ɨmilegehe ɨgya silaatu sya mwene, ʉmwene ʉjwa 
jiikʉvootsaaga ʉnyie nʉ Mepo ʉMbalatse nʉ mwoto. 

12Lɨno ibiite ʉlʉhelo pakʉta apeete ɨngano pa kɨkʉvatɨlo. Ɨngano jiilʉndamania 
ivɨɨka mu kɨbaana kya mwene, ʉmweleelo jiinyianya mu mwoto ʉgwʉ 
nagwitsima lʉsiku.” 

Ʉkwotsiwa kwa Yɨɨsʉ 
(Maliko 1:9-11; Luuka 3:21-22) 

13Isigono isyo ʉYɨɨsʉ akahʉma mu kɨlʉnga ɨkya Galilaya, akiitsa kʉ lʉgasi lwa 
Yolodani pakʉta ootsiwe nʉ Yohana. 

14ɄYohana aagelile ʉkʉta abeele, akatsova kwa Yɨɨsʉ akata, “Lɨno tsiveetsaga 
ndeeti pakʉta ʉve wiitse kwane? Ʉne neene ndɨnogye ʉkwotsiwa nʉʉve.” 



8 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

15ɄYɨɨsʉ akamwanda akata, “Ʉlwalɨno, ɨdɨka wʉ tsivombeke, manya tʉnogye 
tʉvombe ɨlweli jyoni.” Pwʉ ʉYohana akɨɨdɨka, akamwotsa ʉYɨɨsʉ. 

16ɄYɨɨsʉ wʉ amalile ʉkwotsiwa, baaho akahʉma mu lʉgasi. Akasɨkɨ kaako, 
kʉkyanya kʉkadɨndʉka, akambona ʉMepo va Ngʉlʉve ikwika pakyanya pa 
mwene mu kɨhwani kya ngʉndya. 

17Ɨlimenyu lɨkapʉlɨkɨka ʉkʉhʉma kʉkyanya lɨkata, “Ʉjʉ vɨ Mwana vango, 
ʉnʼgane, ʉvikʉnnyovosa ʉne.” 

Mataayo 4 

ɄYɨɨsʉ igelwa nʉ Setano 
(Maliko 1:12-13; Luuka 4:1-13) 

1Pwʉ ʉYɨɨsʉ akalongotswa nʉ Mepo ʉMbalatse ʉkʉbɨha kʉ lʉkɨnga pakʉta 
akagelwe nʉ ntavangwa ʉSetano. 

2ɄYɨɨsʉ akataama ʉkʉ isigono isitsigo sinni (40). Mu sigono isyo syoni, pakɨlo 
na pamuunyi, naalitsage ɨkɨveetsaga. Pwʉ kʉ vʉsililo, jɨkamwibata ɨnzala. 

3Baaho ʉSetano ʉnʼgelingelo akiitsa kukʉnʼgela akata, “Ʉngave ʉve ʉlɨ Mwana 
va Ngʉlʉve, gavʉʉle amaganga aga gahambʉke gave mikate.” 

4ɄYɨɨsʉ akamwanda akata, “Mu Vʉvɨge ʉVʉvalatse jɨvɨgilwe ndee, ‘Ʉmuunu 
niiva nʼgʉge mu kyakʉlya kyene, apeene iiva nʼgʉge kʉ nzɨla jya mamenyu 
gooni agihʉma mu ndomo gwa Ngʉlʉve.’ ” 

5ɄSetano akalʉta nave ʉYɨɨsʉ kʉ vʉtsenge ʉvʉvalatse ʉwa Yelusalemu, 
akatsikwɨma nave pa nnaala gwa tembile, 

6akambʉʉla akata, “Ɨngave ʉlɨ Mwana va Ngʉlʉve, ɨtaage paasi, ʉlwakʉva 
jɨvɨgilwe ʉkʉta, ‘ɄNgʉlʉve jiikʉkʉsuungʼila avasuungʼwa va mwene vakʉtape 
sigela isilʉnde syako sikʉvala mu maganga.’ ” 

7ɄYɨɨsʉ akaanda ikange akata, “Lola, jɨvɨgilwe ikange ʉkʉta, ‘Kwʉ baako 
ʉkʉnʼgela ʉNtwa ʉNgʉlʉve vaako.’ ” 

8Kʉ vʉmalɨlo, ʉSetano akalʉta nave ʉYɨɨsʉ kʉkyanya siitso kʉ kɨdugala, 
akambonia indeeva tsa silʉnga syoni paninie nʉ wɨɨmɨkiwa wa tsyene, 

9akambʉʉla akata, “Ʉngave vusugama nʉ kwɨsaja kwane, ndikʉkʉpa syoni isi.” 

10ɄYɨɨsʉ akambʉʉla akata, “Hega apa, Setano! Lola, jɨvɨgilwe ʉkʉta, ‘Wɨsajage 
kʉ Ntwa ʉNgʉlʉve vaako. Ikange, ʉmbombelage jyʉjwa mwene.’ ” 

11Pwʉ ʉSetano akandeka ʉYɨɨsʉ palya, baaho avasuungʼwa va Ngʉlʉve 
vakiitsa, valɨkʉmbombela. 

ɄYɨɨsʉ itengʉla ɨmbombo kʉ Galilaya 
(Maliko 1:14-15; Luuka 4:14-15) 

12Wʉ ʉYɨɨsʉ apʉliike ʉkʉta ʉYohana ʉMwotsi akʉngilwe, akahega palya, 
akalʉta kʉ Galilaya. 

13Wʉ alɨ kʉ kɨlʉnga ɨkya Galilaya, akahega kʉ vʉtsenge wa Nazaleti, 
akahaamila kʉ vʉtsenge wa Kapelenaumu. Ʉvʉtsenge ʉvʉ vʉlɨ pa 
lʉkanzimbale lwa nyanza ɨjya Galilaya, kʉ lʉvasu lwa kɨlʉnga kya Zabuloni nɨ 
kɨlʉnga kya Nafutali. 

14Ewo mwʉ jyavombekye ʉkʉkongana nɨ limenyu ɨlyʉ lyatsovilwe nʉ 
nyamalago ʉYesaya ʉkʉta, 

15“Ɨkɨlʉnga kya Zabuloni nɨ kya Nafutali, silɨ mu nzɨla ɨjilotsa kʉ nyanza, kʉ 
mwambo kʉ lʉgasi lwa Yolodani. Kʉ Galilaya ʉkʉ kwʉ kwene vitaama avaanu 
va sivʉmbʉkʉ isinge. 

16Avaanu valya ʉwʉ vitaama mu ngʼiisi, valʉweene ʉlʉmuli ʉlʉlʉti, nʉ wʉ 
vitaama mu mwɨtsɨɨtsɨ gwa vʉswe, ʉlʉmuli lwa pavʉsiku lʉvamulikye.” 

17Ʉkʉhʉma ʉnsɨkɨ gʉlya, ʉYɨɨsʉ akatengʉla ʉkʉlʉmbɨlɨla alɨkʉta, “Laatagi 
imbiivi tsiinyo, manya ʉLʉdeeva lwa Kʉkyanya lʉhegelye.” 

ɄYɨɨsʉ itengʉla ʉkʉvɨɨlanga avakongi va mwene 
(Maliko 1:16-20; Luuka 5:1-11) 

18Wʉ ʉYɨɨsʉ igenda mu lʉkanzimbale lwa nyanza ɨjya Galilaya, akavavona 
avanamuunu vavɨlɨ: ʉSimoni ʉvɨ ɨlitaawa ɨlɨnge aale vɨ Petulo nʉ nnunaave 
ʉAndeleya. Aveene avo vaategaga ɨmisʉngʉlʉ mu nyanza, manya vaale valovi 
va somba. 

19ɄYɨɨsʉ akavavʉʉla akata, “Itsagi mungʼongage! Ʉne ndikʉvavɨɨka ʉnyie muve 
valovi va vaanu.” 

20Pwʉ baaho, vakagɨleka ɨmisʉngʉlʉ gya veene, valɨkʉnkonga ʉYɨɨsʉ. 

21Wʉ ʉYɨɨsʉ alʉtile pavʉlongolo padebe, akavavona avanamuunu avange 
vavɨlɨ: ʉYakobo nʉ nnunaave ʉYohana. Avo wʉ vavɨlɨ vaale mu waato paninie 
nʉ dadajyavo ʉZebedayo, valɨkʉtetengʼania ɨmisʉngʉlʉ gya veene. ɄYɨɨsʉ 
akavɨɨlanga naveene, 

22baaho, vakavʉleka ʉwaato vʉlya nʉ dadajyavo ʉZebedayo, valɨkʉnkonga 
ʉYɨɨsʉ. 

ɄYɨɨsʉ imanyiisa avaanu nʉ kʉvaponia avatamu 
(Luuka 6:17-19) 

23ɄYɨɨsʉ aagendagendaga mu kɨlʉnga kyoni ɨkya Galilaya. Ʉkwa alɨkwingila mu 
masinagogi ga Vayahudi, alɨkʉvamanyiisa avaanu, alɨkʉlʉmbɨlɨla ɨLivangɨli lya 
Lʉdeeva lwa Kʉkyanya, ikange alɨkʉvaponia avaanu isitamu syoni nʉ 
vʉdekedeke wa mihana gya veene. 

24Pwʉ ikulongwi tsa mwene tsikavaala siitso mu kɨlʉnga kyoni ɨkya Siliya. 
Avaanu valɨkʉgega kʉ mwene avatamu vooni avaale ni sitamu isi niisi pakʉta 



10 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

avaponie. Mu vatamu avo, vaalemwo ʉwʉ vaale vatamu siitso, ʉwʉ viibiitwe ni 
mepo imbiivi nʉ wʉ vaale nɨ ligotsi na vaasugujwike. ɄYɨɨsʉ aavaponiitse avo 
vooni. 

25Ɨkɨpʉga ɨkɨvaha kya vaanu kɨkava kikʉnkonga ʉkʉhʉma kʉ Galilaya, kʉ 
Dekapoli, kʉ Yelusalemu, kʉ Yuuda na kʉ mwambo jya lʉgasi ʉlwa Yolodani. 

Mataayo 5 

Imanyiiso tsa Yɨɨsʉ kʉ kɨdugala 
Avaanu avagatalʉsu 

(Luuka 6:20-23) 

1Wʉ ʉYɨɨsʉ alɨweene ɨlipʉga ɨlyo ɨlya vaanu, akatoga navo kʉ kɨdugala, 
akataama. Wʉ ataamile, avakongi va mwene vakiitsa kʉ mwene, 

2ʉYɨɨsʉ akatengʉla ʉkʉvamanyiisa akata, 

3“Vagatalʉsu ʉwʉ vɨmanyile ʉkʉta vagatsu mu numbula, manya ʉLʉdeeva lwa 
Kʉkyanya lwa veene. 

4Vagatalʉsu ʉwʉ valɨ nʉ lʉsʉsʉvalo, manya ʉNgʉlʉve alavatseesa. 

5Vagatalʉsu ʉwʉ vadeke, manya ʉNgʉlʉve alavapa ɨkɨlʉnga kyoni. 

6Vagatalʉsu ʉwʉ valɨ nɨ nzala nɨ kyʉmɨlwa kya kʉvomba itsa vʉgolosu, manya 
ʉNgʉlʉve alaviigusa. 

7Vagatalʉsu ʉwʉ vikʉvakolela ɨkɨsa avange, manya ʉNgʉlʉve alavakolela ɨkɨsa 
naveene. 

8Vagatalʉsu ʉwʉ valɨ nɨ numbula mbalasu, manya valambona ʉNgʉlʉve. 

9Vagatalʉsu ʉwʉ visajania avaanu, manya ʉNgʉlʉve alavavɨɨka vave vaana va 
mwene. 

10Vagatalʉsu ʉwʉ vikʉvɨlwa kʉ nongwa jya kʉvomba itsa vʉgolosu, manya 
ʉLʉdeeva lwa Kʉkyanya lwa veene. 

11“Mulɨ vagatalʉsu ʉnyie ɨngave avaanu vikʉvadʉka, vikʉvapelela ʉvʉkʉvɨlwa 
nʉ kʉvanwangʼila ʉvʉviivi ʉvʉlɨ pongosu kʉ nongwa jyane. 

12Hekelagi nʉ kʉhovoka, manya ʉNgʉlʉve avavɨɨkye ʉlʉhombo ʉlʉlʉti 
kʉkyanya, ʉlwakʉva vʉle vʉle wʉ vaavavombye avanyamalago ʉwʉ 
vaalongwe pavʉlongolo paanyie. 

Ʉmwinyo nʉ lʉmuli 
(Maliko 9:50; Luuka 14:34-35) 

13“Ʉnyie mulɨ mwinyo gwa kɨlʉnga. Lɨno gʉngave gʉnangiike, ndeeti, kʉlɨ 
kɨɨnu ɨkiweesa ʉkʉkilivula ikange ʉlʉnogo lwa gwene? Apo jisiita ʉkʉva nʉ 

lʉnogo ikange. Ʉmwinyo ʉgwa gwiva gwa kʉtaagwa kʉnzi, gʉkadwagwe na 
vaanu. 

14“Ʉnyie mulɨ lʉmuli lwa kɨlʉnga. Ʉvʉtsenge ʉvʉtsengilwe pakyanya pa 
kɨdugala, navuweesa ʉkʉsihama. 

15Ikange, avaanu navipamba ɨnyaale nʉ kʉgubikila nɨ kɨtʉndʉ, apeene 
vikʉjɨvɨɨka pakyanya pa kɨdʉlɨkɨlo kya nyaale pakʉta ɨvamulikilage avaanu 
vooni ʉwʉ valɨ mu nyumba. 

16Vʉvʉle vʉle nalʉ lʉmuli lwinyo lʉnogye lumulikage kʉ vaanu pakʉta vave 
vikʉtsivona imbombo tsiinyo inonu, vanʼginiage ʉDadajiinyo ʉvɨ alɨ kʉkyanya. 

Imanyiiso tsa Yɨɨsʉ ʉkʉkongana ni ndagɨlo tsa Moose 

17“Muleke ʉkʉsaaga ʉkʉta nditsile kwita ndɨhetse indagɨlo tsa Moose, evo 
ʉgwʉ gatsowaagwa na vanyamalago. Baako, nanditsili kwita ndɨhetse, apeene 
kuvɨɨka tsivombeke itso tsyoni itsitsovilwe. 

18Tsa jɨlweli, ndikʉvavʉʉla ʉkʉta ʉkʉsikila ʉnsɨkɨ ʉpwʉ ʉvʉtandaatse nɨ 
kɨlʉnga silahega, navʉkʉli ʉvʉvɨge nʉvʉpamato ʉvʉdebe ʉwa ndagɨlo pange 
ɨsopelo ɨndebe mamato ɨjɨlahega ʉkʉsika ʉpwʉ tsyoni tsilavombeka. 

19Ʉmuunu ʉvaveetsaga ʉvɨ ibeda ʉlʉlagɨlo lʉpamato mu ndagɨlo itso ndalʉve 
lʉdebe, iita ʉkʉvamanyiisa avange ʉkʉta naveene vatsibede, ʉjwa vɨ mwene 
alatsowa ʉkʉta vɨ nʼdebe mu Lʉdeeva lwa Kʉkyanya. Apeene ʉmuunu 
ʉvaveetsaga ʉvɨ ikʉtsikonga nʉ kʉvamanyiisa avange ʉkʉta naveene 
vavombage ewo, ʉjwa vɨ mwene alatsowa ʉkʉta vɨ mbaha mu Lʉdeeva lwa 
Kʉkyanya. 

20Ndikʉvavʉʉla ʉkʉta ɨngave ʉvʉgolosu wiinyo navulʉtɨɨlɨla ʉvʉgolosu wa 
Vafalisayo nʉ wa vamanyisi va ndagɨlo, namuliingile lʉsiku mu Lʉdeeva lwa 
Kʉkyanya. 

Imanyiiso tsa kulongwi tsa lʉviipo 
(Luuka 12:57-59) 

21“Mupʉliike ʉkʉta avaanu va katale vaavʉʉlilwe ʉkʉta, ‘Ʉlabudaga,’ nʉ kʉta 
‘ʉmuunu ʉvaveetsaga ʉvɨ ibuda, anogye ahɨgwe.’ 

22Lɨno ʉne ndikʉvavʉʉla ʉkʉta ʉmuunu ʉvaveetsaga ʉvɨ ikʉmbiipila 
ʉlʉkololwe, anogye ʉkʉhɨgwa. Ikange, ʉmuunu ʉvaveetsaga ʉvɨ ikʉnʼdʉka 
ʉlʉkololwe iita intsimu, anogye ahɨgwe pa lʉlʉndamano. Ikange, ʉmuunu 
ʉvaveetsaga ʉvɨ ikʉnʼdʉka ʉlʉkololwe iita mpelwa, anogye ʉkʉtaagwa mu 
mwoto gwa sikutsooni! 

23“Lola, ʉngave ʉlɨ pa kʉhʉmya isyavʉpe pa kɨteekelelo, lɨno vukʉmbʉhɨtsa 
ʉkʉta ʉlʉkololwo alɨ nʉ lʉviipo nʉʉve, 

24sileke taasi isyavʉpe isyo pa kɨteekelelo, bɨha ʉkasajane taasi nʉ lʉkololwo 
ʉlya. Pwʉ wiitse kuhʉmya isyavʉpe syako isyo. 

25“Ikange, angave ʉndʉgʉ vaako ibɨha kukʉkʉhɨlɨka kʉ mmɨgi, ngʼaningʼaani 
ʉnʼdoove pakʉta musajane wʉ mulɨ mu nzɨla. Ʉngaleke ʉkʉvomba ewo, 
ʉmuunu ʉjwa ikʉkʉvɨɨka mu sivoko sya mmɨgi. Pwʉ ʉmwene ikʉkʉtaaga mu 
kɨkʉngwa. 

26Tsa jɨlweli, ndikʉkʉvʉʉla ʉkʉta nʉkahʉme mu nʼgati ʉmwa ʉkʉsikila ʉpwʉ 
wimala ʉkʉhomba ʉntsigilo gwoni! 

Imanyiiso tsa kulongwi tsa vʉligu 

27“Mupʉliike ʉlʉlagɨlo ʉlwita, ‘Ʉlaligupaga.’ 

28Lɨno ʉne ndikʉvavʉʉla ndiita ʉmuunu ʉvaveetsaga ʉvɨ ikʉndola ʉnʼdala kʉ 
vʉpʉmu wa vʉligu, iveetsaga amalile ʉkʉligupa nave mu numbula jya mwene. 

29Lɨno ɨngave ɨliiho lyako lya kʉndyo likʉkʉpelela ʉvombe imbiivi, lyomokole 
nʉ kʉlɨtaaga, manya lʉnonu ʉkʉjatsa kɨpamato mu sipagɨka sya mmana gwako, 
ʉkʉlʉtɨɨlɨla nʉ kʉtsitaagwa kʉ mwoto gwa sikutsooni ʉmmana gwako gwoni. 

30Ikange, ɨngave ɨkɨvoko kyako kya kʉndyo kikʉkʉpelela ʉvombe imbiivi, 
dumula nʉ kʉtaaga, manya lʉnonu ʉkʉjatsa kɨpamato mu sipagɨka sya mmana 
gwako, ʉkʉlʉtɨɨlɨla nʉ kʉtsitaagwa kʉ mwoto gwa sikutsooni ʉmmana gwako 
gwoni. 

Imanyiiso tsa kulongwi tsa kʉndeka ʉnʼdala 
(Mataayo 19:9; Maliko 10:11-12; Luuka 16:18) 

31“Ikange, mupʉliike ʉlʉlagɨlo ʉlwita, ‘Ʉmuunu ʉvaveetsaga ʉvɨ ikʉndeka 
ʉnʼdala, ampeetsage ɨkalata ɨjya kʉndeka.’ 

32Lɨno ʉne ndikʉvavʉʉla ʉkʉta ʉmuunu ʉvaveetsaga ʉvɨ ikʉndeka ʉnʼdala, 
ʉvɨ navombili ʉvʉligu, ikʉmpela ʉnʼdala va mwene ave ndigu. Ikange, najyʉ 
muunu ʉvaveetsaga ʉvɨ itegʉla ʉnʼdala ʉvɨ alekilwe nʉ nʼgoosi, pwʉ namwene 
iligupa. 

Imanyiiso tsa kulongwi tsa kwɨjyɨga 

33“Mupʉliike ʉkʉta avaanu va katale vaavʉʉlilwe ʉkʉta, ‘Mungave mukɨjyɨga 
pamiiho ga Ntwa ʉNgʉlʉve, mulagelaga ʉkʉnanga ikange. Apeene muvombage 
ndʉwʉ mukɨjyɨgile.’ 

34Lɨno ʉne ndikʉvavʉʉla ndiita mulɨjyɨgaga lʉsiku, pange kwɨjyɨgɨla kʉkyanya, 
manya ɨkyo kyʉ kɨtaamilo kya Ngʉlʉve, 

35evo mulɨjyɨgɨlaga kʉ kɨlʉnga, manya pwʉ peene ʉNgʉlʉve ivɨɨka isilʉnde sya 
mwene. Pange mulɨjyɨgɨlaga kʉ vʉtsenge ʉwa Yelusalemu, manya wʉ vʉtsenge 
wa Nkʉlʉdeeva ʉNdʉti. 

36Ikange, mulɨjyɨgɨlaga kʉ mitwe giinyo, manya namuweesa ʉkʉhambʉla nalʉ 
lʉjwɨlɨ lʉpamato lwa nzwɨlɨ tsiinyo lʉve lʉvalasu evo lʉtiitu. 

37Mungave mukwɨdɨka ɨkɨɨnu muteetsage eena, evo mungave mubeela ɨkɨɨnu 
muteetsage baako, manya gooni ʉgwʉ gilʉtɨɨlɨla paago, gihʉma kʉ ntavangwa 
ʉlya. 

Imanyiiso tsa kulongwi tsa kʉlʉmbɨla 
(Luuka 6:29-30) 

38“Mupʉliike ʉlʉlagɨlo ʉlwita, ‘Ɨliiho kʉ liiho nɨ liino kʉ liino.’ 

39Lɨno ʉne ndikʉvavʉʉla ʉkʉta mulekage ʉkwɨmɨlanila na vaanu 
avikʉvavombela imbiivi. Apeene ɨngave ʉmuunu akʉtovile ʉlʉtseetse lwa 
kʉndyo, inʼgalamulile nʉ lwa kʉngʼɨgɨ. 

40Ikange, ɨngave ʉmuunu akʉhɨliike pa vʉhɨgi kʉ vʉsumbe wa kʉpoka ɨkanzo 
jyako, indeke atoole nalɨ likoti. 

41Ikange, ɨngave ʉmuunu akwʉmɨɨliitse ʉkʉpɨmba ʉntsigo gwa mwene 
ʉvʉtale wa kilomita mamato, ʉve pɨmba ʉntsigo ʉgwa ʉvʉtale wa kilomita 
ivɨlɨ. 

42Ikange, ɨngave ʉmuunu ikʉkʉdoova ɨkɨɨnu, impe. Ikange, ɨngave ʉmuunu 
inogwa ʉkʉkopa, ʉleke ʉkʉmʼbeelela. 

Imanyiiso tsa kulongwi tsa kʉvagana avalʉgʉ 
(Luuka 6:27-28, 32-36) 

43“Mupʉliike ikange ʉlʉlagɨlo ʉlwita, ‘Ʉnʼganage ʉnnino, nʉ kʉnsʉʉla ʉndʉgʉ 
vaako.’ 

44Lɨno ʉne ndikʉvavʉʉla ʉkʉta muvaganage avalʉgʉ viinyo. Ikange, 
muvadoovelage kwa Ngʉlʉve vooni ʉwʉ vikʉvapelela ʉvʉkʉvɨlwa. 

45Apo mwiva vaana va Dadajiinyo ʉvɨ alɨ kʉkyanya, manya ʉmwene ivɨɨka 
ʉlʉtsʉva lʉvalage kʉ vaanu aviipa na vavejangi. Ikange, ivɨɨka ɨsula jɨtimage kʉ 
vagolosu nakʉ kʉ vatulanongwa. 

46Mungave mukʉvagana valya veene ʉwʉ vikʉvagana ʉnyie, pwʉ veeni 
avasaane ʉnyie? Ndeeti, avasangʉtsi va songo naveene navikʉvagana valya 
veene ʉwʉ vikʉvagana aveene? 

47Ikange, mungave mukʉvasaamusa avalʉkololwinyo veene mwiva muvomba 
kɨki ɨkya kʉlʉtɨɨlɨla? Lola, nʉ wʉ navikʉmwɨdɨka ʉNgʉlʉve naveene vivomba 
vʉvʉle vʉle! 

48Pwʉ muveetsage vagolosu ndʉwʉ ʉDadajiinyo ʉvɨ alɨ kʉkyanya inʼgolosu. 

Mataayo 6 

Imanyiiso tsa kulongwi tsa kʉvatanga avagatsu 

1“Muve miiho, muleke ʉkwɨvɨɨka mulɨ vagolosu va Ngʉlʉve pamiiho ga vaanu 
pakʉta vavavone. Mungave muvomba ewo, namukʉʉpɨlɨle ʉlwokelo ʉkʉhʉma 
kwa Dadajiinyo ʉvɨ alɨ kʉkyanya. 

2Lɨno, wʉ vuhʉmya isyavʉpe, ʉleke ʉkwɨvoniavonia pakʉta ʉmanyikike 
ndʉwʉ avagelʉngʼania vivomba mu masinagogi na mu mitawa pakʉta avaanu 
vavaginie. Tsa jɨlweli ndikʉvavʉʉla ʉkʉta, vamalile ʉkwʉpɨlɨla ʉlwokelo lwa 
veene. 

3Lɨno ʉve wʉ vuhʉmya isyavʉpe, ɨkɨvoko kyako kya kʉngʼɨgɨ kɨleke 
ʉkʉlʉmanya ɨkyʉ kivomba ɨkɨvoko kya kʉndyo, 

4pakʉta isyavʉpe syako sive sya kʉvʉtiitu. ɄDadaajo ʉvɨ ilola itsʉ tsivombeka 
kʉvʉtiitu, alakwokela. 

Imanyiiso tsa kulongwi tsa kwɨsaja kwa Ngʉlʉve 
(Luuka 11:2-4) 

5“Lɨno ʉnyie wʉ mukɨsaja kwa Ngʉlʉve, muleke ʉkʉva nda vagelʉngʼania, 
manya aveene vinogwa ʉkwɨsaja vɨmile mu masinagogi na mu nguto tsa 
mitawa pakʉta avaanu vavavone. Tsa jɨlweli ndikʉvavʉʉla ʉkʉta, vamalile 
ʉkwʉpɨlɨla ʉlwokelo lwa veene. 

6Lɨno ʉve wʉ vunogwa ʉkwɨsaja kwa Ngʉlʉve, ingila mu kɨjumba kya kʉgati 
nʉ kʉdɨnda ʉndyango. Ɨsaje kwa Dadaajo ʉvɨ nivoneka. ɄDadaajo ʉvɨ ilola 
ʉgwʉ givombeka kʉvʉtiitu, alakʉhomba. 

7“Ikange, wʉ mukɨsaja kwa Ngʉlʉve, muleke ʉkʉtsiga mupwata nʉ kʉtsova 
amamenyu ga mongosu ndʉwʉ avanyapanzi vivomba, manya aveene vimanya 
ʉngʉlʉve va veene jiikʉvapʉlɨka vangave vitsova amamenyu mongosu mu 
nyɨsajo tsa veene. 

8Kwʉ baako ʉkʉlɨngʼaana navo. ɄDadajiinyo atsimanyile itsʉ mulonda muve 
natso, wʉ ʉnyie mukaanale namunʼdoovili. 

9Lɨno ʉnyie wʉ mukɨsaja muteetsage, ‘Daada viitu va kʉkyanya, ɨlitaawa lyako 
lɨvalatsiwaagwe. 

10ɄLʉdeeva lwako lwitsage. Ʉvʉnogwe waako vʉkongiwaagwe paasi apa, nda 
kʉkyanya. 

11Ʉtʉpeetsage isiinu siitu isyɨ leelo ɨjɨ. 

12Ʉtʉsyɨkɨlage inongwa tsiitu, ndʉwʉ ʉwe tukʉvasyɨkɨla avalɨ ni nongwa 
kwawe. 

13Ʉlatʉvɨɨkaga ndʉgelo, apeene ʉtʉpoke kʉ ntavangwa, manya ʉLʉdeeva 
lwako, na maka gaako nʉ vʉdwadwa waako sikutsooni! Ameni!’ ” 

14ɄYɨɨsʉ aatsovile ikange akata, “Ɨngave mukʉvasyɨkɨla avaanu imbiivi tsa 
veene, namwene ʉDadajiinyo va kʉkyanya ikʉvasyɨkɨla najyʉnyie imbiivi 
tsiinyo. 

15Lɨno, mungave namukʉvasyɨkɨla avaanu imbiivi tsa veene, pwʉ najyʉ 
Dadajiinyo va kʉkyanya nakavasyɨkɨle imbiivi tsiinyo. 

Imanyiiso tsa kwɨdɨnda ʉkʉlya ɨkyakʉlya 

16“Wʉ mukɨdɨnda ʉkʉlya ɨkyakʉlya, mulekage ʉkʉsʉsʉvala kʉmiiho ndʉwʉ 
avagelʉngʼania vivomba, manya aveene vivonia ʉlʉsʉsʉvalo kʉmiiho pakʉta 
avaanu vavavone ʉkʉta vɨdɨndile ʉkʉlya ɨkyakʉlya. Tsa jɨlweli ndikʉvavʉʉla 
ʉkʉta, avo vamalile ʉkwʉpɨlɨla ʉlwokelo lwa veene. 

17Apeene ʉve ʉngave wɨdɨndile ʉkʉlya ɨkyakʉlya, ʉpuguhe kʉmiiho nʉ 
kʉbaka amafuta kʉ ntwe, 

18pakʉta avaanu valeke ʉkʉlʉmanya ʉkʉta ʉlɨ mu kwɨdɨnda ʉkʉlya ɨkyakʉlya. 
ɄDadaajo ʉvɨ nivoneka mu miiho, vɨ mwene alʉmanye mwene. Ikange 
ʉDadaajo ʉvɨ igendelela ʉkʉlola ʉgwʉ givombeka kʉvʉtiitu, alakʉhomba. 

Imanyiiso tsa kulongwi tsa vʉmosu 
(Luuka 12:33-34; 11:34-36; 16:13) 

19“Muleke ʉkwɨvɨɨkɨla ʉvʉmosu mu kɨlʉnga ʉmʉ, ʉmwʉ ʉmehe nɨ ngʼusu 
sinanga nʉ mwʉ avahɨɨtsi vimamula isibaana nʉ kʉhɨɨtsa. 

20Lɨno mwɨvɨɨkɨlage ɨkɨbaana kʉkyanya ʉkwʉ ʉmehe nɨ ngʼusu nasinanga nʉ 
kwʉ avahɨɨtsi navimamula nʉ kʉhɨɨtsa, 

21manya ʉpwʉ kɨlɨpwo ɨkɨbaana kyako, pwʉ peene najɨ numbula jyako 
jɨlatsiiva. 

22“Ɨliiho lyʉ nyaale jya mmana. Ɨngave ɨliiho lyako linonu, pwʉ ʉmmana gwako 
gwoni gwiva nʉ lʉmuli. 

23Lɨno ɨngave ɨliiho lyako lɨboswe, ʉmmana gwako gwoni gwiva mu ngʼiisi. 
Ikange, ɨngave ʉlʉmuli ʉlʉlɨ nʼgati mwave lʉvye ngʼiisi, pwʉ ɨngʼiisi jiiva mbaha 
siitso! 

24“Nakʉli ʉmuunu ʉvɨ iweesa ʉkʉvavombela avatwa vavɨlɨ kʉ nsɨkɨ mpamato. 
Lola, wʉ ikʉnʼgana nʉ kʉmbombela vʉnonu ʉntwa mpamato, pwʉ ikʉnsʉʉla 
nʉ kʉmʼbeda ʉjyʉnge ʉlya. Namukaweese ʉkʉmbombela ʉNgʉlʉve nɨ 
kyʉma kʉ nsɨkɨ mpamato! 

Imanyiiso tsa kulongwi tsa kʉdwada 
(Luuka 12:22-31) 

25“Pwʉ ndikʉvavʉʉla, mwɨlekelwe ʉkʉtʉngʉtsiima pa kulongwi tsa wʉʉmi 
wiinyo ʉkʉta mulitsaga kɨki, evo munywetsaga kɨki, evo ɨmihana giinyo, 
muswalaga kɨki. Ndeeti ʉwʉʉmi nawʉ vʉlʉti pa kyakʉlya, nʉ mmana nagwene 
nagwʉ ndʉti pa misabwa? 

26Lolelagi kʉ sidege. Nasivyala, nasibena nʉ kʉvɨɨka isiinu mu sibaana, napeene 
ʉDadajiinyo ʉvɨ alɨ kʉkyanya, ikʉsiliisa. Lɨno, ʉnyie namusaagɨlɨlwa siitso nʉ 
Ngʉlʉve ʉkʉlʉtɨɨlɨla isidege isyo? 

27Veeni pagati paanyie ʉvɨ iweesa atʉngʉtsiime oongeletse ʉwʉʉmi wa 
mwene ndajɨve akavalɨlo kapamato? 

28“Kɨki mutʉngʉtsiima ni sya kʉswala? Lolelagi kʉ vʉlʉva wa mu kɨlʉnga 
ʉmwʉ vukʉlɨla. Ʉweene navuvomba ɨmbombo pange kʉhona ɨmisabwa gya 
weene gya kʉswala. 

29Lɨno ndikʉvavʉʉla ʉkʉta najyʉ Solomoni mu wɨɨmɨkiwa wa mwene wooni 
naswalage vʉnonu ndʉ vʉlʉva ʉwa! 

30Ɨngave ʉNgʉlʉve ikʉlʉswɨka ewo ʉlʉhamba ʉvʉlʉva, nʉpwʉ jɨngave 
lunogela kʉ nsɨkɨ nʼdebe vʉvʉle, akasɨkɨ akikonga lukwʉma nʉ kʉnyianywa, 
ndeeti, ʉNgʉlʉve nakalʉtɨɨlɨle ʉkʉvaswɨka ʉnyie, mwe vaanu va lwɨdɨko 
lʉdebe? 

31“Pwʉ mulekage ʉkʉtʉngʉtsiima ʉkʉta, ‘Tulitsaga kɨki, evo tunywetsaga kɨki, 
evo tuswalaga kɨki.’ 

32Isiinu isyo syʉ vitʉngʉtsiima nasyo avaanu ʉwʉ navammanyili ʉNgʉlʉve, nʉ 
Dadajiinyo ʉvɨ alɨ kʉkyanya, alʉmanyile vʉnonu ʉkʉta najyʉnyie mulonda 
ʉkʉva ni siinu isyo. 

33Lɨno ʉnyie londagi taasi ʉLʉdeeva lwa Ngʉlʉve nʉ kʉvomba ʉgwʉ 
ganogelanie pamiiho ga mwene, pwʉ isyo syoni mukwongeletsiwaagwa. 

34“Pwʉ mulekage ʉkʉtʉngʉtsiima ni tsa kɨlaavo ʉlwakʉva itsa kɨlaavo 
jʉtsiiva nʉ lʉtʉngʉtsiimo lwa tsyene. Ɨkɨgono ɨkɨveetsaga kɨlɨ nʉ vʉpala wa 
kyene ʉvʉkwɨlanie. 

Mataayo 7 

Imanyiiso tsa kulongwi tsa kʉhɨga avange 
(Maliko 4:24; Luuka 6:37-38, 41-42) 

1“Kwʉ baako ʉkʉvahɨga avange, pwʉ najyʉnyie namulaahɨgwe, 

2manya ʉmwʉ muhɨgɨla avaanu avange, muumwa mwʉ ʉNgʉlʉve alavahɨgɨla 
najyʉnyie, nɨ kɨgelelo ɨkyʉ mukʉvagelela avange, kɨɨkyo kyʉ ʉNgʉlʉve 
alavagelela najyʉnyie. 

3“Kɨki vutsingahɨtsa akabandʉkɨlo ka libɨkɨ akalɨ mu liiho lya nnino, wileka 
ʉkʉlola ʉlʉvale lwa libɨkɨ ʉlʉlɨ mu liiho lyako? 

4Ikange, vuweesa ndeeti ʉkʉmbʉʉla ʉnnino ʉkʉta, ‘Itsaga ndɨkʉhetse 
akabandʉkɨlo ka libɨkɨ akalɨ mu liiho lyako,’ wʉ mu liiho lyako mulɨ lʉvale lwa 
libɨkɨ? 

5Vɨ nnuasi ʉve! Hetsa taasi ʉlʉvale lwa libɨkɨ ʉlʉlɨ mu liiho lyako, pwʉ 
jʉvukʉkavona vʉnonu nʉ kʉhetsa akabandʉkɨlo akalɨ mu liiho lya nnino! 

6“Muleke ʉkʉtsipa imbwa isiinu sya Ngʉlʉve. Ikange, muleke ʉkʉtsilahɨla 
ingʉbe isiinu sya lʉtogo, manya ɨngave mukʉtsilahɨla isiinu sya lʉtogo isyo, 
ingʉbe jʉtsikada nʉ kʉvakilivukila ʉnyie pakʉta tsivalendʉle. 

Ʉkʉdoova, ʉkʉlonda nʉ kʉdɨndʉtsa 
(Luuka 11:9-13) 

7“Doovagi kwa Ngʉlʉve, pwʉ ʉmwene jiikʉvapa. Londagi, pwʉ jʉmukʉsivona. 
Dɨndʉtsaagi, pwʉ ʉNgʉlʉve jiikʉvadɨndʉlɨla ʉndyango, 

8manya ʉmuunu ʉvaveetsaga ʉvidoova, ʉNgʉlʉve ikʉmpa, ʉvilonda, 
ʉNgʉlʉve ikʉmbonia nʉ vɨ idɨndʉtsa, ʉNgʉlʉve ikʉnʼdɨndʉlɨla ʉndyango. 

9“Oogo, veeni pagati paanyie ʉvɨ ɨngave ʉmwana va mwene idoova ʉnkate, 
ikʉmpa ɨliganga? 

10Evo idoova ɨsomba, ikʉmpa ɨnzoka? 

11Ɨngave ʉnyie nyɨ vagalo, mulʉmanyile ʉkʉvapa avaana viinyo isiinu isinonu, 
ndeeti, ʉDadajiinyo va kʉkyanya nakalʉtɨɨlɨle ʉkʉvapa isiinu isinonu vooni 
avikʉnʼdoova? 

12“Pwʉ muvavombelage avaanu avange ndʉwʉ najyʉnyie munogwa 
ʉkʉvombelwa, manya ago gwʉ geene vʉganulu wa ndagɨlo tsa Moose ni 
manyiiso tsa vanyamalago. 

Ʉndyango ʉnsinye nʉ mbaha 
(Luuka 13:24) 

13“Ingilagi ʉndyango ʉnsinye ʉlwakʉva ʉndyango ʉmbaha gulotsa kʉ 
lwongometso, najɨ nzɨla ɨjilotsa ʉkʉ mbaha siitso. Ikange, avaanu wʉ vongosu 
avikwingilila ʉndyango ʉgwa. 

14Apeene ʉndyango insinye, najɨ nzɨla sinye ɨjilotsa kʉ wʉʉmi wa sikutsooni, 
nava vaanu vadebe avikʉjɨvona. 

Ʉmʼbɨkɨ gumanyikika kʉ seke itsʉ guhʉʉpa 
(Luuka 6:43-44) 

15“Ikange, muveetsage miiho na vanyamalago va vʉnuasi, manya ʉnsɨkɨ 
vikʉviitsila, vikɨvɨɨka ndi ngʼolo. Hʉmbe mu nʼgati ngʼekeeva. 

16Avo mukʉvamanyaga mu seke tsa veene, manya avaanu navitʉngʼula iseke 
tsa mizabibu mu mitwinyo. Ikange, navitʉngʼula iseke itsa nkʉjʉ mu mitigalɨtsi. 

17Kwʉ kʉta ʉmʼbɨkɨ ʉgʉveetsaga ʉnnonu guhʉʉpa iseke inonu, nagwene 
ʉmʼbɨkɨ ʉgʉveetsaga ʉmbiivi guhʉʉpa iseke imbiivi. 



18 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

18Nagʉkʉli ʉmʼbɨkɨ ʉnnonu ʉguhʉʉpa iseke imbiivi, pange ʉmʼbɨkɨ ʉmbiivi 
ʉguhʉʉpa iseke inonu. 

19Kwʉ kʉta ʉmʼbɨkɨ ʉgʉveetsaga ʉgʉnaguhʉʉpa iseke inonu, gudumulwa nʉ 
kʉtaagwa mu mwoto. 

20Pwʉ lɨno avanyamalago va vʉnuasi avo mukʉvamanyaga kʉ nzɨla jya seke 
tsa veene. 

ɄYɨɨsʉ alavabeela avanavivomba itsa vʉnogwe wa Ngʉlʉve 
(Luuka 13:25-27) 

21“Nakwʉ kʉta avaanu vooni aviita, ‘Ntwa, Ntwa,’ valiingila mu Lʉdeeva lwa 
Kʉkyanya. Mwene ʉmuunu ʉvɨ ivomba ʉvʉnogwe wa Daada vango ʉvɨ alɨ 
kʉkyanya, ʉjwa vɨ aliingila. 

22Pa kɨgono kya vʉhɨgi ʉvʉliitsa, avaanu vongosu valateetsaga, ‘Gwe Ntwa! 
Gwe Ntwa! Mu litaawa lyako namwʉ twapʉlɨsaage ɨlimenyu lya Ngʉlʉve nʉ 
kʉswɨma imepo imbiivi nʉ kʉvomba isidego syongosu?’ 

23Apo ndɨlavavʉʉla pavʉvalasu ndɨlaata, ‘Nandɨvamanyili ʉnyie, lʉsiku! Hegi 
apa, nyɨ vatulanongwa!’ 

Ʉkʉtsenga pa vʉkangasu evo pa ndivila 
(Luuka 6:47-49) 

24“Pwʉ lɨno ʉmuunu ʉvaveetsaga ʉvɨ ipʉlɨka amamenyu gango nʉ 
kʉgavombela, alaava ndʉ muunu ʉnya lʉhala ʉvɨ aatsengile ɨnyumba jya 
mwene pa lʉnalaawe. 

25Ʉnsɨkɨ ɨsula jitima, ɨmikoka gɨkadɨga amagasi, ʉnkuluguuto ʉmbaha 
gʉkakula nʉ kʉjɨkuluga ɨnyumba ɨjyo. Napeene, ɨnyumba ɨjyo najyagwe 
ʉlwakʉva ʉwaalo wa jyene waatsengilwe pa lʉnalaawe. 

26Ʉmuunu ʉvaveetsaga ʉvɨ ipʉlɨka amamenyu gango aga, lɨno nikʉgavombela, 
ʉjwa alɨ ndʉ muunu ʉmpelwa ʉvɨ aatsengile ɨnyumba jya mwene pa ndivila. 

27Ɨsula jɨkatima, ɨmikoka gɨkadɨga amagasi, ʉnkuluguuto ʉmbaha gʉkakula nʉ 
kʉjɨkuluga ɨnyumba ɨjyo, baaho ɨnyumba ɨjyo ɨkagwa kʉ nkindo ʉmbaha 
siitso!” 

Ʉvʉtavʉlɨlwa wa Yɨɨsʉ 

28Wʉ ʉYɨɨsʉ amalile ʉkʉtsova amamenyu ago, ɨlipʉga ɨlyo lya vaanu lyadegile 
siitso kʉ manyiiso tsa mwene, 

29manya aamanyiisaaga ndʉ muunu ʉnya vʉtavʉlɨlwa, natsyale ndi tsa 
vamanyisi va ndagɨlo va veene. 

Mataayo 8 

ɄYɨɨsʉ ikʉmponia ʉmuunu ʉnya bʉʉba 
(Maliko 1:40-45; Luuka 5:12-16) 

1ɄYɨɨsʉ wʉ ikile mu kɨdugala kɨlya, ɨkɨpʉga ɨkɨvaha kya vaanu kɨkankonga. 

2Lola, apo akiitsa ʉmuunu ʉnya bʉʉba, akasugama pavʉlongolo pa Yɨɨsʉ, 
akanʼdoova akata, “Gwe Ntwa, ʉngave vunogwa ʉkʉmbalatsa, ndidoova 
ʉmbalatse!” 

3ɄYɨɨsʉ akagolosa ɨkɨvoko kya mwene, akamwibata akata, “Ndinogwa, 
ʉvalatsiwe!” Ʉnsɨkɨ gʉʉgwa ʉmuunu ʉjwa akapona ʉvʉtamu wa mwene ʉwa. 

4ɄYɨɨsʉ akambʉʉla ʉmuunu ʉjwa akata, “Lola, ʉlambʉʉlaga ʉmuunu 
ʉvaveetsaga ɨkulongwi ɨjɨ, apeene ʉbɨhe ʉkɨvonie kʉ nteeketsi nʉ kʉhʉmya 
isyavʉpe sya kʉvonia ʉkʉta ʉvalatsiiwe ndʉwʉ ʉlʉlagɨlo lwa Moose lulagɨla. 
Ɨkɨ kɨveetsage kɨmanyilo kʉ vaanu kya kʉpona kwave.” 

Ʉlwɨdɨko lwa mbaha va vasikali 
(Luuka 7:1-10) 

5ɄYɨɨsʉ wʉ ingye mu vʉtsenge wa kʉ Kapelenaumu, ʉmbaha va vasikali va 
Kɨlooma akiitsa kukʉnʼdoova ʉlʉtangɨlo, 

6akata, “Gwe Ntwa, ʉmbombi vango igona kʉ nyumba, alɨ nʉ vʉtamu wa 
kʉsugujuka, ikange ivawa siitso.” 

7ɄYɨɨsʉ akamwanda akata, “Jʉndikwitsa kukʉmponia.” 

8Ʉmwene ʉmbaha ʉjwa akambʉʉla akata, “Baako, gwe Ntwa! Ʉne nandɨnogiili 
ʉkʉta ʉve wiingile mu nyumba jyane. Lɨno ndikʉkʉdoova, ʉtsove ɨlimenyu 
lyene, ʉmbombi vango jiipona, 

9manya najyʉne ndipʉlɨka ʉlʉlagɨlo lwa vavaha vango, ikange najyʉne ndɨlɨ na 
vasikali avipʉlɨka ʉlʉlagɨlo lwane. Ndɨngambʉʉle mpamato ndɨte, ‘Lʉtaga,’ 
ilʉta. Ʉjyʉnge ndɨngate, ‘Itsaga,’ ikwitsa. Najyʉ mbanda vango ndɨngambʉʉle 
ndɨte, ‘Vomba ndee,’ ivomba.” 

10ɄYɨɨsʉ wʉ apʉliike amamenyu ago, akadega siitso. Pwʉ akavavʉʉla avaanu 
avaankongaga akata, “Tsa jɨlweli ndikʉvavʉʉla ʉkʉta, namu mu Vaisilahɨli 
vooni, nandɨmbweni ʉmuunu ʉnya lwɨdɨko lʉvaha ndʉʉlʉ! 

11Ndikʉvavʉʉla ʉkʉta avaanu vongosu ʉkʉhʉma imbasu tsyoni tsa kɨlʉnga 
valiitsa nʉ kʉtaama mu lʉhekelo mu Lʉdeeva lwa Kʉkyanya. Valalitsaga 
paninie nʉ Abulahamu, ʉIsaka nʉ Yakobo. 

12Lɨno aVaisilahɨli vongosu ʉwʉ vaahalilwe ʉkʉta vave venelʉdeeva ʉlwa, 
valataagwa kʉnzi mu ngʼiisi ʉkwʉ valalɨlaga nʉ kʉgadʉtsa amiino.” 

13Pwʉ ʉYɨɨsʉ akambʉʉla ʉmbaha ʉjwa akata, “Lʉtaga! Galya ʉgwʉ vukwɨdɨka, 
gavombeke ndʉmwʉ lʉveelye ʉlwɨdɨko lwako.” Ʉmbombi va mwene ʉlya 
akapona kʉ nsɨkɨ gʉʉgwa. 

ɄYɨɨsʉ ikʉvaponia avatamu vongosu 
(Maliko 1:29-34; Luuka 4:38-41) 

14ɄYɨɨsʉ akiingila mu nyumba jya Petulo, akambona ʉmwa ʉvanyina va nʼdala 
va Petulo agonile pa kɨtanda, alɨ nɨ mʉngʉ. 

15Pwʉ ʉYɨɨsʉ akamwibata ɨkɨvoko, baaho ʉntamu akapona, akɨɨma, 
akambombela ʉYɨɨsʉ. 

16Wʉ vʉhue, avaanu vongosu avanya mepo imbiivi vakahɨlɨkwa kwa Yɨɨsʉ. 
Pwʉ ʉmwene akaswɨma imepo imbiivi itso kʉ nzɨla jya limenyu lya mwene, 
ikange akavaponia avaanu vooni avaale vatamu. 

17Ago gaavombilwe pakʉta lɨkwɨlanile ɨlimenyu lɨlya ɨlyʉ lyatsovilwe nʉ 
nyamalago ʉYesaya ʉkʉta, “Atʉtangile ʉwe tʉvopolwe mu sitamu siitu, 
atʉhetsehiitse ʉlʉvavo lwitu.” 

ɄYɨɨsʉ ilʉvʉla ikulongwi tsa vaanu avilonda ʉkʉnkonga 
(Luuka 9:57-62) 

18ɄYɨɨsʉ wʉ aweene avaanu vongosu vikʉntsʉngʉtɨla, akavalagɨla avakongi va 
mwene valovokele ɨmwambo ɨjyɨnge ɨjya nyanza. 

19Pwʉ ʉmmanyisi mpamato va ndagɨlo akahegelela kwa Yɨɨsʉ, akambʉʉla 
akata, “Gwe Mmanyisi, ndikʉkʉkongaga kwoni ʉkwʉ vulʉtaga!” 

20ɄYɨɨsʉ akamwanda akata, “Amakeve galɨ ni manga, isidege silɨ nʉ waaswa, 
lɨno, ʉMwana va Muunu alɨ vʉvʉle napa pa kʉgonia ʉlʉvasu lwa mwene!” 

21Pwʉ ʉnkongi va mwene mpamato akambʉʉla akata, “Gwe Ntwa, ʉndeke 
taasi ndɨkansɨɨle ʉdaada.” 

22ɄYɨɨsʉ akamwanda akata, “Ʉve ʉngʼongage! Valeke avaswe vavasɨɨle avaswe 
va veene.” 

ɄYɨɨsʉ ikwɨmya ʉnkuluguuto nʉ mbelo 
(Maliko 4:35-41; Luuka 8:22-25) 

23Pwʉ ʉYɨɨsʉ akiingila mu waato, naveene avakongi va mwene vakankonga 
muumwa. 

24Pwʉ wʉ valɨ mu nyanza mulya, gʉkahʉmɨla ʉnkuluguuto ʉmbaha siitso. 
Ʉmbelo gʉkatengʉla ʉkʉgelʉka pakyanya pa waato. Ʉnsɨkɨ ʉgwa ʉmwene 
ʉYɨɨsʉ akava agoneelye. 

25Pwʉ avakongi va mwene vakansisimula vakata, “Gwe Ntwa viitu! Ʉtʉpoke! 
Twiswa!” 

26Ʉmwene akata, “Kɨki mulɨ vadwatsi, ʉnyie nyɨ vaanu va lwɨdɨko lʉdebe?” 
Pwʉ akɨɨma, akasitanila ʉnkuluguuto nɨ nyanza ɨjyo, kʉkava mye lwoni. 

27Avakongi va mwene vakadega, vakata, “Ʉjʉ vɨ veeni, ʉvɨ nagwene 
ʉnkuluguuto nʉ mbelo sikʉmpʉlɨka?” 

ɄYɨɨsʉ ikʉvaponia avanya mepo imbiivi vavɨlɨ 
(Maliko 5:1-20; Luuka 8:26-39) 

28ɄYɨɨsʉ wʉ alowiike ɨnyanza, akasika mu kɨlʉnga kya Vagadala. Akaaganila na 
vaanu vavɨlɨ avanya mepo imbiivi ʉwʉ vaahʉmile kʉ vʉguli. Avaanu avo vaale 
vakali siitso, ʉkʉsikila pakʉta naavepwo ʉmuunu ʉvɨ aagelaga ʉkʉlʉtɨngʼania 
ʉkwʉ vaaveetsaga. 

29Pwʉ vakakoola vakata, “Gwe Mwana va Ngʉlʉve, tʉlɨvʉki nʉʉve? Ndeeti, 
witsile kukʉtʉpelela ʉvʉkʉvɨlwa wʉ ʉnsɨkɨ nagʉsiiki?” 

30Kʉvʉtale padebe na poonu apo, lyalepwo ɨlipʉga livaha lya ngʉbe 
itsyadɨɨmwagwa. 

31Pwʉ imepo imbiivi itso tsikansiima ʉYɨɨsʉ tsikata, “Ʉngave vukʉtʉswɨma, 
tudoova tʉlʉte tʉkiingile mu lipʉga lya ngʉbe lɨlya.” 

32Pwʉ ʉmwene akata, “Lʉtagi!” Imepo imbiivi tsikahʉma mu vaanu avo, 
tsikalʉta tsikiingila mu ngʉbe tsilya. Pwʉ ingʉbe tsyoni tsikiika tsinyila mu 
lʉgenge, tsikɨtaaga mu nyanza, tsikaswa. 

33Avadɨɨmi va ngʉbe wʉ valɨweene ɨlyo, vakanyila vakalʉta kʉ vʉtsenge. 
Vakatengʉla ʉkʉvapangɨla avaanu tsyoni itsyahʉmye na galya agaavombiike 
kʉ vaanu avaale ni mepo imbiivi. 

34Avaanu vooni ʉkʉhʉma mu vʉtsenge, vakanyila, vakalʉta paninie kwa 
Yɨɨsʉ. Wʉ vambwene, vakansiima ahege mu kɨlʉnga kya veene. 

Mataayo 9 

ɄYɨɨsʉ ikʉmponia ʉmuunu ʉnya vʉtamu wa kʉsugujuka 
(Maliko 2:1-12; Luuka 5:17-26) 

1ɄYɨɨsʉ akiingila mu waato, akalovoka ɨnyanza jya Galilaya, akasika kʉ 
vʉtsenge wa kʉ myave. 

2Pwʉ avaanu vaninie vakiitsa kʉ mwene kʉnʉ vampɨmbile ʉmuunu ʉvɨ 
aasugujwike ʉmmana, agonile pa kɨtanda. ɄYɨɨsʉ wʉ aweene valɨ nʉ lwɨdɨko 
kʉ mwene, akambʉʉla ʉvɨ aasugujwike ʉmmana, akata, “Mwana vango, 
hekelaga, ʉsyɨkɨliiwe imbiivi tsyako.” 

3Pwʉ avamanyisi va ndagɨlo vaninie avaalepwo apo, vakɨtsosa mu numbula tsa 
veene vakata, “Lola, ʉmuunu ʉjʉ ikʉnkinila ʉNgʉlʉve!” 

4ɄYɨɨsʉ akagamanya amasaago ga veene ago, akavavʉʉtsa akata, “Kɨki 
musaaga amaviivi mu numbula tsiinyo? 

5Lɨno! Lyebeepe lɨlɨku, ʉkʉmbʉʉla ʉvasugujwike ʉmmana ʉkʉta, ‘Ʉsyɨkɨliiwe 
imbiivi tsyako,’ evo ʉkʉmbʉʉla ʉkʉta, ‘Ɨma, ʉgendage’? 



22 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

6Ndinogwa mulʉmanye ʉkʉta ʉMwana va Muunu alɨ nʉ vʉtavʉlɨlwa pa 
kɨlʉnga wa kʉsyɨkɨla imbiivi.” Pwʉ akambʉʉla ʉvɨ aasugujwike ʉmmana akata, 
“Ɨma, toola ɨkɨtanda kyako, ʉvujage kʉ nyumba jyako.” 

7Pwʉ ʉmuunu ʉjwa akɨɨma, akahega, alɨkʉvuja kʉ myave. 

8Avaanu avaale palya wʉ vagaweene ago, vakadwada siitso, nʉ kʉnʼginia 
ʉNgʉlʉve ʉvɨ aavapye avaanu amaka ndaago. 

ɄYɨɨsʉ ikʉmwɨlanga ʉMataayo ʉkʉta ankongage 
(Maliko 2:13-17; Luuka 5:27-32) 

9ɄYɨɨsʉ wʉ ahegile apo akambona ʉmuunu mpamato ʉvɨ aatambʉlwagwa 
Mataayo. Ʉjwa aataamile apoonu ʉpwʉ aasonzaaga ɨsongo. ɄYɨɨsʉ akambʉʉla 
akata, “Tʉvʉʉke ʉngʼongage.” Baaho, ʉMataayo akahega, alɨkʉnkonga ʉYɨɨsʉ. 

10Pwʉ ʉYɨɨsʉ akabɨha kwilya ɨkyakʉlya kwa Mataayo. Lola, wʉ valɨ mu nyumba 
ʉmwa, vakiingila avasangʉtsi va songo vongosu na vatulanongwa avange, 
vakataama, valɨkʉlya paninie nʉ Yɨɨsʉ na vakongi va mwene. 

11AVafalisayo wʉ vagaweene ago, vakavavʉʉla avakongi va mwene avo vakata, 
“Kɨki ʉmmanyisi viinyo iilya paninie na vasangʉtsi va songo na vatulanongwa?” 

12ɄYɨɨsʉ wʉ apʉliike ago akavavʉʉla akata, “Avatava vatamu navilonda 
ʉnʼganga, veene avatamu wʉ veene vilonda ʉnʼganga. 

13Pwʉ lɨno mubɨhage mukɨmanyiise ɨkitsowa mu mamenyu aga, ‘Ndilonda 
ɨkɨsa kyene, nandilonda isyavʉpe.’ Nanditsili kukʉvɨɨlanga avikɨvona vagolosu, 
ndɨviitsye avatulanongwa.” 

Ikulongwi tsa kwɨdɨnda ʉkʉlya ɨkyakʉlya 
(Maliko 2:18-22; Luuka 5:33-39) 

14Pwʉ avakongi va Yohana ʉMwotsi vakalʉta kwa Yɨɨsʉ, vakambʉʉtsa vakata, 
“Kɨki ʉwe na Vafalisayo tukɨdɨnda ʉkʉlya ɨkyakʉlya, aveene avakongi vaako 
navikɨdɨnda?” 

15ɄYɨɨsʉ akavaanda akata, “Avaanu ʉwʉ vɨlangilwe viitse kʉ vʉtegʉlanie, 
viweesa ndeeti ʉkʉsʉsʉvala wʉ valɨ paninie nʉ ntegʉlanʼdala? Lola, gʉliitsa 
ʉnsɨkɨ ʉgwʉ ʉntegʉlanʼdala alahetsiwa pagati pa veene, apo pwʉ valɨdɨndaga 
ʉkʉlya. 

16Nakʉli ʉmuunu ʉvɨ ihonela ɨkɨlaka ɨkɨpya mu nsabwa ʉndaala. Angave 
ivomba ɨlyo, ɨkɨlaka ɨkyo nakɨkahaave ʉkʉpapʉka pa nsabwa ʉndaala, ikange 
apakadwemwike pikwongelela ʉkʉdwemuka. 

17Ikange, avaanu naviduudila ɨdivai ɨɨmya mu sipako isya ngwembe isilaala. 
Ɨngave viduudila, ɨdivai ɨjyo ɨɨmya jibatsʉla isipako isyo, pwʉ ɨdivai jiduudika, 
nasyene isipako sya ngwembe sinangɨka. Avaanu viduudila ɨdivai ɨɨmya mu 
sipako isipya. Apo, isipako isyo isipya nɨ divai ɨɨmya, syoni sitsiga vʉnonu!” 

ɄYɨɨsʉ ikʉmponia ʉnʼdala nʉ kʉntsʉʉsa ʉmmɨnza 
(Maliko 5:21-43; Luuka 8:40-56) 

18Lola, ʉYɨɨsʉ wʉ apitsiige itsova na vaanu avo, akiitsa ʉndongotsi mpamato, 
akasugama pavʉlongolo pa mwene, akambʉʉla akata, “Ʉmwalɨvango atʉlekile 
lɨlɨno lɨno. Napeene, ndidoova wiitse, ʉkamwabaase, pakʉta atsʉʉke, ave 
mwʉmi.” 

19Pwʉ ʉYɨɨsʉ paninie na vakongi va mwene vakɨɨma, vakankonga ʉndongotsi 
ʉjwa. 

20Lola, mu nsɨkɨ gʉʉgwa, ʉnʼdala ʉvɨ aale kwimali kʉ myaka kɨtsigo na gɨvɨlɨ 
(12), akiitsa kʉnsana kwa Yɨɨsʉ, akaabaasa ʉvʉsivilo wa nsabwa gwa mwene, 

21manya aasaagaga mu numbula jya mwene ʉkʉta, “Ndɨngaabaase ndagʉve 
nsabwa gwa mwene, ndipona.” 

22Lola, wʉ abaasiitse, baaho ʉYɨɨsʉ akagalamuka kʉnsana. Wʉ ambwene 
ʉnʼdala ʉjwa, akambʉʉla akata, “Mwalɨvango, wɨkangatse ɨnumbula! 
ɄNgʉlʉve akʉponiitse kʉ nzɨla jya lwɨdɨko lwako!” Baaho, ʉnʼdala ʉjwa 
akapona. 

23ɄYɨɨsʉ wʉ asiike mu nyumba jya ndongotsi ʉjwa, akavavona avaanu vongosu 
valʉndamiine, valɨ pa kʉlɨla ɨkɨlɨlo. Avange vaatovaga isiwɨɨwɨ. 

24ɄYɨɨsʉ akavavʉʉla akata, “Muhege apa! Ʉmwana ʉjʉ naswili, agoneelye 
itʉlʉ.” Avaanu avo vakatengʉla ʉkʉmmeka ʉYɨɨsʉ. 

25Pwʉ akavahʉmya kʉnzi, akiingila kʉ kɨjumba kya kʉgati ʉkwʉ vaagoniitse 
ʉnsimba gwa mmɨnza ʉjwa, akamwibata ɨkɨvoko, pwʉ ʉmmɨnza ʉjwa akɨɨma. 

26Ikulongwi itso tsikavaala mu kɨlʉnga kɨlya kyoni. 
ɄYɨɨsʉ ikʉvaponia avabosu vavɨlɨ 

27ɄYɨɨsʉ wʉ ahegile apo, avabosu vavɨlɨ vakankonga, vakooveela vakata, “Gwe 
Yɨɨsʉ, Mwana va nkʉlʉdeeva ʉDavʉdi, tudoova ʉtʉkolele ɨkɨsa!” 

28ɄYɨɨsʉ akiingila mu nyumba, avabosu avo naveene vakiingila ʉmwa. Pwʉ 
akavavʉʉtsa akata, “Ndeeti, mukwɨdɨka ʉkʉta ndiweesa ʉkʉvaponia?” 
Vakaanda vakata, “Eena, Ntwa! Tukwɨdɨka.” 

29Pwʉ ʉYɨɨsʉ akavaabaasa amiiho ga veene, akavavʉʉla akata, “Ɨlɨ lɨvombeke 
kwanyie ʉkʉkongana nʉ lwɨdɨko lwinyo.” 

30Ʉnsɨkɨ gʉʉgwa avabosu avo vakatengʉla ʉkʉlola. ɄYɨɨsʉ akavasimiilitsa kʉ 
maka akata, “Mwɨlekelwe ʉkʉmbʉʉla ʉmuunu ʉvaveetsaga ikulongwi itsi!” 

31Paninie nɨɨlyo vakalʉta, vakapʉlɨsa ikulongwi tsa mwene mu kɨlʉnga kɨlya 
kyoni. 

ɄYɨɨsʉ ikʉmponia ʉmuunu ʉvilemwa ʉkʉtsova 

32Lola, avaanu valya wʉ vahegile apo, avaanu avange vakammɨlɨkɨla ʉYɨɨsʉ 
ʉmuunu ʉvɨ ibiitwe nɨ mepo ɨmbiivi. Ɨmepo ɨjyo jyampelye ʉmuunu ʉjwa 
ʉkʉlemwa ʉkʉtsova. 

33ɄYɨɨsʉ akajɨswɨma ɨmepo ɨmbiivi ɨjyo. Wʉ jɨhʉmile, ʉmuunu ʉjwa 
akatengʉla ʉkʉtsova. Avaanu vongosu avaalepwo vakadega siitso, vakata, “Mu 
kɨlʉnga kyoni kya Isilahɨli natsigelili ʉkʉhʉmɨla nakɨgono kɨpamato itsilɨ 
ndiitsi!” 

34Lɨno aVafalisayo vakɨtsosanza vakata, “Lola, iswɨma imepo imbiivi kʉ maka 
ga mbaha va mepo imbiivi!” 

Avabeni vapitsiige navakwɨliili 

35ɄYɨɨsʉ aatsʉngʉlaga mu vʉtsenge ʉvʉlɨ pongosu na mu matsumbe gooni. 
Ʉkwa alɨkwingila mu masinagogi ga veene, alɨkʉvamanyiisa avaanu, 
alɨkʉlʉmbɨlɨla ɨLivangɨli lya Lʉdeeva lwa Kʉkyanya, ikange alɨkʉvaponia 
avaanu isitamu syoni nʉ vʉdekedeke wa mihana gya veene. 

36Wʉ alʉweene ʉlʉlʉndamano ʉlʉvaha lwa vaanu, akavakolela ɨkɨsa, 
ʉlwakʉva vaagatye, ikange vaale vatsila lʉtangɨlo ʉlʉveetsaga ndi ngʼolo 
itsivʉla nʼdɨɨmi. 

37Pwʉ akavavʉʉla avakongi va mwene akata, “Isiinu mu kɨlɨmɨla simotiike, 
napeene avanya kʉbena vadebe. 

38Pwʉ lɨno munʼdoove ʉmwenembene, ʉNtwa ʉNgʉlʉve, asuungʼe avaanu 
avange va kʉbena mu kɨlɨmɨla kya mwene.” 

Mataayo 10 

ɄYɨɨsʉ ikʉvasuungʼa avapositili va mwene kɨtsigo na vavɨlɨ 
(Maliko 3:13-19; 6:7-13; Luuka 6:12-16; 9:1-6) 

1ɄYɨɨsʉ akavɨɨlanga avapositili va mwene kɨtsigo na vavɨlɨ (12), akavapa amaka 
ga kʉswɨma imepo imbiivi nʉ kʉponia isitamu syoni nʉ vʉdekedeke wa 
mihana. 

2Amataawa ga vapositili avo kɨtsigo na vavɨlɨ gwʉ aga: ʉntatsi vɨ Simoni (ʉvɨ 
ʉYɨɨsʉ aampye ɨlitaawa ɨlɨ Petulo), ʉAndeleya ʉlʉkololwe va Simoni, ʉYakobo 
nʉ nnunaave ʉYohana, avaale vaana va Zebedayo, 

3ʉFilipo, ʉBatulumayo, ʉTomasi, ʉMataayo ʉnsangʉtsi va songo, ʉYakobo 
ʉmwana va Alufayo, ʉTadeo, 

4ʉSimoni ʉNkanaani nʉ Yuuda Isikalioti, ʉvɨ kʉmbele iitsile akammendama 
ʉYɨɨsʉ. 

5ɄYɨɨsʉ akavasuungʼa avo kɨtsigo na vavɨlɨ, akavalagɨla akata, “Mulekage 
ʉkʉlʉta kʉ vaanu avatava Vaisilahɨli, ikange mulekage ʉkwingila mu vʉtsenge 
ʉvʉveetsaga wa Vasamaliya. 

6Apeene mulʉtage kʉ Vaisilahɨli, ʉwʉ vajagile ʉta ngʼolo. 

7Wʉ mwilʉta ʉkwa, mulʉmbɨlɨlage ʉkʉta, ‘ɄLʉdeeva lwa Kʉkyanya lʉhegelye.’ 

8Muvaponiage avatamu, muvatsʉʉsaage avaswe, muvavalatsaage avanya 
bʉʉba nʉ kʉswɨma imepo imbiivi. ɄNgʉlʉve avapye vʉvʉle amaka ago, pwʉ 
najyʉnyie muvatangage avaanu vʉvʉle, kɨtsila lʉhombo. 

9Mwɨlekelwe ʉkʉgega ɨmbopo ɨjɨveetsaga, indalama, 

10ɨmisuku, ɨmisabwa gya kwandʉlania, isilaatu sya kwandʉlania, pange 
misaga, manya ʉmbombi anogye ʉkʉtangɨlwa isiinu isyʉ ilonda ave nasyo 
ʉkʉhʉma kʉ vaanu ʉwʉ ikʉvavombela. 

11Mu vʉtsenge ʉvʉveetsaga evo mu litsumbe ɨlɨveetsaga ɨlyʉ jʉmukwingila, 
jʉmulondage ʉmuunu ʉvɨ anogye ʉkʉvʉʉpɨlɨla ʉnyie. Pwʉ mutaamage kʉ 
mwene ʉkʉsika ʉpwʉ mwihega ʉkwa. 

12Wʉ mukwingila mu nyumba musaamusaage muteetsage, ‘ɄNgʉlʉve avape 
ʉlʉnotsehetso mu nyumba ʉmʉ.’ 

13Pwʉ ɨngave avenenyumba avo jʉvikʉvʉʉpɨlɨla ʉnyie, ʉNgʉlʉve jiikʉvapa 
ʉlʉnotsehetso. Lɨno ɨngave navakavʉʉpɨlɨle ʉnyie, apo ʉlʉnotsehetso lusigala 
nʉʉnyie. 

14Ɨngave ʉmuunu ibeela ʉkʉvʉʉpɨlɨla evo ʉkʉpʉlɨhɨtsa ɨkulongwi ɨjyʉ 
mwitsova, pwʉ mukungʼuunage ʉlʉsumbe ʉlʉlɨ mu silʉnde siinyo wʉ 
mwihʉma mu nyumba ɨjyo evo mu vʉtsenge ʉwa. 

15Tsa jɨlweli ndikʉvavʉʉla ʉkʉta, ɨkɨgono kya vʉhɨgi avaanu va vʉtsenge ʉwa 
valaava nʉ vʉkʉvɨlwa ʉvʉvaha, ʉkʉlʉtɨɨlɨla ʉvʉkʉvɨlwa wa vaanu va kʉ 
Sodoma na kʉ Gomola! 

Ʉvʉkʉvɨlwa ʉvukwitsa 
(Maliko 13:9-13; Luuka 21:12-17) 

16“Lola, ndikʉvasuungʼa ndi ngʼolo itsigenda pagatinagati pa ngʼekeeva. Pwʉ 
muveetsage vanya lʉhala ʉngata nzoka ikange muveetsage vadeke ʉngata 
ngʉndya. 

17Mwɨlolelage, avaanu valavahɨlɨkaga pa vʉhɨgi nʉ kʉvatova mu masinagogi ga 
veene. 

18Ikange valavahɨlɨkaga ʉnyie pavʉlongolo pa vatwa na pa vakʉlʉdeeva 
mukahɨgwagwe pakʉva mukʉngʼonga ʉne. Pa nsɨkɨ ʉgwa mulaveetsaga vaanu 
va kʉhʉmya ʉwooleletsi wa kulongwi tsyango pavʉlongolo pa veene na pa 
vaanu avatava Vayahudi. 

19Apo ʉpwʉ valaava vikʉvahɨlɨka pa vʉhɨgi, mwitse mulekage ʉkʉdwada 
ʉkʉta jʉmwitsova kɨki, evo jʉmukwanda kɨki. Lola, mulapeewaagwa itsa 
kʉtsova pa nsɨkɨ gʉʉgwa, 

20manya namulaave nyienyie nyɨ mulatsovaga, apeene alaava vɨ Mepo va 
Dadajiinyo ʉvɨ alatsovaga mu nʼgati mwanyie. 

21Kʉ nsɨkɨ ʉgwa, avanamuunu valahendamanaga ʉkʉta ʉjyʉnge abudwagwe. 
Ʉdadaaje alammendamaga ʉmwana va mwene, naveene avaana 
valavasambʉkɨlaga avahotsi nʉ kʉvapelela vabudwagwe. 

22Avaanu vooni valavasʉʉla ʉnyie kʉ nongwa jyane. Ʉmwene ʉvɨ ikɨjʉmɨɨlɨtsa 
ʉkʉsika kʉ vʉmalɨlo vɨ mwene alapokwa. 

23Ɨngave wʉ mulʉmbɨlɨla, avaanu va vʉtsenge vʉninie vikʉvapelela 
ʉvʉkʉvɨlwa, pwʉ mwitse munyililage kʉ vʉtsenge ʉvʉnge. Jɨlweli 
ndikʉvavʉʉla ʉkʉta namulamale ʉkʉgenda mu vʉtsenge wooni wa Vaisilahɨli 
wʉ ʉMwana va Muunu nakiliwiiki mu kɨlʉnga nʉ vʉtwa wa mwene. 

24Ʉvimanyila, nakaweese ʉkʉva nʉ vʉmanyi ʉkʉlʉtɨɨlɨla ʉmmanyisi va 
mwene. Ʉmbanda namwene nakaweese ʉkʉva nʉ wɨɨmɨkiwa ʉkʉlʉtɨɨlɨla 
ʉntwa va mwene. 

25Ʉvimanyila pannogye ahekelage wʉ ivona alɨ ndʉ mmanyisi va mwene, najyʉ 
mbanda namwene ahekelage wʉ ivona alɨ ndʉ ntwa va mwene. Ɨngave 
vikʉmwɨlanga ʉmwenenyumba ʉkʉta vɨ Belizebuli, ndeeti, navakavɨɨlangage 
amataawa amaviivi siitso avaanu avalɨ mu nyumba jya mwene? 

Ʉvakʉnʼdwada vɨ Ngʉlʉve mwene 
(Luuka 12:2-9) 

26“Pwʉ lɨno mulekage ʉkʉvadwada avaanu avo, manya ɨkɨɨnu ɨkɨveetsaga ɨkyʉ 
kɨgubikiilwe, kɨlagubukulwa, ikange ɨkɨveetsaga ɨkyʉ kɨsihamiike, kɨlaava 
pavʉvalasu. 

27Tsyoni itsʉ ndikʉvavʉʉla kʉvʉtiitu, mutsitsovage pavʉvalasu. Ikange, gooni 
ʉgwʉ mupʉlɨka kʉvʉtiitu pa kulongwi tsa Lʉdeeva lwa Kʉkyanya, 
mugalʉmbɨlɨlage pavʉvalasu. 

28Mulekage ʉkʉvadwada avibuda ʉmmana gwene, wʉ aveene naviweesa 
ʉkʉbuda ɨnumbula. Munʼdwadage ʉNgʉlʉve mwene ʉvɨ iweesa 
ʉkwongometsa ʉmmana paninie nɨ numbula mu mwoto gwa sikutsooni. 

29Ndeeti, isidege sivɨlɨ nasigʉtsiwa kʉ ndalama ndebe vʉvʉle? Paninie nɨɨlyo 
nakɨkʉli ɨkɨdege mwisyo ɨkyʉ kiigwa paasi kɨtsila vʉnogwe wa Dadajiinyo. 

30Lɨno kʉ lʉvasu lwanyie, ʉNgʉlʉve avalile natsi nzwɨlɨ tsa mitwe giinyo. 

31Pwʉ lɨno mulekage ʉkʉdwada ʉlwakʉva ʉnyie mulɨ nawo ʉwɨɨmɨkiwa 
ʉkʉlʉtɨɨlɨla isidege. 

32“Ʉmuunu ʉvaveetsaga ʉvɨ ikɨpaala kʉ vaanu ʉkʉta ikʉngʼonga ʉne, najyʉne 
ndɨlantsova ʉjwa ʉkʉta inkongi vango pavʉlongolo pa Daada ʉvɨ alɨ kʉkyanya. 

33Lɨno, ʉvaveetsaga ʉvɨ ikʉmbeela pavʉlongolo pa vaanu, najyʉne 
ndɨlamʼbeela pavʉlongolo pa Daada ʉvɨ alɨ kʉkyanya. 

Ʉmwʉ kʉveelye kʉtalamu ʉkʉnkonga ʉYɨɨsʉ 
(Luuka 12:51-53; 14:26-27) 

34“Mulekage ʉkʉsaaga ʉkʉta nditsile mu kɨlʉnga ɨkɨ pa vʉsumbe wa kʉvɨɨka 
ʉlʉnotsehetso. Baako! Nawʉ jɨlɨwo. Apeene, nditsile pa vʉsumbe wa kʉleeta 
ʉlʉsʉʉtɨngʼano, 

35manya nditsile pakʉta ʉdadaaje nʉ nswambe vasʉʉtɨngʼanage, ʉvanyina nʉ 
mwalɨve vasʉʉtɨngʼanage, vʉvʉle vʉle ʉkɨjyʉva nʉ nkamwanave 
vasʉʉtɨngʼanage. 

36Ikange, avalʉgʉ va muunu jʉviiva wʉ valya avaanu va mu nʼgati mu nyumba 
jya mwene. 

37Ʉmuunu ʉvaveetsaga ʉvɨ anʼganile ʉdadaaje evo ʉvanyina ʉkʉlʉtɨɨlɨla pa 
kʉngana ʉne, ʉjwa nanogelaniili kwane. Ikange, ʉvaveetsaga ʉvɨ anʼganile 
ʉnswambe evo ʉmwalɨve, ʉkʉlʉtɨɨlɨla pa kʉngana ʉne, ʉjwa namwene 
nanogelaniili kwane. 

38Ʉmuunu ʉvɨ nikɨtwɨka ɨkɨdamingʼanie kya mwene nʉ kʉngʼonga, 
nanogelaniili kwane. 

39Ʉmuunu ʉvaveetsaga ʉvɨ inogwa ʉkʉponia ʉwʉʉmi wa mwene, vɨ 
alawaambʉtsa. Ikange ʉmuunu ʉvaveetsaga ʉvɨ ikʉwaambʉtsa ʉwʉʉmi wa 
mwene pa kulongwi jyango, alavʉponia. 

Avaanu avalʉʉpɨlɨla ʉlʉhombo 
(Maliko 9:41) 

40“Ʉmuunu ʉvaveetsaga ʉvɨ ikʉvʉʉpɨlɨla ʉnyie, pwʉ iiva ikʉnnyʉpɨlɨla ʉne. 
Ikange, ʉvaveetsaga ʉvɨ ikʉnnyʉpɨlɨla ʉne, iiva ikʉmwʉpɨlɨla ʉDaada ʉvɨ 
ansuungʼile ʉne. 

41Ʉvaveetsaga ʉvɨ ikʉmwʉpɨlɨla ʉnyamalago pa kulongwi jya kʉta nyamalago, 
ʉNgʉlʉve alammomba ʉlʉhombo ndʉ lwa nyamalago. Ikange, ʉvaveetsaga ʉvɨ 
ikʉmwʉpɨlɨla ʉmuunu ʉnʼgolosu pamiiho ga Ngʉlʉve ʉlwakʉva inʼgolosu, 
ʉNgʉlʉve alammomba namwene ʉjwa ʉlʉhombo ndʉ lwa muunu ʉnʼgolosu. 

42Tsa jɨlweli ndikʉvavʉʉla ʉkʉta, ʉvaveetsaga ʉvɨ ikʉmpa, ndakɨve kɨkombe 
kya magasi amatsitsimu, mpamato mu vaanu ava avibedwa, pakʉva nkongi 
vango, ʉNgʉlʉve alammomba ʉlʉhombo lwa mwene.” 

Mataayo 11 

ɄYohana ʉMwotsi ikʉvasuungʼa avakongi va mwene kwa Yɨɨsʉ 

(Luuka 7:18-35) 

1ɄYɨɨsʉ wʉ amalile ʉkʉvamanyiisa avakongi va mwene kɨtsigo na vavɨlɨ (12) 
ikulongwi itso, akahega palya. Akalʉta kʉ vʉtsenge ʉvʉlɨ pongosu wa kʉ 
Galilaya kulʉmbɨlɨla nʉ kʉvamanyiisa avaanu ɨlimenyu lya Ngʉlʉve. 

2ɄYohana wʉ akʉngilwe mu kɨkʉngwa, alɨkʉpʉlɨka itsʉ ʉKɨlɨsiti aavombaga. 
Pwʉ akavasuungʼa avakongi va mwene kwa Yɨɨsʉ pakʉta vakambʉʉtse vate, 

3“Ʉve nda veeve Kɨlɨsiti ʉvɨ avanyamalago vaatsovile ʉkʉta aliitsa evo 
tʉmpʉlɨkɨlage ʉjyʉnge?” 

4Pwʉ ʉYɨɨsʉ akavaanda avakongi va Yohana valya akata, “Bɨhagi mukambʉʉle 
ʉYohana gooni ʉgwʉ mugaweene nʉ kʉpʉlɨka, 

5manya avabosu vilola, avalema vigenda, avanya bʉʉba vivalatsiwa, avatsivatsi 
vipʉlɨka, avaswe vitsʉʉka. Ikange, avagatsu vilʉmbɨlɨlwa ɨLivangɨli. 

6Inʼgatalʉsu ʉmuunu ʉvaveetsaga ʉvɨ nikɨpɨnza nʉʉne!” 

7Avakongi va Yohana wʉ vahegile apo, ʉYɨɨsʉ akatengʉla ʉkʉkɨvʉʉla ɨkɨpʉga 
kya vaanu ikulongwi tsa Yohana ʉMwotsi akata, “Ʉpwʉ mukalʉtiige kʉ 
lʉkɨnga, mukahʉʉvɨliige ʉkʉtsikʉmbona ʉmuunu ʉvɨ alɨ ndeeti? 
Mukahʉʉvɨliige ʉkʉmbona ʉmuunu ʉvɨ avyʉta ligʉgʉ ɨlyʉ lidepanika wʉ 
lipuulwa nɨ mepo? Baako, 

8lɨno mukalʉtiige kwilola ʉmuunu ʉvɨ alɨ ndeeti? Ʉmuunu ʉvɨ aswalile 
ɨmisabwa gya lʉtogo? Baako, avaanu aviswala ɨmisabwa gya lʉtogo vitaama mu 
nyumba itsa kɨkʉlʉdeeva. 

9Lɨno, pwʉ mukalʉtiige kwilola ʉmuunu ʉvɨ alɨ ndeeti? Mukahʉʉvɨliige 
ʉkʉmbona ʉnyamalago? Mukagolwise! Ndikʉvavʉʉla ʉkʉta ʉYohana 
nanyamalago vʉvʉle, apeene ʉjwa vɨ mbaha ʉkʉlʉtɨɨlɨla pa nyamalago. 

10Ʉjwa vɨ mwene ʉvɨ ʉVʉvɨge ʉVʉvalatse waavɨgilwe ndee ʉkʉkongana nʉ 
mwene, ‘Lola, ndikʉnsuungʼa ʉmbombi vango alongole paave, ʉjwa vɨ mwene 
inotsaaga ɨnzɨla jyave.’ 

11Tsa jɨlweli ndikʉvavʉʉla ʉkʉta, kʉ vaanu vooni, navoniiki ʉvaveetsaga ʉvɨ 
ʉmwene imbaha ʉkʉlʉtɨɨlɨla kwa Yohana ʉMwotsi. Napeene, ʉmuunu 
ʉvibedwa mu Lʉdeeva lwa Kʉkyanya, vɨ mbaha ʉkʉlʉtɨɨlɨla kwa Yohana. 

12Ʉkʉhʉma pa nsɨkɨ ʉgwʉ ʉYohana ʉMwotsi aalʉmbɨlɨlaga, ʉkʉsika ɨleelo, 
ʉLʉdeeva lwa Kʉkyanya luvoneka kʉ maka. Naveene avanya maka, vigela 
ʉkʉlʉkava kʉ maka. 

13Indagɨlo tsa Moose na vanyamalago vooni vaatsovile amalago ʉkʉsika pa 
nsɨkɨ ʉgwʉ ʉYohana aavoniike. 

14Lɨno mungave munogwa ʉkwɨdɨka amamenyu ga veene, pwʉ ndikʉvavʉʉla 
ʉkʉta ʉYohana vɨ vɨ Eliya ʉlya ʉvɨ aatsowaagwa ʉkʉta aliitsa. 

15Ʉvɨ ipʉlɨka, vɨ apʉlɨkage. 

16“Lɨno, ndɨvahwananie nɨ kɨki avaanu va kɨvʉmbʉkʉ ɨkɨ? Vahwaniine na 
vaana ʉwʉ vikina pa kɨvanza, pwʉ vikʉvavʉʉla avajyavo viita, 

17‘Lola, twavatovye isiwɨɨwɨ sya lʉhekelo, namwaneme! Twavɨmbye ʉlwɨmbo 
lwa lʉsʉsʉvalo, pange mulɨle!’ 

18Vʉvʉle vʉle wʉ mulɨwo najyʉnyie! ɄYohana ʉMwotsi ʉpwʉ iitsile, naalitsage 
pange kʉnywa, mukata, ‘Alɨ nɨ mepo ɨmbiivi.’ 

19Napeene, ʉne, ndɨ Mwana va Muunu nditsile, ndiilya nʉ kʉnywa ndʉwʉ 
vivomba avange, mwita, ‘Lola! Ʉjʉ nya mwojo ikange nʼgaatsi! Ikange 
immanyaani va vasangʉtsi va songo na vatulanongwa!’ Ʉweene ʉvʉmanyi 
vuvoneka mu mbombo tsa mwene.” 

Ʉvʉtsenge ʉwaamʼbeelile ʉYɨɨsʉ 
(Luuka 10:13-15) 

20Pwʉ ʉYɨɨsʉ akatengʉla ʉkʉvʉtanila ʉvʉtsenge ʉmwʉ aavombile isidego 
syongosu ʉlwakʉva avaanu va vʉtsenge ʉwa navaalaate imbiivi tsa veene 
akata, 

21“Muswe vʉvʉle ʉnyie nyɨ vaanu va vʉtsenge wa Kolazini, nʉʉnyie nyɨ va 
vʉtsenge wa Betisaida ʉlwakʉva isidego isyʉ ndɨvombile kwanyie, syale sive 
sivombiike mu vʉtsenge wa kʉ Tilo nʉ wa kʉ Sidoni, avaanu va mu vʉtsenge 
ʉwa vaale viweesa ʉkʉpela imbiivi. Vaale viweesa ʉkʉvonia ʉkʉpela imbiivi 
tsa veene kʉ nzɨla jya kʉswala amagunila nʉ kwɨbaka ɨlyela. 

22Lɨno, ndikʉvavʉʉla ʉkʉta pa kɨgono kya vʉhɨgi, ʉvʉpala waanyie vʉlaava 
vʉvaha, ʉkʉlʉtɨɨlɨla kʉ vʉpala wa vaanu va kʉ Tilo na va kʉ Sidoni. 

23Najyʉnyie nyɨ vaanu va mu Kapelenaumu, mukɨvona ʉkʉta mulasika 
kʉkyanya kwa Ngʉlʉve? Baako, najɨlaave ewo! ɄNgʉlʉve alaviisa ʉkʉsika kʉ 
vʉswe, manya isidego isikavombilwe kwanyie syale sive syavombilwe na mu 
vʉtsenge wa Sodoma, pwʉ ʉvʉtsenge ʉwa waale wiiva pwʉvʉle ʉkʉsika ɨleelo. 

24Lɨno ndikʉvavʉʉla ʉkʉta pa kɨgono kya vʉhɨgi, ʉvʉpala waanyie vʉlaava 
vʉvaha, ʉkʉlʉtɨɨlɨla kʉ vʉpala wa vaanu va kʉ Sodoma.” 

Kwa Yɨɨsʉ kwʉlʉle ʉlʉgatalʉko 
(Luuka 10:21-22) 

25Mu nsɨkɨ ʉgwa ʉYɨɨsʉ akatsova akata, “Gwe Daada, ʉve veeve Ntwa va 
kʉkyanya na paasi, ndikʉkʉsaana. Ndikʉkʉsaana ʉlwakʉva amamenyu aga 
ʉvasihile avaanu avanya lʉhala na vamanyi, apeene ʉvavoniitse avaanu ʉwʉ 
vikɨjisa nda vaana avadebe. 

26Ʉgolwise Daada, itso tsivye ndʉwʉ ʉnogilwe. 

27“ɄDaada vango amye syoni. Kange nakʉli ʉvɨ ammanyile ʉMwana, apeene 
jyʉ Daada mwene. Ikange, nakʉli ʉvɨ ammanyile ʉDaada, apeene jyʉ Mwana, 
nʉ muunu ʉvaveetsaga ʉvɨ ʉMwana inogwa ʉkʉmbonia. 

28“Mwitsage kwane ʉnyie nyɨ vooni nyɨ mugatatsiwa ikange mwɨtwɨkile 
ɨmitsigo ɨmitsito, ʉne jʉndikʉvapa ʉlʉgatalʉko. 

29Mwɨdɨke ʉkʉlongotsiwa nʉʉne ndɨ senga ɨjɨvegye ɨlijoki. Kange 
mumanyilage kwane, manya ʉne ndɨlɨ nʼdeke ikange ndɨlɨ nya lwɨjiso. Ɨlyo 
jʉlikʉvapelela muve nʉ lʉgatalʉko lwa jɨlweli mu numbula tsiinyo, 

30manya ɨlijoki lyango lyebeepe ʉkʉgega, ikange ʉntsigo gwango nagwene 
mwebeepe.” 

Mataayo 12 

ɄYɨɨsʉ nya vʉtavʉlɨlwa namu mu kɨgono kya Sabato 
(Maliko 2:23-28; Luuka 6:1-5) 

1Mu nsɨkɨ ʉgwa, ʉYɨɨsʉ na vakongi va mwene vaalʉtɨngʼiinie mu silɨmɨla sya 
ngano pa kɨgono kya Sabato. Wʉ vilʉtɨngʼania, avakongi va mwene vakɨpʉlɨka 
nzala. Pwʉ vakatengʉla ʉkʉdeenya isootso tsa ngano, valɨkʉsegeja nʉ kʉlya. 

2AVafalisayo wʉ vavaweene vivomba ɨlyo, vakambʉʉla ʉYɨɨsʉ vakata, “Lola, 
avakongi vaako vivomba ɨlyʉ mwiko ʉkʉvomba mu kɨgono kya Sabato!” 

3ɄYɨɨsʉ akavaanda akata, “Ndeeti, namwɨmbili mu Vʉvɨge ʉVʉvalatse ʉmwʉ 
aavombye ʉDavʉdi wʉ alɨ nɨ nzala paninie na vanine? 

4Iingye mu Vʉtaamo ʉVʉvalatse wa Ngʉlʉve, akalya ɨmikate ɨgyagavilwe gya 
mbombo jya Ngʉlʉve, ɨgyʉ ʉmwene na vanine navaatavʉlɨlwe ʉkʉlya, veene 
avateeketsi wʉ vaatavʉliilwe ʉkʉlya. 

5Evo namwɨmbili mu ndagɨlo ʉkʉta avateeketsi wʉ valɨ mu tembile videenya 
indagɨlo mu kɨgono kya Sabato, paninie nɨɨlyo ʉNgʉlʉve nikʉvavona ʉkʉta 
vanangi? 

6Lɨno ndikʉvavʉʉla ʉnyie ʉkʉta apa pwale ʉmbaha ʉkʉlʉtɨɨlɨla ɨtembile. 

7Mukaale muve muvʉmanyile ʉvʉlʉvʉlʉ wa mamenyu agiita, ‘Ndilonda ɨkɨsa 
kyene, nandilonda isyavʉpe,’ mukaale namuhɨgagi avaanu avanavatulili 
nongwa ɨjɨveetsaga, 

8manya ʉMwana va Muunu vɨ Mbaha va Sabato.” 
Ʉmuunu ʉnya kɨvoko ɨkɨsugujwike 

(Maliko 3:1-6; Luuka 6:6-11) 

9ɄYɨɨsʉ aahegile palya, akalʉta nʉ kwingila mu lisinagogi lya Vayahudi. 

10Mulya mu lisinagogi, aalemwo ʉmuunu mpamato ʉvɨ ɨkɨvoko kya mwene 
kyasugujwike. Ikange muumwa ʉmwa vaalemwo aVafalisayo ʉwʉ vaalondaga 
ʉwɨɨmɨlo wa kʉmwibata nʉ kʉmmɨlɨka ʉYɨɨsʉ pa vʉhɨgi. Avo vakambʉʉtsa 
vakata, “Ndeeti, indagɨlo tsitavʉla ʉkʉmponia ʉmuunu mu kɨgono kya Sabato?” 

11ɄYɨɨsʉ akavaanda akata, “Veeni ʉmuunu mwanyie ʉvɨ ɨngʼolo jya mwene 
jɨngagwɨle mu liguli pa kɨgono kya Sabato, paapalya, nakajiibate nʉ kʉjɨhʉmya? 

12Mbona ʉmuunu alɨ nʉ wɨɨmɨkiwa siitso ʉkʉlʉtɨɨlɨla ɨngʼolo! Ʉkʉkonga ɨlyo, 
indagɨlo tsa Ngʉlʉve tsitavʉla ʉkʉvomba inonu pa litsʉva lya Sabato.” 

13Pwʉ ʉYɨɨsʉ akambʉʉla ʉmuunu ʉlya ʉvɨ aale nɨ kɨvoko ɨkɨsugujwike akata, 
“Golosa ɨkɨvoko kyako.” Akagolosa, baaho kɨkapona kɨkava ndɨ kɨnge. 

14AVafalisayo avo vakahʉma kʉnzi, vakɨtsosanza ʉmwa kʉmʼbudila ʉYɨɨsʉ. 
Ʉmbombi ʉvɨ ahalilwe nʉ Ngʉlʉve 

15Wʉ ʉYɨɨsʉ alʉmanyile ʉkʉta aVafalisayo vigoka ʉkʉmʼbuda, akahega palya. 
Ɨkɨpʉga ɨkɨvaha kya vaanu kɨkankonga, ʉmwene akavaponia avatamu vooni. 

16Napeene, akavabeetsa valeke ʉkʉvavʉʉla avaanu avange ʉkʉta ʉmwene vɨ 
veeni. 

17ɄYɨɨsʉ aatsovile ewo pakʉta gavombeke ʉgwʉ ʉnyamalago ʉYesaya aavɨgile 
mu Vʉvɨge ʉVʉvalatse ʉkʉta, 

18“Lola, ʉjʉ vɨ mwene mbombi vango ʉvɨ ndɨmmalile, ʉnʼgane vango 
ʉvikʉjɨhovosa ɨnumbula jyango. Ndɨlampa amaka ga Mepo ʉMbalatse vango, 
pakʉta apʉlɨse ʉwajɨlweli wango kʉ sivʉmbʉkʉ syoni. 

19Nalakaningʼane na vaanu pange nalooveele navo, Ikange nakʉli ʉmuunu 
ʉvalapʉlɨka ɨlimenyu lya mwene mu mitawa. 

20Alaava nʼdeke kʉ vaanu avibedwa, alatembelengʼaniaga ʉwʉ lʉtokile, 
ʉkʉsika ʉpwʉ ʉwajɨlweli wa Ngʉlʉve vʉlavoneka. 

21Ikange, avaanu va sivʉmbʉkʉ syoni valahʉʉvɨlaga ɨlitaawa lya mwene.” 
ɄYɨɨsʉ nʉ Belizebuli 

(Maliko 3:20-30; Luuka 11:14-23) 

22Pwʉ avaanu vatʉnga vakiitsa kwa Yɨɨsʉ nʉ muunu ʉnya mepo ɨmbiivi. Ɨmepo 
ɨjyo jyampelye ʉkʉbosola nʉ kʉlemwa ʉkʉtsova. ɄYɨɨsʉ akamponia ʉmuunu 
ʉjwa, akatengʉla ʉkʉtsova nʉ kʉlola ikange. 

23Ɨkɨpʉga kya vaanu vakadega nʉ kʉvʉʉtsania vaveene vakata, “Ndeeti, ʉjʉ 
navɨ Mesiya, ʉMwana va nkʉlʉdeeva ʉDavʉdi?” 

24Napeene, aVafalisayo wʉ vapʉliike ago, vakata, “Ʉmuunu ʉjʉ iswɨma imepo 
imbiivi kʉ maka ga Belizebuli, ʉmbaha va mepo imbiivi tsyoni.” 

25ɄYɨɨsʉ aagamanyile amasaago ga veene aVafalisayo, akavavʉʉla akata, 
“Ɨngave avaanu va lʉdeeva lʉpamato vipalangʼana, pwʉ ʉlʉdeeva ʉlwa 
lutengejʉka nʉ kʉgwa. Ikange, ɨngave avaanu va vʉtsenge vʉpamato evo 
ɨnyumba mamato vipalangʼana, pwʉ vilekengʼana nʉ kʉhamba. 

26Ɨngave namwene ʉSetano iswɨma ʉSetano, ʉlʉdeeva lwa mwene lwiva 
lʉpalangʼiine. Pwʉ ʉlʉdeeva lwa mwene luveetsaga ndeeti? 

27Ɨngave mwita ʉne ndiswɨma imepo imbiivi kʉ maka ga Belizebuli, lɨno 
avakongi viinyo viswɨma kʉ maka gaani? Pa kulongwi ɨjyo avo wʉ valavahɨga 
ʉnyie. 

28Lɨno ʉne ndɨngave ndiswɨma imepo imbiivi kʉ nzɨla jya Mepo va Ngʉlʉve, 
pwʉ ʉLʉdeeva lwa Ngʉlʉve lʉviitsye ʉnyie. 

29Nakʉli ʉmuunu ʉviweesa ʉkwingila mu nyumba jya muunu ʉnya maka 
pakʉta apoke isiinu sya mwene kɨtsila kʉtala ankʉnge taasi. Lɨno angave 
ankʉngile ʉmuunu ʉnya maka ʉlya, iweesa ʉkʉpoka isyʉ silɨ mu nyumba jya 
mwene. 

30“Ʉmuunu ʉvaveetsaga ʉvɨ nalɨ paninie nʉʉne, ʉjwa ikʉngenda kʉnsana. 
Ikange, ʉmuunu ʉvaveetsaga ʉvɨ nilʉndamania avaanu paninie nʉʉne nʉ 
kʉvahɨlɨka kwa Ngʉlʉve, ikʉvajatsa. 

31Pa kulongwi ɨjyo ndikʉvavʉʉla ʉkʉta ʉNgʉlʉve iweesa ʉkʉvasyɨkɨla avaanu 
imbiivi tsa veene tsyoni nʉ kʉnʼdʉka ʉkwʉ vikʉmbombela aveene. Lɨno 
nalavasyɨkɨle avaanu ɨngave vikʉnʼdʉka ʉMepo ʉMbalatse. 

32Ikange ʉNgʉlʉve iweesa ʉkʉvasyɨkɨla avaanu ʉwʉ vikʉnʼdʉka ʉMwana va 
Muunu, napeene nalavasyɨkɨle avaanu valya ʉwʉ vikʉnʼdʉka ʉMepo 
ʉMbalatse mu nsɨkɨ ʉgʉ, evo ʉgukwitsa. 

Ʉmʼbɨkɨ gumanyikika kʉ seke itsʉ guhʉʉpa 
(Luuka 6:43-45) 

33“Ʉmʼbɨkɨ ʉnnonu guhʉʉpa iseke inonu, nʉ mʼbɨkɨ ʉmbiivi guhʉʉpa iseke 
imbiivi. Avaanu vikʉgʉmanya ʉmʼbɨkɨ ʉmwʉ gʉveelye ʉkʉkongana ni seke 
itsʉ guhʉʉpa. 

34Nyɨ vaana va nzoka ʉnyie! Muweesa ndeeti ʉkʉtsova amamenyu amanonu 
wʉ mulɨ vavejangi? Lola, ʉmuunu itsova ʉgwʉ gadɨgile mu numbula jya 
mwene. 

35Ʉmuunu ʉnnonu ihʉmya inonu ʉkʉhʉma mu kɨbaana kya nonu ɨkɨlɨ mu 
numbula jya mwene, namwene ʉmuunu ʉmbejangi ivomba ʉvʉvejangi 
ʉkʉhʉma mu kɨbaana kya vʉvejangi ɨkɨlɨ mu numbula jya mwene. 

36Napeene, ndikʉvavʉʉla ʉnyie ʉkʉta pa kɨgono kya vʉhɨgi, avaanu valɨpaala 
pavʉvalasu amamenyu amaviivi gooni ʉgwʉ vatsovile. 

37ɄNgʉlʉve alakʉvalɨla ʉkʉta ʉlɨ nʼgolosu ʉkʉkongana na mamenyu gaako 
amanonu evo alakʉhɨga ʉkʉta ʉlɨ nnangi ʉkʉkongana na mamenyu gaako 
amaviivi.” 

AVafalisayo vilonda ɨkɨmanyilo ʉkʉhʉma kʉkyanya 
(Maliko 8:11-12; Luuka 11:29-32) 

38Pwʉ aVafalisayo avange na vamanyisi va ndagɨlo vakambʉʉla ʉYɨɨsʉ vakata, 
“Gwe Mmanyisi, lʉnonu ʉvonie ɨkɨmanyilo ɨkivonia ʉkʉta ʉve wikile, ʉhʉmile 
kwa Ngʉlʉve.” 

39ɄYɨɨsʉ akavaanda akata, “Ɨkɨvʉmbʉkʉ kya vaanu avatulanongwa na 
valigu kilonda ɨkɨmanyilo! Nandɨkavavonie ɨkɨmanyilo ɨkɨveetsaga, apeene, 
jʉvikʉkɨvona ɨkɨmanyilo kɨpamato kyene ɨkyʉ ʉNgʉlʉve aavombile kʉ 
nyamalago ʉYoona, 

40manya ndʉwʉ ʉYoona aataamile isigono sidatu mu litumbu lya somba 
ɨmbaha, pakɨlo na pamuunyi, vʉvʉle vʉle najyʉne ndɨ Mwana va Muunu 
jʉnditaama isigono sidatu mu vʉguli. 

41Pa kɨgono kya vʉhɨgi avaanu va vʉtsenge wa Ninawi valɨɨma pa vaanu va 
kɨvʉmbʉkʉ ɨkɨ nʉ kʉvahɨga ʉkʉta vatulanongwa, manya aveene vaalaatile 
imbiivi tsa veene wʉ vapʉliike ɨlimenyu lya Ngʉlʉve ɨlyʉ aavalʉmbɨlye 
ʉYoona. Lɨno ndikʉvavʉʉla ʉnyie ʉkʉta apa pwale mpamato ʉvɨ mwene 
mbaha ʉkʉlʉtɨɨlɨla pa Yoona. 

42Pa kɨgono kya vʉhɨgi namwene ʉnkʉlʉdeeva ʉnʼdala va kɨlʉnga kya Sheba 
alɨɨma nʉ kʉvahɨga avaanu va kɨvʉmbʉkʉ ɨkɨ ʉkʉta vatulanongwa, manya 
ʉmwene aahʉmile kʉ kɨlʉnga kya kʉvʉtale pakʉta iitse apʉlɨhɨtse imanyiiso 
tsa lʉhala lwa nkʉlʉdeeva ʉSolomoni. Lɨno ndikʉvavʉʉla ʉnyie ʉkʉta apa 
pwale mpamato ʉvɨ ʉmwene mbaha ʉkʉlʉtɨɨlɨla pa Solomoni.” 

Imanyiiso tsa kulongwi tsa mepo imbiivi 
(Luuka 11:24-26) 

43ɄYɨɨsʉ akagendelela ʉkʉtsova akata, “Ɨmepo ɨmbiivi wʉ jɨhʉmile mu muunu, 
jibɨha ʉmwonu ʉmutsila magasi kulonda apoonu pa kʉgatalʉka, napeene 
najikʉpavona. 

44Pwʉ jiita, ‘Jʉndikilivuka kʉ nyumba jyango ɨjyʉ ndɨkahʉmile.’ Ɨngave 
jikilivuka mulya, jikʉjɨvona ɨnyumba ɨjyo jɨvʉla muunu, ɨkuunilwe ikange 
jɨnotsiiwe vʉnonu, 

45jilʉta kutoola imepo imbiivi itsinge lekelakʉpamato (7) itsʉ mbejangi 
ʉkʉlʉtɨɨlɨla ɨjyene. Imepo tsyoni itsi, tsikwingila mu muunu ʉjwa nʉ kʉtaama 
mu mwene. Pwʉ ʉvʉtaamo wa muunu ʉjwa wa lɨno wiiva vʉviivi ʉkʉlʉtɨɨlɨla 
ʉwʉ akaale nawo pa vʉtengʉlɨlo. Wʉ jɨlaava ewo nakʉ kʉ vaanu va kɨvʉmbʉkʉ 
ɨkɨvejangi ɨkɨ.” 

Ʉvanyina na vanuuna va Yɨɨsʉ wʉ vaani? 
(Maliko 3:31-35; Luuka 8:19-21) 

46Wʉ ʉYɨɨsʉ apitsiige itsova nɨ kɨpʉga kya vaanu, ʉnsɨkɨ gʉʉgʉlya gʉlya 
vakiitsa ʉvanyina na vanunaave va Yɨɨsʉ ʉpwʉ aale ʉmwene. Vakɨɨma kʉnzi 
kʉ nyumba, valɨkʉnogwa ʉkʉtsova nave. 

47Pwʉ ʉmuunu mpamato akambʉʉla akata, “Ʉjyʉva vaako na vanunaavo 
vɨmile kʉnzi, vilonda ʉkʉtsova nʉʉve.” 

48Ʉmwene ʉYɨɨsʉ akamwanda akata, “Ʉjyʉva vango vyalɨku? Na vanuuna 
vango wʉ valɨku?” 

49Akagolosa ɨkɨvoko ʉkʉlotsa kʉ vakongi va mwene, akata, “Lola, ʉjyʉva na 
vanuuna vango wʉ ava, 

50manya ʉmuunu ʉvaveetsaga ʉvɨ ivomba ʉgwʉ ʉDaada vango ʉvɨ alɨ 
kʉkyanya inogwa, ʉjwa vɨ mwene innuna vango, immaatsa vango ikange vɨ 
jyʉva vango.” 

Mataayo 13 

Ɨkɨhwananitso kya ndahambeju 
(Maliko 4:1-9; Luuka 8:4-8) 

1Pa kɨgono kɨɨkyo, ʉYɨɨsʉ akahʉma mu nyumba jɨlya, akalʉta akataama kʉ 
lʉkanzimbale kʉ nyanza jya Galilaya. 

2Ɨkɨpʉga ɨkɨvaha kya vaanu kɨkiitsa nʉ kʉlʉndamana ʉpwʉ aale ʉYɨɨsʉ, pwʉ 
ʉmwene akatoga mu waato nʉ kʉtaama ʉmwa. Avaanu valya vakatsiga vɨmile 
mu lʉkanzimbale lwa nyanza. 

3ɄYɨɨsʉ akavavʉʉla isiinu syongosu kʉ nzɨla jya sihwananitso akata, “Aalekwo 
ʉndahambeju mpamato ʉvɨ aalʉtile kuvyala ɨmbeju jya mwene mu kɨlɨmɨla. 

4Wʉ ivyala, ɨmbeju ɨjyɨnge jɨkagwa mu nzɨla, isidege sikiitsa sikahola sikamala. 

5Ɨmbeju ɨjyɨnge jɨkagwa pakyanya pa lʉnalaawe ʉlʉtsila mmanga mwongosu. 
Ɨmbeju ɨjyo jɨkamela ngʼaningʼaani ʉlwakʉva ʉmmanga gwale idebe. 

6Ɨlitsʉva wʉ livala, ɨmbeju ɨjyo jɨkajogotoka nʉ kwʉma ʉlwakʉva ɨmilela gya 
jyene nagyɨtoteke paasi siitso. 

7Ɨmbeju ɨjyɨnge jɨkagwa mu mitwinyo. Wʉ ɨmitwinyo ɨgyo gɨkʉlile, 
gɨkahologotetsa ɨmbeju ɨjyo. 

8Ɨmbeju ɨjyɨnge jɨkagwa mu mmanga ʉnnonu, jɨkamela nʉ kʉkʉla vʉnonu. Wʉ 
jɨdʉlwike, ɨjyɨnge jɨkava ni seke ʉndeevʉlʉ mpamato (100), ɨjyɨnge jɨkava ni 
seke isitsigo ntanato (60), ikange ɨjyɨnge jɨkava ni seke isitsigo sidatu (30). 

9Ʉmuunu ʉvaveetsaga ʉvɨ ipʉlɨka, vɨ apʉlɨkage!” 
Ʉvʉsumbe wa Yɨɨsʉ wa kʉtsovela mu sihwananitso 

(Maliko 4:10-12; Luuka 8:9-10) 

10Avakongi va Yɨɨsʉ vakahegelela, vakambʉʉtsa vakata, “Kɨki wʉ witsova na 
vaanu vutsovela mu sihwananitso?” 

11Akavaanda akata, “ɄNgʉlʉve avapye ʉnyie ʉkʉgamanya agalɨ kʉvʉtiitu pa 
kulongwi tsa Lʉdeeva lwa mwene, lɨno avaanu avo navapeevilwi ʉkʉgamanya 
gooni ago, 

12manya ʉmuunu ʉvaveetsaga ʉvɨ atsimanyile ikulongwi tsa Lʉdeeva lwa 
Kʉkyanya, ʉNgʉlʉve jiikʉmpa ʉkʉlʉmanya nʉ kʉlʉtɨɨlɨla. Ʉmuunu 
ʉvaveetsaga ʉvɨ nalʉmanyili, ʉNgʉlʉve ihetsa nakwene ʉkʉlʉmanya kwa 
mwene ʉkʉdebe ʉkwʉ alɨ nakwo. 

13Ɨlɨ lyʉ lɨmmelye ʉne ndɨtsovelage mu sihwananitso wʉ nditsova na veene, 
manya vilola itsʉ ndivomba, lɨno navikʉtsitʉga, vipʉlɨka itsʉ nditsova, lɨno 
navikʉtsimanya. 

14Aga givombeka kʉ veene pakʉta gakwɨle ʉgwʉ ʉnyamalago ʉYesaya aavɨgile 
akata, ‘Jɨlweli ʉkʉpʉlɨka mulapʉlɨkaga, lɨno namulatsimanyage. Jɨlweli ʉkʉlola 
mulalolaga, lɨno namulatʉgage. 

15Lola, inumbula tsa vaanu ava tsikiliitye, imbʉlʉkʉtʉ tsa veene natsipʉlɨka, 
amiiho ga veene vagabungile, pakʉta galeke ʉkʉlola, imbʉlʉkʉtʉ tsa veene 
tsileke ʉkʉpʉlɨka, ikange inumbula tsa veene tsileke ʉkʉlʉmanya, vagela 
vikwandʉka pakʉta ndɨvapoke.’ 

16“Lɨno mulɨ vagatalʉsu ʉnyie, ʉlwakʉva amiiho giinyo gilola ikange 
imbʉlʉkʉtʉ tsiinyo tsipʉlɨka. 

17Jɨlweli ndikʉvavʉʉla ʉkʉta vaalekwo avanyamalago vongosu na vavalatse 
ʉwʉ gwanogaga ʉkʉtsivona itsʉ mukʉtsivona ʉnyie, lɨno navaatsivone. 
Gwanogaga ʉkʉpʉlɨka itsʉ mupʉlɨka ʉnyie, lɨno navaatsipʉlɨke. 

ɄYɨɨsʉ ilʉvʉla ikulongwi tsa kɨhwananitso kya ndahambeju 
(Maliko 4:13-20; Luuka 8:11-15) 

18“Lɨno ʉnyie pʉlɨhɨtsi ɨkitsowa mu kɨhwananitso ɨkyo ɨkya ndahambeju. 

19Ʉmuunu ʉvaveetsaga ʉvɨ ipʉlɨka ɨlimenyu lya Ngʉlʉve lɨno nikʉlɨmanya, 
ʉSetano ikwitsa nʉ kʉlɨhetsa ɨlimenyu ɨlyo ɨlyʉ ʉNgʉlʉve avyalile mu numbula 
jya mwene. Ʉmuunu ʉjwa ihwananitswa nɨ mbeju ɨjyʉ jyague mu nzɨla. 

20Ɨmbeju ɨjyague pakyanya pa lʉnalaawe ʉlʉtsila mmanga mwongosu, 
jihwananitswa nʉ muunu ʉvɨ ipʉlɨka ɨlimenyu lya Ngʉlʉve, ikʉlyʉpɨlɨla baaho 
kʉ lʉhekelo. 

21Lɨno ʉlwakʉva ɨlimenyu ɨlyo liiva lɨtsila milela gya kwɨtoteka mu nʼgati mu 
mwene, liivemwo kʉ nsɨkɨ nsupi vʉvʉle. Ɨngave ʉvʉkʉvɨlwa evo ʉvʉpala 
vukʉmwitsila pa kulongwi jya limenyu lya Ngʉlʉve, baaho ikʉlɨleka. 

22Ɨmbeju ɨjyague pa mitwinyo, jihwananitswa nʉ muunu ʉvɨ ipʉlɨka ɨlimenyu 
lya Ngʉlʉve. Lɨno pa kulongwi jya lʉtʉngʉtsiimo lwa siinu sya wʉʉmi ʉvʉ, 
ʉkʉsyowa nʉ vʉnogwe wa vʉmosu, gooni ago gihologotetsa ɨlimenyu pakʉta 
lɨlemwe ʉkʉhʉʉpa iseke. 

23Ɨmbeju jɨlya ɨjyague pa mmanga ʉnnonu, jihwananitswa na vaanu avipʉlɨka 
ɨlimenyu lya Ngʉlʉve nʉ kʉlɨmanya. Ʉmuunu ʉjyʉnge ihʉʉpa iseke ʉndeevʉlʉ 
mpamato (100), ʉjyʉnge isitsigo ntanato (60), ʉjyʉnge isitsigo sidatu (30).” 

Ɨkɨhwananitso kya maanu nɨ ngano 

24ɄYɨɨsʉ akavavʉʉla ɨkɨhwananitso ɨkɨnge akata, “ɄLʉdeeva lwa Kʉkyanya 
lʉhwaniine nʉ muunu ʉvɨ aavyalile ɨmbeju ɨnonu mu kɨlɨmɨla kya mwene. 

25Lɨno wʉ avaanu vooni vagoneelye, ʉndʉgʉ va mwene akiitsa akavyala 
amaanu mu kɨlɨmɨla ɨkyo, akalʉta. 

26Wʉ ɨngano ɨjyo jɨmelile nʉ kʉtengʉla ʉkʉhʉʉpa iseke, amaanu ago nageene 
gakamela. 

27Avavombi va mwenekɨlɨmɨla vakiitsa kukʉmbʉʉtsa vakata, ‘Gwe ntwa, 
tʉlʉmanyile ʉkʉta ʉkavyalile ɨmbeju ɨnonu mu kɨlɨmɨla kyako, pwʉ lɨno 
amaanu ago gahʉmile ndaku?’ 

28Akavaanda akata, ‘Ʉndʉgʉ vɨ mwene avombile itsi.’ Avavombi va mwene 
vakambʉʉtsa vakata, ‘Ndeeti vunogwa tʉlʉte tʉkanyape?’ 

29Ʉmwene akata, ‘Baako, muleke ʉkʉnyapa ʉlwakʉva mungave mwinyapa 
amaanu ago, muweesa ʉkʉnyapa paninie nɨ ngano. 

30Sileki syoni sikʉlage paninie ʉkʉsika pa nsɨkɨ gwa kʉbena. Pa nsɨkɨ ʉgwa, 
ndɨlavavʉʉla avabeni ʉkʉta valʉndamanie taasi amaanu ago nʉ kʉkʉnga mu 
sikosa sikosa pakʉta ganyianywe. Apeene ɨngano valʉndamanie nʉ kʉhwanga 
mu kɨbaana kyango.’ ” 

Ɨkɨhwananitso kya mbeju jya libɨkɨ ɨlilongoti 
(Maliko 4:30-32; Luuka 13:18-19) 

31ɄYɨɨsʉ akavavʉʉla ɨkɨhwananitso ɨkɨnge akata, “ɄLʉdeeva lwa Kʉkyanya 
lʉhwaniine nɨ mbeju ɨjya libɨkɨ ɨlilongoti ɨjyʉ ʉmuunu aavyalile mu kɨlɨmɨla kya 
mwene. 

32Ɨmbeju ɨjɨ ndebe siitso ʉkʉlʉtɨɨlɨla imbeju itsinge tsyoni, apeene wʉ 
jɨvyalilwe, jimela nʉ kʉkʉla nʉ kʉva libɨkɨ livaha ʉkʉlʉtɨɨlɨla gooni mu kɨlɨmɨla. 
Ɨmbeju ɨjyo jiiva mʼbɨkɨ ʉmbaha ʉgwʉ isidege sikwitsa nʉ kʉtsenga ʉwaaswa 
mu magɨka tsa gwene.” 

Ɨkɨhwananitso kya kɨlʉve 
(Luuka 13:20-21) 

33ɄYɨɨsʉ akavavʉʉla ɨkɨhwananitso ɨkɨnge akata, “ɄLʉdeeva lwa Kʉkyanya 
lʉhwaniine nɨ kɨlʉve ɨkyʉ ʉnʼdala mpamato aatoolile, akasyogela mu nkate 

gwa madebwe gadatu ga vʉhevete. Wʉ asyogye, ɨkɨlʉve kɨlya kɨkatotsa ʉnkate 
gwoni.” 

Ʉvʉsumbe wa Yɨɨsʉ wa kʉtsovela mu sihwananitso 
(Maliko 4:33-34) 

34ɄYɨɨsʉ aakɨvʉʉlaga ɨkɨpʉga kya vaanu ago gooni kʉ nzɨla jya sihwananitso. 
Naatsovage ɨkɨveetsaga kʉ veene kɨtsila kʉtsovela mu kɨhwananitso. 

35Ago gaavombiike pakʉta ɨlimenyu lɨlya ɨlyʉ aatsovile ʉnyamalago lɨvombeke 
ʉkʉta, Ndɨlatsovaga na vaanu kʉ nzɨla jya sihwananitso. Ndɨlavavʉʉla ʉgwʉ 
gasihamiike ʉkʉhʉma ʉpwʉ ʉNgʉlʉve aapelile ɨkɨlʉnga. 

ɄYɨɨsʉ ilʉvʉla ɨkɨhwananitso kya maanu nɨ ngano ɨjikʉla 

36Pwʉ ʉYɨɨsʉ akɨlaga kʉ kɨpʉga kya vaanu ɨkyo, akiingila mu nyumba. 
Avakongi va mwene vakiitsa, vakatsova vakata, “Tʉlʉvʉlɨle ɨkitsowa mu 
kɨhwananitso kɨlya ɨkya maanu agaale paninie nɨ ngano mu kɨlɨmɨla.” 

37ɄYɨɨsʉ akavaanda akata, “Ʉmuunu ʉlya ʉvɨ aavyalile ɨmbeju ɨnonu 
ihwananitswa nʉ Mwana va Muunu. 

38Ɨkɨlɨmɨla kɨlya kihwananitswa nɨ kɨlʉnga, ɨmbeju ɨnonu jɨlya jihwananitswa 
na vaanu va Lʉdeeva lwa Ngʉlʉve, amaanu galya gihwananitswa na vaanu va 
ntavangwa ʉlya. 

39Ʉndʉgʉ ʉvɨ iitsile kuvyala amaanu, ihwananitswa nʉ Setano. Ʉkʉbena 
kuhwananitswa nɨ kɨgono kya vʉsililo, ɨkya vʉhɨgi wa kɨlʉnga. Avabeni 
vihwananitswa na vasuungʼwa va Ngʉlʉve. 

40Ndʉwʉ avavombi avalɨ mu kɨlɨmɨla vinyapa nʉ kʉnyianya amaanu mu 
mwoto, wʉ jɨlaava pa kɨgono kya vʉsililo, ɨkya vʉhɨgi wa kɨlʉnga. 

41ɄMwana va Muunu alavasuungʼa avasuungʼwa va mwene pakʉta 
vavalʉndamanie ʉkʉhʉma mu Lʉdeeva lwa mwene avaanu vooni ʉwʉ 
vikʉvajatsa avajyavo pakʉta vavombage imbiivi, paninie na vatulanongwa 
vooni. 

42Avasuungʼwa avo valavataaga avaanu vooni avo mu mwoto gwa sikutsooni 
ʉmwʉ valalɨlaga nʉ kʉgadʉtsa amiino kʉ nongwa jya lʉvavo ʉlʉlʉti. 

43Pwʉ avaanu vooni ʉwʉ vanogye pamiiho ga Ngʉlʉve, valangʼaalaga ʉta 
litsʉva mu Lʉdeeva lwa mwene. Ʉmuunu ʉvaveetsaga ʉvɨ ipʉlɨka, vɨ 
apʉlɨkage! 

Isihwananitso sya kʉtwela ɨkɨɨnu ɨkɨlʉti 

44“ɄLʉdeeva lwa Kʉkyanya luhwananitswa nɨ kɨɨnu ɨkɨlʉti siitso ɨkyʉ 
kyasihilwe mu kɨlɨmɨla. Wʉ ʉmuunu mpamato akɨtwelile mulya, akasiha 
vʉnonu. Pwʉ kʉ lʉhekelo, akabɨha akagʉtsa isiinu syoni isyʉ aale nasyo, 
akagʉla ɨkɨlɨmɨla ɨkyo. 

45“Ikange, ʉLʉdeeva lwa Kʉkyanya luhwananitswa nʉ muunu ʉntsuluusi ʉvɨ 
aalʉtile kulonda ɨliganga ɨligʉtsiwa kʉ ndalama nyongosu siitso. 

46Wʉ alɨweene, akabɨha kugʉtsa ɨkyʉma kyoni ɨkyʉ aale nakyo, akiitsa akagʉla 
ɨliganga ɨlyo. 

Ɨkɨhwananitso kya nsʉngʉlʉ 

47“Ikange, ʉLʉdeeva lwa Kʉkyanya luhwananitswa nʉ nsʉngʉlʉ ʉgwʉ 
avalovasomba vaalahile mu nyanza. Wʉ valahile, ʉnsʉngʉlʉ ʉgwa gʉkakʉka 
isiinu syongosu. 

48Wʉ ʉnsʉngʉlʉ ʉgwa gʉdɨgile, avalovasomba vakagʉkwegela kʉ 
lʉkanzimbale lwa nyanza. Pwʉ vakataama paasi nʉ kʉlʉndamania isomba 
inonu mu sitʉndʉ, nʉ kʉtaaga syoni isyʉ nasinogiili. 

49Wʉ jɨlaava ewo pa kɨgono kya vʉsililo, ɨkya vʉhɨgi wa kɨlʉnga. Avasuungʼwa 
va Ngʉlʉve valiitsa nʉ kʉvalekengʼania avaanu avatulanongwa kʉ valya 
avanogye pamiiho ga Ngʉlʉve. 

50Avasuungʼwa avo valavataaga avatulanongwa mu mwoto gwa sikutsooni 
ʉmwʉ valalɨlaga nʉ kʉgadʉtsa amiino kʉ nongwa jya lʉvavo ʉlʉlʉti.” 

ɄYɨɨsʉ imanyiisa ikulongwi tsa manyiiso iimya ni ndaala 

51ɄYɨɨsʉ akavavʉʉtsa avakongi va mwene akata, “Ndeeti, mukʉtsimanya 
tsyoni itsi itsʉ ndɨvavʉʉlile?” Aveene vakamwanda vakata, “Tukʉtsimanya.” 

52Pwʉ ʉmwene akavavʉʉla akata, “Lɨno ʉmmanyisi va ndagɨlo tsa Moose 
ʉvaveetsaga ʉvɨ iiva nkongi mu Lʉdeeva lwa Kʉkyanya, ihwananitswa nʉ 
mwenenyumba ʉvɨ ihʉmya mu kɨbaana kya mwene isiinu isipya ni silaala.” 

ɄYɨɨsʉ vikʉmʼbeela kʉ myave 
(Maliko 6:1-6; Luuka 4:16-30) 

53ɄYɨɨsʉ wʉ amalile ʉkʉtsova isihwananitso isyo, akahega, alɨkʉlʉta kʉ 
myavaavo. 

54Wʉ asiike mu vʉtsenge wa kʉ myave, akatengʉla ʉkʉvamanyiisa avaanu mu 
masinagogi ga veene. Avaanu avo vakadega nʉ kʉvʉʉtsania valɨkʉta, “Ʉmuunu 
ʉjʉ alʉweene ndaku ʉlʉhala ʉlʉ nʉ vʉtavʉlɨlwa wa kʉvomba isidego isi? 

55Ʉjʉ navɨ nswambe va selemala? Ndeeti, ɨlitaawa lya vanyina nalyʉ lɨlya ɨlyʉ 
tukʉtambʉla twita Maliyamu? Ndeeti, avanunaave nawʉ valya ʉYakobo, 
ʉYusufu, ʉSimoni nʉ Yuuda? 

56Ndeeti, avahaatsave nawʉ valya ʉwʉ tutaama paninie navo? Pwʉ lɨno akavile 
ndaku gooni aga?” 

57Pwʉ vakabeela ʉkʉmwɨdɨka. Ʉmwene ʉYɨɨsʉ akavavʉʉla akata, 
“Ʉnyamalago ikwɨmɨkiwa na vaanu kwoni ʉkʉveetsaga, peene nikwɨmɨkiwa na 
vaanu va mu vʉtsenge wa mwene na valɨ mu nyumba jya mwene.” 

58ɄYɨɨsʉ wʉ aweene navikʉmwɨdɨka, naavombe isidego syongosu ʉkʉ. 

Mataayo 14 

ɄYohana ʉMwotsi ibudwa 
(Maliko 6:14-29; Luuka 9:7-9) 

1Mu nsɨkɨ ʉgwa ʉnkʉlʉdeeva ʉHelode akapʉlɨka itsʉ ʉYɨɨsʉ aavombaga. 

2Pwʉ akavavʉʉla avavombi va mwene akata, “Ʉjwa vɨ Yohana ʉMwotsi ʉvɨ 
aabudilwe, atsʉʉkile ʉkʉhʉma kʉ vaswe. Ɨlɨ lyʉ lɨmpelye ave na maka ga 
kʉvomba isidego ndiisi.” 

3ɄHelode aatsovile ewo ʉlwakʉva pa vʉtengʉlɨlo aamalile ʉkʉmwibata 
ʉYohana, akankʉnga nʉ kʉmwingitsa mu kɨkʉngwa. Aankʉngile pa kulongwi 
jya Helodiya ʉvɨ pa vʉtengʉlɨlo aale nʼdala va nnunaave ʉFilipo, 

4manya ʉYohana alɨkʉmbʉʉla ʉHelode alɨkʉta, “Mwiko pamiiho ga Ngʉlʉve 
ʉkʉntoola ʉnʼdala ʉjʉ.” 

5Pwʉ ʉHelode alɨkʉlonda ɨnzɨla jya kʉmʼbuda ʉYohana, lɨno alɨkʉdwada 
avaanu pakʉva vaamwɨdɨkaga ʉYohana ʉMwotsi ʉkʉta nyamalago. 

6Wʉ kɨsiike ɨkɨgono kya kʉkʉmbʉka ʉkʉholwa kwa nkʉlʉdeeva ʉHelode, 
ʉmwalɨve va Helodiya akanema pavʉlongolo pa vahenza. 

7Wʉ anemile, ʉHelode akahovoka siitso nʉ kwɨjyɨga ʉkʉmpa ɨkɨveetsaga ɨkyʉ 
ʉmwalɨve ʉjwa jiikʉnʼdoova. 

8Lɨno, kʉ nongwa jya kʉsongwa nʉ vanyina, ʉmwalɨve ʉjwa akambʉʉla 
ʉHelode akata, “Ndidoova ʉʉme apa mu libeseni ʉntwe gwa Yohana ʉMwotsi.” 

9Ʉnkʉlʉdeeva akasʉsʉvala siitso. Napeene, kʉ nongwa jya lwɨjyɨgo ʉlwʉ 
aalʉtsovile pavʉlongolo pa vahenza valya, akalagɨla ʉkʉta ʉmwalɨve ʉjwa 
apeewe ɨkyadoovile. 

10Pwʉ ʉHelode akansuungʼa ʉmuunu mpamato alʉte nʉ kʉdumula ʉntwe gwa 
Yohana mu kɨkʉngwa. 

11Ʉmuunu ʉlya akiitsa nʉ ntwe gwa Yohana mu libeseni nʉ kʉmpa ʉmmɨnza 
ʉjwa, namwene akampa ʉvanyina. 

12Kʉ vʉmalɨlo, avakongi va Yohana vakalʉta kutoola ʉnsimba nʉ kʉsɨɨla. Pwʉ 
vakalʉta kukʉmbʉʉla ʉYɨɨsʉ tsyoni itsʉ tsyavombiike. 

ɄYɨɨsʉ iliisa avaanu avaelufu vahaano 
(Maliko 6:30-44; Luuka 9:10-17; Yohana 6:1-14) 

13ɄYɨɨsʉ wʉ apʉliike tsyoni itso, akahega palya nʉ waato akabɨha apoonu 
apatsila vaanu, pakʉta ɨjyekele. Napeene, avaanu wʉ vapʉliike, vakagenda lwa 
silʉnde ʉkʉhʉma mu vʉtsenge ʉvʉ nʉʉvʉ, vakakonga ʉkwʉ aale ʉYɨɨsʉ. 

14Wʉ ikile mu waato, akakɨvona ɨkɨpʉga ɨkɨvaha kya vaanu, akavakolela ɨkɨsa 
nʉ kʉvaponia isitamu sya veene. 

15Wʉ vʉhue, avakongi va Yɨɨsʉ vakiitsa vakambʉʉla vakata, “Apoonu apa 
ʉpwʉ tʉlɨpwo lʉkɨnga, ɨkɨlo jɨhegelye. Lʉnonu ʉvatavʉle avaanu ava pakʉta 
valʉte vakɨgʉlɨle isyakʉlya kʉ matsumbe.” 

16ɄYɨɨsʉ akavaanda akata, “Napanogiili valʉte. Muvape ʉnyie ɨkyakʉlya.” 

17Aveene vakamwanda vakata, “Tʉlɨ nɨ mikate gɨhaano vʉvʉle ni somba ivɨlɨ.” 

18ɄYɨɨsʉ akavavʉʉla akata, “Mwitse nasyo kwane.” 

19Pwʉ akavalagɨla avaanu valya ʉkʉta vataame pa lʉhamba. Akatoola ɨmikate 
ɨgyo gɨhaano ni somba itso ivɨlɨ, akalola kʉkyanya, akasaana kwa Ngʉlʉve. 
Akamenyulania, akavapa avakongi va mwene. Pwʉ aveene avakongi 
vakavagavɨla avaanu. 

20Avaanu vooni vakalya, vakiiguta. Kʉmbele, avakongi va mwene 
vakalʉndamania amasigalɨlo nʉ kʉdɨtsa isitʉndʉ kɨtsigo na sivɨlɨ (12). 

21Avaanu avaalie ɨkyakʉlya ɨkyo, vaale avagoosi avaelufu vahaano (5,000) 
kɨtsila kʉvalɨla avadala na vaana. 

ɄYɨɨsʉ igenda pakyanya pa nyanza 
(Maliko 6:45-52; Yohana 6:15-21) 

22Baaho ʉYɨɨsʉ akavalagɨla avakongi va mwene ʉkʉta viingile mu waato, 
valongole ʉkʉbɨha kʉ mwambo jya nyanza jya Galilaya wʉ ʉmwene ikɨlaga kʉ 
kɨpʉga kya vaanu. 

23Wʉ amalile ʉkwɨlaga, ʉYɨɨsʉ akatoga mwene kʉ kɨdugala akave apoonu pa 
kwɨjyekela pakʉta ɨsaje kwa Ngʉlʉve. Wʉ vʉhue, akava apitsiige alɨ kʉ 
kɨdugala mwene. 

24Ʉnsɨkɨ ʉgwa, ʉwaato ʉmwʉ vaale avakongi va mwene vʉkava vʉsiike pagati 
pa nyanza. Amajɨga galɨkʉvʉtova siitso ʉlwakʉva ʉnkuluguuto ʉnkali 
gwakuluguutaga, gʉlɨkʉvasiga aveene. 

25Ʉnsɨkɨ wʉ tsivɨka ingʼʉkʉ, ʉYɨɨsʉ akiitsa ʉpwʉ avakongi va mwene vaale, 
kʉnʉ igenda pakyanya pa nyanza. 

26Avakongi avo wʉ vambwene igenda pakyanya pa nyanza, vakadwada siitso 
nʉ kwoveela vakata, “Ɨlisyʉka!” 

27Baaho ʉYɨɨsʉ akavavʉʉla akata, “Mwɨkangatse inumbula, neene. Muleke 
ʉkʉdwada.” 

28ɄPetulo akamwanda akata, “Gwe Ntwa, ʉngave veeve jɨlweli, innavʉle ʉne 
ndɨgende pakyanya pa magasi ndiitse kwave.” 

29ɄYɨɨsʉ akamwanda akata, “Itsaga.” Pwʉ ʉPetulo akiika mu waato ʉwa, 
akatengʉla ʉkʉgenda pakyanya pa magasi wʉ ibɨha kwa Yɨɨsʉ. 

30Lɨno ʉnkuluguuto ʉnkali wʉ gukʉnkuluga, ʉPetulo akadwada siitso. 
Akatengʉla ʉkʉdwiviila mu magasi, akakoola akata, “Gwe Ntwa, immoke!” 

31Baaho, ʉYɨɨsʉ akagolosa ɨkɨvoko, akamwibata, akambʉʉla akata, “Gwe vɨnya 
lwɨdɨko lʉdebe ʉve, kɨki vusinaana?” 

32ɄYɨɨsʉ nʉ Petulo wʉ vingye mu waato, ʉnkuluguuto ʉgwa gʉkalitama. 

33Pwʉ avakongi avaale mu waato, vakasugama paasi vakata, “Tsa jɨlweli, ʉve 
veeve Mwana va Ngʉlʉve!” 

ɄYɨɨsʉ ikʉvaponia avatamu kʉ Genesaleti 
(Maliko 6:53-56) 

34ɄYɨɨsʉ na vakongi va mwene wʉ valowiike ɨnyanza jya Galilaya, vakasika mu 
kɨlʉnga kya Genesaleti. 

35Avaanu va mu kɨlʉnga ɨkyo wʉ valʉmanyile ʉkʉta vɨ Yɨɨsʉ, vakavasuungʼa 
avaanu kupʉlɨsa ikulongwi tsa mwene imbasu tsyoni. Pwʉ avaanu vakiitsa 
navo avatamu vooni kʉ mwene. 

36Vakanʼdoova ʉkʉta avatavʉle avatamu ʉkwabaasa kwene ʉvʉsivilo wa 
misabwa gya mwene. Lola, avatamu vooni avaabaasiitse, vaaponile. 

Mataayo 15 

Ʉkʉkonga inyiiho tsa vanyienya 
(Maliko 7:1-23) 

1Pwʉ vaninie mu Vafalisayo na vamanyisi va ndagɨlo ʉkʉhʉma kʉ Yelusalemu, 
vakiitsa kwa Yɨɨsʉ, vakambʉʉtsa vakata, 

2“Kɨki avakongi vaako navikonga inyiiho itsʉ avanyienya viitu vaatʉlekye? 
Lola, viilya ɨkyakʉlya kɨtsila kʉpuguha isivoko sya veene!” 

3ɄYɨɨsʉ akavaanda akata, “Kɨki najyʉnyie namukonga indagɨlo tsa Ngʉlʉve 
apeene mukonga inyiiho tsiinyo? 

4Lola, ʉNgʉlʉve aatye, ‘Ʉmwɨmɨkage ʉdadaajo nʉ jyʉva vaako.’ Ikange aatye, 
‘Ʉmuunu ʉvaveetsaga ʉvɨ ikootola kwa dadaaje evo kwa vanyina, abudwagwe.’ 

5Lɨno ʉnyie mumanyiisa mwita, ‘Ʉmuunu alɨ nawo ʉvʉtavʉlɨlwa wa kʉmbʉʉla 
ʉdadaaje evo ʉvanyina ʉkʉta, “Ʉlʉtangɨlo ʉlwʉ ndɨkaale ndikʉkʉpa ʉve, lɨno 
lwiva lwa kʉmpa ʉNgʉlʉve.” ’ 

6Kwʉ kʉta mwita ʉmuunu nitsigilwa ʉkʉmwɨmɨka ʉdadaaje evo ʉvanyina. Kʉ 
nzɨla ɨjyo, ʉnyie mwibeda ɨlimenyu lya Ngʉlʉve pa vʉsumbe wa kʉkonga 
inyiiho tsiinyo. 

7Nyɨ vanuasi ʉnyie! Ʉnyamalago ʉYesaya aatsovile amalago ga lweli gaanyie 
ʉpwʉ aatye, 

8‘ɄNgʉlʉve iita, “Avaanu ava vikʉnnyɨmɨka kʉ mamenyu geene, inumbula tsa 
veene, baako tsilɨ kʉtale nʉʉne. 

9Ʉkwɨsaja kwa veene, vikɨgatatsa vʉvʉle, pakʉva itsʉ vimanyiisa, ndagɨlo tsa 
vʉnogwe wa vaanu.” ’” 

10ɄYɨɨsʉ akakyɨlanga ɨkɨpʉga kya vaanu kʉ mwene, akata, “Pʉlɨhɨtsi vʉnonu 
nʉ kʉtsimanya itsi! 

11Nakwʉ kʉta isiinu isyʉ sikwingila mu ndomo, syʉ sikʉmpelela ʉmuunu ave 
inkolelanie. Apeene, amamenyu ʉgwʉ gihʉma mu ndomo, gwʉ geene ʉgwʉ 
gikʉmpelela ʉmuunu ave inkolelanie.” 

12Pwʉ avakongi va Yɨɨsʉ vakalʉta kʉ mwene, vakambʉʉtsa vakata, 
“Ʉlʉmanyile ʉkʉta aVafalisayo wʉ vapʉliike amamenyu galya ʉgwʉ 
ʉkatsovile, vakaviipile siitso?” 

13ɄYɨɨsʉ akaanda akata, “Ndʉwʉ ʉmuunu inyapa ɨkɨɨnu ɨkɨmelile ɨkyʉ navyalili 
ʉmwene, wʉ alagaha ʉDaada ʉvɨ alɨ kʉkyanya, alajatsa avamanyisi vooni 
avimanyiisa ʉgwʉ nalagiili ʉmwene. 

14Valeki avo, ʉlwakʉva vavyʉta vaanu vabosu avigela ʉkʉvalongotsa avabosu 
avange! Ɨngave ʉmʼbosu ikʉndongotsa ʉmʼbosunnine, vooni wʉ vavɨlɨ 
jʉvigwɨla mu liguli!” 

15Pwʉ ʉPetulo akaanda akata, “Tʉlʉvʉlɨle ɨkɨhwananitso kya siinu isikwingila 
mu ndomo isyʉ nasikʉmpelela ʉmuunu ave inkolelanie.” 

16ɄYɨɨsʉ akavʉʉtsa akata, “Ndeeti najyʉnyie mupitsiige namulʉmanyili? 

17Namulʉmanyili ʉkʉta ɨkɨɨnu ɨkɨveetsaga ɨkyʉ kikwingila mu ndomo, 
kikwingila mu litumbu lya muunu pwʉ kʉmbele kihʉma kitaagwa kʉ tsoo? 

18Lɨno, ɨkihʉma mu ndomo gwa muunu, kihʉma mu numbula jya mwene. Ɨkyo 
kyʉ kyene kikʉmpelela ʉmuunu ave inkolelanie. 

19Lola, mu numbula jya muunu, mwʉ gihʉma amasaago amaviivi aga: ʉvʉbudi, 
ʉvʉligu, ʉvʉmalaja, ʉvʉhɨɨtsi, ʉwooleletsi wa vʉnuasi na madʉsi. 

20Gooni ago, gwʉ geene gikʉmpelela ʉmuunu ave inkolelanie. Lɨno ʉmuunu 
niiva inkolelanie ʉlwakʉva iilya kɨtsila kʉpuguha isivoko.” 

Ʉlwɨdɨko lwa nʼdala ʉNkanaani 
(Maliko 7:24-30) 

21ɄYɨɨsʉ akahega palya, akabɨha kʉ kɨlʉnga kya kʉ Tilo nɨ kya Sidoni. 

22Pwʉ ʉnʼdala mpamato ʉNkanaani, ʉvɨ aataamaga ʉkwa, akambona ʉYɨɨsʉ 
kʉvʉtale, akiitsa ikwɨlanga kʉ maka iita, “Gwe Ntwa, Mwana va nkʉlʉdeeva 
ʉDavʉdi, ʉngʼolele ɨkɨsa! Ʉmwalɨvango ibiitwe siitso nɨ mepo ɨmbiivi.” 

23Ʉmwene ʉYɨɨsʉ naamwande ʉnʼdala ʉjwa ɨlimenyu ɨlɨveetsaga. Pwʉ 
avakongi vakahegelela kwa Yɨɨsʉ, vakanʼdoova vakata, “Imbʉʉle alʉtage, 
manya ʉnʼdala ʉjʉ ikwoveela kʉnsana kwawe.” 

24ɄYɨɨsʉ akavaanda akata, “ɄNgʉlʉve ansuungʼile ʉne kukʉvapoka 
aVaisilahɨli, manya avo vajagile ʉta ngʼolo.” 

25Baaho, ʉnʼdala ʉjwa akiitsa, akasugama pavʉlongolo pa Yɨɨsʉ, akanʼdoova 
akata, “Gwe Ntwa, ndikʉkʉdoova ʉnnange!” 

26Akamwanda akata, “Nalʉnonu ʉkʉtoola ɨkyakʉlya kya vaana nʉ kʉtsilahɨla 
imbwa.” 

27Ʉnʼdala ʉjwa akaanda akata, “Eena wʉ jɨlɨwo Ntwa, lɨno imbwa natsyene 
tsiilya amasigalɨlo agiigwa paasi ʉkʉhʉma pa meesa tsa venembwa itso.” 

28ɄYɨɨsʉ akamwanda akata, “Vɨ nʼdala ʉve, ʉlɨ nʉ lwɨdɨko ʉlʉvaha siitso! 
ɄNgʉlʉve akʉvombele ndʉwʉ ʉdoovile.” Akavalɨlo kaako ʉmwalɨve ʉjwa 
akapona. 

ɄYɨɨsʉ ikʉvaponia avatamu vongosu 

29Wʉ ahegile apo, ʉYɨɨsʉ akalʉta kʉ lʉkanzimbale lwa nyanza jya Galilaya, 
akatoga kʉ kɨdugala, akatsitaama paasi. 

30Ɨkɨpʉga ɨkɨvaha kya vaanu kɨkiitsa ʉpwʉ aale. Vaavagegile kʉ mwene avaanu 
avalema, avabosu, avasugujwike isilʉnde, avilemwa ʉkʉtsova na vatamu 
avange vongosu. Vakavavɨɨka avatamu avo pa silʉnde sya Yɨɨsʉ, ʉmwene 
akavaponia. 

31Avaanu avo vakadega siitso wʉ vikʉvavona avaanu avakalemwagwa 
ʉkʉtsova vitsova, avakasugujwike isilʉnde vigenda, avakaale valema vaponile, 
na vakaale vabosu vilola. Vakatengʉla ʉkʉnʼginia ʉNgʉlʉve va Vaisilahɨli. 

ɄYɨɨsʉ iliisa avaanu avaelufu vanni 
(Maliko 8:1-10) 

32Pwʉ ʉYɨɨsʉ akavɨɨlanga avakongi va mwene, akavavʉʉla akata, 
“Ndikʉvakolela ɨkɨsa avaanu ava, manya vatsila kyakʉlya, ʉlwakʉva vavye 
paninie nʉʉne isigono sidatu. Nandinogwa ʉkʉta ndɨvatavʉle vavujage kʉ 
matsumbe ga veene wʉ valɨ nɨ nzala, jʉvigela vijyeta mu nzɨla.” 

33Avakongi va mwene vakambʉʉtsa vakata, “Gwe Mbaha, pa lʉkɨnga apa, 
tukʉgɨvona ndaku ɨmikate gya kʉviigusa avaanu vooni ava?” 

34ɄYɨɨsʉ akavavʉʉtsa akata, “Mulɨ nagyo ɨmikate gɨlɨngi?” Aveene 
vakamwanda vakata, “Tʉlɨ nagyo ɨmikate lekelakʉpamato (7) ni sisomba 
sidebe.” 

35Lola, ʉYɨɨsʉ akavalagɨla avaanu vataame paasi. 

36Akatoola ɨmikate ɨgyo lekelakʉpamato ni sisomba isyo, akasaana kwa 
Ngʉlʉve, pwʉ akamenyulania, alɨkʉvapa avakongi va mwene, pwʉ naveene 
avakongi valɨkʉvagavɨla avaanu avo. 

37Avaanu vooni avo vakalya, vakiiguta. Kʉmbele avakongi vakalʉndamania 
amasigalɨlo, vakadɨtsa isitʉndʉ lekelakʉpamato. 

38Avaanu avaalie ɨkyakʉlya ɨkyo vaalepwo avagoosi avaelufu vanni (4,000), 
kɨtsila kʉvalɨla avadala na vaana. 

39Wʉ avatawe avaanu avo valʉtage, ʉYɨɨsʉ akiingila mu waato, akalʉta kʉ 
mbasu tsa vʉtsenge wa Magadani. 

Mataayo 16 

AVafalisayo na Vasadukayo vilonda ɨkɨmanyilo ʉkʉhʉma kʉkyanya 
(Maliko 8:11-13; Luuka 12:54-56) 

1Pwʉ aVafalisayo na Vasadukayo vaninie vakiitsa kwa Yɨɨsʉ, vakatengʉla 
ʉkʉnʼgela kʉ nzɨla jya kʉnʼdoova avavonie ɨkɨmanyilo ɨkivonia ʉkʉta 
asuungʼilwe nʉ Ngʉlʉve. 

2ɄYɨɨsʉ akavaanda akata, “Ɨngave vʉhue, mwitsova mwita, ‘Kɨlaavo jʉkwikya 
vʉnonu ʉlwakʉva kʉkyanya kʉvalye.’ 

3Ikange ʉnsɨkɨ gwa pavʉsiku mwitsova mwita, ‘Ɨleelo ɨsula jʉjitima ʉlwakʉva 
kʉkyanya kʉguvile ikange kʉlɨ na mavɨngo.’ Apo ʉnyie mulʉmanyile 
ʉkʉtsaagʉlɨla vʉnonu isimanyilo sya kʉkyanya, lɨno mulemwa 
ʉkʉtsimanyingʼania itsʉ ndivomba nʉ kʉta ʉne neene veeni. 

4Ɨkɨvʉmbʉkʉ kya vaanu avatulanongwa na valigu kilonda ɨkɨmanyilo! 
Nandɨkavavonie ɨkɨmanyilo ɨkɨveetsaga, apeene, jʉvikʉkɨvona ɨkɨmanyilo 
kɨpamato kyene ɨkyʉ ʉNgʉlʉve aavombile kʉ nyamalago ʉYoona.” Pwʉ ʉYɨɨsʉ 
akavaleka, akahega. 

Imanyiiso imbiivi tsa Vafalisayo na Vasadukayo 
(Maliko 8:14-21) 

5Avakongi va Yɨɨsʉ wʉ vilovoka ɨnyanza, vakava vasaamilwe ʉkwɨvopela 
ɨmikate. 

6ɄYɨɨsʉ akavavʉʉla akata, “Mwɨlolelage nɨ kɨlʉve kya Vafalisayo na 
Vasadukayo.” 

7Avakongi va mwene vakatengʉla ʉkwɨtsosanza valɨkʉta, “Itsova ewo 
ʉlwakʉva natwɨvopiili ɨmikate.” 

8ɄYɨɨsʉ akagamanya ago ʉgwʉ vɨɨtsosanzaaga, akavavʉʉtsa akata, “Nyɨ vaanu 
va lwɨdɨko lʉdebe ʉnyie! Kɨki mukɨtsosanza ikulongwi tsa kʉsaamwa 
ʉkwɨvopela ɨmikate? 

9Mupitsiige namulʉmanyili? Namukʉmbʉka ʉmwʉ avaanu valya avaelufu 
vahaano (5,000) ndyavigwise kʉ mikate gɨhaano? Ndeeti, mwaholengʼiinie 
amasigalɨlo isitʉndʉ silɨngi?” 

10ɄYɨɨsʉ akoongeletsa ʉkʉvavʉʉtsa akata, “Ikange ʉpwʉ ndyamenyulinie 
ɨmikate lekelakʉpamato (7) nʉ kʉvagavɨla avaanu avaelufu vanni (4,000), 
mwalʉndamiinie amasigalɨlo isitʉndʉ silɨngi? 

11Kɨki namukʉlʉmanya ʉkʉta nandɨtsoviigi ikulongwi tsa mikate? Pwʉ lɨno 
ndikʉvavʉʉla ikange ʉkʉta mwɨlolelage nɨ kɨlʉve kya Vafalisayo na 
Vasadukayo.” 

12Pwʉ kʉ vʉmalɨlo avakongi va mwene vakalʉmanya ʉkʉta nakatsovage 
ikulongwi tsa kɨlʉve kya kʉtotsa ɨmikate, apeene akatsovaga ikulongwi tsa 
manyiiso tsa vʉnuasi tsa Vafalisayo na Vasadukayo. 

ɄPetulo itsova ʉkʉta ʉYɨɨsʉ vɨ Kɨlɨsiti 
(Maliko 8:27-30; Luuka 9:18-21) 

13ɄYɨɨsʉ wʉ asiike mu kɨlʉnga kya pawiipi nʉ vʉtsenge wa kʉ Kaisaliya-Filipi, 
akavavʉʉtsa avakongi va mwene akata, “Avaanu viita ʉMwana va Muunu 
veeni?” 

14Vakamwanda vakata, “Avange viita veeve Yohana ʉMwotsi, avange viita 
veeve nyamalago ʉEliya na vange viita veeve nyamalago ʉYelemiya evo inninie 
va vanyamalago avange.” 

15ɄYɨɨsʉ akavuja akavavʉʉtsa akata, “Ingɨno ʉnyie mwita ʉne neene veeni?” 

16ɄSimoni Petulo akamwanda akata, “Ʉve veeve Kɨlɨsiti, ʉMwana va Ngʉlʉve 
ʉvɨ mwʉmi.” 

17ɄYɨɨsʉ akambʉʉla akata, “Ʉve Simoni vɨ nswambe va Yoona, ʉlɨ nʼgatalʉsu 
ʉlwakʉva nakʉli ʉmuunu ʉvɨ akʉdɨndʉlye ago, apeene vɨ Daada ʉvɨ alɨ 
kʉkyanya. 

18Lɨno ndikʉkʉvʉʉla ʉve ndiita, veeve Lʉnalaawe, ikange pakyanya pa 
lʉnalaawe ʉlʉ, pwʉ ndɨlatsenga ʉmpelela gwango, ikange amaka ga kʉ vʉswe 
nagalagʉleme ʉmpelela lʉsiku. 

19Nʉʉne ndikʉkʉpa ʉvʉtavʉlɨlwa mu Lʉdeeva lwa Kʉkyanya pakʉta gooni 
ʉgwʉ vudɨnda mu litaawa lyango mu kɨlʉnga ɨkɨ, najyʉ Ngʉlʉve idɨnda 

kʉkyanya. Ikange, gooni ʉgwʉ vudɨndʉla mu litaawa lyango mu kɨlʉnga ɨkɨ, 
najyʉ Ngʉlʉve idɨndʉla kʉkyanya.” 

20Pwʉ ʉYɨɨsʉ akavabeetsa siitso avakongi va mwene avo valeke ʉkʉmbʉʉla 
ʉmuunu ʉvaveetsaga ʉkʉta ʉmwene vɨ Kɨlɨsiti. 

ɄYɨɨsʉ itsova ikulongwi tsa kʉswa nʉ kʉtsʉʉka kwa mwene 
(Maliko 8:31–9:1; Luuka 9:22-27) 

21Ʉkʉhʉma ʉnsɨkɨ ʉgwa, ʉYɨɨsʉ akatengʉla ʉkʉvavʉʉla avakongi va mwene 
ʉkʉta wɨgane wa Ngʉlʉve ʉmwene alʉte kʉ Yelusalemu. Ʉkwa vʉtsikʉmbona 
ʉvʉkʉvɨlwa ʉvʉlʉti ʉkʉhʉma kʉ vanzagɨla, avavaha va vateeketsi na 
vamanyisi va ndagɨlo. Kʉmbele itsibudwa, ikange pa kɨgono ɨkya daatu 
jiitsʉʉka. 

22ɄYɨɨsʉ wʉ agatsovile amamenyu ago pavʉvalasu, ʉPetulo akanʼdoova, 
akalʉta nave pa lʉkanzi. Akamʼbeetsa aleke ʉkʉtsova ikulongwi itso akata, 
“Gwe Ntwa, ʉNgʉlʉve asige ago! Galeke ʉkʉkʉvona ʉve!” 

23Ʉmwene ʉYɨɨsʉ akagalamuka, akankelemukila ʉPetulo akata, “Hega, lʉta 
kʉnsana kwane, Setano! Wigela ʉkʉnsiga ʉne ndɨleke ʉkʉvomba ʉvʉnogwe 
wa Ngʉlʉve! Amasaago gaako ga vʉmuunu, navusaaga itsa Ngʉlʉve.” 

24Pwʉ ʉYɨɨsʉ akavavʉʉla avakongi va mwene akata, “Angave ʉmuunu 
ʉvaveetsaga inogwa ʉkʉngʼonga, atsileke itsa vʉnogwe wa mmana gwa 
mwene. Ɨtwɨkage ɨkɨdamingʼanie kya mwene, angʼongage. 

25Lola, ʉmuunu ʉvɨ inogwa ʉkʉponia ʉwʉʉmi wa mwene, vɨ alawaambʉtsa. 
Lɨno ʉmwene ʉvɨ ikwambʉtsa ʉwʉʉmi wa mwene kʉ nongwa jyane, ʉjwa vɨ 
alavʉpoka ʉwʉʉmi wa mwene. 

26Ʉmuunu jiivʉmbʉlɨla kɨki angave akavile syoni isya mu kɨlʉnga wʉ kʉnʉ 
ambwitse ʉwʉʉmi wa sikutsooni? Evo ʉmuunu ahʉmye kɨɨnu kɨki ɨkya 
kʉpyanitsa pa wʉʉmi wa mwene wa sikutsooni? 

27Lola, ʉne ndɨ Mwana va Muunu, ndɨliitsa paninie na vasuungʼwa vango mu 
wɨɨmɨkiwa wa Daada. Pwʉ ndɨlammomba ʉmuunu mpamato mpamato 
ʉkʉkongana ni mbombo tsa mwene. 

28Jɨlweli ndikʉvavʉʉla ʉkʉta, avange mu nʼgati mwanyie nyɨ mulɨ apa, 
navakaaswe ʉkʉsika ʉpwʉ vikʉmbona ʉMwana va Muunu ikwitsa kulongotsa 
ʉLʉdeeva lwa mwene.” 

Mataayo 17 

ɄYɨɨsʉ ikwandʉka kʉmiiho mu wɨɨmɨkiwa 
(Maliko 9:2-13; Luuka 9:28-36) 

1Wʉ silʉtɨngʼiinie isigono ntanato (6), ʉYɨɨsʉ akavatoola ʉPetulo, ʉYakobo nʉ 
Yohana, ʉnnuuna va Yakobo. Akatoga navo kʉ kɨdugala ɨkɨtale, apoonu pa 
kwɨjyekela. 

2Wʉ valɨ palya, ʉYɨɨsʉ akaandʉka ɨmivonekele gya mwene. Kʉmiiho kʉ mwene 
kʉlɨkʉngʼalangʼadɨka ʉngata litsʉva, nagyene ɨmisabwa gya mwene, gɨkava 
mivalasu siitso ʉngata lʉmuli. 

3Ʉnsɨkɨ gʉʉgwa vakavoneka ʉMoose nʉ Eliya. Avaanu avo vakatengʉla 
ʉkʉtsova nave ʉYɨɨsʉ. 

4Pwʉ ʉPetulo akatsova nʉ Yɨɨsʉ akata, “Gwe Ntwa, lʉnonu ʉwe tʉtaamage 
baaha apa. Ɨngave vunogwa, nditsenga apa isyeve sidatu. Kɨpamato kɨve kyave, 
ɨkɨnge kɨve kya Moose, ɨkɨnge kɨve kya Eliya.” 

5Wʉ ʉPetulo apitsiige itsova, lola, ɨlivɨngo ɨlyangʼaalaga lɨkiitsa lɨkavagubikila. 
Ɨlimenyu lɨkapʉlɨkɨka ʉkʉhʉma mu livɨngo ɨlyo lɨkata, “Ʉjʉ vɨ Mwana vango. 
Ndɨnʼganile, namwene ikʉnnyovosa, mumpʉlɨhɨtsaage ʉmwene!” 

6Avakongi va mwene avo wʉ vapʉliike ago, vakadwada siitso, vakagudama 
paasi nʉ kwɨbunga kʉmiiho. 

7ɄYɨɨsʉ akahegelela pawiipi na veene, akavaabaasa, akavavʉʉla akata, 
“Inamuki, muleke ʉkʉdwada!” 

8Wʉ viinamwike nʉ kʉloleesa, navaambone ʉmuunu ʉjyʉnge, ʉYɨɨsʉ 
akavoneka alɨ mwene. 

9Wʉ vikwika mu kɨdugala kɨlya, ʉYɨɨsʉ akavalagɨla, akata, “Muleke ʉkʉmbʉʉla 
ʉmuunu ʉvaveetsaga tsyoni itsʉ mutsiweene, ʉkʉtsisikila ʉpwʉ ʉMwana va 
Muunu jiitsʉʉka ʉkʉhʉma kʉ vaswe.” 

10Avakongi avo vakambʉʉtsa ʉYɨɨsʉ vakata, “Kɨki avamanyisi va ndagɨlo 
vitsova viita ʉEliya vɨ va kwitsa taasi pwʉ pambele iitse ʉKɨlɨsiti?” 

11ɄYɨɨsʉ akaanda akata, “Tsa jɨlweli, wʉ jyatsovilwe ʉkʉta ʉEliya ikwitsa taasi 
kunotsa tsyoni. 

12Lɨno ndikʉvavʉʉla ʉkʉta ʉEliya akamalile ʉkwitsa, avaanu 
navakammanyingʼanie, vakambombye imbiivi itsʉ vakanogilwe. Vʉvʉle vʉle, 
najyʉ Mwana va Muunu jʉvikʉmpelela ʉvʉkʉvɨlwa.” 

13Apo avakongi avo vakalʉmanya ʉkʉta ʉYɨɨsʉ itsova ikulongwi tsa Yohana 
ʉMwotsi. 

ɄYɨɨsʉ iswɨma ɨmepo ɨmbiivi jya ligotsi mu mwana 
(Maliko 9:14-29; Luuka 9:37-43a) 

14ɄYɨɨsʉ na vakongi valya vadatu wʉ vasiike ʉpwʉ lyale ɨlipʉga lya vaanu, 
ʉmuunu mpamato akabɨha kwa Yɨɨsʉ, akasugama pavʉlongolo pa mwene. 

15Akambʉʉla ʉYɨɨsʉ akata, “Gwe Ntwa, ndidoova ʉnkolele ɨkɨsa ʉnswambango 
ʉlwakʉva alɨ nʉ vʉtamu wa ligotsi. Ʉvʉtamu ʉvʉ, vukʉnʼgatatsa siitso. 
Kakongosu iigwa mu mwoto na mu magasi. 

16Ndɨkiitsile nave kʉ vakongi vaako pakʉta vamponie, lɨno valemilwe.” 

17ɄYɨɨsʉ akaanda akata, “Ʉnyie nyɨ vaanu va kɨvʉmbʉkʉ ɨkɨtsila lwɨdɨko, ɨkya 
vagalo, ndɨtaame nʉʉnyie ʉnsɨkɨ ntale ʉgʉlɨ ndeeti? Ndɨvasipilile ʉkʉsika 
ndali? Indeeti apa ʉmwana ʉjwa!” 

18Wʉ vandeetile, pwʉ ʉYɨɨsʉ akajɨtanila ɨmepo ɨmbiivi ɨjyale mu nʼgati mu 
mwana, jɨkahʉma. Baaho, ʉmwana ʉjwa akapona. 

19Pwʉ avakongi va Yɨɨsʉ wʉ vɨjyekye nʉ Yɨɨsʉ, vakambʉʉtsa vakata, “Kɨki ʉwe 
tʉkalemilwe ʉkʉhʉmya ɨmepo ɨmbiivi jɨlya?” 

20Pwʉ ʉmwene akavaanda akata, “Mukalemilwe ʉlwakʉva mukaale vatsila 
lwɨdɨko ʉkʉta ʉNgʉlʉve ivomba. Tsa jɨlweli, mukaale muve nʉ lwɨdɨko lʉdebe, 
ndavɨ lʉve ndɨ mbeju ɨndebe ʉkʉlʉtɨɨlɨla tsyoni, mukaale mukʉkɨvʉʉla 
ɨkɨdugala ɨkɨ mwita, ‘Hega apa, ʉbɨhage palya,’ pwʉ ɨkyene kɨkaale kihega. Pwʉ 
nakɨkaale kɨvepwo ɨkɨɨnu ɨkya kʉvalema ʉnyie. 

21Paninie naago, ɨmepo ɨmbiivi ɨjɨlɨ ndɨɨjɨ, namukaweese ʉkʉswɨma vʉle vʉle, 
apeene kwene kʉ nzɨla jya kʉnʼdoova ʉNgʉlʉve nʉ kwɨdɨnda ʉkʉlya 
ɨkyakʉlya.” 

ɄYɨɨsʉ itsova ikange ikulongwi tsa kʉswa nʉ kʉtsʉʉka kwa mwene 
(Maliko 9:30-32; Luuka 9:43b-45) 

22ɄYɨɨsʉ wʉ alɨ paninie na vakongi va mwene kʉ Galilaya, akavavʉʉla akata, 
“ɄMwana va Muunu jiihendamwa kʉ vaanu avaviivi, 

23ʉwʉ jʉvikʉmʼbuda. Ɨkɨgono ɨkya daatu jiitsʉʉka.” Avakongi va mwene wʉ 
vapʉliike ago, vakasʉsʉvala siitso. 

Ʉkʉsonga ɨsongo jya tembile 

24ɄYɨɨsʉ na vakongi va mwene wʉ vasiike mu Kapelenaumu, avasangʉtsi va 
ndalama tsa kʉvombela mu tembile, vakiitsa kwa Petulo. Vakambʉʉtsa vakata, 
“Ndeeti ʉmmanyisi viinyo namwene isonga ɨsongo jya tembile?” 

25ɄPetulo akavaanda akata, “Wʉ jɨlɨwo, isonga.” Pwʉ ʉPetulo akiingila mu 
nyumba ʉmwale ʉYɨɨsʉ. Lola, ʉPetulo wʉ akaanale ʉkʉtengʉla ʉkʉtsova, 
ʉYɨɨsʉ akambʉʉtsa akata, “Gwe Simoni, ʉve wivona ndeeti? Avakʉlʉdeeva va 
mu kɨlʉnga ɨkɨ visonza ɨsongo kʉ vaanu va mu nyumba tsa veene, evo kʉ vaanu 
avange va mu silʉnga sya veene?” 

26ɄPetulo akaanda akata, “Visonza kʉ vaanu avange va mu silʉnga sya veene.” 
ɄYɨɨsʉ akambʉʉla akata, “Ɨngave wʉ jɨlɨwo, kwʉ kʉta avaanu va mu nyumba 
tsa veene valɨ nʉ vʉtavʉlɨlwa wa kʉleka ʉkʉsonga ɨsongo. 

27Lɨno pakʉta tʉleke ʉkʉvaviipitsa avaanu ava, ʉbɨhe ʉkalahe ɨndovano mu 
nyanza. Pwʉ ɨsomba ɨjʉpya witala ʉkʉlova, jʉbungule ʉndomo gwa jyene. 
Ʉmwa jʉvukʉtsivona indalama. Pwʉ ʉtoole indalama itso, ʉbɨhe ʉkasonge 
ɨsongo jyane nɨ jyave.” 

Mataayo 18 

Ʉmbaha mu Lʉdeeva lwa Kʉkyanya 
(Maliko 9:33-37; Luuka 9:46-48) 

1Ʉnsɨkɨ ʉgwa avakongi va Yɨɨsʉ vakamwitsila, vakambʉʉtsa vakata, “Ndeeti, 
veeni imbaha ʉkʉlʉtɨɨlɨla avange vooni mu Lʉdeeva lwa Kʉkyanya?” 

2ɄYɨɨsʉ akamwɨlanga ʉmwana ʉnʼdebe, akambɨɨka pagati pa veene. 

3Akavavʉʉla akata, “Tsa jɨlweli ndikʉvavʉʉla ʉkʉta, ɨngave namukwandʉka 
nʉ kʉva nda vaana avadebe, namuliingile mu Lʉdeeva lwa Kʉkyanya. 

4Ʉkʉkongana nɨɨlyo, ʉmuunu ʉvaveetsaga ʉvɨ ikɨjisa ndʉ mwana ʉnʼdebe ʉjʉ, 
vɨ alaava mbaha mu Lʉdeeva lwa Kʉkyanya. 

5Ikange, ʉmuunu ʉvaveetsaga ʉvikʉmwʉpɨlɨla ʉmwana ʉnʼdebe ndʉʉjʉ, mu 
litaawa lyango, iiva annyʉpɨlye ʉne. 

Ɨlivʉngʉ pa kulongwi tsa ngelo 
(Maliko 9:42-48; Luuka 17:1-2) 

6“Lɨno, ʉmuunu ʉvaveetsaga angave ikʉnʼjatsa mpamato va vadebe ava 
avikʉnnyɨdɨka ʉne, avombe imbiivi, ɨkaale jiiva hʉba kʉ muunu ʉjwa 
ʉkʉkʉngɨlwa ʉlwala lwa kʉhevetela mu singo, nʉ kʉtwivilitswa kʉgati kʉ 
nyanza. 

7Muswe vʉvʉle ʉnyie nyɨ vaanu va kɨlʉnga ɨkɨ nyɨ mukʉvapelela avange 
vavombe imbiivi! Ingelo, ndajɨve ndeeti, tsikwitsa, paninie nɨɨlyo asue vʉvʉle 
ʉmuunu ʉvipela ingelo itso! 

8Kɨngave ɨkɨvoko kyako evo ɨkɨlʉnde kyako kikʉkʉpelela ʉtule inongwa, 
ʉkɨdumule nʉ kʉkɨtaaga kʉvʉtale. Hʉba siitso ʉkʉtsikwingila kʉ wʉʉmi wa 
sikutsooni wʉ ʉlɨ nɨ kɨvoko kɨpamato evo ɨkɨlʉnde kɨpamato, ʉkʉlɨngʼaania nʉ 
kʉsigala ni sivoko syʉ sivɨlɨ evo isilʉnde syʉ sivɨlɨ, kʉmbele wiitse ʉtaagwe kʉ 
mwoto gwa sikutsooni. 

9Vʉvʉle vʉle, lɨngave ɨliiho lyako likʉkʉpelela ʉtule inongwa, lyomokole nʉ 
kʉlɨtaaga kʉvʉtale! Hʉba siitso ʉkʉtsikwingila kʉ wʉʉmi wa sikutsooni wʉ ʉlɨ 
nɨ liiho lipamato, ʉkʉlɨngʼaania nʉ kʉsigala na miiho gwʉ gavɨlɨ, kʉmbele 
wiitse ʉtaagwe kʉ mwoto gwa sikutsooni. 

Ɨkɨhwananitso kya ngʼolo ɨjyajagile 
(Luuka 15:3-7) 

10“Mwɨlolelage, muleke ʉkʉmʼbeda mpamato mu vadebe ava, manya 
ndikʉvavʉʉla ʉkʉta, kʉkyanya avasuungʼwa va veene, valɨ pavʉlongolo pa 
Daada, vilolana nave ʉnsɨkɨ gwoni. 

11Lola, ʉMwana va Muunu iitsile mu kɨlʉnga pakʉta avapoke avajagile. 

12“Mwivona ndeeti, ɨngave ʉmuunu alɨ ni ngʼolo ʉndeevʉlʉ mpamato (100), 
mamato mu ngʼolo itso jijaga, jiivomba kɨki? Jiikʉtsileka itsinge tsilya isitsigo 
budikakʉpamato na budikakʉpamato (99) mu lʉnyika nʉ kʉbɨha kukʉjɨlonda 
jɨlya mamato ɨjɨjagile. 

13Tsa jɨlweli ndikʉvavʉʉla ʉkʉta, angave jiikʉjɨvona, jiikʉjɨhovokela siitso 
ɨngʼolo ɨjyo mamato, ʉkʉlʉtɨɨlɨla ʉkʉtsihovokela ingʼolo tsilya isitsigo 
budikakʉpamato na budikakʉpamato itsʉ natsijagili. 

14Vʉvʉle vʉle, ʉDadajiinyo ʉvɨ alɨ kʉkyanya, ninogwa ʉkʉta mpamato mu 
vadebe ava ajage. 

Ɨnzɨla jya kʉmbʉnga ʉvakʉnangye 

15“Ɨngave ʉmwɨdɨkinnino akʉvombye ʉvʉnangi, ʉbɨhe ʉkatsove nave pa 
kulongwi ɨjyʉ akʉnangye, wʉ mulɨ nyɨ veene. Ɨngave jiikʉkʉpʉlɨka, pwʉ 
jʉwiiva ʉnkavile ikange ʉmwɨdɨkinnino ʉjwa. 

16Lɨno ɨngave nakakʉpʉlɨke, pwʉ ʉkantoole ʉmuunu ʉjyʉnge mpamato evo 
vavɨlɨ pakʉta vavepwo avooleletsi vavɨlɨ evo vadatu pakʉta jʉvoolelage itsʉ 
mupya mwitsova. 

17Ɨngave ninogwa ʉkʉvapʉlɨka naveene avo, pwʉ ʉbɨhe ʉkagʉvʉʉle ʉmpelela. 
Ɨngave nakagʉpʉlɨke nagʉ mpelela, pwʉ ʉmbalɨlage ndʉ muunu ʉnyapanzi 
evo ʉnsangʉtsi va songo. 

Ʉvʉtavʉlɨlwa wa vakongi wa kʉdɨnda nʉ kʉdɨndʉla 

18“Tsa jɨlweli ndikʉvavʉʉla ʉkʉta, gooni ʉgwʉ mukʉgadɨnda mu kɨlʉnga ɨkɨ, 
ʉNgʉlʉve namwene idɨnda kʉkyanya. Ikange, gooni ʉgwʉ mudɨndʉla mu 
kɨlʉnga ɨkɨ, ʉNgʉlʉve namwene idɨndʉla kʉkyanya. 

19Tsa jɨlweli ndikʉvavʉʉla ikange ʉkʉta pa kɨlʉnga apa, ɨngave avaanu vavɨlɨ 
pagati paanyie, vikwɨdɨngʼana ʉkʉnʼdoova ʉNgʉlʉve ɨkɨɨnu ɨkɨveetsaga, 
ʉmwene ʉDaada ʉvɨ alɨ kʉkyanya jiikʉvavombela ɨkyo. 

20Lola, palya ʉpwʉ avaanu vavɨlɨ evo vadatu vilʉndamana mu litaawa lyango, 
najyʉne ndiiva baaho paninie navo.” 

Ɨkɨhwananitso kya muunu ʉvɨ nikʉnsyɨkɨla ʉnnine 

21Pwʉ ʉPetulo akabɨha kwa Yɨɨsʉ, akambʉʉtsa akata, “Gwe Ntwa, ɨngave 
ʉmwɨdɨkinʼjyango ambombye ʉvʉviivi, ndɨnogye ʉkʉnsyɨkɨla kalɨngi? Ndeeti, 
ndɨkilivukilage ʉkʉnsyɨkɨla ndɨkasikile pa lekelakʉpamato (7)?” 

22ɄYɨɨsʉ akamwanda akata, “Nandikʉkʉvʉʉla ʉkʉta ʉnsyɨkɨlage 
lekelakʉpamato vʉvʉle, apeene ʉnsyɨkɨlage ʉnnino ʉnsɨkɨ gwoni kɨtsila 
kʉvalɨla. 

23“Pa kulongwi ɨjyo ʉLʉdeeva lwa Kʉkyanya luhwananitswa nʉ nkʉlʉdeeva 
mpamato ʉvɨ aanogilwe ʉkʉvomba ɨmbalɨlo jya mitsigilo ɨgyʉ aavatsigilaga 
avavombi va mwene. 

24Wʉ atengwe ʉkʉvomba ɨmbalɨlo ɨjyo, avasikali va mwene vakiitsa nʉ muunu 
mpamato ʉvɨ aatsigilwagwa italanta avaelufu kɨtsigo (10,000). 

25Ʉmbombi ʉjwa aalemilwe ʉkʉhomba ʉntsigilo gwa ndalama itsʉ 
aatsigilwagwa. Pwʉ ʉnkʉlʉdeeva akavalagɨla avasikali va mwene ʉkʉta 
vanʼgʉtse ʉmwene, ʉnʼdala, avaana ni siinu syoni sya mwene pakʉta 
gʉtavʉlwe ʉntsigilo gwa mwene. 

26“Pwʉ ʉmbombi ʉjwa akasugama pavʉlongolo pa nkʉlʉdeeva, akanʼdoova 
akata, ‘Ndidoova ʉnsipilile padebe, jʉndikʉkʉhomba isiinu syako syoni.’ 

27Ʉnkʉlʉdeeva akankolela ɨkɨsa ʉmbombi ʉjwa, akansyɨkɨla, akantavʉla ʉkʉta 
alʉtage, pwʉ akahega. 

28“Wʉ ahʉmile kʉnzi, akaaganila nʉ mbombinnine ʉvɨ aankopye idinali 
ʉndeevʉlʉ mpamato (100). Baaho akantikamila, akatengʉla ʉkʉnʼdoda kʉ 
singo, akata, ‘Homba isyʉ ndyakʉkopye.’ 

29Ʉmbombinnine ʉjwa akasugama paasi, akansiima akata, ‘Ndidoova ʉnsipilile 
padebe, jʉndikʉkʉhomba ʉntsigilo gwako.’ 

30Lɨno ʉmwene akabeela, akalʉta kukʉnʼdɨndɨla ʉnnine ʉjwa mu nyumba jya 
vakʉngwa ʉkʉsikila ʉnsɨkɨ ʉgwʉ alammomba ʉntsigilo ʉgwa. 

31“Lɨno, avavombivanine avange wʉ vagaweene ago, vakalemala siitso mu 
numbula tsa veene. Pwʉ vakalʉta kʉ nkʉlʉdeeva va veene nʉ kʉmbʉʉla gooni 
ʉgwʉ gavombiike. 

32Pwʉ ʉnkʉlʉdeeva akamwɨlanga ʉmbombi ʉjwa, akambʉʉla akata, ‘Gwe vɨ 
mbombi vɨ mbiivi ʉve! Lola, ʉpwʉ ʉkansiimile ʉkʉta ndɨkʉsyɨkɨle isyʉ 
ndɨkakʉtsigilaga, ndɨkakʉsyɨkye ʉntsigilo gwoni! 

33Ndeeti, najyʉve napakakʉnogele ʉkʉnkolela ɨkɨsa ʉmbombinnino ndʉwʉ 
ʉne ndɨkakʉkolye ɨkɨsa ʉve?’ 

34“Pwʉ ʉnkʉlʉdeeva ʉjwa akaviipa siitso, akavalagɨla avasikali va mwene 
ʉkʉta vamwibate nʉ kʉntaaga mu nyumba jya vakʉngwa ʉkʉsikila ʉpwʉ 
alammomba ʉntsigilo gwoni.” 

35Kʉ vʉmalɨlo, ʉYɨɨsʉ akatsova akata, “ɄDaada vango ʉvɨ alɨ kʉkyanya, 
alambombela ewo ʉmuunu ʉvaveetsaga mwanyie ʉvɨ nikʉnsyɨkɨla 
ʉmwɨdɨkinnine kʉ numbula jya mwene jyoni.” 

Mataayo 19 

ɄYɨɨsʉ imanyiisa ikulongwi tsa kʉtegʉlana ni tsa kʉlekana 
(Maliko 10:1-12) 

1ɄYɨɨsʉ wʉ amalile ʉkʉtsova amamenyu ago, akahega kʉ Galilaya, akagendela 
kʉ mwambo jya lʉgasi lwa Yolodani, akabɨha kʉ kɨlʉnga kya Yuuda. 

2Ɨkɨpʉga ɨkɨvaha kya vaanu kɨkankonga ʉkwa, pwʉ ʉmwene alɨkʉvaponia 
avaanu vooni avaale vatamu. 

3Lola, aVafalisayo vakiitsa kʉ mwene kukʉnʼgela. Vakambʉʉtsa vakata, 
“Ndeeti, indagɨlo tsikʉntavʉla ʉnʼgoosi ʉkʉndeka ʉnʼdala va mwene kʉ 
nongwa ɨjɨveetsaga?” 

4ɄYɨɨsʉ akavaanda akata, “Ndeeti, namwɨmbili mu Vʉvɨge ʉVʉvalatse ʉkʉta 
ʉkʉhʉma pa vʉtengʉlɨlo ʉMpeli aavapelile ʉnʼgoosi nʉ nʼdala? 

5Ikange akata, kʉ nongwa ɨjyo ʉnʼgoosi iiva va kʉndeka ʉdadaaje nʉ vanyina, 
ikɨhanzaaga nʉ nʼdala va mwene, avaanu avo vavɨlɨ viveetsaga immana 
mpamato. 

6Pwʉ lɨno, navakaave vavɨlɨ ikange, baako, vibadɨngʼana nʉ kʉva immana 
mpamato. Kʉ nongwa ɨjɨ, ɨkyʉ ʉNgʉlʉve abadɨngʼiinie, aleke ʉkʉvepwo 
ʉmuunu ʉnya kʉlekengʼania.” 

7AVafalisayo avo vakambʉʉtsa ikange vakata, “Ɨngave aga ga jɨlweli, pwʉ kɨki 
ʉMoose aatawe ʉmuunu avɨgage ɨkalata ɨjya kʉndeka ʉnʼdala va mwene, pwʉ 
anʼgotole?” 

8ɄYɨɨsʉ akavaanda akata, “ɄMoose aavatawe ʉkʉta muvalekage avadala viinyo 
ʉlwakʉva aakʉweene ʉkʉsita kwɨdɨka kwinyo kwa Ngʉlʉve. Apeene ʉkʉhʉma 
pa vʉtengʉlɨlo wa kʉpeliwa ɨkɨlʉnga, ɨlɨ nalyale vʉnogwe wa Ngʉlʉve. 

9Ndikʉvavʉʉla ʉkʉta, ʉmuunu ʉvaveetsaga ʉvɨ ikʉndeka ʉnʼdala va mwene 
ʉvɨ navombili ʉvʉligu, nʉ kʉtegʉla ʉnʼdala ʉjyʉnge, apo iiva avombile 
ʉvʉligu.” 

10Pwʉ avakongi va mwene vakambʉʉla vakata, “Ɨngave tsa jɨlweli wʉ tsilɨwo 
kʉ nʼgoosi nʉ nʼdala, pwʉ hʉba ʉkwɨlekelwa ʉkʉtegʉlana!” 

11ɄYɨɨsʉ akavaanda akata, “Nakwʉ kʉta avaanu vooni viweesa ʉkwʉpɨlɨla 
ʉlʉmanyiiso ʉlʉ, apeene valya veene ʉwʉ ʉNgʉlʉve avapye amaka ga 
kʉlwʉpɨlɨla. 

12Lola, avaanu avange vilemwa ʉkʉtegʉla ʉlwakʉva vaaholilwe vasule, avange 
navitegʉla ʉlwakʉva vasulilwe. Ikange pwʉvale avaanu avange ʉwʉ 
navitegʉla pakʉta vave nʉ nsɨkɨ mwongosu gwa kʉvomba ɨmbombo jya 
Lʉdeeva lwa Kʉkyanya. Ʉmuunu ʉvaveetsaga ʉviweesa ʉkwʉpɨlɨla ɨlimenyu 
ɨlɨ, alyʉpɨlɨle.” 

ɄYɨɨsʉ ikʉvasaja avaana avadebe 
(Maliko 10:13-16; Luuka 18:15-17) 

13Ɨkɨgono kɨpamato avaanu vakavagega avaana va veene kwa Yɨɨsʉ pakʉta 
avɨɨke isivoko sya mwene pa mitwe gya veene nʉ kʉvadoovela kwa Ngʉlʉve. 
Lɨno avakongi va mwene vakavatanila avaanu avo. 

14Ʉmwene ʉYɨɨsʉ akavavʉʉla akata, “Valeki avaana avadebe viitsage kwane, 
muleke ʉkʉvasiga, manya avaanu avalɨ nda vaana ava, wʉ ʉLʉdeeva lwa 
Kʉkyanya lwa veene.” 

15Pwʉ ʉYɨɨsʉ akavɨɨka isivoko sya mwene pa mitwe gya vaana avo, akavasaja, 
akahega apoonu apo. 

Ʉndʉme ʉmmosu inogwa ʉwʉʉmi wa sikutsooni 
(Maliko 10:17-31; Luuka 18:18-30) 

16Pwʉ ʉmuunu mpamato akiitsa kwa Yɨɨsʉ, akambʉʉtsa akata, “Gwe 
Mmanyisi, pannogye ndɨvombe kɨki ɨkɨnonu pakʉta ndɨkave ʉwʉʉmi wa 
sikutsooni?” 

17Ʉmwene ʉYɨɨsʉ akamwanda akata, “Kɨki vukʉmbʉʉtsa ʉne ikulongwi tsa 
vʉgolosu? Lola, ʉNgʉlʉve mwene vɨ nʼgolosu! Lɨno ɨngave vunogwa ʉkʉkava 
ʉwʉʉmi wa sikutsooni, ʉtsikongage indagɨlo tsa Ngʉlʉve.” 

18Ʉndʉme ʉjwa akambʉʉtsa akata, “Indagɨlo tsilɨku?” Pwʉ ʉYɨɨsʉ akamwanda 
akata, “Ʉlabudaga, ʉlaligupaga, ʉlahɨɨtsaga, ʉlanwangʼilaga ʉnnino. 

19Ʉmwɨmɨkage ʉdadaajo nʉ jyʉva vaako, ikange ʉnʼganage ʉnnino ndʉwʉ 
wɨganile jyʉve.” 

20Ʉndʉme ʉjwa akata, “Indagɨlo itso tsyoni ndɨtsibiite. Ndɨvombe kɨki ɨkɨnge 
ɨkɨsigye?” 

21ɄYɨɨsʉ akambʉʉla akata, “Ɨngave vunogwa ʉkʉva inʼgolosu ndʉwʉ inogwa 
ʉNgʉlʉve, ʉbɨhage ʉkagʉtse isiinu isyʉ ʉlɨ nasyo syoni, indalama itsʉ ʉpya 
wikava, ʉvape avagatsu. Apo pwʉ wiiva wɨvɨɨkye ɨkɨbaana kʉkyanya. Pwʉ 
wiitse, ʉngʼongage.” 

22Ʉndʉme ʉjwa wʉ apʉliike ago, akahega nʉ lʉsʉsʉvalo pakʉva aale nɨ kyʉma 
kyongosu. 

23Pwʉ ʉYɨɨsʉ akavavʉʉla avakongi va mwene akata, “Tsa jɨlweli ndikʉvavʉʉla 
ʉkʉta, jɨlaava kʉtalamu siitso kʉ mmosu ʉkwingila kʉ Lʉdeeva lwa Kʉkyanya. 

24Ndikʉvavʉʉla ikange ʉkʉta, kwebeepe ɨngamila ʉkʉlʉtɨngʼania mu kiiho ka 
nyonelo, ʉkʉlɨngʼaania nʉ mmosu ʉkwingila mu Lʉdeeva lwa Ngʉlʉve.” 

25Avakongi va mwene avo wʉ vapʉliike itso, vakadega siitso, vakambʉʉtsa 
vakata, “Pwʉ veeni lɨno ʉviweesa ʉkʉpona?” 

26ɄYɨɨsʉ akavalola siitso, akavavʉʉla akata, “Kʉ vaanu ɨlɨ lilemanika 
ʉkʉvombeka kʉ maka ga veene, lɨno kwa Ngʉlʉve tsyoni tsiweesa 
ʉkʉvombeka.” 

27ɄPetulo akambʉʉla akata, “Lola, ʉwe tʉsilekile syoni, tukʉkʉkonga ʉve! Pwʉ 
tʉlakava kɨki?” 

28ɄYɨɨsʉ akavaanda akata, “Tsa jɨlweli ndikʉvavʉʉla, wʉ ʉne, ndɨ Mwana va 
Muunu, ndɨtaamile mu kɨnyalwangʉla kyango kya wɨɨmɨkiwa mu kɨlʉnga 
ɨkɨpya, pwʉ najyʉnyie nyɨ mukʉngʼonga, mulataama mu sinyalwangʉla kɨtsigo 
na sivɨlɨ (12) nʉ kʉlongotsa isivʉmbʉkʉ kɨtsigo na sivɨlɨ sya Vaisilahɨli. 

29Pwʉ ʉmuunu ʉvaveetsaga ʉvɨ ajɨlekile ɨnyumba jya mwene, evo 
avalʉkololwe, evo avahaatsave, evo ʉdadaaje, evo ʉvanyina, evo avaana va 
mwene, evo isilɨmɨla pa kʉngʼonga ʉne, ʉjwa alʉʉpɨlɨla syoni kʉ wongosu 
ʉkʉlʉtɨɨlɨla isyʉ asilekile. Ikange alakava ʉwʉʉmi wa sikutsooni. 

30Napeene, avaanu vongosu ʉwʉ valɨ mbʉlongolo lɨno, valaava va kʉnsana, 
naveene ʉwʉ va kʉnsana valaava va mbʉlongolo.” 

Mataayo 20 

Ɨkɨhwananitso kya vavombi mu gʉnda gwa mizabibu 

1“ɄLʉdeeva lwa Kʉkyanya lʉhwaniine nʉ mwenekɨlɨmɨla kya mizabibu 
mpamato. Ʉmuunu ʉjwa aalaavile pavʉsiku, akalʉta kulonda avavombi va 
kʉvomba ɨmbombo mu kɨlɨmɨla kya mwene. 

2Akavavona avaanu avaalondaga amalɨmo, akɨɨdɨngʼana navo ʉkʉvahomba nʉ 
jyʉnge ʉlʉhombo lwa kɨgono kɨpamato, pwʉ akavahɨlɨka kʉ kɨlɨmɨla kya 
mwene. 

3Wʉ kasiike akavalɨlo ka daatu pavʉsiku, ikange akahʉma pa nyumba jya 
mwene, akagendela pa soko, akavavona avaanu avange vɨmile apo kɨtsila 
mbombo. 

4Akavavʉʉla akata, ‘Najyʉnyie mubɨhage kuvomba ɨmbombo mu kɨlɨmɨla 
kyango kya mizabibu. Ʉne jʉndikʉvahomba ʉlʉhombo ʉlʉvanogye.’ 

5Avo naveene vakɨɨdɨkɨla, vakalʉta. Ʉmwenekɨlɨmɨla ʉjwa akagaha vʉle vʉle 
pamuunyi pagati nʉ wʉ ɨlitsʉva lɨpɨndwɨke, akavahɨlɨka avaanu avange mu 
kɨlɨmɨla kya mwene ɨkyo. 

6Ikange, wʉ lɨlɨ pa kʉseema ɨlitsʉva, akahʉma kʉnzi kʉ nyumba jya mwene, 
akalʉta pa soko, akavavona avaanu avange vɨmile apo. Akavavʉʉtsa akata, ‘Kɨki 
ʉnyie mulɨndile apa ɨkɨgono kyoni kɨtsila mbombo?’ 

7Pwʉ aveene vakamwanda vakata, ‘Natukʉmbona ʉmuunu ʉva kʉtʉpa 
ɨmbombo.’ Ʉmwene akavavʉʉla akata, ‘Najyʉnyie mubɨhage kuvomba 
ɨmbombo mu kɨlɨmɨla kyango kya mizabibu.’ 

8“Kʉmihe, ʉmwenekɨlɨmɨla kya mizabibu ʉjwa akambʉʉla ʉvɨ ɨɨmɨɨlɨlaga 
ɨmbombo jya mwene akata, ‘Vɨɨlange avavombi vooni pakʉta ʉvahombe 
ʉlʉhombo lwa veene. Wʉ vukʉvahomba, ʉtengʉle na vavombi ʉwʉ vakiitsile 
kʉ vʉmalɨlo nʉ kʉmalɨla kʉ valya avakiitsile pa vʉtengʉlɨlo.’ 

9Pwʉ avavombi valya ʉwʉ viitsile wʉ ɨlitsʉva lɨlɨ pa kʉseema, nʉ jyʉnge 
akʉʉpɨlɨla indalama tsa lʉhombo lwa kɨgono kɨpamato. 

10Avavombi avatatsi wʉ vahegelye pa kwʉpɨlɨla ʉlʉhombo, valɨkʉhʉʉvɨla 
ʉkʉta vikwʉpɨlɨla ʉlʉhombo ʉlʉlʉtɨɨlye pa lʉhombo lwa vajyavo avakiitsile kʉ 
vʉmalɨlo. Lɨno naveene vʉvʉle vʉle, nʉ jyʉnge akahombwa ʉlʉhombo lwa 
kɨgono kɨpamato. 

11Wʉ vʉpɨlye, vakatengʉla ʉkwɨlwenga valɨkʉta, 

12‘Avaanu va kʉ vʉmalɨlo valya, vavombile ɨmbombo kʉ kavalɨlo kapamato 
vʉvʉle, pwʉ kɨki ʉtʉpye ʉlʉhombo ʉlʉlɨngʼiine na veene, wʉ ʉwe ɨkɨgono 
kyoni tʉlɨndile mu lʉtsʉva tuvomba ɨmbombo ɨmala?’ 

13Ʉmwenekɨlɨmɨla ʉjwa akamwanda mpamato mu vaanu avo akata, ‘Gwe 
mmanyaani vango, nandɨkʉsyovili ɨkɨveetsaga. Ndeeti, natʉkɨɨdɨngʼane 
ʉlʉhombo lwa kɨgono kɨpamato? 

14Toola indalama tsyako, ʉhege apa! Ʉne ndɨlamwe ʉkʉmmomba ʉmuunu ʉjʉ 
ʉva kʉ vʉmalɨlo ʉlʉhombo ʉlʉlɨngʼiine nʉ lwave. 

15Ndeeti, nandɨlɨ nʉ vʉvopolwa wa kʉsivombela isiinu syango ndʉwʉ 
ndinogwa? Evo ʉlɨ nɨ kɨvini ʉlwakʉva ndɨlɨ mwipa siitso kʉ vange?’ ” 

16ɄYɨɨsʉ akatsova ikange akata, “Pwʉ avaanu va kʉnsana valaava va 
mbʉlongolo na vaanu va mbʉlongolo valaava va kʉnsana.” 

ɄYɨɨsʉ itsova ʉlwa daatu ʉkʉta jiibudwa 
(Maliko 10:32-34; Luuka 18:31-34) 

17Ɨkɨgono kɨpamato ʉYɨɨsʉ na vakongi va mwene vaalʉtaga kʉ Yelusalemu. Wʉ 
valɨ mu nzɨla, akavatoola avakongi valya kɨtsigo na vavɨlɨ (12), akalʉta navo 
apoonu ʉpwʉ vaatsiiva veene. Akavavʉʉla akata, 

18“Lola, twilʉta kʉ Yelusalemu. Ʉkwene ʉkwa, ʉMwana va Muunu 
itsihendamwa nʉ kʉhɨlɨkwa kʉ vavaha va vateeketsi na vamanyisi va ndagɨlo. 
Avo vitsikʉmmɨga ʉkʉta abudwe, 

19nʉ kʉnsupulila kʉ vaanu avatava Vayahudi. Avo vitsikʉnʼjejevʉla, 
vitsikʉntova ni sikoti nʉ kʉntovelela pa kɨdamingʼanie. Napeene, pa kɨgono 
ɨkya daatu, jiitsʉʉka.” 

Avaana va Zebedayo vilonda ʉwɨɨmɨkiwa 
(Maliko 10:35-45) 

20Ɨkɨgono kɨpamato, ʉvanyina va Yakobo nʉ Yohana, avaana va Zebedayo, 
akabɨha kwa Yɨɨsʉ paninie na vaswambe avo. Akasugama pavʉlongolo pa Yɨɨsʉ, 
akanʼdoova antange kɨlya ɨkyʉ idoova. 

21ɄYɨɨsʉ akambʉʉtsa akata, “Vunogwa ndɨkʉtange kɨki?” Pwʉ ʉmwene 
akamwanda akata, “Ndidoova ʉvatavʉle avaana vango ava vavɨlɨ, viitse vave 
valongotsi paninie nʉʉve mu Lʉdeeva lwako, impamato iitse ataame kʉ kɨvoko 
kyako ɨkya kʉndyo, ʉjyʉnge kʉ kɨvoko kyako ɨkya kʉngʼɨgɨ.” 

22ɄYɨɨsʉ akaanda akata, “Namukɨmanyili ɨkyʉ mudoova! Ndeeti, jʉmuweesa 
ʉkʉnywela ɨkɨnywelo kya vʉkʉvɨlwa ʉvʉlʉti ɨkyʉ ndɨpya ndinywela ʉne?” 
Vakamwanda vakata, “Eena, tuweesa.” 

23ɄYɨɨsʉ akavavʉʉla akata, “Tsa jɨlweli, ɨkɨkongʼolo ɨkyʉ ndɨpya ndinywela, 
jʉmunywela. Lɨno, ɨkulongwi jya kʉtaama kʉ kɨvoko kyango ɨkya kʉndyo evo 
ɨkya kʉngʼɨgɨ nambombo jyango ʉkʉvatavʉla ʉnyie. ɄDaada mwene vɨ alavapa 
avaanu ʉwʉ avanotsehiitse.” 

24Avakongi avange kɨtsigo (10) wʉ vagapʉliike ago, vakavaviipila avanamuunu 
avo vavɨlɨ. 

25Pwʉ ʉYɨɨsʉ akavɨɨlanga avakongi va mwene vooni, akavavʉʉla akata, 
“Mulʉmanyile ʉkʉta avalongotsi va mu kɨlʉnga vivonia ʉvʉtwa wa veene, nʉ 
kʉvalongotsa avaanu kʉ maka. 

26Napanogiili ʉnyie ʉkʉvomba ewo, apeene ʉmuunu ʉvaveetsaga ʉvɨ inogwa 
ʉkʉva indongotsi pagati paanyie, vɨ aveetsage imbombi viinyo. 

27Ikange, ʉmuunu ʉvaveetsaga ʉvɨ inogwa ʉkʉva kʉvʉlongolo kwanyie, vɨ 
aveetsage mbanda viinyo, 

28ndʉwʉ najyʉne ndɨ Mwana va Muunu nanditsili kuvombelwa, nditsile 
kukʉvavombela avaanu nʉ kwɨhʉmya ʉwʉʉmi wango ʉkʉta ndɨvapoke 
avaanu vongosu.” 

ɄYɨɨsʉ ikʉvaponia avabosu vavɨlɨ 
(Maliko 10:46-52; Luuka 18:35-43) 

29ɄYɨɨsʉ na vakongi va mwene vakasika mu vʉtsenge ʉwaatambʉlwagwa 
Yeliko. Kʉmbele vakahega mu vʉtsenge ʉwa nɨ kɨpʉga ɨkɨvaha kya vaanu 
kɨlɨkʉnkonga. 

30Avabosu vavɨlɨ vaataamile kʉ lʉkanzimbale lwa nzɨla ɨjyʉ ʉYɨɨsʉ aagendye. 
Wʉ vapʉliike ʉkʉta vɨ Yɨɨsʉ ilʉtɨngʼania, vakooveela vakata, “Gwe Ntwa, 
Mwana va nkʉlʉdeeva ʉDavʉdi, tudoova ʉtʉkolele ɨkɨsa!” 

31Avaanu va kɨpʉga ɨkyo vakavatanila pakʉta vanuunale, lɨno aveene 
vakagendelela ʉkwɨlanga valɨkʉta, “Gwe Ntwa, Mwana va nkʉlʉdeeva 
ʉDavʉdi, tudoova ʉtʉkolele ɨkɨsa!” 

32ɄYɨɨsʉ akɨɨma, akavɨɨlanga nʉ kʉvavʉʉtsa akata, “Munogwa ndɨvavombele 
kɨki?” 

33Vakamwanda vakata, “Gwe Ntwa, tudoova ʉtʉponie amiiho, tʉlolage.” 

34Pwʉ ʉYɨɨsʉ akavakolela ɨkɨsa, akavaabaasa amiiho ga veene. Ʉnsɨkɨ 
gʉʉgwa, amiiho ga veene gakapona, vakatengʉla ʉkʉlola, vakankonga ʉYɨɨsʉ. 

Mataayo 21 

ɄYɨɨsʉ ikwʉpɨlɨlwa mu Yelusalemu ndʉ nkʉlʉdeeva 
(Maliko 11:1-11; Luuka 19:28-40; Yohana 12:12-19) 

1ɄYɨɨsʉ na vakongi va mwene wʉ vihegelela kʉ Yelusalemu, vakasika pawiipi 
na kʉ Betifage, pa kɨdugala ɨkya Mizeituni. Pwʉ ʉYɨɨsʉ akavasuungʼa avakongi 
va mwene vavɨlɨ, 

2akata, “Mulʉtage mu litsumbe ɨlyʉ lɨlɨ kʉvʉlongolo kwanyie. Wʉ mukwingila 
mulya, mukʉjɨvona ɨpunda nɨ mwana jya jyene ɨjipikʉla tsikʉngilwe. Pwʉ 
muhʉdʉle, mwitse natso kwane. 

3Angave ʉmuunu jiikʉvavʉʉtsa ɨkɨveetsaga, jʉmumbʉʉle muteetsage, ‘ɄNtwa 
viitu alɨ nʉ vʉsumbe natso.’ Pwʉ ʉnsɨkɨ gʉʉgwa ʉmwene jiikʉvatavʉla mwitse 
natso.” 

4Ɨlɨ lyahʉmye ewo pakʉta lɨve lɨvombiike ɨlimenyu ɨlyatsovilwe nʉ nyamalago, 
ʉpwʉ aatye, 

5“Muvavʉʉle avaanu va vʉtsenge wa Sayuni ʉkʉta, ‘Lola, ʉNkʉlʉdeeva viinyo 
ikwitsa kwanyie, inʼdeke, ikwitsa, atogile ɨpunda, ɨpunda ɨjipikʉla.’ ” 

6Avakongi avo vakalʉta nʉ kʉvomba ndʉwʉ ʉYɨɨsʉ aavalagye. 

7Pwʉ vakammɨlɨkɨla ʉYɨɨsʉ ɨpunda ɨjyo, paninie nɨ mwana va jyene, 
vakatandɨka ɨmisabwa gya veene pa punda itso, pwʉ ʉYɨɨsʉ akatoga akataama 
pakyanya pa punda ɨjipikʉla. 

8Avaanu vongosu mu kɨpʉga ɨkyo vakatandɨka ɨmisabwa gya veene mu nzɨla 
kʉvʉlongolo kʉ mwene, avange valɨkʉdeenya amasaasi ga mibɨkɨ nʉ kwala mu 
nzɨla ʉkʉvonia ʉlwɨmɨko kʉ mwene. 

9Avaanu avaalongwe kʉvʉlongolo na valya avaakongaga kʉnsana kwa Yɨɨsʉ, 
valɨkwoveela paninie valɨkʉta, “Aginiwaagwe ʉMwana va Davʉdi! Inʼgatalʉsu 
ʉvɨ ikwitsa mu litaawa lya Ntwa ʉNgʉlʉve! Aginiwaagwe ʉNgʉlʉve ʉNdʉti va 
syoni!” 

10ɄYɨɨsʉ wʉ ikwingila mu vʉtsenge wa Yelusalemu, avaanu vooni va vʉtsenge 
ʉwa vakakenyemuka siitso. Vakatengʉla ʉkʉvʉʉtsania valɨkʉta, “Vɨ veeni 
ʉjʉ?” 

11Avaanu avaale mu lipʉga ɨlyo vakaanda vakata, “Ʉjʉ vɨ Yɨɨsʉ, ʉnyamalago 
ʉlya ʉvihʉma kʉ vʉtsenge wa Nazaleti, mu kɨlʉnga kya Galilaya.” 

ɄYɨɨsʉ iswɨma avaanu avaagʉtsaaga mu lʉvɨgo lwa tembile 
(Maliko 11:15-19; Luuka 19:45-48; Yohana 2:13-22) 

12ɄYɨɨsʉ akiingila mu lʉvɨgo lwa tembile, akatengʉla ʉkʉswɨma avaanu 
avaagʉtsaaga na vaagʉlaga isiinu ʉmwa. Akagalamula imeesa tsa vaanu 
avaananiaga indalama paninie ni sitaamilo sya vaanu avaagʉtsaaga ingʉndya. 

13ɄYɨɨsʉ akavavʉʉla akata, “Jɨvɨgilwe mu Vʉvɨge ʉVʉvalatse ʉkʉta, ‘Ɨnyumba 
jyango jiveetsaga nyumba jya kwɨsajɨla.’ Lɨno ʉnyie muhambwe jɨve manga jya 
vanyambuda.” 

14ɄYɨɨsʉ wʉ alɨ mu lʉvɨgo lwa tembile, avaanu avaale vabosu na valema 
vakiitsa kʉ mwene, pwʉ ʉmwene akavaponia. 

15Avavaha va vateeketsi na vamanyisi va ndagɨlo wʉ vasiweene isidego isyʉ 
ʉYɨɨsʉ aavombaga, ikange wʉ vapʉliike avaana vikwoveela mu lʉvɨgo lwa 
tembile viita, “ɄNgʉlʉve aginiwaagwe pa kulongwi jya Mwana va nkʉlʉdeeva 
ʉDavʉdi,” vakaviipa siitso. 

16Vakambʉʉtsa ʉYɨɨsʉ vakata, “Ndeeti, vupʉlɨka itsʉ avaana ava vitsova?” 
ɄYɨɨsʉ akavaanda akata, “Ndipʉlɨka. Ndeeti namwɨmbili amamenyu 
agaavɨgilwe mu Vʉvɨge ʉVʉvalatse agiita, ‘Mu mamenyu ga vaana avadebe na 
vikwongʼa, mwʉ wɨvɨɨkye ʉlʉginio?’ ” 

17ɄYɨɨsʉ akavaleka avaanu avo, akahʉma mu vʉtsenge, akalʉta kwigona kʉ 
Betaniya. 

Ɨkɨdego kya mʼbɨkɨ ʉnkʉjʉ 
(Maliko 11:12-14, 20-24) 

18Pavʉsiku, ʉYɨɨsʉ wʉ ikilivuka kʉ Yelusalemu, jɨkambava ɨnzala. 

19Pwʉ akagʉvona ʉmʼbɨkɨ mpamato ʉnkʉjʉ kʉ lʉkanzimbale mu nzɨla, 
akahegelela pawiipi, akavona gʉtsila seke, apeene gʉlɨ na maani geene. Pwʉ 
akagʉvʉʉla ʉmʼbɨkɨ ʉgwa akata, “Ʉkʉhʉma ɨleelo ni sigono syoni, ʉleke 
ʉkʉhʉʉpa iseke!” Baaho, ʉmʼbɨkɨ ʉgwa gʉkʉʉma gwoni. 

20Wʉ avakongi va Yɨɨsʉ vagaweene ago, vakadega siitso, vakambʉʉtsa vakata, 
“Kɨki ɨlikʉjʉ ɨlɨ lyʉmile ngʼaningʼaani?” 

21ɄYɨɨsʉ akavaanda akata, “Tsa jɨlweli ndikʉvavʉʉla ʉkʉta, ɨngave mulɨ nʉ 
lwɨdɨko ʉlʉtsila kʉganaania, najyʉnyie muweesa ʉkʉvomba ndɨɨlyo ɨlyʉ 
lɨvombiike kʉ likʉjʉ ɨlɨ. Ikange namukavombe ndɨɨlyo lyene, apeene mungave 
mukʉkɨvʉʉla ɨkɨdugala ɨkɨ mwita, ‘Hega, ʉkɨlahɨɨle mu nyanza,’ ɨlyo 
jʉlivombeka. 

22Ɨngave mulɨ nʉ lwɨdɨko, ɨkɨveetsaga ɨkyʉ mudoova kwa Ngʉlʉve mu nyɨsajo, 
jiikʉvavombela.” 

Ʉlʉvʉʉtso pa kulongwi tsa vʉtavʉlɨlwa wa Yɨɨsʉ 
(Maliko 11:27-33; Luuka 20:1-8) 

23ɄYɨɨsʉ akiingila ikange mu lʉvɨgo lwa tembile. Pwʉ wʉ imanyiisa, avavaha 
va vateeketsi, na vanzagɨla va Vayahudi vakalʉta kukʉmbʉʉtsa vakata, “Aga 
ʉgwʉ vuvomba, vuvomba kʉ vʉtavʉlɨlwa waani? Veeni ʉvɨ akʉpye 
ʉvʉtavʉlɨlwa ʉwa?” 

24ɄYɨɨsʉ akavaanda akata, “Leki najyʉne ndɨvavʉʉtse ɨkɨɨnu kɨpamato. Pwʉ 
ɨngave mukʉnnyanda ɨlyo, najyʉne jʉndikʉvavʉʉla ʉvʉtavʉlɨlwa ʉwʉ 
ndivombela aga. 

25Ndeeti ʉvʉtavʉlɨlwa wa Yohana wa kwotsa avaanu waahʉmile ndaku? 
Waahʉmile kʉkyanya evo kʉ vaanu?” Vakatengʉla ʉkwɨtsosanza vaveene 
vakata, “Ɨngave tukʉmwanda twita waahʉmile kʉkyanya, jiikʉtʉvʉʉtsa iita, 
‘Pwʉ kɨki namwamwɨdɨke?’ 

26Ikange, ɨngave tukʉmwanda twita waahʉmile kʉ vaanu, tudwada ɨlipʉga lya 
vaanu ɨlɨ, manya vooni valʉmanyile ʉkʉta ʉYohana ʉMwotsi aale nyamalago.” 

27Pwʉ vakamwanda ʉYɨɨsʉ vakata “Natʉlʉmanyili.” Namwene ʉYɨɨsʉ 
akavavʉʉla akata, “Najyʉne, nandikʉvavʉʉli ʉvɨ amye ʉvʉtavʉlɨlwa wa 
kʉvomba aga.” 

Ɨkɨhwananitso kya mwana ʉnsiiti nʉ mwɨdɨhɨtsi 

28ɄYɨɨsʉ akatsova ikange akata, “Ʉnyie mwivona ndeeti pa kulongwi tsa 
kɨhwananitso ɨkɨ? Aalekwo ʉmuunu mpamato ʉvɨ aale na vaswambe vavɨlɨ. 
Akabɨha kʉ nswambe ʉmbaha, akambʉʉla akata, ‘Gwe mwana vango, ɨleelo 
ʉbɨhe kuvomba ɨmbombo mu kɨlɨmɨla kya mizabibu.’ 

29Ʉnswambe ʉjwa akamwanda akata, ‘Nandilʉti.’ Napeene, kʉmbele akɨhɨga, 
akalʉta kuvomba. 

30Ikange ʉdadajyavo ʉjwa, akalʉta kʉ nswambe ʉnʼdebe nʉ kʉmbʉʉla ndʉwʉ 
akambʉʉlile ʉmbaha. Akamwanda akata, ‘Wɨɨjʉ, ndilʉta daada.’ Lɨno pange 
alʉte. 

31Ndeeti, mu vaswambe avo vavɨlɨ, vyalɨku ʉvɨ aavombile ndʉwʉ ʉdadaaje 
aanogilwe?” Vakamwanda vakata, “Vɨ ʉlya ʉmbaha.” Pwʉ ʉYɨɨsʉ akavavʉʉla 

akata, “Tsa jɨlweli ndikʉvavʉʉla ʉkʉta, avasangʉtsi va songo na valigu 
valalongola kwanyie ʉkwingila mu Lʉdeeva lwa Ngʉlʉve, 

32manya ʉYohana iitsile kwanyie pakʉta avavonie ɨnzɨla jya vʉgolosu, ʉnyie 
namwamwɨdɨke. Apeene avasangʉtsi va songo na valigu vaamwɨdiike. Paninie 
nɨɨlyo, ʉnyie wʉ mugaweene gooni ago, namwandʉke amasaago giinyo nʉ 
kʉmwɨdɨka. 

Ɨkɨhwananitso kya valɨmi avavejangi 
(Maliko 12:1-12; Luuka 20:9-19) 

33“Pʉlɨhɨtsi ɨkɨhwananitso ɨkɨnge. Aalepwo ʉmuunu mpamato ʉvɨ aalɨmile 
ɨkɨlɨmɨla kya mwene nʉ kʉvyala ɨmizabibu. Akavɨga ʉlʉvɨgo, akajava pagati 
ɨliguli lya kʉhʉʉtsɨla ʉlʉhʉʉtsi lwa zabibu, ikange akatsenga ʉnnaala 
apakwɨma avaloleeli va kɨlɨmɨla. Kʉ vʉmalɨlo, akagongoletsa ɨkɨlɨmɨla ɨkyo kʉ 
valɨmi, akaheganitsa. 

34“Ʉnsɨkɨ gwa kʉtʉngʉla izabibu wʉ gʉsiike, akavasuungʼa avavombi va 
mwene kʉ valɨmi avo pakʉta valʉte vantoolele iseke tsa kɨtʉmba kya mwene. 

35Lɨno avalɨmi avo vakaviibata avavombi avo, impamato vakantova, ʉjyʉnge 
vakamʼbuda pwʉ ʉjyʉnge vakantika na maganga. 

36Ʉmuunu ʉlya akavasuungʼa ikange avavombi avange vongosu ʉkʉlʉtɨɨlɨla 
valya ʉwʉ aavasuungʼile pa vʉtengʉlɨlo. Avalɨmi avo vakavavombela sivi 
avavombi avo ndʉwʉ vaavavombye avatatsi. 

37Kʉ vʉmalɨlo, akansuungʼa ʉnswambe va mwene, akata, ‘Ndisaaga, 
vikamwɨmɨke ʉnswambango.’ 

38Napeene, avalɨmi avo wʉ vambwene ʉnswambe ʉjwa, vakɨtsosanza vakata, 
‘Ʉlya, vɨ mwenevʉhaale wa siinu sya dadaaje. Leki tʉmʼbude pakʉta ʉwe tʉve 
venevʉhaale wa mwene.’ 

39Pwʉ vakankwegela kʉnzi kʉ kɨlɨmɨla, vakabuda. 

40Lɨno ɨngave ʉmwenekɨlɨmɨla ʉjwa ikilivuka ʉkʉhʉma ʉkwʉ akalʉtile, 
jiivomba kɨki kʉ valɨmi avo?” 

41Aveene avavaha va vateeketsi na vanzagɨla va Vayahudi vakamwanda vakata, 
“Nakavakolele ɨkɨsa, apeene jiikʉvabuda avavejangi avo, pwʉ ɨkɨlɨmɨla kya 
mwene ɨkyo jiigongoletsa kʉ valɨmi avange ʉwʉ jʉvikʉmpeetsaga iseke itsa 
kɨtʉmba kya mwene pa nsɨkɨ ʉgʉnogelanie.” 

42Pwʉ ʉYɨɨsʉ akavavʉʉla ikange akata, “Ndeeti, namwɨmbili ʉgwʉ gaavɨgilwe 
mu Vʉvɨge ʉVʉvalatse? Gaavɨgilwe ndee, ‘Ɨliganga ɨlyʉ avatsenganyumba 
vaalɨbeelile, ɨlɨ lyʉ lɨvye liganga ɨlivaha lya kwibata ɨnyumba pa nguto jya waalo 
wa jyene. ɄNtwa vɨ avombile ɨlɨ, pwʉ ɨlyene lɨvye lya kʉdega kwawe.’ 

43“Pa kulongwi ɨjɨ, ndikʉvavʉʉla ʉkʉta, ʉNgʉlʉve jiihetsa isajo tsa mwene 
kwanyie nʉ kʉvapa avaanu va sivʉmbʉkʉ isinge avivomba itsa vʉnogwe wa 
mwene. 

44Pwʉ ʉmuunu ʉvaveetsaga angagwe pa liganga ɨlɨ, ideenyengʼana, ikange 
ʉmuunu ʉvaveetsaga ʉvɨ likʉnʼgwɨla, likʉntikinyulania.” 

45AVafalisayo na vavaha va vateeketsi wʉ vapʉliike isihwananitso sya Yɨɨsʉ, 
vakalʉmanya ʉkʉta syavatsovaga aveene. 

46Pwʉ vakalonda ɨnzɨla jya kʉmwibata, lɨno vakadwada ɨlipʉga lya vaanu 
ʉlwakʉva aveene vaambwene ʉYɨɨsʉ ʉkʉta nyamalago. 

Mataayo 22 

Ɨkɨhwananitso kya vɨɨlangwa kʉ vʉtegʉlanie 
(Luuka 14:15-24) 

1ɄYɨɨsʉ akavavʉʉla ikange aVafalisayo na vavaha va vateeketsi kʉ 
sihwananitso isinge akata, 

2“ɄLʉdeeva lwa Kʉkyanya lʉhwaniine nʉ nkʉlʉdeeva mpamato ʉvɨ 
aanotsiitse ʉvʉtegʉlanie wa mwana va mwene. 

3Ʉnkʉlʉdeeva ʉjwa akavasuungʼa avavanda va mwene kukʉvɨɨlanga avaanu 
ʉwʉ aavapye ɨnyɨlango jya kwitsa kʉ vʉtegʉlanie. Lɨno aveene vakabeela 
ʉkwitsa. 

4“Pwʉ akavasuungʼa ikange avavanda avange, akavavʉʉla akata, ‘Lʉtagi 
mukavavʉʉle valya ʉwʉ ndɨkavapye ɨnyɨlango ʉkʉta, “Ndɨnotsiitse isiinu 
syoni sya vʉtegʉlanie: Ndɨhɨnzile isenga itsidutwive siitso. Mwitsage kʉ 
vʉtegʉlanie!” ’ 

5Lɨno aveene navaavɨɨkɨle ʉntɨma ɨnyɨlango ɨjyo, vakalʉta kʉ mbombo tsa 
veene. Mpamato akabɨha kʉ kɨlɨmɨla kya mwene, ʉjyʉnge akabɨha kuvomba 
ʉvʉtsuluusi. 

6Avaasigye vakaviibata avavanda va mwene avo, vakavatova siitso nʉ 
kʉvabuda. 

7Pwʉ ʉnkʉlʉdeeva ʉjwa wʉ apʉliike itsivombiike kʉ vavanda va mwene, 
akaviipa siitso. Akavasuungʼa avasikali va mwene, vakalʉta kukʉvabuda 
avabudi avo nʉ kʉnyianya ʉvʉtsenge wa veene. 

8Itso wʉ tsivombiike, ʉnkʉlʉdeeva ʉjwa akavavʉʉla avavanda va mwene 
akata, ‘Isiinu sya vʉtegʉlanie sinotsiiwe, napeene valya ʉwʉ ndɨkavapye 
ɨnyɨlango navakanogelanile. 

9Pwʉ lɨno mubɨhe mu vʉtsenge, mukavavʉʉle vooni ʉwʉ mutsikwagana navo 
ʉkʉta viitse kʉ vʉtegʉlanie.’ 

10Avavanda avo vakalʉta kʉ vʉtsenge. Vakiitsa na vaanu vooni ʉwʉ 
vaavaweene, avagalo na vagolosu. Pwʉ avahenza vakadɨga mu nyumba jya 
vʉtegʉlanie. 

11“Lɨno wʉ ʉnkʉlʉdeeva ʉjwa ingye mu nʼgati mu nyumba ɨjyo pakʉta avavone 
avahenza va mwene, akambona ʉmwa ʉmuunu mpamato ʉvɨ naaswale 
ɨmisabwa ɨgɨnogye pa lʉhekelo lwa vʉtegʉlanie. 

12Akambʉʉtsa akata, ‘Gwe mmanyaani ʉve, wingye ndeeti ʉmʉ wʉ nʉswalili 
ɨmisabwa ɨgɨnogye pa lʉhekelo?’ Pwʉ ʉmuunu ʉjwa akalemwa ɨlya kʉtsova. 

13Pwʉ ʉnkʉlʉdeeva ʉjwa akavavʉʉla avavombi va mwene akata, ‘Munkunge 
ʉmuunu ʉjʉ isilʉnde ni sivoko nʉ kʉntaaga kʉnzi kʉ ngʼiisi, ʉkwʉ jiilɨlaga nʉ 
kʉgadʉtsa amiino kʉ nongwa jya lʉvavo ʉlʉlʉti.’ 

14Lola, ʉNgʉlʉve ikʉvɨɨlanga avaanu vongosu viingile mu Lʉdeeva lwa mwene, 
lɨno vadebe avikwingila.” 

ɄYɨɨsʉ ikwanda ʉlʉvʉʉtso lwa kulongwi tsa kʉsonga ɨsongo 
(Maliko 12:13-17; Luuka 20:20-26) 

15Pwʉ aVafalisayo vakahega apo, vakalʉta kukɨtsosanza ɨnzɨla jya 
kʉntegeeletsa ʉYɨɨsʉ mu mamenyu ga mwene. 

16Pwʉ vakavasuungʼa kwa Yɨɨsʉ avakongi va veene paninie na vatangɨli va 
nkʉlʉdeeva ʉHelode. Vakalʉta, vakambʉʉtsa vakata, “IMmanyisi, tʉlʉmanyile 
ʉkʉta ʉve ʉlɨ nʼgolosu, witsova itsa jɨlweli tsyene, navukʉnʼdwada ʉmuunu 
ʉvaveetsaga. Ikange ʉwɨɨmɨkiwa wa muunu nakɨɨnu kya kʉvɨɨkɨla ʉntɨma 
kwave, apeene vumanyiisa ʉwajɨlweli wa nzɨla jya Ngʉlʉve. 

17Pwʉ tʉvʉʉle ʉmwʉ vuvonela. Ndeeti, patʉnogye ʉkʉsonga ɨsongo kwa 
Kaisali evo baako?” 

18Ʉmwene ʉYɨɨsʉ aalʉmanyile ʉvʉsumbe wa veene ʉvʉviivi, akavaanda akata, 
“Nyɨ vagelʉngʼania ʉnyie, kɨki mwigela ʉkʉnnegeeletsa? 

19Mumbonie ʉne ɨhela ɨjyʉ musongela ɨsongo.” Pwʉ aveene vakampa ʉmwene 
ɨdinali mamato. 

20Pwʉ ʉYɨɨsʉ akavavʉʉtsa akata, “Ɨkɨhwani nʉ vʉvɨge isilɨ pa hela ɨjɨ syani?” 

21Aveene vakamwanda vakata, “Sya Kaisali.” ɄYɨɨsʉ akavavʉʉla akata, “Pwʉ 
mumpeetsage ʉKaisali isya Kaisali, nʉ Ngʉlʉve mumpeetsage isya Ngʉlʉve.” 

22Wʉ vapʉliike ʉkwanda kwa Yɨɨsʉ, vakadega siitso. Pwʉ vakandeka baaho, 
vakahega. 

ɄYɨɨsʉ ikwanda ʉlʉvʉʉtso lwa kʉtsʉʉka avaswe 
(Maliko 12:18-27; Luuka 20:27-40) 

23Mu kɨgono kɨɨkyo, aVasadukayo vakalʉta kwa Yɨɨsʉ. AVasadukayo vaanu 
ʉwʉ vaamanyiisaaga ʉkʉta ʉNgʉlʉve nalatsʉʉse avaanu ʉkʉhʉma kʉ vʉswe. 
Avo vakambʉʉtsa ʉYɨɨsʉ vakata, 

24“Gwe Mmanyisi, ʉMoose aatʉlagye mu ndagɨlo ʉkʉta, angave ʉmuunu iiswa 
nʉ kʉndeka ʉnʼdala va mwene kɨtsila kʉhola avaana, ʉlʉkololwe ilagɨlwa 
ʉkʉhaala ʉnʼdala ʉnswɨle ʉjwa pakʉta oolose ʉlʉjungu lwa lʉkololwe 
ʉvaasue. 

25Lɨno, ʉnsɨkɨ mpamato, vaalepwo avanamuunu lekelakʉpamato (7). Ʉntatsi 
akategʉla ʉnʼdala, akaswa kɨtsila kʉhola ʉmwana. Pwʉ ʉlʉkololwe ʉva vɨɨlɨ 
akahaala ʉnʼdala ʉnswɨle ʉjwa. 

26Ʉlʉkololwe ʉjwa namwene akaswa kɨtsila kʉhola ʉmwana. Tsyavombiike 
vʉle vʉle nakʉ va daatu ʉkʉsikila kʉ va lekelakʉpamato. 

27Pwʉ kʉ vʉmalɨlo ʉnʼdala ʉjwa namwene akaswa. 

28Pwʉ ʉtʉvʉʉle, pa kɨgono kɨlya ɨkyʉ avaswe vooni valatsʉʉka, ʉnʼdala 
ʉnswɨle ʉjwa alaava nʼdala vaani? Tuvʉʉtsa ewo ʉlwakʉva aatoolilwe na 
vagoosi vooni lekelakʉpamato!” 

29ɄYɨɨsʉ akavaanda akata, “Ʉnyie mujagile lwoni pakʉva namugamanyili 
agaavɨgilwe mu Vʉvɨge ʉVʉvalatse. Ikange namugamanyili amaka ga Ngʉlʉve 
ʉmwʉ gaveelye. 

30Lola, ʉnsɨkɨ ʉgwʉ avaswe valatsʉʉka, navalategʉlage pange kʉtegʉlwa, 
apeene valaava nda vasuungʼwa va Ngʉlʉve ʉwʉ valɨ kʉkyanya, manya 
navitegʉla nʉ kʉtegʉlwa. 

31Lɨno pa kulongwi tsa kʉtsʉʉka avaswe, ndeeti, mukaanale namwɨmbili mu 
Vʉvɨge ʉVʉvalatse itsʉ ʉNgʉlʉve aavavʉʉlile ʉkʉta, 

32‘Ʉne neene Ngʉlʉve va Abulahamu, va Isaka nʉ Yakobo’? Pwʉ avaanu avaswe 
navikɨsaja kwa Ngʉlʉve, apeene avaanu avatsiige vʉʉmi wʉ vikɨsaja kʉ 
mwene!” 

33Wʉ avaanu va lipʉga ɨlyo vapʉliike ago, vakadega siitso kʉ manyiiso tsa 
mwene. 

Ʉlʉlagɨlo ʉlʉlʉti kʉ tsyoni 
(Maliko 12:28-34; Luuka 10:25-28) 

34AVafalisayo wʉ vapʉliike ʉkʉta ʉYɨɨsʉ avalemile aVasadukayo pa kʉtsova, 
vakalʉndamana paninie, vakabɨha kwa Yɨɨsʉ. 

35Mpamato mu vamanyisi va ndagɨlo, akanʼgela ʉYɨɨsʉ, akata, 

36“Gwe Mmanyisi, lwʉ lʉlɨku ʉlʉlagɨlo ʉlʉlʉti mu ndagɨlo tsyoni tsa Ngʉlʉve?” 

37ɄYɨɨsʉ akamwanda akata, “Ʉnʼganage ʉNtwa ʉNgʉlʉve vaako nɨ numbula 
jyako jyoni, na maka gaako gooni nʉ lʉhala lwako lwoni. 

38Ʉlʉlagɨlo ʉlʉ lwʉ lʉlʉti kʉ ndagɨlo itsinge tsyoni, ikange lwʉ lʉtatsi. 

39Ʉlʉlagɨlo ʉlwa vɨɨlɨ ʉlʉhwaniine nʉʉlʉ lwita, ‘Ʉnʼganage ʉnnino ndʉwʉ 
wɨganile jyʉve.’ 

40Indagɨlo tsyoni tsa Moose ni manyiiso tsa vanyamalago tsyɨtotiike mu ndagɨlo 
itsi ivɨlɨ.” 

ɄYɨɨsʉ ikʉvavʉʉtsa aVafalisayo ikulongwi tsa Kɨlɨsiti 
(Maliko 12:35-37; Luuka 20:41-44) 

41Wʉ aVafalisayo avo vapitsiige valʉndamiine paninie baaho, ʉYɨɨsʉ 
akavavʉʉtsa akata, 

42“Musaaga ndeeti ikulongwi tsa Kɨlɨsiti? Mwana vaani?” Vakamwanda vakata, 
“Mwana va nkʉlʉdeeva ʉDavʉdi.” 

43Akavavʉʉtsa ikange akata, “Ɨngave ago ga lweli, kɨki ʉDavʉdi wʉ 
alongotsiiwe nʉ Mepo va Ngʉlʉve, aantambwe ʉKɨlɨsiti akata, Ntwa? Lola, 
ʉDavʉdi aatsovile akata, 

44‘ɄNtwa ʉNgʉlʉve aambʉʉlile ʉNtwa vango akata, “Ʉtaame kʉ kɨvoko kyango 
kya kʉndyo, ʉkʉsikila ʉnsɨkɨ ʉpwʉ ndikʉvalesa avalʉgʉ vaako, nʉ 
kʉvalongotsa lwoni.” ’ 

45“Ɨngave ʉDavʉdi ikʉmwɨlanga ʉKɨlɨsiti ʉkʉta Ntwa, jiiva ndeeti akilivuke 
ikange ave mwana va Davʉdi?” 

46Naavepwo ʉmuunu ʉvaaweesiitse ʉkʉmwanda ʉYɨɨsʉ. Ikange, ʉkʉhʉma 
ʉnsɨkɨ ʉgwa naavepwo ʉmuunu ʉvɨ aagetsiitse ʉkʉmbʉʉtsa ʉYɨɨsʉ ɨlimenyu 
ɨlɨveetsaga. 

Mataayo 23 

ɄYɨɨsʉ itsova ʉvʉviivi wa vamanyisi va ndagɨlo na Vafalisayo 
(Maliko 12:38, 39; Luuka 11:43, 46; 20:45, 46) 

1Pwʉ ʉYɨɨsʉ akavavʉʉla avaanu va sipʉga silya na vakongi va mwene akata, 

2“Avamanyisi va ndagɨlo tsa Moose na Vafalisayo valɨ nʉ vʉtavʉlɨlwa wa 
kwandʉla indagɨlo tsa Moose. 

3Ʉnyie mwibatage nʉ kʉgavombela imbombo gooni ʉgwʉ vikʉvamanyiisa. 
Kwʉ baako ʉkʉkonga imbombo tsa veene itsʉ vivomba, ʉlwakʉva aveene 
navivomba ndʉwʉ vimanyiisa. 

4Aveene vikʉvʉʉmɨɨlɨtsa avaanu vakongage indagɨlo inalamu itsivyʉta mitsigo 
mitsito. Paninie nɨɨlyo, navikʉvatanga avaanu avo ʉmwakʉkongela indagɨlo 
itso. 

5Aveene avo vivomba itso tsyoni pakʉta vavoneke kʉ vaanu. Lola, viiva viswala 
kʉmiiho na mu sivoko isisandʉka sya ngwembe, ikange vikwongeletsa 
ʉvʉsivilo wa misabwa gya veene gya kwɨsajɨla. 

6Mu sigono sya lʉhekelo, viiva vinogwa ʉkʉtaama mu sitaamilo sya vahenza 
avanya wɨɨmɨkiwa na mu masinagogi ga veene viiva vinogwa ʉkʉtaama mu 
sitaamilo sya kʉvʉlongolo. 

7Ikange, wʉ valɨ mu masoko, vinogwa siitso ʉkʉta avaanu vavasaamusaage kʉ 
wɨɨmɨkiwa nʉ kʉta vavɨɨlangage vateetsage, ‘Gwe Mmanyisi.’ 

8“Lɨno ʉnyie mulekage ʉkwɨdɨka ɨngave vikʉvɨɨlanga viita, ‘Gwe Mmanyisi,’ 
ʉlwakʉva ʉne ndɨ mwene neene mmanyisi, nʉʉnyie nyɨ vooni mulɨ lʉkɨndɨ 
lʉpamato lwa vɨɨdɨki vango. 

9Ikange, mulekage ʉkʉmwɨlanga ʉmuunu ʉvaveetsaga muteetsage, ‘Gwe 
mwɨmɨkiwa daada,’ ʉmuunu va mu kɨlʉnga ʉmʉ, ʉlwakʉva mulɨ nʉ 
Mwɨmɨkiwa ʉDadajiinyo mpamato mwene ʉvɨ alɨ kʉkyanya. 

10Ikange, mulekage ʉkwɨdɨka ɨngave avaanu vikʉvɨɨlanga ʉnyie viita, ‘Gwe 
ndongotsi,’ manya mulɨ nʉ Ndongotsi mpamato mwene, vɨ Kɨlɨsiti. 

11Ʉmuunu ʉvaveetsaga ʉvɨ inogwa ʉkʉva mbaha pagati paanyie, vɨ ɨjisaage nʉ 
kʉvavombela avange, 

12manya ʉmuunu ʉvaveetsaga ʉvɨ ikɨjɨmɨka jyʉmwene, ʉNgʉlʉve alamwisa, 
nʉ muunu ʉvaveetsaga ʉvɨ ikɨjisa, ʉNgʉlʉve alamwɨmɨka. 

13“Muswe vʉvʉle ʉnyie nyɨ vamanyisi va ndagɨlo na nyɨ Vafalisayo, nyɨ 
vagelʉngʼania ʉnyie! Mukʉvasiga avaanu ʉkwingila mu Lʉdeeva lwa Ngʉlʉve 
kʉ nzɨla jya manyiiso tsiinyo, wʉ ʉnyie jyʉnyie namukwingila ʉmwa, pange 
kʉvatavʉla avaanu avange ʉwʉ vinogwa ʉkwingila. 

14“Muswe vʉvʉle ʉnyie nyɨ vamanyisi va ndagɨlo na nyɨ Vafalisayo, nyɨ 
vagelʉngʼania ʉnyie! Mukɨsaja inyɨsajo inale siitso pakʉta mwɨvonie kʉ vaanu, 
wʉ kʉnʉ mwipoka isiinu sya vadala avaswɨle isyʉ valɨ nasyo mu nyumba tsa 
veene. Pa kɨgono kya vʉhɨgi, ʉNgʉlʉve alavavʉnga siitso. 

15“Muswe vʉvʉle ʉnyie nyɨ vamanyisi va ndagɨlo na nyɨ Vafalisayo, nyɨ 
vagelʉngʼania ʉnyie! Mutsʉngʉʉla mwoni mwoni pakʉta mumwandʉle 
ʉmuunu ʉvɨ naNʼyahudi iingile mu mpelela gwa Kɨyahudi. Lɨno, wʉ andwike, 
mukʉmpelela ʉkʉva mwana va kʉ mwoto gwa sikutsooni ndʉwʉ mulɨwo 
ʉnyie. 

16“Muswe vʉvʉle ʉnyie nyɨ valongotsi nyɨ vabosu, manya mukʉvamanyiisa 
avaanu mwita, ‘Ɨngave ʉmuunu ikɨjyɨgɨla kʉ Vʉtaamo ʉVʉvalatse wa 
Ngʉlʉve, nakɨɨnu. Lɨno ɨngave ikɨjyɨgɨla mu sahabu ɨjɨlɨ mu Vʉtaamo 
ʉVʉvalatse wa Ngʉlʉve, ʉmuunu ʉjwa anogye ʉkʉvomba ndʉwʉ ɨjyɨgile.’ 

17Nyɨ vabosu, nyɨ vapelwa ʉnyie! Kɨlɨku kɨlʉti ʉkʉlʉtɨɨlɨla ɨkɨnge? Ndeeti, jyʉ 
sahabu ɨjyo ɨjɨlɨ mu Vʉtaamo ʉVʉvalatse wa Ngʉlʉve, evo ʉVʉtaamo 
ʉVʉvalatse wa Ngʉlʉve ʉwipela ɨsahabu jɨve mbalatse? 

18Ikange mukʉvamanyiisa avaanu mwita, ‘Ɨngave ʉmuunu ikɨjyɨgɨla kʉ 
kɨteekelelo kya mu tembile, ago gatsila vʉviivi. Lɨno ɨngave ikɨjyɨgɨla mu 
syavʉpe isya kʉnyianywa isilɨ pakyanya pa kɨteekelelo, ʉmuunu ʉjwa anogye 
avombe ndʉwʉ ɨjyɨgile.’ 

19Ʉnyie nyɨ vabosu, kɨlɨku ɨkɨlʉti ʉkʉlʉtɨɨlɨla ɨkɨnge? Ndeeti, syʉ syavʉpe isyo, 
evo ɨkɨteekelelo kɨlya ɨkipela isyavʉpe sya kʉnyianywa sive sivalatse? 

20Lɨno, ɨngave ʉmuunu ikɨjyɨgɨla mu kɨteekelelo kya mu tembile, ikɨjyɨgɨla na 
mu siinu syoni isilɨ pakyanya pa kyene. 

21Ʉmuunu ʉvaveetsaga ʉvɨ ikɨjyɨgɨla kʉ Vʉtaamo ʉVʉvalatse wa Ngʉlʉve, 
ikɨjyɨgɨla kʉ Vʉtaamo ʉVʉvalatse wa Ngʉlʉve ʉwa na kwa Ngʉlʉve ʉvɨ itaama 
ʉmwa. 

22Namwene ʉmuunu ʉvikɨjyɨgɨla kʉkyanya, ikɨjyɨgɨla mu kɨtaamilo kya 
Ngʉlʉve na kwa Ngʉlʉve ʉvitaama mu kɨtaamilo ɨkyo. 

23“Muswe vʉvʉle ʉnyie nyɨ vamanyisi va ndagɨlo na nyɨ Vafalisayo, nyɨ 
vagelʉngʼania ʉnyie! Lola, mwilaha isyavʉpe kwa Ngʉlʉve nasi siinu 
isidebedebe ndi nyungu, ɨbinzali nʉ vʉnunia wʉ kʉnʉ mubeela ikulongwi 
itsilondiwa ʉkʉlʉtɨɨlɨla pa ndagɨlo ndʉ kʉvavombela avange inonu, ʉkʉva nɨ 
kɨsa, nʉ kʉva nʉ lwɨdɨko. Lɨno wɨgane wa Ngʉlʉve ʉkʉta muvombage tsyoni 
imbaha ni ndebe paninie. 

24Nyɨ valongotsi nyɨ vabosu ʉnyie! Mukwengʉla amahuuna mu siinu siinyo 
isya kʉnywa, wʉ kʉnʉ mwimila ingamila! 

25“Muswe vʉvʉle ʉnyie nyɨ vamanyisi va ndagɨlo na nyɨ Vafalisayo, nyɨ 
vagelʉngʼania ʉnyie! Lola, mukɨvɨɨka ʉkʉta mulɨ vavalatse pavʉlongolo pa 
vaanu ndʉ kʉsuka ɨkɨkombe nɨ sahani kʉnzi kwene. Ʉnyie mwinywa nʉ kʉlya 
pavʉnonu isiinu isyʉ mupokile kʉ mwojo ʉkʉhʉma kʉ vaanu. 

26Nyɨ Vafalisayo, ʉnyie nyɨ vabosu! Galamuki taasi mu mbiivi itsʉ tsilɨ mu nʼgati 
mwanyie ndʉ kʉsuka ʉvʉlami ʉvʉlɨ mu nʼgati mu kɨkombe na mu sahani. 
Vʉvʉle vʉle, imbombo tsiinyo tsiiva nonu ndʉwʉ ɨkɨkombe nɨ sahani siiva 
sivalye ɨngave ʉsukile mu nʼgati. 

27“Muswe vʉvʉle ʉnyie nyɨ vamanyisi va ndagɨlo na nyɨ Vafalisayo, nyɨ 
vagelʉngʼania ʉnyie! Lola, muhwaniine nʉ vʉguli ʉwʉ vimata nʉ mmanga 
ʉmbalasu, ʉvuvoneka vʉnonu kʉnzi, wʉ mu nʼgati vʉdɨgile amatsege ga vaanu 
avaswe nʉ vʉlami ʉvʉlɨ pongosu. 

28Vʉvʉle vʉle, najyʉnyie kʉnzi muvoneka kʉ vaanu muvomba itsa vʉgolosu 
pavʉlongolo pa Ngʉlʉve, wʉ ɨlweli jwɨjɨ, mu nʼgati mu numbula tsiinyo, 
mudɨgile ʉvʉsyovi nʉ kʉleka ʉkʉkonga indagɨlo. 

29“Muswe vʉvʉle ʉnyie nyɨ vamanyisi va ndagɨlo na nyɨ Vafalisayo, nyɨ 
vagelʉngʼania ʉnyie! Lola, mutsenga ʉvʉguli wa vanyamalago va Ngʉlʉve nʉ 
kʉdingʼula vʉnonu ʉvʉguli wa vaanu avange ʉwʉ vaavombaga ʉgwʉ 
ganogelanie pavʉlongolo pa Ngʉlʉve. 

30Pwʉ mwitsova mwita, ‘Jyale jɨve ʉwe pwʉtʉle pa nsɨkɨ ʉpwʉ avakʉkʉjiitu 
vaale vʉʉmi, ndalɨno natwatangane na veene ʉkʉvabuda avanyamalago va 
Ngʉlʉve.’ 

31Pa kʉvomba ewo, muvonia ʉkʉta ʉnyie mulɨ vaana va vaanu valya 
avaabudile avanyamalago va Ngʉlʉve! 

32Pwʉ lɨno malɨhɨtsi ʉvʉviivi vʉlya ʉwʉ avakʉkʉjiinyo vaavʉtengwe! 

33“Mwe nyɨ nzoka, ʉnyie nyɨ vaana va nzoka! Mulapona ndeeti ʉvʉhɨgi wa 
Ngʉlʉve ɨngave ikʉvalahɨɨla mu mwoto gwa sikutsooni? 

34Pa kulongwi ɨjyo ndɨlavasuungʼa kwanyie avanyamalago va Ngʉlʉve, avaanu 
avanya lʉhala na vamanyisi va limenyu lya Ngʉlʉve pakʉta ʉnyie mwandʉke 
ʉkʉhʉma kʉ mbiivi tsiinyo. Lɨno vaninie mu vaanu avo, mulavabuda nʉ 
kʉvatovelela pa sidamingʼanie, avange mulavatova ni sikoti mu masinagogi 
giinyo na vange mulavaswɨma ʉkʉhʉma ʉvʉtsenge nʉ vʉtsenge nʉ kʉvapelela 
ʉvʉkʉvɨlwa. 

35Pa kulongwi ɨjɨ ʉNgʉlʉve alavahɨga ʉnyie kʉ nongwa jya kʉvabuda avaanu 
vooni avagolosu, ʉkʉhʉma ʉpwʉ ʉKaini aamʼbudile ʉAbeli ʉvɨ naale nʉ vʉgalo 
ʉvʉveetsaga, ʉkʉsika ʉkʉbudwa kwa Zakaliya ʉvɨ aale mwana va Balakiya. 
Avakʉkʉjiinyo vaabudile ʉZakaliya pagatinagati pa Vʉtaamo ʉVʉvalatse wa 
Ngʉlʉve nɨ kɨteekelelo. 

36Tsa jɨlweli ndikʉvavʉʉla ʉkʉta, ʉNgʉlʉve alavahɨga avaanu va nsɨkɨ ʉgʉ kʉ 
mbiivi tsyoni itsʉ vavombile.” 

ɄYɨɨsʉ isʉsʉvala kʉ nongwa jya vaanu va mu Yelusalemu 
(Luuka 13:34-35) 

37Pwʉ ʉYɨɨsʉ akata, “Nyɨ vaanu va mu Yelusalemu, nyɨ vaanu va mu 
Yelusalemu! Mwibuda avanyamalago nʉ kʉvatika na maganga avavombi ʉwʉ 
ʉNgʉlʉve ikʉvasuungʼa kwanyie. Ʉnsɨkɨ mwongosu, ndɨnogilwe 

ʉkʉvalʉndamania ʉnyie ndʉwʉ ɨngʼʉkʉ jilʉndamania isyana sya jyene mu 
mapapatɨlo ga jyene. Lɨno namukwɨdɨka! 

38Lola, ʉNgʉlʉve ajɨlekile ɨnyumba jiinyo jɨve lihaame. 

39Lɨno ndikʉvavʉʉla ʉkʉta namulambone ʉne ikange ʉkʉsika ʉpwʉ mulaata, 
‘Inʼgatalʉsu ʉvɨ ikwitsa mu litaawa lya Ntwa ʉNgʉlʉve!’ ” 

Mataayo 24 

ɄYɨɨsʉ itsova ikulongwi tsa kʉmamulwa ɨtembile 
(Maliko 13:1-2; Luuka 21:5-6) 

1ɄYɨɨsʉ wʉ ihega pa tembile, avakongi va mwene vakamwitsila pakʉta 
vambonie ɨtembile ni nyumba itsinge itsijɨtsʉngʉtye. 

2ɄYɨɨsʉ akavavʉʉla akata, “Mukʉgavona gooni aga? Tsa jɨlweli ndikʉvavʉʉla 
ʉkʉta, nalɨkʉli ɨliganga ɨlyʉ lɨlasigala pakyanya pa lɨnge. Amaganga gooni ago 
galamamulwa!” 

ɄYɨɨsʉ iganula ikulongwi tsa vʉsililo wa kɨlʉnga 
(Maliko 13:3-13; Luuka 21:7-19) 

3ɄYɨɨsʉ aatogile kʉ kɨdugala kya Mizeituni, akatsiiva palya. Wʉ atsiige palya, 
avakongi va mwene vakamwitsila kwita vɨjyekele nave. Vakambʉʉtsa vakata, 
“Tudoova ʉtʉvʉʉle, galahʉmɨla ndali gooni ago ʉgwʉ ʉkatsovaga? Ikange, 
kɨɨnu kɨki ɨkɨlatʉvonia ʉkʉta ʉkwitsa kwave nʉ vʉsililo wa kɨlʉnga 
vʉhegelye?” 

4ɄYɨɨsʉ aavaandile akata, “Mutaamage miiho, aleke ʉmuunu ʉvaveetsaga 
ʉkʉvasyova! 

5Lola, valiitsaga avaanu vongosu nʉ kwɨvɨɨka neene, valateetsaga, ‘Ʉne neene 
Kɨlɨsiti!’ Naveene valavatekeletsaaga avaanu vongosu. 

6Ʉnsɨkɨ ʉgwa mulapʉlɨkaga ikulongwi tsa magoha ni vuguuvugu tsa magoha. 
Mwitse mwɨlekelwe ʉkʉdwada ʉlwakʉva ago wɨgane wa Ngʉlʉve giitse 
gahʉmɨle taasi, wʉ ʉvʉsililo wa kɨlʉnga vʉpitsiige vʉkaanale ʉkwitsa. 

7Ikange avaanu va kɨlʉnga kɨpamato valalwitsaga na vaanu va kɨlʉnga ɨkɨnge, 
nʉ lʉdeeva lʉpamato lʉlalwitsaga nʉ lʉdeeva ʉlʉnge. Kɨlahʉmɨlaga ɨkɨlindima 
kʉnʉ na kʉnʉ, nɨ nzala jɨlagwitsaga. 

8Ago gooni galaava ndʉ vʉtengʉlʉ wa lʉvavo lwa kʉholwa ʉmwana. 

9Ʉnsɨkɨ ʉgwa, avaanu va sivʉmbʉkʉ syoni valavasʉʉla ʉnyie, valavabeelaga, 
valavapelelaga ʉvʉkʉvɨlwa nʉ kʉvabuda ʉlwakʉva mukʉngʼonga ʉne. 

10Pwʉ ʉnsɨkɨ ʉgwa, avaanu vongosu valɨlekelwa ʉkʉngʼonga ʉne. 
Valahendamanaga nʉ kʉsʉʉlana vaveene kwa veene. 



69 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

11Pa nsɨkɨ ʉgwa, valahʉmɨlaga avanyamalago vongosu va vʉnuasi nʉ 
kʉvatekeletsa avaanu vongosu. 

12Ikange, avaanu vongosu valɨlekelwa ʉkʉvagana avange ʉlwakʉva imbiivi 
tsilaava tsyongelye siitso. 

13Lɨno, ʉmuunu ʉvaveetsaga ʉvalaava ikɨjʉmɨɨlɨtsa ʉkʉsika kʉ vʉmalɨlo, vɨ 
ʉNgʉlʉve alampoka. 

14Ikange ɨLivangɨli lya Lʉdeeva lwa Kʉkyanya lɨlalʉmbɨlɨlwagwa mu kɨlʉnga 
kyoni pakʉta vʉve wooleletsi kʉ vaanu va sivʉmbʉkʉ syoni. Pwʉ kʉ nsɨkɨ 
ʉgwa ʉvʉsililo wa kɨlʉnga vʉliitsa. 

Isigono isilaava sya vʉkʉvɨlwa ʉvʉlʉti 
(Maliko 13:14-23; Luuka 21:20-24) 

15“Mu nsɨkɨ ʉgwa mulambona ʉntavangwa ʉvileeta ʉvʉvejangi, ɨmile apoonu 
apavalatse ʉpwʉ nanogiili ʉkwɨma. Ʉntavangwa ʉjwa vɨ aatsovilwe nʉ 
nyamalago ʉDanieli. Ʉmuunu ʉvaveetsaga ʉvɨ ikwɨmba amamenyu aga, 
alʉmanye ʉmwʉ gitsovela. 

16Lɨno avaanu vooni ʉwʉ vitaama mu kɨlʉnga ɨkya Yuuda, viitse vakɨmbɨlɨlage 
kʉ sidugala. 

17Namwene ʉmuunu ʉvɨ alaava kʉkyanya kʉ nyumba, iitse aleke ʉkwika paasi 
nʉ kwingila mu nyumba pakʉta atoole isiinu sya mwene. 

18Vʉvʉle vʉle, ʉmuunu ʉvɨ alaava pa kɨlɨmɨla, iitse aleke ʉkʉkilivuka kʉ 
nyumba kutoola ɨlikoti lya mwene. 

19Vasue vʉvʉle avadala ʉwʉ valaava nʉ vʉtsito nʉ wʉ valoosaaga mu sigono 
isyo! 

20Pwʉ mudoovage kwa Ngʉlʉve pakʉta ʉkʉnyila kwinyo kwitse kʉleke 
ʉkʉhʉmɨla mu nsɨkɨ ʉmbiivi gwa ngʼaala ɨngʼali pange mu kɨgono kya Sabato. 

21Lola, mu sigono isyo, avaanu valaava mu vʉkʉvɨlwa ʉvʉlʉti ʉwʉ navʉgelili 
ʉkʉvoneka lʉsiku ʉkʉhʉma ʉNgʉlʉve apelage ɨkɨlʉnga ʉkʉsika ɨleelo. Ikange 
ʉvʉkʉvɨlwa ʉwa navʉliitse vʉvoneke lʉsiku. 

22Aale ʉNgʉlʉve aleke ʉkʉlamula ʉkʉta isigono isyo isya vʉkʉvɨlwa sive 
sidebe, jyale jiiva nakʉli ʉmuunu ʉvɨ aale ipona. Lɨno kʉ nongwa jya vahalwa 
va mwene, ʉNgʉlʉve alavɨɨka isigono isyo sive sidebe. 

23“Lɨno mu nsɨkɨ ʉgwa, ɨngave ʉmuunu ikʉvavʉʉla iita, ‘Lola, ʉKɨlɨsiti alɨ apa,’ 
evo ‘Alɨ ʉkʉ!’ mulagelaga ʉkʉmwɨdɨka. 

24Lola, valiitsa avaanu avanuasi ʉwʉ nʉ jyʉnge alɨtsovaga ʉkʉta vɨ Kɨlɨsiti evo 
vɨ nyamalago. Valavombaga isidego isivaha pakʉta vavasyove, pangave poonu 
nava vahalwa va Ngʉlʉve. 

25Mutaamage miiho ʉlwakʉva ndɨvapavye itso wʉ tsikaanale ʉkʉhʉmɨla. 

26Lɨno ɨngave avaanu vikʉvavʉʉla viita, ‘Lola, ʉYɨɨsʉ alɨ kʉ lʉkɨnga!’ mwitse 
mwɨlekelwe ʉkʉlʉta kwilola. Evo vikʉvavʉʉla viita, ‘Lola, alɨ kʉnʉ mu 
kɨjumba!’ mwitse mwɨlekelwe ʉkwɨdɨka. 

27Ʉkwitsa kwane ndɨ Mwana va Muunu kʉlaava kwa kʉkenyemula ndʉwʉ 
ɨnzasi jimulika Kʉvʉhʉmo wa Litsʉva, akavalɨlo kaako jivoneka nakʉ 
Kʉvʉseemo wa Litsʉva. 

28Lola, apoonu apalɨ kɨtuuve, pwʉ peene ingasimula tsilʉndamana paninie. 
Ikulongwi tsa kwitsa ʉMwana va Muunu 

(Maliko 13:24-27; Luuka 21:25-28) 

29“Ʉnsɨkɨ gʉʉgwa, wʉ silʉtɨngʼiinie isigono isyo sya vʉkʉvɨlwa, ‘ɄNgʉlʉve 
alahambʉla ɨlitsʉva lɨve ngʼiisi, ʉmwetsi nagʉlamulikage ikange, ni nondwe 
natsyene tsilagwitsaga paasi. ɄNgʉlʉve alajʉtsaania amaka ga kʉkyanya.’ 

30“Ʉnsɨkɨ ʉgwa ɨkɨmanyilo kya Mwana va Muunu kɨlavoneka kʉkyanya, na 
vaanu va sivʉmbʉkʉ syoni valatengʉla ʉkʉlɨla nʉ kʉdwada. Ʉnsɨkɨ ʉpwʉ 
ʉMwana va Muunu aliitsa, avaanu vooni valambona mu mavɨngo wʉ ikwitsa na 
maka nʉ wɨɨmɨkiwa ʉvʉlʉti. 

31Pwʉ alavasuungʼa avasuungʼwa va mwene, wʉ ɨngalape jikuuta siitso, valʉte 
vavalʉndamanie avahalwa va Ngʉlʉve, ʉkʉhʉma mu mbasu tsyoni inni tsa 
kɨlʉnga, ʉkʉhʉma kʉ vʉsililo vʉpamato wa vʉtandaatse ʉkʉsika kʉ vʉsililo 
ʉvʉnge.” 

Ɨkɨhwananitso kya nkʉjʉ 
(Maliko 13:28-31; Luuka 21:29-33) 

32ɄYɨɨsʉ aagendelye ʉkʉtsova akata, “Lɨno mumanyile ɨkɨhwananitso kya 
libɨkɨ ɨlikʉjʉ. Ʉnsɨkɨ ʉgwʉ isamba tsitengʉla ʉkʉlemba nʉ kʉvɨɨka amaani 
amapya, mukʉlʉmanya ʉkʉta ɨkɨsuku kɨhegelye. 

33Najyʉnyie vʉvʉle vʉle, mulaava mukʉtsivona itso tsyoni tsivombeka, mwitse 
mulʉmanyilage ngʼaani ʉkʉta ʉkwitsa kwa Mwana va Muunu kʉhegelye. 

34Tsa jɨlweli ndikʉvavʉʉla ndiita, ɨkɨvʉmbʉkʉ ɨkɨ nakɨkalʉtɨngʼanie wʉ aga 
gooni nagavombiiki. 

35Ʉvʉtandaatse nɨ kɨlʉnga silajaga, apeene amamenyu gango nagalajage lʉsiku. 
Nakʉli ʉvɨ akɨmanyile ɨkɨgono kya vʉsililo 

(Maliko 13:32-37; Luuka 17:26-30, 34-36) 

36“Lɨno ikulongwi tsa kɨgono nʉ nsɨkɨ ʉpwʉ ʉMwana va Muunu aliitsa, nakʉli 
ʉmuunu ʉvɨ alʉmanyile, vave wʉ vasuungʼwa va kʉkyanya, pange vɨ Mwana, 
apeene mwene ʉDaada vɨ alʉmanyile. 

37Ndʉwʉ jyale mu sigono sya Nwaka, wʉ jɨlaava ʉkwitsa kwa Mwana va 
Muunu. 

38Mu sigono isyo, wʉ ʉlwongometso nalʉsiiki, avaanu vaalitsaga nʉ kʉnywa, 
vaategʉlaga nʉ kʉtegʉlwa ʉkʉsika pa kɨgono ɨkyʉ ʉNwaka iingye mu ngalava. 

39Avaanu avo navaalʉmanye ɨkiitsaga kʉ veene ʉkʉsika ʉpwʉ ʉlwongometso 
lukʉvoongometsa vooni. Ewo wʉ jɨlaava ʉkwitsa kwa Mwana va Muunu. 

40Ʉnsɨkɨ ʉgwa avaanu vavɨlɨ valaava pa kʉlɨma, ʉnsuungʼwa va Ngʉlʉve 
alantoola mpamato nʉ kʉndeka mpamato. 

41Ikange avadala vavɨlɨ valaava pa kʉheveta, mpamato alatoolwa ʉjyʉnge 
alasigatswa. 

42Pwʉ mutaamage miiho ʉlwakʉva namukɨmanyili ɨkɨgono ɨkyo ɨkyʉ ʉNtwa 
viinyo aliitsa. 

43Lɨno mulʉmanye vʉnonu ʉkʉta ɨkaale jɨve ʉmwenenyumba agʉmanyile 
ʉnsɨkɨ ʉgwʉ ʉndyasi ikwitsa, pwʉ akaale iiva miiho pakʉta ansige ʉndyasi 
aleke ʉkʉmamula ɨnyumba jya mwene. 

44Pa kulongwi ɨjɨ najyʉnyie, mutaamage mwɨsaawe, manya ʉMwana va Muunu, 
aliitsa ʉnsɨkɨ ʉgwʉ namuhʉʉvɨla.” 

Ɨkɨhwananitso kya mbanda ʉmmʉʉgʉ 
(Luuka 12:41-48) 

45ɄYɨɨsʉ akavavʉʉtsa akata, “Ʉmbanda ʉmmʉʉgʉ, ʉnya lʉhala vyalɨku? Vyʉla 
ʉvɨ ʉmbaha va mwene ambɨɨkile ave mwɨmɨɨlɨtsi va vavanda avange mu 
nyumba jya mwene pakʉta ave ikʉvapa ɨkyakʉlya kʉ nsɨkɨ ʉgʉnogelanie. 

46Inʼgatalʉsu ʉmbanda ʉlya ʉvɨ ɨngave ʉmbaha va mwene ikilivuka ʉkwʉ 
aalʉtile, ivona ivomba ndʉwʉ aandagye. 

47Tsa jɨlweli ndikʉvavʉʉla ʉkʉta, ʉmbaha va mwene jiikʉmbɨɨka ʉmbanda 
ʉjwa ɨɨmɨɨlɨlage isiinu sya mwene syoni. 

48Lɨno, ʉmbanda ʉjwa angave imbiivi, jiisaaga mu numbula jya mwene iita, 
‘Ʉmbaha vango itsilɨndɨla ʉkʉkilivuka.’ 

49Apo itengʉla ʉkʉvatova avavandavanine, ʉkʉlya nʉ kʉnywa paninie na 
vagaatsi. 

50Lola, ʉmbaha va mwene ʉjwa jiikilivuka mu kɨgono na mu nsɨkɨ ʉgwʉ 
ʉmbanda va mwene nakahʉʉvɨle. 

51Pwʉ ʉmbaha ʉjwa jiikʉmpa ʉlʉvʉngʉ ʉlʉlʉti, pa kʉvomba ewo iiva 
amanziitse kʉ vatava vɨɨdɨki. Ʉkwa kwʉ kwene avaanu avo valalɨlaga nʉ 
kʉgadʉtsa amiino kʉ nongwa jya lʉvavo ʉlʉlʉti ʉlʉlavavona.” 

Mataayo 25 

Ɨkɨhwananitso kya vahɨnza kɨtsigo 

1Pwʉ ʉYɨɨsʉ akavavʉʉla avakongi va mwene akata, “Mu nsɨkɨ ʉgwa ʉLʉdeeva 
lwa Kʉkyanya lʉlalɨngʼaanitswa nɨ kɨhwananitso kya vahɨnza kɨtsigo (10) ʉwʉ 
vaagegile inyaale tsa veene nʉ kʉbɨha kukʉmwʉpɨlɨla ʉntegʉlanʼdala. 

2Vahaano mu vahɨnza avo kɨtsigo, vaale vanya lʉhala na vange vahaano vaale 
vapelwa. 

3Avapelwa valya, vaagegile inyaale tsa veene kɨtsila kʉgega amafuta ga nyaale 
agange ga kwongeletsa mu nyaale tsa veene. 

4Lɨno avanya lʉhala vahaano valya vaagegile amafuta mu sikongʼolo paninie ni 
nyaale tsa veene. 

5Wʉ ʉntegʉlanʼdala atsilɨndye ʉkwitsa, itʉlʉ tsikaviibata avahɨnza valya vooni 
kɨtsigo. Vakagoneelela itʉlʉ. 

6Lɨno pakɨlogati, avaanu vakɨɨlanga vakata, ‘Mwe! Sisimuki, ʉntegʉlanʼdala 
ikwitsa! Hʉmagi ngʼaningʼaani, tʉbɨhe tʉkamwʉpɨlɨle.’ 

7Baaho avahɨnza valya vooni vakasisimuka nʉ kʉtsitetengʼania inyaale tsa 
veene. 

8“Avahɨnza valya avapelwa, vakadoova kʉ valya avanya lʉhala vakata, 
‘Tudoova mutʉpe amafuta madebe ʉlwakʉva inyaale tsiitu tsitsima.’ 

9Avanya lʉhala valya vakavaanda vakata, ‘Baako, natukʉvapi ʉlwakʉva 
amafuta ʉgwʉ tʉlɨ nago, nagikwɨla napadebe ʉkʉgavana, ʉwe paninie nʉʉnyie. 
Lʉnonu mubɨhe ʉkwʉ vigʉtsa pakʉta mukɨgʉlɨle.’ 

10“Pwʉ avahɨnza valya avapelwa vakalʉta kwigʉla amafuta. Wʉ valʉtile, 
kʉmbele, ʉntegʉlanʼdala akasika. Avahɨnza valya avanya lʉhala, ʉwʉ 
vɨɨtetengʼiinie, vakiingila paninie nʉ ntegʉlanʼdala mu nyumba ʉmwʉ 
ʉvʉtegʉlanie waavombekelaga. Pwʉ ʉndyango gʉkadɨndwa. 

11Kʉ vʉmalɨlo, avapelwa valya vakakilivuka nʉ kʉvona ʉndyango gʉdɨndilwe. 
Pwʉ vakɨɨma kʉnzi nʉ kwɨlanga, vakata, ‘Gwe ntwa! Gwe ntwa! Tudoova 
ʉtʉdɨndʉlɨle ʉndyango!’ 

12Lɨno ʉntegʉlanʼdala akavaanda akata, ‘Tsa jɨlweli ndikʉvavʉʉla ʉkʉta, 
nandɨvamanyili ʉnyie!’ ” 

13Pwʉ ʉYɨɨsʉ akavavʉʉla avakongi va mwene akata, “Lɨno mutaamage miiho 
ʉlwakʉva namukɨmanyili ɨkɨgono pange ʉnsɨkɨ ʉgwʉ ʉne ndɨ Mwana va 
Muunu ndɨliitsa.” 

Ɨkɨhwananitso kya vavombi vadatu 
(Luuka 19:11-27) 

14ɄYɨɨsʉ akagendelela ʉkʉtsova akata, “Ikange, ʉLʉdeeva lwa Kʉkyanya 
lʉlalɨngʼaanitswa nɨ kɨhwananitso kya muunu ʉvɨ aalʉtile kʉ kɨlʉnga kya 

kʉvʉtale. Wʉ akaanale ʉkʉhega, aavɨɨlangile avavombi va mwene, 
akavagavania ɨkyʉma kya mwene kyoni pakʉta vɨtsuluusaage. 

15Aavapeetsaga ɨkyʉma avavombi avo ʉkʉkongana nʉ lwɨkupilo lwa muunu 
nʉ muunu mu mbombo jya vʉtsuluusi. Aampye ʉmbombi ʉvaatalile italanta 
ihaano, ʉva vɨɨlɨ, akampa italanta ivɨlɨ nʉ va daatu akampa ɨtalanta mamato, 
pwʉ ʉmwene akahega. 

16“Baaho, ʉmbombi ʉvɨ ʉmbaha va mwene aampye italanta ihaano, akalʉta 
natso mu kwɨtsuluusa nʉ kʉkava itsinge ihaano. 

17Vʉvʉle vʉle, namwene ʉmbombi ʉlya ʉvɨ ʉmbaha va mwene aampye 
italanta ivɨlɨ, akalʉta natso mu kwɨtsuluusa nʉ kʉkava itsinge ivɨlɨ. 

18Lɨno ʉmbombi ʉlya ʉvɨ ʉmbaha va mwene aampye ɨtalanta mamato, akalʉta, 
akajava ɨliguli, akasɨɨla ɨtalanta ɨjyo. 

19“Wʉ ʉnsɨkɨ ntale gʉlʉtɨngʼiinie, ʉmbaha va veene akakilivuka ʉkwʉ aalʉtile. 
Pwʉ akavɨɨlanga avavombi va mwene valya pakʉta vambʉʉle ʉmwʉ 
vavombye ɨkyʉma kya mwene. 

20Ʉmbombi ʉlya ʉvɨ ʉʉpɨlye italanta ihaano, akiitsa ni talanta itsinge ihaano 
nʉ kʉmbʉʉla ʉmbaha va mwene akata, ‘Gwe ntwa, waamye italanta ihaano 
pakʉta ndyɨtsuluusaage, lola, ndɨkavile italanta itsinge ihaano itsi.’ 

21Ʉmbaha va mwene akambʉʉla akata, ‘Ʉvombile vʉnonu siitso, ʉve vɨ 
mbombi ʉnnonu ikange vɨ mmʉʉgʉ! Lɨno ʉlwakʉva ʉkaale mmʉʉgʉ kʉ siinu 
sidebe isyʉ ndɨkakʉpye, ndikʉkʉvɨɨka ʉve mwɨmɨɨlɨtsi va kyʉma kyongosu. 
Itsaga tʉhekelage paninie.’ 

22“Ʉmbombi ʉlya ʉvɨ ʉʉpɨlye italanta ivɨlɨ, namwene akiitsa ni talanta itsinge 
ivɨlɨ nʉ kʉmbʉʉla ʉmbaha va mwene akata, ‘Gwe ntwa, waamye italanta ivɨlɨ 
pakʉta ndyɨtsuluusaage, lola, ndɨkavile italanta itsinge ivɨlɨ itsi.’ 

23Ʉmbaha va mwene akambʉʉla akata, ‘Ʉvombile vʉnonu siitso, ʉve vɨ 
mbombi ʉnnonu ikange vɨ mmʉʉgʉ! Lɨno ʉlwakʉva ʉkaale mmʉʉgʉ kʉ siinu 
sidebe isyʉ ndɨkakʉpye, ndikʉkʉvɨɨka ʉve mwɨmɨɨlɨtsi va kyʉma kyongosu. 
Itsaga tʉhekelage paninie.’ 

24“Kʉ vʉmalɨlo, akiitsa ʉmbombi ʉlya ʉvɨ ʉʉpɨlye ɨtalanta mamato. 
Akambʉʉla ʉmbaha va mwene akata, ‘Gwe ntwa, ndyalʉmanyile ʉkʉta ʉve ʉlɨ 
ntalamu siitso. Ʉve ʉlɨ ndʉ muunu ʉvɨ ibena ʉpwʉ navyalili, ikange 
ilʉndamania ʉpwʉ nakahasɨlɨngʼanie. 

25Ndyadwadile ʉkʉta ndɨgela ndijatsa ɨkyʉma kyako, pwʉ ndyalʉtile 
ndɨkasiha mu mmanga. Lɨno, toola ɨtalanta jyako ɨjɨ.’ 

26Ʉmbaha va mwene akamwanda akata, ‘Ʉve vɨ mbombi ʉmbiivi ikange vɨ 
mwolo! Ʉngave waalʉmanyile ʉkʉta ʉne ndibena isiinu ʉpwʉ nandyavyale, 
ndiita ʉkʉlʉndamania ʉpwʉ nandyahasɨlɨngʼanie, 

27lɨno kɨki nawaavɨɨke ɨtalanta jyango kʉ vaanu avikwolosa pakʉta wʉ 
ndikilivuka, ndiitse ndɨtoole ɨtalanta jyango paninie nɨ kya pakyanya 
ɨkyongelye?’ 

28Pwʉ ʉmbaha va mwene akalagɨla akata, ‘Tooli ɨtalanta ɨjyo, impi ʉmbombi 
ʉlya ʉvɨ alɨ ni talanta kɨtsigo (10).’ 

29“Lola, ʉmuunu ʉvaveetsaga ʉvɨ ivombela ɨmbombo ɨkyʉ ndɨmpye, 
ndikʉmwongeletsaaga nakɨ kɨnge, namwene iveetsaga nasyo syongosu. Lɨno 
ʉmuunu ʉvaveetsaga ʉvɨ nivombela ɨmbombo ɨkɨdebe ɨkyʉ ndɨmpye, nakɨ 
kɨdebe ɨkyʉ alɨ nakyo, nakyene ndɨlapoka. 

30Ʉmbombi ʉjʉ ʉvɨ nammʉʉgʉ, ntaagi kʉnzi ʉkʉlɨ ngʼiisi ʉkwʉ ilɨlaga nʉ 
kʉgadʉtsa amiino kʉ nongwa jya lʉvavo ʉlʉlʉti.” 

Ʉvʉhɨgi wa vaanu vooni 

31ɄYɨɨsʉ akagendelela ʉkʉvavʉʉla avakongi va mwene akata, “Ʉnsɨkɨ ʉne ndɨ 
Mwana va Muunu ndɨlaava ndikwitsa mu wɨɨmɨkiwa wango paninie na 
vasuungʼwa vooni, pwʉ ndɨlataama mu kɨtaamilo kyango kya wɨɨmɨkiwa. 

32Avasuungʼwa va Ngʉlʉve valavalʉndamania avaanu va sivʉmbʉkʉ syoni 
pavʉlongolo paane. Nʉʉne ndɨlavalekengʼania avagolosu na vatulanongwa 
ndʉwʉ ʉnʼdɨɨmi ilekengʼania ingʼolo ni mene. 

33Ndɨlavavɨɨka avagolosu ʉlʉvasu lwango lwa kʉndyo na vatulanongwa 
ʉlʉvasu lwango lwa kʉngʼɨgɨ. 

34“Pwʉ ʉne ndɨ Nkʉlʉdeeva, ndɨlavavʉʉla avaanu valya ʉwʉ valɨ ʉlʉvasu 
lwango lwa kʉndyo, ndɨlaata, ‘Itsagi, ʉnyie nyɨ ʉDaada avasajile. Ingilagi mu 
Lʉdeeva ʉlwʉ ʉNgʉlʉve aavanotsehiitse ʉkʉhʉma ʉnsɨkɨ ipela ɨkɨlʉnga, 

35manya ʉpwʉ ndyale nɨ nzala, mwamye ɨkyakʉlya, ʉpwʉ ndyale nɨ kyʉmɨlwa, 
mwamye amagasi ga kʉnywa, ikange wʉ ndɨlɨ mmenza, mwannyambɨlye mu 
nyumba tsiinyo. 

36Ʉnsɨkɨ ndɨsuuliike, mwanswaliitse ɨmisabwa. Ʉnsɨkɨ ndɨlɨ ntamu, mwitsile 
kukʉndola. Ʉnsɨkɨ ndɨkʉngilwe, mwiitsile kukʉmbona.’ 

37Pwʉ avaanu avagolosu valavʉʉtsa valaata, ‘Gwe Ntwa, gwʉ nsɨkɨ gʉlɨku 
ʉgwʉ twakʉweene ʉlɨ nɨ nzala, tʉkakʉpa ɨkyakʉlya? Evo twakʉweene ʉlɨ nɨ 
kyʉmɨlwa, tʉkakʉpa amagasi ga kʉnywa? 

38Ikange, gwʉ nsɨkɨ gʉlɨku wʉ ʉlɨ mmenza, twakwambɨlye mu nyumba tsiitu? 
Evo wʉ tukʉkʉvona ʉsuuliike, tʉkakʉswalɨtsa ɨmisabwa? 

39Ikange, gwʉ nsɨkɨ gʉlɨku wʉ ʉlɨ ntamu, twiitsile kukʉkʉlola, evo wʉ 
ʉkʉngilwe twiitsile kukʉkʉvona?’ 

40Pwʉ ʉne ndɨ Nkʉlʉdeeva, ndɨlavaanda ndɨlaata, ‘Tsa jɨlweli ndikʉvavʉʉla 
ʉkʉta, ɨkɨveetsaga ɨkyʉ mwambombye ʉmuunu va paasi mpamato mu 
valʉkololwango ava, mwambombelaga ʉne.’ 

41“Baaho ndɨlavavʉʉla valya ʉwʉ valɨ ʉlʉvasu lwango lwa kʉngʼɨgɨ, ndɨlaata, 
‘Hegi paane, ʉnyie nyɨ ʉNgʉlʉve avakootwe! Mubɨhage kʉ mwoto gwa 
sikutsooni ʉgwʉ ʉNgʉlʉve annotsehiitse ʉSetano na vasuungʼwa va mwene, 

42manya ʉpwʉ ndyale nɨ nzala, namwame ɨkyakʉlya, wʉ ndɨlɨ nɨ kyʉmɨlwa, 
namwame amagasi ga kʉnywa. 

43Wʉ ndɨlɨ mmenza, namwannyambɨlɨle mu nyumba tsiinyo, wʉ ndɨsuuliike, 
namwanswalɨtse ɨmisabwa. Ikange, wʉ ndɨlɨ ntamu, namwitse kukʉndola, evo 
wʉ ndɨkʉngilwe, namwitse kukʉmbona.’ 

44Naveene valambʉʉtsa, valaata, ‘Gwe Ntwa, gwʉ nsɨkɨ gʉlɨku ʉgwʉ ɨnzala 
jyakʉvavile, evo waale nɨ kyʉmɨlwa, evo waale mmenza, evo waasuuliike, evo 
waale ntamu, evo waakʉngilwe, nʉʉwe natwakʉtange?’ 

45Najyʉne ndɨlavaanda ndɨlaata, ‘Tsa jɨlweli ndikʉvavʉʉla ʉkʉta, pa kʉleka 
ʉkʉntanga mpamato mu vaanu avibedwa ava, namwannangage ʉne.’ 

46“Pwʉ avatulanongwa avo valahega nʉ kʉbɨha kʉ vʉhɨgi wa sikutsooni, 
avagolosu valiingila mu wʉʉmi wa sikutsooni.” 

Mataayo 26 

Amasaago ga kʉmʼbuda ʉYɨɨsʉ 
(Maliko 14:1-2; Luuka 22:1-2; Yohana 11:45-53) 

1Wʉ ʉYɨɨsʉ amalile ʉkʉtsova amamenyu ago gooni, aavavʉʉlile avakongi va 
mwene akata, 

2“Ndʉwʉ mulʉmanyile, sisigye isigono sivɨlɨ, jʉtwiva nɨ kyaka kya Pasaka. Ʉne 
ndɨ Mwana va Muunu, jʉndisupulilwa mu sivoko sya valʉgʉ pakʉta ndɨbudwe 
pa kɨdamingʼanie.” 

3Mu nsɨkɨ ʉgwa, avavaha va vateeketsi na vanzagɨla va Vayahudi, 
vaalʉndamiine mu nyumba ɨmbaha jya nteeketsi ʉmbaha, ʉvɨ ɨlitaawa lya 
mwene aale vɨ Kayafa. 

4Vɨɨtsosanzaaga ʉmwakʉmwibatɨla ʉYɨɨsʉ kʉvʉtiitu, pakʉta vamʼbude. 

5Vakɨɨdɨngʼana vakata, “Tʉleke ʉkʉmwibata mu nsɨkɨ gwa kyaka kya Pasaka, 
manya avaanu vagela vipela ɨmbatsa.” 

Ʉnʼdala mpamato ikʉnʼduudila ʉYɨɨsʉ amafuta 
(Maliko 14:3-9; Yohana 12:1-8) 

6Ʉnsɨkɨ ʉgwa, ʉYɨɨsʉ aale mu vʉtsenge wa kʉ Betaniya, aataamaga mu nyumba 
jya Simoni, ʉvɨ pa vʉtengʉlɨlo aale nʉ vʉtamu wa bʉʉba. 

7Wʉ ʉYɨɨsʉ ataamile iilya, ʉnʼdala mpamato akiitsa kʉ mwene nɨ kɨtsupa kya 
mafuta aginuungʼilila, ʉgwʉ gaale ga ndalama nyongosu. Akanʼduudila ʉYɨɨsʉ 
kʉ ntwe pa kʉvonia ʉwɨɨmɨkiwa wa Yɨɨsʉ. Ɨkɨtsupa ʉmwʉ gaale amafuta ago 
kyanotsiiwe ʉkʉhʉma ɨliganga lya alabasita. 

8Wʉ avakongi va mwene vagaweene ago, vakaviipa siitso mu numbula tsa 
veene vakata, “Kɨki ʉnʼdala ʉjʉ inanga ewo amafuta ga ndalama nyongosu? 

9Amafuta aga gakaale gigʉtswa kʉ ndalama nyongosu, nʉ kʉvapa avagatsu 
indalama itso.” 

10ɄYɨɨsʉ akagamanya ʉgwʉ vaasaagaga. Akavavʉʉla akata, “Kɨki 
mukʉnnyanyamika ʉnʼdala ʉjʉ? Ʉmwene ambombye ʉne ɨlɨnogelanie siitso. 

11Lola, avagatsu mulɨ navo isigono syoni, apeene ʉnyie namukaave nʉʉne 
isigono syoni. 

12Ʉnʼdala ʉjʉ agʉduudilye ʉmmana gwango amafuta aga, pakʉta 
agʉtetengʼanie kʉ kɨgono kya kʉnsɨɨla ʉne. 

13Tsa jɨlweli ndikʉvavʉʉla ʉkʉta, apaveetsaga ʉpwʉ ɨLivangɨli 
lɨlalʉmbɨlɨlwagwa, mu kɨlʉnga kyoni, baaho apo nalyene ɨlyʉ ambombye 
ʉnʼdala ʉjʉ lɨlatsowaagwa, pakʉta avaanu vankʉmbʉkage.” 

ɄYuuda Isikalioti ikʉmmendama ʉYɨɨsʉ 
(Maliko 14:10-11; Luuka 22:3-6) 

14Pwʉ ʉYuuda Isikalioti, ʉvɨ aale mpamato va vakongi va Yɨɨsʉ kɨtsigo na vavɨlɨ 
(12), akalʉta kʉ vavaha va vateeketsi, 

15akavavʉʉtsa akata, “Mukʉnnyomba kɨki ndɨngave ndikwitsa nave ʉYɨɨsʉ 
kwanyie?” Pwʉ vakampa indalama, ihelahela isitsigo sidatu (30). 

16Ʉkʉhʉma mu nsɨkɨ ʉgwa, wʉ ʉpɨlye indalama, ʉYuuda akatengʉla ʉkʉlonda 
ʉnsɨkɨ ʉgʉnogelanie ʉkʉmmendama ʉYɨɨsʉ kʉ veene. 

ɄYɨɨsʉ iilya ɨkyakʉlya kya Pasaka na vakongi va mwene 
(Maliko 14:12-26; Luuka 22:7-23; Yohana 13:21-30; 1 Vakolinto 11:23-25) 

17Mu kɨgono ɨkɨtatsi ɨkya kyaka kya Mikate Ɨgɨtsila Kɨlʉve, avakongi va Yɨɨsʉ 
viitsile kʉ mwene, vakambʉʉtsa vakata, “Vunogwa tʉkakʉnotsehetse ndaku 
ɨkyakʉlya kya kyaka kya Pasaka?” 

18ɄYɨɨsʉ akavaanda akata, “Bɨhagi mu vʉtsenge wa Yelusalemu, mukiingile kʉ 
muunu mpamato nʉ kʉmbʉʉla ʉkʉta, ‘ɄMmanyisi atʉsuungʼile, iita, “Ʉnsɨkɨ 
gwango gʉhegelye. Ʉne na vakongi vango, jʉtwilya ɨkyakʉlya kya Pasaka mu 
nyumba jyako.” ’ ” 

19Avakongi valya vakalʉta nʉ kʉvomba tsyoni ndʉwʉ ʉYɨɨsʉ aavalagye, 
vakanotsa ɨkyakʉlya kya Pasaka. 

20Wʉ vʉhue, ʉYɨɨsʉ na vakongi va mwene kɨtsigo na vavɨlɨ (12) vakataama 
pakʉta valye ɨkyakʉlya. 

21Wʉ valɨ pa kʉlya, ʉYɨɨsʉ akavavʉʉla akata, “Tsa jɨlweli ndikʉvavʉʉla ʉkʉta, 
mpamato pagati paanyie jiikʉnsupulila kʉ valʉgʉ.” 

22Avakongi va mwene vakasʉsʉvala siitso, vakatengʉla ʉkʉmbʉʉtsa ʉYɨɨsʉ 
mpamato mpamato, nʉ jyʉnge akata, “Gwe Ntwa, ndeeti nda neene?” 

23ɄYɨɨsʉ akaanda akata, “Ʉlya ʉvɨ tʉsaasinie paninie mu kɨkongʼolo kɨpamato, 
vɨ mwene jiikʉnsupulila ʉne kʉ valʉgʉ. 

24ɄMwana va Muunu jiibudwa ndʉwʉ jɨvɨgilwe mu Vʉvɨge ʉVʉvalatse. 
Napeene, ɨlolelage ʉmuunu ʉvapya ikʉnsupulila kʉ valʉgʉ ʉMwana va Muunu! 
Lwale lwiva lʉnonu ʉmuunu ʉjʉ aale aleke ʉkʉholwa!” 

25ɄYuuda ʉmmendami va Yɨɨsʉ, namwene akambʉʉtsa ʉYɨɨsʉ akata, “Gwe 
Mmanyisi, ndeeti nda neene?” ɄYɨɨsʉ akamwanda akata, “Ʉve veeve ʉtsovile.” 

26Wʉ vigendelela ʉkʉlya, ʉYɨɨsʉ akatoola ʉnkate, akasaana kwa Ngʉlʉve, 
akamenyula, akavapa avakongi va mwene, akata, “Tooli, litsagi, ʉgʉ, gwʉ 
mmana gwango.” 

27Ikange akatoola ɨkɨkombe, ɨkyale nɨ divai. Akasaana kwa Ngʉlʉve, akavapa, 
akata, “Tooli, nywetsagi nyɨ vooni. 

28Lola, ʉgʉ gwʉ nkisa gwango gwa lwɨdɨngʼano, ʉguduudika kʉ nongwa jya 
vaanu vongosu, pakʉta ʉNgʉlʉve avasyɨkɨle imbiivi tsa veene. 

29Ndikʉvavʉʉla ʉkʉta nandɨlaanywe ikange ɨdivai, ʉkʉtsisika pa kɨgono, 
ʉpwʉ ndɨlaanywa ɨdivai ɨɨmya, paninie nʉʉnyie, mu Lʉdeeva lwa Daada.” 

30Pwʉ vakɨɨmba ʉlwɨmbo lwa kʉnʼginia ʉNgʉlʉve. Vakahega palya, vakalʉta 
kʉ kɨdugala kya Mizeituni. 

ɄYɨɨsʉ iganula ʉkʉta ʉPetulo jiikʉmʼbeela 
(Maliko 14:27-31; Luuka 22:31-34; Yohana 13:36-38) 

31Pwʉ ʉYɨɨsʉ akavavʉʉla avakongi va mwene akata, “Ɨkɨlo ɨjyɨleelo, ʉnyie nyɨ 
vooni, jʉmwinyila nʉ kʉndeka ndɨ mwene. Lola, jɨvɨgilwe mu Vʉvɨge 
ʉVʉvalatse ʉkʉta, ‘Ndɨlantova ʉnʼdɨɨmi va ngʼolo, pwʉ ingʼolo tsilahamba.’ 

32Lɨno, ʉnsɨkɨ wʉ ndɨtsʉʉkile, jʉndikʉvatalɨla ʉkʉbɨha kʉ Galilaya.” 

33ɄPetulo akambʉʉla ʉYɨɨsʉ akata, “Nʉpwʉ jɨngave vooni jʉvikʉkʉleka, ʉne 
nandɨkakʉleke!” 

34ɄYɨɨsʉ akamwanda akata, “Jɨlweli ndikʉkʉvʉʉla ʉkʉta, wʉ ɨngʼongove 
najɨvɨkili ɨkɨlo ɨjɨ, ʉve jʉwiiva ʉmbeelile kadatu, ʉkʉta nʉmmanyili.” 

35ɄPetulo akamwanda akata, “Ndakʉve kʉswa paninie nʉʉve, ʉne 
nandɨkakʉbeele!” Avakongi vooni vakatsova ndavʉle. 

ɄYɨɨsʉ ikɨsaja mu Getisemani 
(Maliko 14:32-42; Luuka 2:39-46) 

36Pwʉ ʉYɨɨsʉ akalʉta na vakongi va mwene kʉ kɨlɨmɨla kya mibɨkɨ 
ɨkyatambʉlwagwa Getisemani. Wʉ asiike ʉkʉ, akavavʉʉla avakongi akata, 
“Taami apa, ʉne ndilʉta ʉkʉ kukɨsaja.” 

37Akantoola ʉPetulo paninie na vaswambe vavɨlɨ va Zebedayo, akahega navo. 
Wʉ vilʉta, ʉYɨɨsʉ akatengʉla ʉkʉsʉsʉvala nʉ kʉtʉngʉtsiima siitso mu 
numbula jya mwene. 

38Pwʉ akavavʉʉla akata, “Ɨnumbula jyango jɨsʉsʉvye siitso, ɨsikye pa kɨgelelo 
kya kʉswa. Mutaame baaha muhweletsaage paninie nʉʉne.” 

39Akalʉta pavʉlongolo padebe, akagwa kɨvʉgudamo. Akɨsaja kwa Ngʉlʉve, 
akata, “Gwe Daada, ɨngave jikwɨdɨngʼana, ndikʉkʉdoova ʉleke ʉkʉkɨtavʉla 
ɨkɨnywelo kya vʉkʉvɨlwa ʉvʉlʉti ʉvʉ kɨnnyitsile ʉne! Napeene, ʉleke 
ʉkʉvomba ndʉwʉ ndinogwa ʉne, apeene ʉvombe ndʉwʉ vunogwa ʉve.” 

40Akakilivuka ʉpwʉ akavalekile avakongi va mwene, akavona vagoneelye 
itʉlʉ. Akambʉʉtsa ʉPetulo akata, “Ndeeti, mulemilwe ʉkʉhweletsa paninie 
nʉʉne naka kavalɨlo ka kasɨkɨ kapamato? 

41Muhweletsaage nʉ kwɨsaja ʉkʉta gʉpya gukwitsa ʉnsɨkɨ gwa kʉgelwa, 
ingelo tsileke ʉkʉvalema. Ɨnumbula jinogwa ʉkʉvomba inonu, lɨno ʉmmana 
gwʉ gulemwa.” 

42ɄYɨɨsʉ akavaleka, akabɨha ikange kukɨsaja. Akɨsaja akata, “Gwe Daada, ɨngave 
jisitingʼana ʉkʉsiga kwane ɨkɨnywelo kya vʉkʉvɨlwa ʉvʉlʉti ʉvʉ, pwʉ vomba 
ndʉwʉ vunogwa.” 

43Akakilivuka ikange, akavona vagoneelye, manya vaale ni tʉlʉ nyongosu. 

44ɄYɨɨsʉ akavaleka ikange, akabɨha kukɨsaja ʉlwa daatu. Akakilivukila 
ʉkʉtsova amamenyu gaagalya. 

45Wʉ akiliwiike ikange, ʉpwʉ vaale avakongi, akavavʉʉla akata, “Mupitsiige 
mugoneelela itʉlʉ nʉ kʉgatalʉka? Lola! Ʉnsɨkɨ gʉsiike, ʉne ndɨ Mwana va 
Muunu, ndisupulilwa kʉ vatulanongwa. 

46Sisimuki lɨno, tʉhege! Lola! Ʉmuunu ʉlya ʉvɨ ikʉnnyendama kʉ valʉgʉ 
ahegelye, alɨ piipi!” 

ɄYɨɨsʉ ikwibatwa 
(Maliko 14:43-50; Luuka 22:47-53; Yohana 18:3-12) 

47ɄYɨɨsʉ wʉ apitsiige itsova, ʉYuuda, impamato mu vakongi va mwene kɨtsigo 
na vavɨlɨ (12), akasika nɨ kɨpʉga ɨkɨvaha kya vaanu avagegile ipanga ni sonzo. 
Avaanu avo vaasuungʼilwe na vavaha va vateeketsi na vanzagɨla va Vayahudi. 

48ɄYuuda ʉmmendami, aatalile ʉkʉvavʉʉla avaanu valya ɨkɨmanyilo. 
Aavavʉʉlile akata, “Ʉmuunu ʉvɨ jʉndikʉntsiba wʉ ndikʉnsaamusa, vɨ mwene 
vɨ jʉmumwibatage.” 

49Baaho wʉ vasiike, ʉYuuda akalʉta kwa Yɨɨsʉ, akansaamusa, akata, “Gwe 
Mmanyisi, muhweliitse!” Akansaamusa pa kɨpambaga. 

50ɄYɨɨsʉ akamwanda akata, “Gwe mmanyaani, vombaga ɨlyʉ ʉsumbilwe.” Pwʉ 
avaanu avo vakamwibata ʉYɨɨsʉ nʉ kʉnkʉnga. 

51Pwʉ mpamato mu valya avaale paninie nʉ Yɨɨsʉ, akaswekʉla ɨpanga jya 
mwene, akagɨda kʉ mbanda va nteeketsi ʉmbaha, akadumula ɨmbʉlʉkʉtʉ. 

52ɄYɨɨsʉ akamʼbeetsa, akata, “Kilivula ɨpanga jyako mu kɨpako kya jyene, 
ʉlwakʉva avaanu vooni avikwibata ipanga pakʉta vabude avange, naveene 
valabudwa ni panga! 

53Ndeeti, namulʉmanyili ʉkʉta ndiweesa ʉkʉdoova ʉlʉtangɨlo kwa Daada, nʉ 
mwene iweesa ʉkʉnsuungʼila avasuungʼwa va mwene, ʉkʉlʉtɨɨlɨla isipʉga 
isivaha kɨtsigo na sivɨlɨ? 

54Ndɨngave ndivomba ewo, lɨno ndeeti giweesa ʉkʉvombeka ʉgwʉ gaavɨgilwe 
mu Vʉvɨge ʉVʉvalatse ʉkʉta, wʉ jɨnogye ʉkʉvombeka ewo?” 

55Pwʉ ʉYɨɨsʉ akavavʉʉtsa avaanu avo akata, “Kɨki munnyitsye ni panga ni 
sonzo, ʉngata mwitsile kukʉmwibata ʉnyambuda? Isigono syoni ndɨvye 
nʉʉnyie, ndɨlɨkʉmanyiisa mu lʉvɨgo lwa tembile, namukannyibatage! 

56Lɨno gooni aga gahʉmye, pakʉta gavombeke ʉgwʉ avanyamalago vaavɨgile 
mu Vʉvɨge ʉVʉvalatse.” Avakongi va mwene vooni, wʉ vivona ʉYɨɨsʉ itsova 
ewo, vakandeka ʉYɨɨsʉ, vakanyila. 

ɄYɨɨsʉ ihɨlɨkwa pavʉlongolo pa vanzagɨla va Vayahudi 
(Maliko 14:53-65; Luuka 22:54-55, 63-71; Yohana 18:13-14, 19-24) 

57Pwʉ avaanu avo vakamwibata ʉYɨɨsʉ nʉ kʉbɨha nave kwa Kayafa, ʉnteeketsi 
ʉmbaha. Ʉkʉ vaalʉndamiine, avamanyisi va ndagɨlo na vanzagɨla va Vayahudi. 

58Ʉnsɨkɨ gʉʉgwa, namwene ʉPetulo ʉvɨ aankongaga ʉYɨɨsʉ pavʉtale, akiingila 
mu nʼgati mu libooma ɨlya nteeketsi ʉmbaha. Akataama paninie na valoleeli, 
pakʉta alole ʉmwʉ ɨnongwa jya Yɨɨsʉ jisilila. 

59Avavaha va vateeketsi valya na vavaha va kɨvʉmbʉkʉ kyoni kya Vaisilahɨli, 
valɨkʉgela ʉkʉlonda amamenyu ga kwɨmɨlamwo pa kʉmmɨga ʉYɨɨsʉ ʉkʉta 
vamʼbude. 

60Lɨno, navaavʉvone ʉwooleletsi ʉvʉveetsaga wa vʉnuasi paninie nʉ kʉta 
viitsile avooleletsi va vʉnuasi vongosu. Kʉ vʉmalɨlo, avaanu vavɨlɨ vakiitsa 
vakata, 

61“Ʉmuunu ʉjʉ aatye, ‘Ndiweesa ʉkʉmamula ʉVʉtaamo ʉVʉvalatse wa 
Ngʉlʉve nʉ kʉtsenga ikange mu sigono sidatu.’ ” 

62Pwʉ ʉnteeketsi ʉmbaha akɨɨma, akambʉʉtsa ʉYɨɨsʉ akata, “Ndeeti, 
navukwanda limenyu ɨlɨveetsaga ʉkʉkongana nʉ gwʉ avaanu ava vikʉkʉhɨga 
ʉve?” 

63ɄYɨɨsʉ naamwande kɨɨnu. Pwʉ ʉnteeketsi ʉmbaha ʉlya, akambʉʉla ikange 
akata, “Ɨjyɨge mu litaawa lya Ngʉlʉve ʉvɨ mwʉmi, tʉvʉʉle wʉ vukɨjyɨga, ɨngave 
lweli ʉve veeve Kɨlɨsiti, Mwana va Ngʉlʉve.” 

64ɄYɨɨsʉ akamwanda akata, “Ʉve veeve ʉtsovile. Lɨno ndikʉvavʉʉla nyɨ vooni 
ʉkʉta, ʉkʉtengʉla lɨno, mulambona ʉMwana va Muunu ataamile ʉlʉvasu lwa 
kʉndyo lwa Ngʉlʉve ʉNyamaka Gooni. Ikange, mulambona wʉ ikwitsa mu 
mavɨngo ga kʉkyanya.” 

65Wʉ ʉnteeketsi ʉmbaha apʉliike amamenyu ago, akalendʉla ɨkanzo jya 
mwene kʉ lʉviipo. Akatsova akata, “Mupʉliike nyɨ vooni wʉ idʉkɨla kwa 
Ngʉlʉve! Lɨno, tʉlondage avooleletsi avange vɨɨki? Mwɨpʉlɨkye jyʉnyie 
amadʉsi ga mwene! 

66Lɨno, ʉnyie mwita ndeeti?” Vakamwanda vakata, “Ave va kʉbudwa kwene!” 

67Pwʉ vakatengʉla ʉkʉmʼbehela amati kʉmiiho, vakantova ni mbuli. Avange 
vakantova na mapi. 

68Vakannyongʼonyola vakata, “Gwe Kɨlɨsiti, lagʉlɨla, veeni ʉvɨ akʉtovile?” 
ɄPetulo ikʉmʼbeela ʉYɨɨsʉ 

(Maliko 14:66-72; Luuka 22:56-62; Yohana 18:15-18, 25-27) 

69Lɨno mu nsɨkɨ gʉʉgʉlya gʉlya, ʉPetulo aataamile mu lʉvɨgo lwa nyumba jya 
nteeketsi ʉmbaha. Ʉmbombi mpamato ʉmmɨnza, akahegelela pa Petulo, 
akambʉʉla akata, “Gwe, najyʉve ʉve ʉkaale paninie nʉ Yɨɨsʉ va kʉ Galilaya.” 

70ɄPetulo akabeela pavʉlongolo pa valya vooni akata, “Nandɨgamanyili ago 
ʉgwʉ witsova!” 

71ɄPetulo akahega palya, akalʉta kʉ ndyango gwa kʉhʉmɨla mu lʉvɨgo. 
Ʉmbombi ʉjyʉnge ʉmmɨnza, akambona ʉPetulo. Namwene akavavʉʉla 
avaanu ʉwʉ vaalepwo palya akata, “Ʉmuunu ʉjʉ akaveetsaga paninie nʉ Yɨɨsʉ 
va kʉ Nazaleti.” 

72ɄPetulo akabeela ikange nʉ kwɨjyɨga akata, “Nandɨmmanyili ʉmuunu ʉjwa!” 

73Wʉ kalʉtɨngʼiinie akasɨkɨ kadebe, avaanu valya ʉwʉ vɨɨmile palya, 
vakahegelela kwa Petulo. Vakambʉʉla vakata, “Jɨlweli, ʉve ʉlɨ mpamato mu 
vaanu avo, ʉlwakʉva najɨ nzovele jyako jivonia pavʉvalasu ʉkʉta ʉhʉmile kʉ 
Galilaya!” 

74ɄPetulo akabeela kʉnʉ ikɨjyɨga akata, “Ɨngave ndɨtsovile ʉvʉnuasi, 
ndɨkootolwe! Nandɨmmanyili ʉmuunu ʉjwa!” Baaho ɨngʼongove jɨkavɨka. 

75Pwʉ ʉPetulo akakʉmbʉhɨtsa amamenyu galya ʉgwʉ ʉYɨɨsʉ akambʉʉlile 
agiita, “Ɨngʼongove wʉ najɨvɨkili, jʉvukʉmbeela kadatu.” Akahʉma kʉnzi, 
akalɨla siitso. 

Mataayo 27 

ɄYɨɨsʉ ihɨlɨkwa kwa Pilato 
(Maliko 15:1; Luuka 23:1-2; Yohana 18:28-32) 

1Wʉ kʉkie pavʉsiku, avavaha va vateeketsi vooni paninie na vanzagɨla va 
Vayahudi, vakɨtsosanza ʉmwa kʉmʼbudila ʉYɨɨsʉ. 

2Vakankʉnga, vakalʉta nave kʉ mbaha va veene ʉNdooma ʉvɨ ɨlitaawa lya 
mwene aale vɨ Pilato. 

ɄYuuda ikɨtʉlɨka 
(Mbombo tsa Vapositili 1:18-19) 

3Lɨno ʉYuuda, ʉlya ʉvaammendiime ʉYɨɨsʉ kʉ valʉgʉ, wʉ aweene ʉkʉta 
ʉYɨɨsʉ ahɨgilwe ʉkʉta abudwe, akɨsaatsa itsyavombile. Pwʉ akatoola ihelahela 
tsilya isitsigo sidatu (30), akakilivula kʉ vavaha va vateeketsi valya na 
vanzagɨla va Vayahudi. 

4Akavavʉʉla akata, “Ndɨvombile sivi, ʉkʉmmendama kwanyie ʉmuunu ʉntsila 
vʉgalo ʉvʉveetsaga.” Aveene vakata, “Ago nagikʉtʉtanga kɨɨnu ʉwe. Ago gaako 
jyʉve.” 

5Pwʉ ʉYuuda akataaga ihelahela tsilya mu lʉvɨgo lwa Vʉtaamo ʉVʉvalatse wa 
Ngʉlʉve. Akahega, akatsikɨtʉlɨka. 

6Avavaha va vateeketsi vakahola ihelahela tsilya. Vakatsovana vakata, “Mwiko 
ʉkʉhanza indalama itsi ni tsinge itsa mu tembile, ʉlwakʉva tsihombilwe 
pakʉta ʉmuunu abudwe.” 

7Pwʉ vakɨtsosanza nʉ kʉlamula ʉkʉta indalama itso tsigʉle ɨkɨlɨmɨla kya 
mbʉmbasivya, pakʉta mwʉ vasɨɨlwagwe ʉmwa avaswe avahenza. 

8Ɨkyo kyʉ kɨpelile ɨkɨlɨmɨla ɨkyo, ɨlitaawa lya kyene vateetsage ɨKɨlɨmɨla kya 
Nkisa, ʉkʉsikila ɨleelo. 

9Ewo mwʉ ɨlimenyu lyavombekye ɨlyʉ ʉnyamalago ʉYelemiya aavɨgile ʉkʉta, 
“Vaatoolile ihelahela isitsigo sidatu, ɨkɨgelelo ɨkyʉ aVaisilahɨli vɨɨdɨngʼiine. 

10Vaagʉlile ɨkɨlɨmɨla kya mbʉmbasivya ndʉwʉ ʉNtwa ʉNgʉlʉve aalagye.” 
ɄYɨɨsʉ pavʉlongolo pa Pilato 

(Maliko 15:2-15; Luuka 23:2-3, 18-25; Yohana 18:29–19:16) 

11Kʉmbele vakamwɨmya ʉYɨɨsʉ pavʉlongolo pa ndongotsi ʉNdooma. 
Ʉndongotsi ʉjwa akambʉʉtsa akata, “Ndeeti, ʉve veeve Nkʉlʉdeeva va 
Vayahudi?” ɄYɨɨsʉ akamwanda akata, “Ʉve veeve ʉtsovile.” 

12Pwʉ avavaha va vateeketsi avo na vanzagɨla va Vayahudi, vakatengʉla 
ʉkʉtsova itsa kʉmmɨga ʉYɨɨsʉ. Napeene, ʉmwene naavaande kɨɨnu. 

13Pwʉ ʉPilato akambʉʉtsa akata, “Ndeeti, navukʉgapʉlɨka ago gooni ʉgwʉ 
vikʉkʉhɨga?” 

14ɄYɨɨsʉ akatsiga kɨnuunu. Ɨlyo lɨkampelela ʉPilato ʉkʉdega siitso. 

15Ʉmwaka nʉ mwaka, pa nsɨkɨ gwa kyaka kya Pasaka, ʉndongotsi ʉjwa aale nʉ 
lwiho lwa kʉmbopola ʉnkʉngwa mpamato ʉvɨ avaanu vaanogilwe ahʉme. 

16Lɨno mu nsɨkɨ ʉgwa, aalepwo ʉnkʉngwa mpamato ʉvɨ ɨlitaawa lya mwene 
aale vɨ Balaba. Ʉnkʉngwa ʉjwa aamanyikiike siitso ʉkʉkongana ni mbiivi itsʉ 
aavombaga. 

17Lɨno wʉ avaanu valʉndamiine, ʉPilato akavavʉʉtsa akata, “Veeni ʉvɨ 
munogwa ndɨvavopolele mu vakʉngwa ava vavɨlɨ? Ndeeti, munogwa 
ndɨvavopolele ʉBalaba evo ʉYɨɨsʉ ʉvɨ avaanu vikʉmwɨlanga viita vɨ Kɨlɨsiti?” 

18ɄPilato aavavʉʉtsiitse ewo ʉlwakʉva aalʉmanyile ʉkʉta, avalongotsi va 
Vayahudi vaale nɨ kɨvini nʉ Yɨɨsʉ kyʉ mene vaammɨliike kʉ mwene ahɨgwe. 

19Wʉ ʉPilato ataamile mu kɨtaamilo kya mwene kya kʉhɨgɨla inongwa, ʉnʼdala 
va mwene aansuungʼie ɨkulongwi akata, “Ʉmuunu ʉjwa ʉntsila vʉgalo, ʉleke 
ʉkʉmbombela ʉvʉviivi ʉvʉveetsaga ʉlwakʉva pakɨlo ndɨhangajiike siitso mu 
magonasivi pa kulongwi jya mwene.” 

20Avavaha va vateeketsi na vanzagɨla va Vayahudi, vakavasonga avaanu ʉkʉta 
vanʼdoove ʉPilato, avavopolele ʉBalaba nʉ kʉmmɨga ʉYɨɨsʉ ʉkʉta abudwe. 

21ɄPilato akavavʉʉtsa ikange akata, “Veeni ʉvɨ munogwa ndɨvavopolele mu 
vakʉngwa ava vavɨlɨ?” Vakamwanda vakata, “Tunogwa ʉtʉvopolele ʉBalaba.” 

22ɄPilato akavavʉʉtsa ikange akata, “Lɨno, ndɨvombe kɨki kwa Yɨɨsʉ, ʉvɨ 
vikʉmwɨlanga ʉkʉta vɨ Kɨlɨsiti?” Avaanu vooni vakooveela vakata, “Intovelele 
pa kɨdamingʼanie!” 

23ɄPilato akavavʉʉtsa ikange akata, “Ʉmuunu ʉjʉ, avombile vʉnangi vʉki?” 
Aveene vakoongeletsa ʉkwoveela vakata, “Intovelele pa kɨdamingʼanie!” 

24Wʉ ʉPilato aweene ʉkʉta nakaweese ʉkʉlema amasaago ga vaanu avo nʉ 
kʉta vatengwe ʉkʉvomba ɨholo, akatoola amagasi, akapuguha isivoko sya 
mwene, pavʉlongolo pa veene, ʉkʉvonia ʉkʉta ʉmwene nalɨ nʉ vʉgalo 
ʉvʉveetsaga. Pwʉ akavavʉʉla akata, “Ndɨlɨ mbʉla vʉgalo ʉvʉveetsaga kʉ 
muunu ʉnʼgolosu ʉjʉ. Aga galɨ mu sivoko siinyo jyʉnyie!” 

25Avaanu vooni vakamwanda vakata, “Ʉvʉnangi wa kʉmʼbuda ʉYɨɨsʉ, vʉve 
wiitu na vaana viitu!” 

26Pwʉ ʉPilato akambopola ʉBalaba, ndʉwʉ vaanʼdoovile. Napeene, 
akavalagɨla avasikali va mwene ʉkʉta, vantove ʉYɨɨsʉ ni sikoti nʉ kʉntovelela 
pa kɨdamingʼanie. 

Avasikali vikʉnkinila ʉYɨɨsʉ 
(Maliko 15:16-20; Yohana 19:2-3) 

27Pwʉ avasikali avo va ndongotsi ʉNdooma, vakantoola ʉYɨɨsʉ. Vakabɨha nave 
kʉ nyumba jya lʉdeeva. Vakalʉndamana avasikali vooni nʉ kʉntsʉngʉtɨla 
ʉYɨɨsʉ. 

28Vakasuula ɨmisabwa gya Yɨɨsʉ nʉ kʉnswalɨtsa ɨkanzo ɨnduungʼu. 

29Vakativa ʉlʉdingʼulilo lwa mitwinyo, vakanswalɨtsa kʉ ntwe nʉ kwibatɨtsa 
ɨlilanzi mu kɨvoko kya mwene ɨkya kʉndyo pakʉta avoneke ʉta lweli 
inkʉlʉdeeva. Vakasugama pavʉlongolo pa mwene, vakapembetsa kʉ lʉbedo 
vakata, “Mapembelo, gwe Nkʉlʉdeeva va Vayahudi!” 

30Vakamʼbehela amati ʉYɨɨsʉ. Vakatoola ɨlilanzi lɨlya mu kɨvoko kya mwene, 
vakatovela kʉ ntwe. 

31Wʉ vamalile ʉkʉnkinila, vakansuula ɨkanzo ɨjyo nʉ kʉnswalɨtsa ɨmisabwa 
gya mwene ikange. Vakalʉta nave kukʉntovelela pa kɨdamingʼanie. 

ɄYɨɨsʉ itovelelwa pa kɨdamingʼanie 
(Maliko 15:21-32; Luuka 23:26-43; Yohana 19:17-27) 

32Wʉ avasikali vihʉma nave ʉYɨɨsʉ mu vʉtsenge wa Yelusalemu, vakambona 
ʉmuunu mpamato mu nzɨla ʉvɨ ɨlitaawa lya mwene aale vɨ Simoni. Ʉmuunu 
ʉjwa aale mmolwa va kʉ vʉtsenge wa Kilene. Avasikali avo vakamwʉmɨɨlɨtsa 
apɨmbe ɨkɨdamingʼanie kya Yɨɨsʉ. 

33Kʉmbele, vakatsisika nʉ Yɨɨsʉ apoonu apaatambʉlwagwa Goligota. Ɨlitaawa 
ɨlɨ kwʉ kʉta apoonu pa Liheela lya Ntwe. 

34Pwʉ vakampa ʉYɨɨsʉ ɨdivai ɨjyʉ vaahanziitse nʉ ntuguva ʉnkali pakʉta, aleke 
ʉkʉpʉlɨka ʉlʉvavo lwa vʉkʉvɨlwa. Wʉ avonziitse, akabeela ʉkʉnywa. 

35Wʉ vantovelye pa kɨdamingʼanie, vakagavana ɨmisabwa gya mwene kʉ nzɨla 
jya silagʉlɨlo sya veene, pakʉta gavombeke amamenyu galya ʉgwʉ aatsovile 
ʉnyamalago, “Vaagaviine ɨmisabwa gyango, nʉ kʉvomba isilagʉlɨlo pa 
kulongwi jya kanzo jyango.” 

36Vakataama baaho pakʉta vandoleele. 

37Pakyanya pa ntwe gwa mwene, vakavɨɨka amamenyu ga kʉmmɨga ʉgwʉ 
gaavɨgilwe ndee, “ɄJɄ VƗ YƗƗSɄ, ɄNKɄLɄDEEVA VA VAYAHUDI.” 

38Apoonu baaho apo, vaalepwo ikange avanyambuda vavɨlɨ. Avasikali 
vaavatovelye avaanu avo paninie nʉ Yɨɨsʉ, mpamato ʉlʉvasu lwa kʉndyo, 
ʉjyʉnge ʉlʉvasu lwa kʉngʼɨgɨ. 

39Avaanu ʉwʉ vaalʉtɨngʼaniaga apo, valɨkʉtiga ɨmitwe gya veene nʉ kʉnʼdʉka 
ʉYɨɨsʉ. 

40Vakannyongʼonyola vakata, “Ndeeti, naveeve vɨ waatye ʉlamamula 
ʉVʉtaamo ʉVʉvalatse wa Ngʉlʉve nʉ kʉtsenga ikange mu sigono sidatu? Lɨno, 
ɨngave lweli ʉlɨ Mwana va Ngʉlʉve, ɨpoke jyʉve, ika pa kɨdamingʼanie!” 

41Vʉvʉle vʉle, avavaha va vateeketsi na vamanyisi va ndagɨlo paninie na 
vanzagɨla va Vayahudi vakanʼjʉlʉʉlɨsa. 

42Vakatsova vakata, “Akaale nyango ʉkʉvapoka avange, lɨno ilemwa ʉkwɨpoka 
jyʉmwene! Ɨngave lweli vɨ Nkʉlʉdeeva va Vaisilahɨli, iike pa kɨdamingʼanie, 
pwʉ nʉʉwe tukʉmwɨdɨka. 

43Ʉmwene ikʉmmʉʉvɨla ʉNgʉlʉve, pwʉ ʉNgʉlʉve ampoke lɨno ɨngave lweli 
ʉNgʉlʉve anʼganile ʉlwakʉva alɨkʉtsova alɨkʉta, ‘Ʉne ndɨlɨ Mwana va 
Ngʉlʉve.’ ” 

44Naveene avaajɨhambʉkye ɨsilikali ʉwʉ vaatoveliilwe paninie nʉ Yɨɨsʉ, 
valɨkʉnʼdʉka ʉYɨɨsʉ ndʉwʉ avange vaanʼdʉkaga. 

Ʉkʉswa kwa Yɨɨsʉ 
(Maliko 15:33-41; Luuka 23:44-49; Yohana 19:28-30) 

45Ʉkʉhʉma pa kavalɨlo ka ntanato (6), ʉkʉsika pa kavalɨlo ka budikakʉpamato 
(9), ɨngʼiisi jɨkagwa mu kɨlʉnga kyoni. 

46Ʉta pa kavalɨlo ka budikakʉpamato, ʉYɨɨsʉ akalɨla kʉ limenyu ɨlivaha akata, 
“Eloi, Eloi, lama sabakitani?” Ʉvʉganulu wa mamenyu aga kwʉ kʉta, “Ngʉlʉve 
vango! Ngʉlʉve vango! Kɨki ʉndekile?” 

47Wʉ avaanu vatʉnga ʉwʉ vɨɨmile apo, vaampʉliike ʉYɨɨsʉ, vakata, “Ʉjʉ 
ikʉmwɨlanga ʉnyamalago ʉEliya ʉkʉhʉma kʉkyanya.” 

48Baaho, mpamato mu vasikali akanyila ngʼaningʼaani, akiitsa nɨ pamba, 
akatsaba mu divai ɨngʼali, akavɨɨka ɨpamba ɨjyo mu lilanzi, akammɨlɨkɨla ʉYɨɨsʉ 
pakʉta amiime. 

49Avasikali avange vakatsova vakata, “Ɨlekelwe, ʉleke ʉkʉmpa ɨdivai ɨjyo, 
manya tunogwa tʉlole ɨngave ʉnyamalago ʉEliya ikwitsa kukʉmpoka!” 

50Pwʉ ʉYɨɨsʉ akalɨla ikange kʉ limenyu ɨlivaha, akaswa. 

51Baaho, ɨlipasiya ɨlyale mu Vʉtaamo ʉVʉvalatse wa Ngʉlʉve, lɨkalendʉka 
pagati, ʉkʉhʉma kʉkyanya ʉkʉsika paasi, lɨkɨgava pavɨlɨ. Kɨkahʉmɨla 
ɨkɨlindima ɨkɨvaha ɨkyʉ kyapelile inalaawe tsibatsʉke. 

52Naweene ʉvʉguli vʉkasɨɨlʉka, ɨmihana myongosu gya vɨɨdɨki va Ngʉlʉve, 
ʉwʉ vaasue, gɨkatsʉʉka nʉ kʉhʉma mu vʉguli. 

53Kʉmbele, wʉ ʉYɨɨsʉ atsʉʉkile, vakiingila mu vʉtsenge ʉvʉvalatse wa 
Yelusalemu nʉ kʉvavonekela avaanu vongosu. 

54Wʉ ʉmbaha va vasikali paninie na valya ʉwʉ vaandoleelaga ʉYɨɨsʉ, 
vakɨweene ɨkɨlindima na gange gooni ʉgwʉ gaahʉmye, vakadwada siitso, 
vakatsova vakata, “Jɨlweli, ʉmuunu ʉjʉ akaale Mwana va Ngʉlʉve!” 

55Baaho apo, vaalepwo avadala vongosu, ʉwʉ vaankongaga ʉYɨɨsʉ nʉ 
kʉmbombela, ʉkʉhʉma kʉ Galilaya. Avadala avo vɨɨmile kʉvʉtale nʉ kʉlola 
gooni ʉgwʉ gaavombekaga apo. 

56Mu vadala avo, aalemwo ʉMaliyamu Magadalena, ʉMaliyamu ʉvanyina va 
Yakobo nʉ Yusufu nʉ nʼdala va Zebedayo. 

ɄYusufu va kʉ Alimataya ikʉnsɨɨla ʉYɨɨsʉ 
(Maliko 15:42-47; Luuka 23:50-56; Yohana 19:38-42) 

57Wʉ vʉhue, iitsile ʉnkongi mpamato va Yɨɨsʉ, ʉvɨ ɨlitaawa lya mwene vɨ 
Yusufu. Ʉmuunu ʉjwa aale mmosu. Aahʉmile mu vʉtsenge wa Alimataya. 

58ɄYusufu ʉjwa akalʉta kwa Pilato nʉ kʉdoova ʉnsimba gwa Yɨɨsʉ. Pwʉ 
ʉPilato akavalagɨla avasikali va mwene ʉkʉta, vampe ʉnsimba gʉlya. 

59ɄYusufu akabɨha, akatoola ʉnsimba gʉlya nʉ kʉgʉbina mu sanda. 

60Akagonia ʉnsimba mu vʉguli wa mwene ʉvʉpya ʉwaajavilwe mu lʉnalaawe. 
Pwʉ akabɨɨlʉsa ɨliganga ɨlivaha, akadɨndɨla ʉndyango gwa vʉguli vʉlya nʉ 
kʉhega. 

61Mu nsɨkɨ ʉgwa, ʉMaliyamu Magadalena nʉ Maliyamu ʉjyʉnge, vaataamile 
palya, vaalolaga kʉ vʉguli. 

Avasikali viloleela ʉvʉguli wa Yɨɨsʉ 

62Ɨkɨgono ɨkyakongile, ɨkyʉ kyale kɨgono kya Sabato, avavaha va vateeketsi na 
Vafalisayo vakalʉndamana kwa Pilato. 

63Vakambʉʉla vakata, “Gwe ntwa, tukʉmbʉka ʉkʉta, ʉnsɨkɨ ʉnsyovi ʉlya wʉ 
mwʉmi, akatsovile akata, ‘Wʉ silʉtɨngʼiinie isigono sidatu, jʉnditsʉʉka 
ʉkʉhʉma kʉ vaswe.’ 

64Lɨno, tudoova ʉvalagɨle avasikali vaako, valoleelage ʉvʉguli ʉkʉsika mu 
kɨgono kya daatu. Ɨngave nʉkavɨɨke avakʉloleela, avakongi va mwene viweesa 
ʉkwitsa kuhɨɨtsa ʉnsimba gwa mwene nʉ kʉvasyova avaanu ʉkʉta, atsʉʉkile 
ʉkʉhʉma kʉ vaswe. Ɨngave ago givombeka, ʉvʉnuasi ʉwa jʉwiiva vʉviivi siitso 
ʉkʉlʉtɨɨlɨla ʉvʉtatsi.” 

65ɄPilato akavaanda akata, “Vatooli avasikali. Bɨhagi kʉ vʉguli nʉ kʉloleela, kʉ 
maka giinyo gooni.” 

66Pwʉ vakalʉta kʉ vʉguli, vakavɨɨka ɨkɨkolekelo mu liganga pakʉta, aleke 
ʉkʉvepwo ʉmuunu va kʉbɨɨlʉsa ɨliganga ɨlyo. Kʉ vʉmalɨlo, avalongotsi avo, 
vakavaleka avasikali baaho pakʉta, valoleelage ʉvʉguli. 

Mataayo 28 

Ʉkʉtsʉʉka kwa Yɨɨsʉ 
(Maliko 16:1-10; Luuka 24:1-12; Yohana 20:1-10) 

1Pwʉ ɨkɨgono kya Sabato kɨkalʉtɨngʼania. Pavʉsiku wʉ kʉpitsiige 
kutandaalʉka, mu kɨgono kya Pamulʉngʉ, ʉMaliyamu Magadalena paninie nʉ 
Maliyamu ʉjyʉnge, vakalʉta kwilola ʉvʉguli vʉlya. 

2Lola, ɨkɨlindima ɨkɨvaha kɨkalʉtɨngʼania. Ʉnsuungʼwa va Ntwa akiika ʉkʉhʉma 
kʉkyanya, akahegelela pa vʉguli, akabɨɨlʉsa ɨliganga lɨlya kʉ lʉkanzi nʉ 
kʉtaamila. 

3Ʉnsuungʼwa ʉjwa aangʼaalaga ndʉ lʉmuli lwa nzasi, nɨ misabwa gya mwene 
gyale mivalasu siitso. 

4Avasikali avo wʉ vikʉmbona ʉnsuungʼwa ʉjwa vakadwada siitso, vakava nda 
vaswe. 

5Ʉnsuungʼwa ʉjwa akavavʉʉla avadala avo akata, “Muleke ʉkʉdwada! 
Ndɨlʉmanyile ʉkʉta mwitsile kukʉndonda ʉYɨɨsʉ, ʉvɨ vakantovelye pa 
kɨdamingʼanie. 

6Napali apa, atsʉʉkile ʉkʉhʉma kʉ vaswe, ndʉwʉ akavavʉʉliige. Itsagi mulole 
ʉpwʉ vakanʼgoniitse. 

7Lɨno mubɨhage ngʼaningʼaani, mukavavʉʉle avakongi va mwene ʉkʉta, 
‘Atsʉʉkile ʉkʉhʉma kʉ vaswe kange avalongwe ʉkʉbɨha kʉ kɨlʉnga kya 
Galilaya. Ʉkwa kwʉ kwene mutsikʉmbona.’ Muleke ʉkʉsaamwa ʉgwʉ 
ndɨvavʉʉlile!” 

8Pwʉ avadala avo, vakahega ngʼaningʼaani pa vʉguli kʉ lʉdwado ʉlʉhangile nʉ 
lʉhekelo ʉlʉvaha. Vakanyila ʉkʉbɨha kukʉvavʉʉla avakongi va Yɨɨsʉ ndʉwʉ 
ʉnsuungʼwa ʉjwa avavʉʉlile. 

9Wʉ vilʉta kukʉvavʉʉla avakongi va mwene, lola, ʉYɨɨsʉ akaaganila na vadala 
avo, akavasaamusa, “Mapembelo!” Pwʉ vakahegelela kwa Yɨɨsʉ, vakɨsaja kʉ 
mwene kʉ nzɨla jya kʉmwibata isilʉnde sya mwene. 

10ɄYɨɨsʉ akavavʉʉla akata, “Muleke ʉkʉdwada. Bɨhagi mukavavʉʉle 
avalʉkololwango, valʉte kʉ Galilaya, kwʉ vitsikʉmbona ʉne.” 

Avasikali vitsova ʉvʉnuasi 

11Lɨno wʉ avadala avo valɨ mu nzɨla vigenda, vaninie mu vasikali avaaloleelaga 
ʉvʉguli wa Yɨɨsʉ, naveene vakava vibɨha kʉ vʉtsenge wa Yelusalemu. 
Vakatsisika nʉ kʉvavʉʉla avavaha va vateeketsi gooni ʉgwʉ gaavombiike. 

12Avavaha va vateeketsi valya, vakalʉndamana paninie na vanzagɨla va 
Vayahudi. Vakɨtsosanza nʉ kʉlamula ʉkʉta vavape indalama nyongosu tsa 
kʉvatemeka avasikali avo. 

13Vakavavʉʉla vakata, “Ɨngave ʉmuunu ʉvaveetsaga ikʉvavʉʉtsa ikulongwi 
itsihʉmye muteetsage, ‘Avakongi va Yɨɨsʉ viitsile, vahɨɨtsile ʉnsimba gwa 
mwene pakɨlo, wʉ tʉgoneelye itʉlʉ.’ 

14Ɨngave ʉPilato apipʉlɨka ago, jʉtwitsova nave pakʉta muleke ʉkwingila mu 
vʉpala.” 

15Pwʉ avasikali vakʉʉpɨlɨla indalama itso nʉ kʉtsova kʉ vaanu ndʉwʉ 
vaavʉʉlilwe na valongotsi va Vayahudi. Ikulongwi itso tsikavaala siitso kʉ 
Vayahudi, ikange vapitsiige vipanga najɨ ɨleelo. 

Ʉlʉlagɨlo lwa kʉvalʉmbɨlɨla avaanu va sivʉmbʉkʉ syoni 
(Maliko 16:14-18; Luuka 24:36-49; Yohana 20:19-23; Mbombo tsa Vapositili 1:6-9) 

16Avakongi va Yɨɨsʉ kɨtsigo nʉ mpamato (11) vakalʉta kʉ Galilaya, kʉ kɨdugala 
ɨkyʉ ʉYɨɨsʉ aavalagye. 

17Wʉ vambwene, vakɨsaja kʉ mwene. Lɨno vaninie mu vakongi avo, 
pɨlɨvasinaana ʉkʉta vɨ Yɨɨsʉ. 

18Pwʉ ʉYɨɨsʉ akahegelela, akavavʉʉla avakongi va mwene akata, “ɄNgʉlʉve 
amye ʉvʉtavʉlɨlwa wooni wa kʉkyanya nʉ wa pa kɨlʉnga. 

19Lɨno, lʉtagi kʉ vaanu va sivʉmbʉkʉ syoni nʉ kʉvaandʉla vave vakongi 
vango. Mukavombage ewo kʉ nzɨla jya kʉvootsa nʉ jyʉnge mu litaawa lya 
Daada, nɨ lya Nswambe nɨ lya Mepo ʉMbalatse. 

20Mukavamanyiisaage ʉkʉkonga gooni ʉgwʉ ndɨvalagye ʉnyie. Nʉʉne ndiiva 
paninie nʉʉnyie isigono syoni, ʉkʉsika kʉ vʉsililo wa kɨlʉnga.” 

Maliko 

Maliko 1 

ɄYohana inotsa ʉmwa kʉgenda ʉYɨɨsʉ 
(Mataayo 3:1-12; Luuka 3:1-18; Yohana 1:19-28) 

1Ʉvʉ wʉ vʉtengʉlɨlo wa Livangɨli lya Yɨɨsʉ Kɨlɨsiti, ʉMwana va Ngʉlʉve. 

2Ɨkulongwi ɨjɨ jyatengwe ndʉwʉ jyavɨgilwe mu kɨtabu ɨkya nyamalago ʉYesaya. 
ɄNgʉlʉve akata, “Lola, ndikʉnsuungʼa ʉmbombi vango alongole paave, ʉjwa vɨ 
mwene inotsaaga ɨnzɨla jyave.” 

3“Ʉmuunu ikwɨlanga mu lʉkɨnga iita, ‘Munotsaage ɨnzɨla jya Ntwa, 
mugolosaage ʉmwakʉlʉta ʉmwene.’ ” 

4Pwʉ kʉmbele akahʉmɨla mu lʉkɨnga ʉmuunu mpamato ʉvɨ ɨlitaawa lya 
mwene aale vɨ Yohana ʉMwotsi. Alɨkʉlʉmbɨlɨla ʉkʉta avaanu valaatage imbiivi 
tsa veene nʉ kwotsiwa, pakʉta ʉNgʉlʉve avasyɨkɨle. 

5Avaanu vongosu, ʉkʉhʉma kʉ vʉtsenge wa Yelusalemu nɨ kɨlʉnga kyoni ɨkya 
Yuuda, valɨkʉlʉta kwa Yohana kukʉmpʉlɨhɨtsa. Valɨkʉpela imbiivi tsa veene. 
Pwʉ baaho ʉYohana ʉMwotsi alɨkʉvootsa mu lʉgasi ʉlwa Yolodani. 

6ɄYohana aaswalaga ʉnsabwa ʉgʉhonilwe nʉ lwage lwa ngamila nʉ kwɨpinya 
mu kɨvino ʉnkanda gwa ngwembe. Ɨkyakʉlya kya mwene kyale ɨkɨvale nʉ 
wʉʉke wa mu nsitu. 

7Akava ilʉmbɨlɨla iita, “Ʉne ndikʉvootsa na magasi, apeene ikwitsa ʉnya maka 
ʉkʉlʉtɨɨlɨla kwane, ʉvɨ nandɨnogiili nakʉ kʉva mbanda va kʉhʉdʉla ɨmilegehe 
ɨgya silaatu sya mwene, 

8ʉmwene ʉjwa jiikʉvootsaaga ʉnyie nʉ Mepo ʉMbalatse nʉ mwoto.” 
Ʉkwotsiwa nʉ kʉgelwa kwa Yɨɨsʉ 

(Mataayo 3:13–4:11; Luuka 3:21-22; 4:1-13) 

9Isigono isyo, ʉYɨɨsʉ akahʉma mu vʉtsenge wa Nazaleti, mu kɨlʉnga ɨkya 
Galilaya, akiitsa kʉ lʉgasi lwa Yolodani pakʉta ootsiwe nʉ Yohana. 

10ɄYɨɨsʉ wʉ ihʉma mu magasi, akasɨkɨ kaako, akavona kʉkyanya kudɨndʉka, 
nʉ Mepo ʉMbalatse ikʉmwikila mu kɨhwani kya ngʉndya. 

11Ɨlimenyu lɨkapʉlɨkɨka ʉkʉhʉma kʉkyanya lɨkata, “Ʉve veeve Mwana vango 
vɨ nʼgane, vɨ vukʉnnyovosa ʉne.” 

12Ʉnsɨkɨ gʉʉgwa, ʉMepo ʉMbalatse akandongotsa ʉYɨɨsʉ ʉkʉbɨha kʉ lʉkɨnga. 

13Ʉkwa akataama isigono isitsigo sinni (40). Mu sigono isyo alɨkʉgelwa nʉ 
ntavangwa ʉSetano. Ʉkwa kʉ lʉkɨnga aataamaga ni sikanu isya mu lʉkɨnga. 
Ikange vaalekwo avasuungʼwa va Ngʉlʉve, valɨkʉmbombela. 

ɄYɨɨsʉ ikʉvɨɨlanga avakongi vanni avatatsi 
(Mataayo 4:12-22; Luuka 4:14-15; 5:1-11) 

14Kʉmbele, ʉYohana ʉMwotsi akakʉngwa mu kɨkʉngwa. Ʉnsɨkɨ ʉgwa wʉ 
akʉngilwe, ʉYɨɨsʉ akabɨha kʉ Galilaya, akatengʉla ʉkʉlʉmbɨlɨla ɨLivangɨli 
ʉkʉhʉma kwa Ngʉlʉve, alɨkʉta, 

15“Ʉnsɨkɨ ʉgwapʉlɨkɨlwagwa gʉsiike, ʉLʉdeeva lwa Ngʉlʉve lʉhegelye. 
Laatagi imbiivi tsiinyo nʉ kʉlyɨdɨka ɨLivangɨli.” 

16Ɨkɨgono kɨpamato, wʉ igenda kʉ lʉkanzimbale lwa nyanza ɨjya Galilaya 
akavavona avanamuunu vavɨlɨ: ʉSimoni nʉ nnunaave ʉAndeleya. Aveene avo 
vaategaga ɨmisʉngʉlʉ mu nyanza, manya vaale valovi va somba. 

17Pwʉ ʉYɨɨsʉ akavavʉʉla akata, “Itsagi mungʼongage! Ʉne ndikʉvavɨɨka ʉnyie 
muve valovi va vaanu.” 

18Ʉnsɨkɨ gʉʉgwa vakagɨleka ɨmisʉngʉlʉ gya veene, valɨkʉnkonga ʉYɨɨsʉ. 

19Wʉ alʉtile pavʉlongolo padebe, akavavona ʉYakobo nʉ nnunaave ʉYohana, 
avaana va Zebedayo. Naveene ava vaale mu waato wa veene valɨkʉtetengʼania 
ɨmisʉngʉlʉ gya veene. 

20ɄYɨɨsʉ akavɨɨlanga vave vakongi va mwene. Vakandeka ʉdadajyavo 
ʉZebedayo paninie na vavombi va mwene mu waato, valɨkʉnkonga ʉYɨɨsʉ. 

ɄYɨɨsʉ alɨ na maka ʉkʉhʉmya imepo imbiivi 
(Luuka 4:31-37) 

21ɄYɨɨsʉ na vakongi va mwene avo vakalʉta kʉ Kapelenaumu. Wʉ kɨsiike 
ɨkɨgono ɨkya Sabato, ʉYɨɨsʉ akiingila mu nyumba ɨjya kwɨsajɨla 
ɨjyatambʉlwagwa lisinagogi, akamanyiisa. 

22Pwʉ avaanu vooni avaampʉlɨhiitse vakadega siitso kʉ manyiiso tsa mwene, 
manya aamanyiisaaga ndʉ muunu ʉnya vʉtavʉlɨlwa, natsyale manyiiso ndi tsa 
vamanyisi va ndagɨlo va veene. 

23Lola, mu nʼgati mu lisinagogi, aalemwo ʉmuunu ʉnya mepo imbiivi. 
Akakoola, 

24akata, “Tʉtulile kɨki ʉwe kwave, vɨ Yɨɨsʉ va kʉ Nazaleti? Ndeeti, witsile 
kukʉtwongometsa? Tʉkʉmanyile ʉkʉta veeve veeni. Ʉve veeve Mbalatse va 
Ngʉlʉve!” 

25ɄYɨɨsʉ akatsitanila akata, “Nuunali! Hʉmi mu muunu ʉjʉ.” 

26Pwʉ imepo imbiivi tsikanʼgwisa ɨligotsi, tsikalɨla nʉ kʉkoola, tsikahʉma. 

27Avaanu vooni vakadega, nʉ kʉvʉʉtsania vakata, “Ɨkɨ kyʉ kɨɨnu kɨki? Ʉlʉ 
lʉmanyiiso lʉpya ikange imanyiisa kʉ vʉtavʉlɨlwa! Lola, ʉmuunu ʉjʉ alɨ na 
maka amalʉti na ga kʉhetsa imepo imbiivi, natsyene tsikʉmpʉlɨka.” 

28Ikulongwi itso itsa Yɨɨsʉ tsikavaala ngʼaningʼaani mu kɨlʉnga kyoni ɨkya 
Galilaya. 

ɄYɨɨsʉ iponia avaanu vongosu 
(Mataayo 8:14-17; Luuka 4:38-41) 

29Wʉ vahʉmile mu lisinagogi, ʉYɨɨsʉ aale paninie na vakongi va mwene: 
ʉSimoni, ʉAndeleya, ʉYakobo nʉ Yohana. Ava vooni vakalʉtania paninie kʉ 
nyumba jya Simoni nʉ Andeleya. 

30Ʉnsɨkɨ ʉgwa ʉvanyina va nʼdala va Simoni aale intamu, ɨmʉngʉ jyamwibiite 
siitso, akava agonile pa kɨtanda. ɄYɨɨsʉ wʉ asiike vakambʉʉla ɨkulongwi ɨjɨ. 

31Pwʉ ʉYɨɨsʉ akabɨha ʉpwʉ aale ʉntamu, akamwibata ɨkɨvoko, 
akamwinamula. Ʉnsɨkɨ gʉʉgwa ʉntamu akapona, akatengʉla ʉkʉvavombela. 

32Wʉ vʉhue, avaanu valɨkʉmmɨlɨkɨla avatamu vooni na vanya mepo imbiivi. 

33Avaanu avaahʉmile mu vʉtsenge wooni vakalʉndamana kʉnzi pa ndyango. 

34Pwʉ ʉYɨɨsʉ akavaponia vongosu avaale nʉ vʉtamu ʉvʉveetsaga. Akaswɨma 
imepo imbiivi nyongosu, ikange naatsitavʉle ʉkʉta tsintsovage, pakʉva 
tsyammanyile ʉkʉta ʉmwene veeni. 

ɄYɨɨsʉ ilʉmbɨlɨla kʉ Galilaya 
(Luuka 4:42-44) 

35Ɨkɨgono ɨkyakongile pavʉsiku jyɨkɨlo ʉYɨɨsʉ akahega, akabɨha apoonu 
apatsila vaanu, akatengʉla ʉkwɨsaja. 

36Pwʉ ʉSimoni na vakongivanine vakabɨha kukʉndonda ʉYɨɨsʉ. 

37Vaavye vambwene vakambʉʉla vakata, “Avaanu vooni vikʉkʉlonda.” 

38ɄYɨɨsʉ akavavʉʉla akata, “Tʉleke ʉkʉkilivuka ʉkwʉ tʉhʉmile, tʉbɨhage 
ʉkwonu ʉkʉnge, kʉ vʉtsenge ʉvʉlɨ mu wiipi, ndɨkalʉmbɨlɨle nakwene. Ɨkɨ kyʉ 
kɨɨnu ɨkyambɨɨkile ndiitse.” 

39Pwʉ alɨkʉgenda mu kɨlʉnga kyoni ɨkya Galilaya, alɨkʉlʉmbɨlɨla mu 
masinagogi ga veene nʉ kʉswɨma imepo imbiivi mu vaanu. 

ɄYɨɨsʉ ikʉmponia ʉmuunu ʉnya bʉʉba 
(Mataayo 8:1-4; Luuka 5:12-16) 

40Ɨkɨgono kɨpamato ʉmuunu ʉnya bʉʉba akamʼbɨhɨla ʉYɨɨsʉ, akasugama, 
akanʼdoova akata, “Gwe Ntwa, ʉngave vunogwa ʉkʉmbalatsa, ndidoova 
ʉmbalatse!” 

41ɄYɨɨsʉ akankolela ɨkɨsa, akamwibata akata, “Ndinogwa, ʉvalatsiwe!” 

42Akavalɨlo kaako ɨbʉʉba jɨkandeka ʉmuunu ʉjwa, akapona lwoni. 

43Baahalya palya ʉYɨɨsʉ akantavʉla alʉtage, ikange akandagɨla akata, 

44“Lola, ʉlambʉʉlaga ʉmuunu ʉvaveetsaga ɨkulongwi ɨjɨ, apeene ʉbɨhe 
ʉkɨvonie kʉ nteeketsi nʉ kʉhʉmya isyavʉpe sya kʉvonia ʉkʉta ʉvalatsiiwe 
ndʉwʉ ʉlʉlagɨlo lwa Moose lulagɨla. Ɨkɨ kɨveetsage kɨmanyilo kʉ vaanu kya 
kʉpona kwave.” 

45Ʉmwene naanuunale, akabɨha kwitsova ɨkulongwi ɨjyo kʉ vaanu vooni. Kʉ 
nongwa ɨjɨ ʉYɨɨsʉ naagele ikange ʉkwingila pavʉvalasu mu vʉtsenge 
ʉwaveetsaga, akɨpʉga, akava apoonu apavʉla vaanu. Napeene, avaanu 
valɨkʉmwitsila ʉkʉhʉma imbasu tsyoni. 

Maliko 2 

ɄYɨɨsʉ alɨ na maka ga kʉsyɨkɨla imbiivi 
(Mataayo 9:1-8; Luuka 5:17-26) 

1Wʉ silʉtile isigono sidebe, ʉYɨɨsʉ akakilivuka kʉ Kapelenaumu. Avaanu 
vakapʉlɨka ɨkulongwi ʉkʉta asiike alɨ mu nyumba. 

2Pwʉ vakalʉndamana avaanu vongosu siitso vakadɨga mu nyumba nakʉ kʉnzi 
kʉ ndyango. ɄYɨɨsʉ alɨkʉvalʉmbɨlɨla ɨlimenyu lya Ngʉlʉve. 

3Vakiitsa avaanu avaale nʉ muunu ʉvɨ aasugujwike ʉmmana, apɨmbilwe na 
vaanu vanni. 

4Wʉ vasiike palya, vakalemwa apakʉlʉta vakammegeletse ʉntamu 
pavʉlongolo pa Yɨɨsʉ pakʉva avaanu vaadɨgile siitso. Lola, vakatoga kʉ 
kɨtʉʉvɨlɨ, vakahotola ɨndwelo ʉpwʉ aale ʉYɨɨsʉ, vakamwisa ʉmuunu ʉlya mu 
liteesu. 

5Namwene ʉYɨɨsʉ wʉ aweene valɨ nʉ lwɨdɨko kʉ mwene, akambʉʉla ʉvɨ 
asugujwike ʉmmana, akata, “Mwana vango, ʉsyɨkɨliiwe imbiivi tsyako.” 

6Baahalya vaalepwo avamanyisi vaninie va ndagɨlo vaataamile, valɨkʉsaaga mu 
numbula tsa veene ʉkʉta, 

7“Kɨki ʉjʉ itsova ewo? Lola, ʉmuunu ʉjʉ ikʉnkinila ʉNgʉlʉve! Nalʉmanyili 
ʉkʉta ʉNgʉlʉve mwene vɨ isyɨkɨla imbiivi?” 

8ɄYɨɨsʉ akagamanya amasaago ga veene, akavavʉʉtsa akata, “Kɨki mulɨ na 
masaago ago mu numbula tsiinyo? 

9Lyebeepe lɨlɨku ʉkʉmbʉʉla ʉvasugujwike ʉmmana ʉkʉta, ‘Ʉsyɨkɨliiwe 
imbiivi tsyako,’ nʉ kʉta, ‘Hega, wɨtwɨke ɨliteesu lyako, ʉgendage’? 

10Ndinogwa mulʉmanye ʉkʉta ʉMwana va Muunu alɨ nʉ vʉtavʉlɨlwa pa 
kɨlʉnga wa kʉsyɨkɨla imbiivi.” Vʉvʉle vʉle akambʉʉla ʉvɨ asugujwike ʉmmana 
akata, 

11“Ndikʉkʉvʉʉla wɨɨme, toola ɨliteesu lyako, ʉvujage kʉ nyumba!” 

12Ʉmuunu ʉlya akɨɨma, akapɨmba ɨliteesu lya mwene, akagenda, akahega 
pavʉlongolo pa veene. Avaanu vooni vakadega siitso nʉ kʉnʼginia ʉNgʉlʉve 
valɨkʉta, “Natʉgelili ʉkʉsivona isidego ndiisi lʉsiku!” 

ɄYɨɨsʉ itsile kukʉvɨɨlanga avatulanongwa 
(Mataayo 9:9-13; Luuka 5:27-32) 

13Ikange ʉYɨɨsʉ akalʉta mu lʉkanzi lwa nyanza ɨjya Galilaya. Ɨkɨpʉga ɨkɨvaha 
kya vaanu kɨlɨkʉnkonga, namwene alɨkʉvamanyiisa. 

14Pambele wʉ igenda akambona ʉLawi, ʉmwana va Alufayo, ataamile apoonu 
ʉpwʉ aasonzaaga ɨsongo. ɄYɨɨsʉ akambʉʉla akata, “Tʉvʉʉke ʉngʼongage.” 
ɄLawi akahega, alɨkʉnkonga ʉYɨɨsʉ. 

15Kʉmbele aataamile pa kʉlya ɨkyakʉlya mu nyumba jya Lawi. Naveene 
avasangʉtsi va songo vongosu na vatulanongwa avange, vaataamile, valɨkʉlya 
paninie nʉ Yɨɨsʉ na vakongi va mwene, pakʉva avaanu avalɨ ndaava wʉ 
vongosu avaankongile. 

16Avamanyisi va ndagɨlo na Vafalisayo, wʉ vambwene ʉYɨɨsʉ iilya paninie 
navo, vakavavʉʉtsa avakongi va mwene vakata, “Kɨki iilya paninie na 
vasangʉtsi va songo na vatulanongwa?” 

17ɄYɨɨsʉ wʉ apʉliike, akavavʉʉla akata, “Avatava vatamu navilonda ʉnʼganga, 
veene avatamu wʉ veene vilonda ʉnʼganga. Nanditsili kukʉvɨɨlanga avikɨvona 
vagolosu, ndɨviitsye avatulanongwa.” 

Ʉkwitsa kwa Yɨɨsʉ wʉ vʉtengʉlɨlo wa kulongwi ɨɨmya 
(Mataayo 9:14-17; Luuka 5:33-39) 

18Ʉnsɨkɨ avakongi va Yohana ʉMwotsi na va Vafalisayo vikɨdɨnda ʉkʉlya, 
avaanu vakiitsa vakambʉʉtsa ʉYɨɨsʉ, vakata, “Kɨki avakongi va Yohana na 
vakongi va Vafalisayo vikɨdɨnda ʉkʉlya, avaave navikɨdɨnda?” 

19ɄYɨɨsʉ akavaanda akata, “Avaanu ʉwʉ vɨlangilwe viitse kʉ vʉtegʉlanie, 
ndeeti vɨɨdɨnde ʉkʉlya wʉ ʉntegʉlanʼdala alɨ paninie na veene? Ʉnsɨkɨ gwoni 
wʉ valɨ nave ʉntegʉlanʼdala navanogiili ʉkwɨdɨnda ʉkʉlya. 

20Lola, gʉliitsa ʉnsɨkɨ ʉgwʉ ʉntegʉlanʼdala alahetsiwa pagati pa veene, apo 
pwʉ valɨdɨndaga ʉkʉlya. 

21“Nakʉli ʉmuunu ʉvɨ ihonela ɨkɨlaka ɨkɨpya mu nsabwa ʉndaala. Angave 
ihonela ɨkɨlaka ɨkɨpya, ɨkyo kinanga ʉnsabwa ʉndaala. Vʉvʉle vʉle 
apakadwemwike pikwongelela ʉkʉdwemuka. 

22Ikange, nakʉli ʉmuunu ʉvɨ iduudila ɨdivai ɨɨmya mu sipako isya ngwembe 
isilaala. Ɨngave iduudila, ɨdivai ɨjyo ɨɨmya jibatsʉla isipako isyo, pwʉ ɨdivai 
jiduudika nasyene isipako sya ngwembe sinangɨka. Panogye ʉmuunu 
aduudilage ɨdivai ɨɨmya mu sipako sya ngwembe isipya.” 

ɄYɨɨsʉ iganula ɨkulongwi jya Sabato 
(Mataayo 12:1-8; Luuka 6:1-5) 

23Ɨlitsʉva lipamato ɨlya Sabato, ʉYɨɨsʉ na vakongi va mwene vaagendaga mu 
silɨmɨla isya ngano. Avakongi avo wʉ vigenda, valɨkʉdeenya isootso tsa ngano, 
valɨkʉsegeja nʉ kʉlya. 

24Pwʉ aVafalisayo vakambʉʉtsa vakata, “Lola, kɨki avakongi vaako vivomba 
ɨlyʉ mwiko ʉkʉvomba mu kɨgono kya Sabato?” 

25ɄYɨɨsʉ akavaanda akata, “Ndeeti namwɨmbili mu Vʉvɨge ʉVʉvalatse ʉmwʉ 
aavombye ʉDavʉdi wʉ alɨ nɨ nzala paninie na vanine? 

26Ʉnsɨkɨ ʉgwʉ ʉAbiyatali aale inteeketsi ʉmbaha, ʉDavʉdi iingye mu nyumba 
jya Ngʉlʉve, akalya ɨmikate ɨgyagavilwe gya mbombo jya Ngʉlʉve, akavapa na 
vanine. Ɨmikate gɨlya navaatavʉlɨlwe ʉkʉlya lʉsiku avaanu avange, avateeketsi 
veene wʉ vaalitsaga.” 

27Akavavʉʉla akata, “ƗSabato jyavɨɨkilwe jya kʉvatanga avaanu, avaanu 
navaapelwe vave vavanda va Sabato. 

28Lola, ʉMwana va Muunu vɨ Mbaha nakʉ kʉ Sabato.” 

Maliko 3 

ɄYɨɨsʉ ikʉmponia ʉmuunu ʉvɨ asugujwike ɨkɨvoko 
(Mataayo 12:9-14; Luuka 6:6-11) 

1ɄYɨɨsʉ akiingila ikange mu lisinagogi. Mu nʼgati ʉmwa, aalemwo ʉmuunu 
mpamato ʉvɨ ɨkɨvoko kya mwene kyasugujwike. 

2Avaanu vaninie avaale valʉgʉ va Yɨɨsʉ naveene vaale mu nyumba ɨjyo. Avaanu 
avo valɨkʉndola ndikʉmponia ʉmuunu ʉlya pa kɨgono ɨkya Sabato, pakʉva 
vaalondaga ɨnzɨla ɨjya kʉmmɨlɨka pa vʉhɨgi. 

3ɄYɨɨsʉ akambʉʉla ʉmuunu ʉvɨ aasugujwike ɨkɨvoko akata, “Ɨma apa pagati pa 
vaanu.” 

4Pwʉ ʉYɨɨsʉ akavavʉʉtsa akata, “Ndeeti tʉtavʉliilwe nʉ lʉlagɨlo lwa Ngʉlʉve 
lwa pa litsʉva lya Sabato ʉkʉvomba inonu evo ʉkʉvomba imbiivi? Ʉkʉpoka 
ʉwʉʉmi evo ʉkwongometsa?” Aveene vakatsiga mye. 

5ɄYɨɨsʉ wʉ ivona navikwʉpɨlɨla ʉwajɨlweli ʉwʉ itsova, akavalola siitso kʉ 
lʉviipo nʉ kʉsʉsʉvala mu numbula jya mwene ʉkʉkongana na matingo ga 
veene. Pwʉ akambʉʉla ʉvɨ asugujwike ɨkɨvoko, akata, “Golosa ɨkɨvoko kyako.” 
Namwene akagolosa, ɨkɨvoko kya mwene kɨkapona. 

6Lola, aVafalisayo avo vakahʉma panzi vakatengʉla ngʼaningʼaani 
ʉkwɨtsosanza nɨ kɨpʉga kya Helode, valɨkʉlonda ɨnzɨla ɨjya kʉmʼbudila ʉYɨɨsʉ. 

Ʉlʉlʉndamano ʉlʉvaha lwa vaanu lukʉnkonga ʉYɨɨsʉ 

7ɄYɨɨsʉ na vakongi va mwene vakɨgava vakabɨha kʉ nyanza, ʉlʉlʉndamano 
ʉlʉvaha lwa vaanu lʉlɨkʉmwitsila. Avaanu avo vaahʉmile kʉ Galilaya, kʉ 
Yuuda, 

8kʉ Yelusalemu, kʉ Idumaya, kʉ mwambo ɨjya Yolodani na mu mbasu itsa kʉ 
Tilo na kʉ Sidoni. Vaamwitsilaga ʉYɨɨsʉ pakʉva vaapʉliike imbombo itso 
itsyavombaga. 

9Kʉmbele, ʉYɨɨsʉ akavavʉʉla avakongi va mwene ʉkʉta vahegeletse ʉwaato 
vʉve pawiipi, pakʉta ʉlʉlʉndamano lwa vaanu lʉngave jʉlukʉmʼbanyilitsa 
pwʉ jiingile ʉmwa. 

10Aavavʉʉlile ewo pakʉva aavaponiitse avaanu vongosu. Lɨno, avaanu 
avaapiitsiga nʉ vʉkʉvɨlwa vakava vikulugana pa kʉlonda ʉkʉmwabaasa 
naveene vapone. 

11Naveene avaale ni mepo imbiivi wʉ vikʉmbona ʉYɨɨsʉ vakɨlahɨɨla 
pavʉlongolo pa mwene, nʉ kʉlɨla vakata, “Ʉve veeve Mwana va Ngʉlʉve!” 

12Ʉmwene ʉYɨɨsʉ akavabeetsa valeke ʉkʉvavʉʉla avaanu avange ʉkʉta 
ʉmwene vɨ veeni! 

ɄYɨɨsʉ ihala avapositili kɨtsigo na vavɨlɨ 
(Mataayo 10:1-4; Luuka 6:12-16) 

13ɄYɨɨsʉ akatoga kʉ kɨdugala, akavɨɨlanga avakongi ʉwʉ aavanogilwe 
ʉmwene, naveene vakamwitsila. 

14Pwʉ akahala kɨtsigo na vavɨlɨ (12), akavapa ɨlitaawa vapositili. Akavavɨɨka 
vave paninie nave, avasuungʼage kulʉmbɨlɨla, 

15ikange vave na maka ga kʉhetsa imepo imbiivi. 

16Avapositili ʉwʉ aavahalile vaale wʉ ava: ʉSimoni (ʉvɨ ʉYɨɨsʉ aampye 
ɨlitaawa ɨlɨ Petulo), 

17ʉYakobo nʉ nnunaave ʉYohana, avaale vaana va Zebedayo (akavapa ɨlitaawa 
ɨlɨ Bonege, kwʉ kʉta vaana vanya nzasi), 

18ʉAndeleya, ʉFilipo, ʉBatulumayo, ʉMataayo, ʉTomasi, ʉYakobo ʉva Alufayo, 
ʉTadeo, ʉSimoni ʉNkanaani 

19nʉ Yuuda Isikalioti, ʉvɨ ʉmwene kʉmbele aammendiime ʉYɨɨsʉ. 
ɄYɨɨsʉ nʉ mbaha va mepo imbiivi 
(Mataayo 12:22-32; Luuka 11:14-23; 12:10) 

20ɄYɨɨsʉ wʉ ikile ʉkʉhʉma kʉ kɨdugala na vakongi va mwene, vakiingila mu 
nyumba. Ʉlʉlʉndamano ʉlʉvaha ʉlwa vaanu lʉkalʉndamana ikange, pwʉ 
ʉYɨɨsʉ na vakongi va mwene vakalemwa ʉkʉva nagʉ nsɨkɨ gwa kʉlya 
ɨkyakʉlya. 

21Ʉvanyina na vanunaave va Yɨɨsʉ vakapʉlɨka ɨkulongwi ɨjyo. Vakahega 
valɨkʉbɨha kukʉntoola, manya vaatye, “Ʉjʉ agʉlwike!” 

22Naveene avamanyisi va ndagɨlo avaahʉmile kʉ Yelusalemu vakata, “ɄYɨɨsʉ 
alɨ nʉ Belizebuli, ʉmbaha va mepo imbiivi.” Kange valɨkʉta, “Kʉ maka ga 
mbaha ʉjwa va mepo imbiivi, iswɨma imepo imbiivi.” 

23Pwʉ ʉYɨɨsʉ akavɨɨlanga, akavavʉʉla kʉ sihwananitso akata, “Ndeeti, ʉSetano 
alɨ na maka ga kʉhʉmya ʉsetano ʉjyʉnge? 

24Vʉngave ʉvʉtwa vʉpalangʼiine sipʉga sipʉga nʉ kʉbɨɨgana, ʉvʉtwa ʉwa 
vutengejʉka. 

25Vʉvʉle vʉle, avaanu va nyumba mamato vangapalangʼane vaveene, ɨnyumba 
ɨjyo jitengejʉka. 

26ɄSetano namwene angɨpalangʼanie jyʉmwene, itengejʉka, ʉvʉmalɨlo wa 
mwene wiiva vʉsiike. 

27“Ʉwajɨlweli wʉ ʉvʉ, nakʉli ʉmuunu ʉviweesa ʉkwingila mu nyumba jya 
muunu ʉnya maka pakʉta apoke isiinu sya mwene, kɨtsila kʉtala ankʉnge taasi. 
Lɨno angave ankʉngile ʉmuunu ʉnya maka ʉlya, iweesa ʉkʉpoka isyʉ silɨ mu 
nyumba jya mwene. 

28“Tsa jɨlweli ndikʉvavʉʉla ʉkʉta, ʉNgʉlʉve alavasyɨkɨla avaanu imbiivi tsa 
veene tsyoni paninie na madʉsi gooni. 

29Lɨno, ʉvʉsyɨkɨlo navʉkʉli kʉ muunu ʉvɨ angave ikʉnʼdʉka ʉMepo 
ʉMbalatse, ʉmuunu ʉjʉ iveetsaga nʉ vʉtulanongwa wa sikutsooni.” 

30ɄYɨɨsʉ akatsova ewo ʉlwakʉva avamanyisi va ndagɨlo avo vaateetsaga alɨ nɨ 
mepo ɨmbiivi. 

Avalʉkololwe va jɨlweli va Yɨɨsʉ 
(Mataayo 12:46-50; Luuka 8:19-21) 

31Ʉvanyina va Yɨɨsʉ paninie na vanunaave vakasika, vakɨɨma panzi pa nyumba 
ʉmwʉ aale, vakasuungʼa ɨkulongwi ʉkʉta ahʉme kʉnzi kʉ veene. 

32Mu nyumba mulya vaalemwo avaanu vongosu avaataamile vikʉmpʉlɨhɨtsa 
ʉYɨɨsʉ, vakambʉʉla vakata, “Lola, ʉvanyina vaave paninie na vanunaavo valɨ 
panzi, vikʉkʉlonda.” 

33ɄYɨɨsʉ akavaanda akata, “Ʉjyʉva vango na vanuuna vango wʉ vaani?” 

34Akavalola valya avaantsʉngʉtye imbasu tsyoni akata, “Ʉjyʉva vango na 
vanuuna vango wʉ ava. 

35Lola, ʉmuunu ʉvaveetsaga ʉvɨ ivomba itsinogye pamiiho ga Ngʉlʉve ʉjwa 
vɨ nnuna vango, vɨ mmaatsa vango, ikange vɨ jyʉva vango.” 

Maliko 4 

Ɨkɨhwananitso kya ndahambeju 

(Mataayo 13:1-9; Luuka 8:4-8) 

1Ʉnsɨkɨ ʉgʉnge ʉYɨɨsʉ akatengʉla ikange ʉkʉmanyiisa kʉ lʉkanzimbale kʉ 
nyanza jya Galilaya. Ɨkɨpʉga ɨkɨvaha kya vaanu kɨkiitsa nʉ kʉlʉndamana ʉpwʉ 
aale ʉYɨɨsʉ, pwʉ ʉmwene akatoga mu waato nʉ kʉtaama ʉmwa. 

2Alɨkʉmanyiisa isiinu syongosu mu sihwananitso. Mu lʉmanyiiso lwa mwene 
alɨkʉta, 

3“Pʉlɨhɨtsi ɨkulongwi ɨjɨ! Ʉndahambeju mpamato akabɨha kwilaha ɨmbeju mu 
kɨlɨmɨla. 

4Wʉ ilaha ɨmbeju, ninie jɨkagwa mu nzɨla, isidege sikiitsa, sikahola, sikamala. 

5Ɨmbeju ɨjyɨnge jɨkagwa pa mmanga ʉgwale pakyanya pa lʉnalaawe, ʉmmanga 
gwale inʼdebe, ɨjyo jɨkamela ngʼaningʼaani. 

6Wʉ ɨlitsʉva lɨtogile, ɨmipɨɨni gya mbeju gɨkapya nʉ kwʉma, ʉlwakʉva ɨmilela 
gya mipɨɨni ɨgyo gyale misupi. 

7Ɨjyɨnge jɨkagwa pa mitwinyo. Ɨmitwinyo ɨgyo gɨkahologotetsa ɨmipɨɨni ɨgya 
mbeju, najyene jɨkalemwa ʉkʉvɨɨka iseke. 

8Ɨmbeju ɨjyɨnge jɨkagwa pa mmanga ʉnnonu, jɨkamela nʉ kʉkʉla vʉnonu. 
Jɨkahʉʉpa siitso, ɨjyɨnge iseke isitsigo sidatu (30), ɨjyɨnge isitsigo ntanato (60), 
ɨjyɨnge jɨkasikila kʉ ndeevʉlʉ mpamato (100).” 

9Pwʉ ʉYɨɨsʉ akavavʉʉla akata, “Ʉvɨ ipʉlɨka, vɨ apʉlɨkage nʉ kʉtsingahɨtsa 
itso!” 

ɄYɨɨsʉ iganula ʉvʉsumbe wa sihwananitso 
(Mataayo 13:10-17; Luuka 8:9-10) 

10ɄYɨɨsʉ wʉ ɨjyekye, avakongi va mwene kɨtsigo na vavɨlɨ (12) paninie na 
vakongi avange, vakambʉʉtsa vakata, “Isihwananitso isyo kwʉ kʉta kɨki?” 

11Namwene akavavʉʉla akata, “Ʉnyie, ʉNgʉlʉve avapye ʉkʉtsimanya tsilya 
itsilɨ kʉvʉtiitu itsa Lʉdeeva lwa mwene. Lɨno, valya avalɨ kʉnzi 
ndikʉvamanyiisa ɨkɨveetsaga kʉ sihwananitso, 

12pakʉta tsivombeke ndʉwʉ amamenyu ga Ngʉlʉve giita, ‘Jɨlweli ʉkʉlola 
vilolaga, lɨno navakatʉgage. Ʉkʉpʉlɨka vipʉlɨkaga, lɨno navakatsimanyage, 
vagela vikwandʉka ʉkʉhʉma kʉ mbiivi tsa veene nʉ kʉsyɨkɨliwa.’” 

ɄYɨɨsʉ ilʉvʉla ɨkɨhwananitso ɨkya ndahambeju 
(Mataayo 13:18-23; Luuka 8:11-15) 

13Pwʉ ʉYɨɨsʉ akavavʉʉtsa akata, “Mungave mulemilwe ʉkʉkɨmanya 
ɨkɨhwananitso ɨkɨ, jʉmukʉsimanya ndeeti isihwananitso isinge syoni? 

14Lola, ʉmuunu ʉvɨ ivyala, vɨ ʉlya ʉmuunu ʉvɨ ilʉmbɨlɨla ɨlimenyu lya Lʉdeeva 
lwa Ngʉlʉve. 

15Avaanu avange viiva ndi mbeju itsigue mu nzɨla. Wʉ vapʉliike ɨlimenyu ɨlyo, 
ikwitsa ʉSetano ngʼaningʼaani, ikʉlɨhetsa mu numbula tsa veene. 

16Avaanu avange vahwaniine ni mbeju itsivyalilwe pa lʉnalaawe. Wʉ 
vikʉlɨpʉlɨka ɨlimenyu ɨlyo, ʉnsɨkɨ ʉgwa vikʉlyʉpɨlɨla nʉ lʉhekelo. 

17Aveene avo vikwibata ɨlimenyu kʉ nsɨkɨ ʉnsupi, vahwaniine nɨ mipɨɨni 
ɨgɨtsila milela. Wʉ vukwitsa ʉvʉkʉvɨlwa kʉ nongwa jya limenyu lya Lʉdeeva 
lwa Ngʉlʉve, pwʉ vitengejʉka. 

18Avaanu avange viiva ndi mbeju itsigue mu mitwinyo. Nʉpwʉ vangave vʉpɨlye 
ɨlimenyu, 

19imbombo tsa kɨlʉnga ɨkɨ, ʉvʉsyovi wa kyʉma nʉ vʉnogwe wa siinu isilɨ 
pongosu sivɨɨka ɨlimenyu lɨleke ʉkʉhʉʉpa iseke. 

20Avaanu avange vahwaniine ni mbeju itsivyalilwe pa mmanga ʉnnonu. Avo 
wʉ vaanu avipʉlɨhɨtsa ɨlimenyu, vikʉlyʉpɨlɨla vʉnonu nʉ kʉhʉʉpa siitso, 
ʉjyʉnge iseke isitsigo sidatu (30), ʉjyʉnge isitsigo ntanato (60), ʉjyʉnge 
tsisikila kʉ ndeevʉlʉ mpamato (100).” 

Ɨkɨhwananitso kya nyaale ɨnya lʉmuli 
(Luuka 8:16-18) 

21ɄYɨɨsʉ akatsova ikange nʉ lʉlʉndamano lwa vaanu, akata, “Mwivona ndeeti, 
ɨnyaale ɨjiviika jɨngiitse nda jigubikilwa nɨ kɨtʉndʉ, pange jivɨɨkwa mwisungu? 
Ndeeti, najivɨɨkwa pakyanya pa kɨdʉlɨkɨlo kya nyaale? 

22Ɨkɨɨnu ɨkɨveetsaga ɨkɨsihamiike lɨno kɨlaava pavʉvalasu, nakyene ɨkɨlɨ 
kʉvʉtiitu kɨlaava pavʉvalasu. 

23Ʉmuunu ʉvɨ ipʉlɨka, vɨ apʉlɨkage nʉ kʉtsingahɨtsa itso!” 

24Ikange akavavʉʉla akata, “Ɨkɨgelelo ɨkyʉ mukʉvagelela avange, kɨɨkyo kyʉ 
ʉNgʉlʉve alavagelela najyʉnyie, nʉ kʉvoongeletsa siitso, 

25manya ʉvɨ itsingahɨtsa imanyiiso tsyango, jiikwongeletsiwa ʉvʉmanyi. 
Namwene ʉvɨ nitsingahɨtsa, navʉvʉmanyi ʉvʉdebe ʉwʉ alɨ nawo, naweene 
ʉwa alapokwa.” 

Ɨkɨhwananitso kya mbeju ɨjimela 

26ɄYɨɨsʉ akoongeletsa ʉkʉtsova akata, “ɄLʉdeeva lwa Ngʉlʉve lʉlɨ ndɨ 
kɨhwananitso ɨkɨ: Ɨkɨgono kɨpamato, ʉmuunu aavyalile ɨmbeju mu kɨlɨmɨla. 

27Ʉmuunu ʉjwa alɨkʉgona pakɨlo nʉ kʉhega pamuunyi, najyene ɨmbeju 
jɨkamela nʉ kʉkʉla kɨtsila ʉmwene kʉlʉmanya ʉmwʉ tsivombekye. 

28Ʉmmanga gʉgwene gukʉjɨpelela ɨmbeju ʉkʉmela nʉ kʉhola iseke. Pa kʉtala 
jivɨɨka amaani amadeke, pwʉ jikwitsa jivɨɨka isootso, kʉ vʉmalɨlo jivɨɨka ɨngano 
mu nʼgati mu lʉsootso. 

29Ɨngano jɨngasike, ʉmuunu ʉjwa pwitoola ʉmmaage nʉ kʉbɨha kwibena, 
pakʉva ʉnsɨkɨ gwa kʉbena gʉsiike.” 

Ɨkɨhwananitso kya mbeju ɨjya libɨkɨ ndɨ lilongoti 
(Mataayo 13:31-32, 34; Luuka 13:18-19) 

30Kange ʉYɨɨsʉ akatsova akata, “Tʉhwananie nɨ kɨki ʉLʉdeeva lwa Ngʉlʉve? 
Tʉlʉtsove kʉ kɨhwananitso kɨki? 

31Lʉhwaniine ndɨ mbeju ɨjya libɨkɨ ɨlilongoti, ɨmbeju ɨndebe kʉ mbeju tsyoni. 

32Wʉ jɨvyalilwe, jimela nʉ kʉkʉla nʉ kʉva libɨkɨ livaha ʉkʉlʉtɨɨlɨla gooni mu 
kɨlɨmɨla. Isamba tsa lyene tsiiva mbaha nasyene isidege sitsenga ʉwaaswa mu 
ntsitsimila gwa libɨkɨ ɨlyo.” 

33ɄYɨɨsʉ alɨkʉvamanyiisa ɨlimenyu lya Lʉdeeva lwa Ngʉlʉve kʉ nzɨla jya 
sihwananitso syongosu ndiisi. Alɨkʉvamanyiisa ʉkʉkongana nɨ kɨgelelo kya 
veene kya kʉtsimanya itsʉ aamanyiisaaga. 

34Aatsovaga navo tsyoni kʉ nzɨla jya sihwananitso. Kʉmbele, wʉ ɨjyekye na 
vakongi va mwene, alɨkʉganula ʉvʉsumbe wa sihwananitso isyo. 

ɄYɨɨsʉ ikʉgʉvʉʉla ʉmbelo gʉlitame 
(Mataayo 8:23-27; Luuka 8:22-25) 

35Ɨkɨgono kɨɨkyo kʉmihe, ʉYɨɨsʉ akavavʉʉla avakongi va mwene akata, 
“Tʉlovokele ɨmwambo ɨjyɨnge ɨjya nyanza.” 

36Vakalʉleka ʉlʉlʉndamano lwa vaanu nʉ kwingila mu waato vʉʉvʉlya ʉmwʉ 
aale ʉYɨɨsʉ, vakahega. Ʉwaato ʉvʉnge vʉninie ʉwaalepwo vʉkavakonga. 

37Wʉ valɨ pagati pa nyanza, gʉkahʉmɨla ʉnkuluguuto ʉmbaha. Ʉmbelo 
gʉkatengʉla ʉkwɨtovetsa mu waato na magasi gakatengʉla ʉkʉdɨga mu waato 
ʉwa. 

38ɄYɨɨsʉ aale kʉnsana mu waato, aagoneelye kʉnʉ ɨhagwe ʉntwe gwa mwene 
pa kyegamilo. Avakongi va mwene vakansisimula vakata, “Gwe Mmanyisi, 
navukʉtʉkolela ɨkɨsa ʉkʉta tʉlɨ pa kʉswa?” 

39Lola, akasisimuka, akagʉtanila ʉnkuluguuto nʉ mbelo, akata, “Litama! 
Nuunala!” Ʉnkuluguuto nʉ mbelo sikɨɨma, ɨnyanza jɨkalitama, kʉkava mye! 

40Pwʉ ʉYɨɨsʉ akatsova na vakongi va mwene akata, “Kɨki mulɨ vadwatsi? 
Mupitsiige mutsila lwɨdɨko!” 

41Baaho ʉlʉtende lʉkaviibata siitso, vakatengʉla ʉkʉvʉʉtsania vakata, “Ʉjʉ vɨ 
veeni? Nagwene ʉnkuluguuto nʉ mbelo sikʉmpʉlɨka!” 

Maliko 5 

ɄYɨɨsʉ iponia ʉmuunu ʉnya mepo imbiivi 
(Mataayo 8:28-34; Luuka 8:26-39) 

1ɄYɨɨsʉ na vakongi va mwene vaasiike ɨmwambo ɨjya nyanza ɨjya Galilaya, kʉ 
kɨlʉnga ɨkya Vagelasi. 

2Wʉ ikile mu waato, ʉmuunu ʉnya mepo imbiivi ʉvɨ aahʉmile kʉ vʉguli, 
akiitsa kukwagana nave. 

3Ʉmuunu ʉjwa aataamaga kʉ vʉguli, ikange naalepwo ʉmuunu ʉnya maka ʉva 
kʉta ankʉnge ikange, ndajɨve nɨ minyololo. 

4Aakʉngilwe kakongosu ni pɨngo nɨ minyololo, napeene alɨkʉgɨdumulania. 
Pange avepwo ʉvɨ aandemile. 

5Isigono syoni, pamuunyi na pakɨlo, ʉmuunu ʉjʉ alɨkʉtaama kʉ vʉguli na kʉ 
sidugala. Ʉkwa alɨkʉkoola nʉ kwɨlematsa na maganga. 

6Wʉ ambwene ʉYɨɨsʉ kʉvʉtale, akannyilila nʉ kʉsugama. 

7Akakoola akata, “Gwe Yɨɨsʉ Mwana va Ngʉlʉve ʉNdʉti va syoni, ndɨlɨvʉki ʉne 
kwave? Kʉ litaawa lya Ngʉlʉve, ndikʉkʉdoova ʉleke ʉkʉmmelela 
ʉvʉkʉvɨlwa!” 

8Aagatsovile ago ʉlwakʉva ʉYɨɨsʉ aambʉʉlile akata, “Nyɨ mepo imbiivi, hʉmi 
mu muunu ʉjʉ.” 

9Pwʉ ʉYɨɨsʉ akambʉʉtsa akata, “Ɨlitaawa lyako veeve veeni?” Namwene 
akaanda akata, “Neene Legioni, ʉlwakʉva tʉlɨ vongosu.” 

10Imepo imbiivi itso tsikasimiilitsa siitso kwa Yɨɨsʉ, tsikata, “Siwo, 
ʉlatʉswɨmaga mu kɨlʉnga ɨkɨ.” 

11Lyalepwo ɨlipʉga livaha lya ngʉbe lɨlɨkʉlya mu kɨdugala. 

12Pwʉ imepo imbiivi itso tsikansiima ʉYɨɨsʉ tsikata, “Ʉtʉhɨlɨke twingile mu 
nʼgati mu ngʉbe tsilya.” 

13ɄYɨɨsʉ akɨɨdɨka. Pwʉ baaho imepo imbiivi tsikahʉma mu muunu ʉjwa, 
tsikatsikwingila mu ngʉbe. Pwʉ ingʉbe tsikiika tsinyila mu lʉgenge, tsikɨtaaga 
mu nyanza, tsikadwiviila. Ɨmbalɨlo jya ngʉbe itso jyahegelye kʉ elufu ivɨlɨ 
(2,000). 

14Avadɨɨmi va ngʉbe vakanyila, vakalʉta kʉ vʉtsenge na kʉ matsumbe, vakava 
vipanga gooni ʉgwʉ vaagaweene. Avaanu vakahʉma nʉ kʉbɨha kwilola galya 
agaavombiike. 

15Vakatsisika ʉpwʉ aale ʉYɨɨsʉ, vakambona ʉmuunu ʉlya ʉvɨ aale ni mepo 
imbiivi ataamile, aswalile vʉnonu, alɨ nʉ lʉhala lwa mwene lwoni. Pwʉ 
lʉkaviitsila ʉlʉdwado. 

16Valya vooni avaalolile ʉgwʉ aavombile ʉYɨɨsʉ, vakavavʉʉla avaanu avange 
agaambonekye ʉnya mepo imbiivi ni kulongwi itsa ngʉbe. 

17Pwʉ vakatengʉla ʉkʉnsiima ʉkʉta ahege mu kɨlʉnga kya veene. 

18ɄYɨɨsʉ wʉ itoga mu waato, ʉmuunu ʉvɨ aammʉmiitse imepo imbiivi 
akanʼdoova vabɨhage paninie. 

19ɄYɨɨsʉ akamʼbeetsa akata, “Vujaga kʉ miinyo, kʉ vaanu va kɨvʉmbʉkʉ kyako, 
ʉkavavʉʉlanitsaage tsyoni itsʉ ʉNtwa ʉNgʉlʉve akʉvombye nʉ kʉkʉkolela 
ɨkɨsa.” 

20Lola, ʉmuunu ʉlya akabɨha kʉ Dekapoli, alɨkʉpanga tsyoni itsʉ ʉYɨɨsʉ 
ambombye. Pwʉ avaanu vooni wʉ vipʉlɨka, valɨkʉdega. 

ɄYɨɨsʉ itsʉʉsa ʉmwalɨve va Yailo nʉ kʉmponia ʉnʼdala mpamato 
(Mataayo 9:18-26; Luuka 8:40-56) 

21ɄYɨɨsʉ na vakongi va mwene vakalovoka ɨnyanza. Wʉ valowiike ɨmwambo 
ɨjyɨnge ɨjya nyanza, ɨkɨpʉga ɨkɨvaha kya vaanu kɨkalʉndamana pa lʉkanzi pa 
nyanza ʉpwʉ aale ʉYɨɨsʉ. 

22Apeene apo akiitsa ʉmbaha va lisinagogi ʉvɨ aatambʉlwagwa Yailo. Wʉ 
ambwene ʉYɨɨsʉ, akahegelela, akɨtaaga pa silʉnde sya Yɨɨsʉ. 

23Akansiima akata, “Ʉmwalɨvango ʉnʼdebe, gupʉʉga. Siwo ndɨpelile tʉvʉʉke, 
ʉkambɨɨkɨle isivoko ʉkʉta apone, ave mwʉmi.” 

24Pwʉ ʉYɨɨsʉ akahega paninie nʉ mwene, nakyene ɨkɨpʉga ɨkɨvaha kya vaanu 
kɨlɨkʉnkonga nʉ kʉntsʉngʉtɨla. 

25Lola, baaho aalepwo ʉnʼdala ʉvɨ aale kwimali kʉ nsɨkɨ gwa myaka kɨtsigo na 
gɨvɨlɨ (12). 

26Ʉnʼdala ʉjwa aagatatsiiwe siitso, alɨkʉgenda mu vaganga vongosu, alɨkʉtaaga 
ɨkyʉma kyongosu mu kʉjavɨla, kɨtsila kʉvʉmbʉla kɨɨnu, napeene ʉkʉgatatsiwa 
kʉkagimba. 

27-28Wʉ apʉliike ikulongwi tsa Yɨɨsʉ, alɨkʉsaaga mu numbula alɨkʉta, 
“Ndɨngaabaase ndagʉve nsabwa gwa mwene, ndipona.” Pwʉ akapyenyelʉka 
mu kɨpʉga kya vaanu, akahegelela kʉnsana nʉ kwabaasa ʉnsabwa gwa Yɨɨsʉ. 

29Ʉnsɨkɨ gʉʉgwa ɨlimali lya mwene likʉʉma, akɨpʉlɨka aponile kʉ vʉtamu ʉwʉ 
aale nawo. 

30Ikange ʉnsɨkɨ gʉʉgwa ʉYɨɨsʉ akɨvona mu mmana gwa mwene amaka 
gahʉmile, gamponiitse ʉmuunu. Akagalamuka kʉnsana, akavalola avaanu 
akata, “Veeni ʉvɨ abaasiitse ʉnsabwa gwango?” 

31Avakongi va mwene vakamwanda vakata, “Kɨki vuvʉʉtsa ʉmuunu ʉvɨ 
akwabaasiitse? Navukʉvavona avaanu avongosu ava avakʉtsʉngʉtye?” 

32Ʉmwene ʉYɨɨsʉ alɨkʉloleesa ambone ʉmuunu ʉvɨ avombile itso. 

33Ʉnʼdala ʉlya wʉ ikʉtsivona itsivombiike kʉ mwene, lwambwene 
ʉlʉdwado nʉ kʉtetema. Akahegelela kwa Yɨɨsʉ, akasugama pavʉlongolo pa 
mwene, akambʉʉla ʉwajɨlweli wooni. 

34ɄYɨɨsʉ akambʉʉla akata, “Mwalɨvango, ʉNgʉlʉve akʉponiitse kʉ nzɨla jya 
lwɨdɨko lwako. Bɨhaga nʉ lʉnotsehetso, ʉponile ʉvʉtamu waako.” 

35Lola, ʉYɨɨsʉ wʉ itsova, vakiitsa avaanu ʉkʉhʉma kʉ nyumba jya Yailo, 
ʉmbaha ʉlya va lisinagogi, vakata, “Ʉmwalɨvo atʉlekile, leka ʉkʉnʼgatatsa 
ʉMmanyisi.” 

36Ʉmwene ʉYɨɨsʉ wʉ apʉliike ɨlimenyu ɨlyo, akambʉʉla ʉYailo akata, “Ʉve 
ʉladwadaga, apeene ʉnnyɨdɨkage ʉne.” 

37ɄYɨɨsʉ akavatoola ʉPetulo, ʉYakobo nʉ nnunaave ʉYohana, naantavʉle 
ʉmuunu ʉjyʉnge ʉkʉkongana nave. 

38Vakagenda, vakatsisika mu nyumba jya Yailo. ɄYɨɨsʉ akavavona avaanu 
vikwoveela nʉ kʉlɨla siitso, 

39akiingila mu nyumba akavavʉʉtsa, akata, “Kɨki mukwoveela nʉ kʉlɨla? 
Ʉmwana naswili, agoneelye vʉvʉle.” 

40Avaanu valya vakatengʉla ʉkʉmmeka ʉYɨɨsʉ. Ʉmwene akavahʉmya panzi 
vooni, akantoola ʉdadaaje nʉ vanyina va mwana ʉjwa, paninie na vakongi va 
mwene, vakiingila apoonu ʉpwʉ gwale ʉnsimba. 

41Pwʉ ʉYɨɨsʉ akamwibata ɨkɨvoko akata, “Talita, kʉmi.” Kwʉ kʉta, “Vɨ mmɨnza 
ʉve, ndikʉkʉvʉʉla ndiita sisimuka!” 

42Ʉnsɨkɨ gʉʉgwa ʉmmɨnza, ʉvɨ aale nɨ myaka kɨtsigo na gɨvɨlɨ, akɨɨma nʉ 
kʉtengʉla ʉkʉgenda. Avaanu avaalolile ago vakadega siitso. 

43ɄYɨɨsʉ akavabeetsa siitso akata valeke ʉkʉmbʉʉla ʉmuunu ʉjyʉnge 
ɨkulongwi ɨjyo. Akavavʉʉla vampe ʉmwana ʉjwa ɨkyakʉlya. 

Maliko 6 

ɄYɨɨsʉ ibeelwa na vaanu va kʉ myave kʉ Nazaleti 
(Mataayo 13:53-58; Luuka 4:16-30) 

1ɄYɨɨsʉ paninie na vakongi va mwene akahega ʉkʉ, akabɨha kʉ vʉtsenge ʉwa 
kʉ myave. 

2Wʉ kɨsiike ɨkɨgono kya Sabato, akatengʉla ʉkʉmanyiisa mu lisinagogi. Avaanu 
avongosu avaampʉlɨhiitse, vakadega nʉ kʉvʉʉtsania valɨkʉta, “Ʉmuunu ʉjʉ, 
agaweene ndaku amamenyu aga? Lʉhala lʉki ʉlwʉ apeevilwe ʉjʉ? Agaweene 
ndaku amaka ga kʉvomba isidego isivaha ndiisi? 

3Ndeeti, ʉjʉ navyʉlya ʉnselemala, ʉnswambe va Maliyamu, na vanunaave 
nawʉ va Yakobo, ʉYose, ʉYuuda nʉ Simoni? Ndeeti, avahaatsave navitaama 
baaha nʉʉwe?” Pwʉ vakalemwa ʉkʉmwɨdɨka, vakamʼbeela lwoni. 

4ɄYɨɨsʉ akavavʉʉla akata, “Ʉnyamalago ikwɨmɨkiwa ʉkʉveetsaga, kwene 
nikwɨmɨkiwa kʉ vʉtsenge wa kʉ myave, kʉ valʉkololwe na vaanu va mu 
nyumba jya mwene.” 

5Wʉ aweene navikʉmwɨdɨka, naavombe isidego isiveetsaga ʉkwa kʉ Nazaleti, 
peene akavavɨɨkɨla isivoko avatamu vaninie, akavaponia. 

6Aadegile siitso ʉpwʉ navaamwɨdɨke ʉmwene. 
ɄYɨɨsʉ ikʉvasuungʼa avapositili 

(Mataayo 10:5-15; Luuka 9:1-6) 

Pwʉ ʉYɨɨsʉ akahega, alɨkʉtsʉngʉʉla mu matsumbe nʉ kʉmanyiisa avaanu. 

7Akavɨɨlanga avapositili va mwene kɨtsigo na vavɨlɨ (12), akavapa amaka ga 
kʉswɨma imepo imbiivi. Akavasuungʼa vavɨlɨ vavɨlɨ, 

8akata, “Mu nzɨla muleke ʉkʉgega ɨmbopo ɨjɨveetsaga, ndagʉve nkate, ʉnsuku 
ni ndalama. Mugegage lwene ʉlʉbɨkɨ lwa kwɨkolela, 

9ikange muswale isilaatu, muleke ʉkʉva nɨ misabwa ɨgya kwandʉlania.” 

10Akoongeletsa akata, “Ɨnyumba jya vaanu ɨjyʉ vikʉvambɨlɨla, mwingilage nʉ 
kʉtaama muumwa ʉkʉsika ʉpwʉ mwihega mu vʉtsenge ʉwa. 

11Apoonu apaveetsaga ʉpwʉ avaanu jʉvibeela ʉkʉvʉʉpɨlɨla nʉ kʉvapʉlɨhɨtsa, 
wʉ mwihega mukungʼuunage ʉlʉsumbe ʉlʉlɨ mu silʉnde siinyo, kɨve kyʉ 
kɨmanyilo kya vʉviivi ʉwʉ vavombile.” 

12Pwʉ vakahega, valɨkʉlʉmbɨlɨla mwoni mwoni ʉkʉta avaanu vapele imbiivi. 

13Valɨkʉswɨma imepo imbiivi tsi nyongosu, nʉ kʉvabaka amafuta avatamu 
vongosu, pwʉ avatamu avo valɨkʉpona. 

Ɨmango jya kʉbudwa kwa Yohana ʉMwotsi 
(Mataayo 14:1-12; Luuka 9:7-9) 

14Ʉnkʉlʉdeeva ʉHelode aapʉliike itsyavombaga ʉYɨɨsʉ, ʉlwakʉva avaanu 
vooni vaatsitsovaga itsyavombaga ʉYɨɨsʉ. Avaanu valɨkʉganaania pa kulongwi 
tsa Yɨɨsʉ, avange valɨkʉta, “Ʉjʉ vɨ Yohana ʉMwotsi, atsʉʉkile ʉkʉhʉma kʉ 
vaswe, kyʉ mene alɨ na maka ga kʉvomba isidego.” 

15Avange valɨkʉta, “Ʉmuunu ʉjʉ vɨ nyamalago ʉEliya akiliwiike.” Avange 
valɨkʉta, “Ʉjʉ nyamalago nda valya avanyamalago ava katale.” 

16ɄHelode wʉ agapʉliike ago akata, “Ʉjʉ vɨ Yohana ʉvɨ ʉne ndyahʉmiitse 
ʉlʉlagɨlo ʉkʉta agɨdwe ʉntwe, atsʉʉkile.” 

17Aga gaahʉmye ewo ʉnsɨkɨ gʉlya ʉpwʉ ʉHelode aasuungʼile avaanu 
vakamwibate ʉYohana nʉ kʉnʼdɨndɨla kʉ kɨkʉngwa. Aavombile ewo pa 
kulongwi jya Helodiya ʉvɨ pa vʉtengʉlɨlo aale inʼdala va nnunaave ʉFilipo. 
Ʉmwene aapokile ʉHelodiya ʉjʉ, ave inʼdala va mwene. 

18Wʉ ikʉtsivona itsi, ʉYohana alɨkʉmbʉʉla ʉHelode alɨkʉta, “Ʉve ʉpokile 
ʉnʼdala va lʉkololwo, ɨkɨɨnu ɨkyʉ natʉtavʉliilwi nʉ lʉlagɨlo lwa Ngʉlʉve.” 

19Pwʉ ʉHelodiya akambiipila siitso ʉYohana, alɨkʉlonda ɨnzɨla jya kʉmʼbuda, 
akalemwa, 

20ʉlwakʉva ʉHelode aanʼdwadaga ʉYohana. Aalʉmanyile ʉkʉta, ʉjwa muunu 
inʼgolosu ikange imbalatse, pwʉ alɨkʉmpoka. Ʉmwene aanogwagwa 
ʉkʉmpʉlɨhɨtsa ʉYohana, nʉpwʉ jɨngave wʉ ampʉlɨhiitse, aasʉsʉvalaga siitso. 

21Lola, kʉmbele gʉkiitsa ʉnsɨkɨ ʉgwa Helodiya ʉkʉvomba itsʉ aanogwagwa. 
Itsi tsyavombiike pa litsʉva ɨlya lʉhekelo lwa kʉkʉmbʉka ʉkʉholwa 
ʉnkʉlʉdeeva ʉHelode. Ʉnkʉlʉdeeva ʉjʉ akavavombela ʉlʉhekelo avanzagɨla 
va kɨtaamo kya mwene, avavaha va vasikali na valongotsi va mu Galilaya. 

22Pwʉ ʉmwalɨve va Helodiya akiingila, akanema, akammovosa siitso ʉHelode 
paninie na vahenza va mwene. Ʉnkʉlʉdeeva akambʉʉla ʉmmɨnza ʉlya akata, 
“Ʉndoove ɨkɨɨnu ɨkɨveetsaga ɨkyʉ vunogwa, ʉne ndikʉkʉpa.” 

23Kange akɨjyɨga akata, “Ndikʉkʉpa ɨkɨɨnu ɨkɨveetsaga ɨkyʉ vudoova! Ndiita, 
ndalʉve lʉdeeva lwango ndikʉkʉgavɨla pagati.” 

24Pwʉ ʉmwalɨve akahʉma akambʉʉtsa ʉvanyina akata, “Ndɨdoove kɨɨnu kɨki?” 
Ʉvanyina akamwanda akata, “Bɨhaga ʉkadoove ʉntwe gwa Yohana ʉMwotsi.” 

25Ʉmwana akankilivukila ʉnkʉlʉdeeva kya ngʼaningʼaani, akatsova akata, 
“Ndidoova ʉʉme lɨlɨno lɨno mu libeseni ʉntwe gwa Yohana ʉMwotsi.” 

26Ʉnkʉlʉdeeva akasʉsʉvala siitso wʉ ipʉlɨka itso. Paninie nʉ lʉsʉsʉvalo lwa 
mwene, aalemilwe ʉkʉmʼbeelela pakʉva ɨɨjyɨgile pavʉlongolo pa vahenza. 

27Pwʉ ʉnkʉlʉdeeva akansuungʼa ʉnsikali abɨhe akadumule nʉ kʉgʉleeta 
ʉntwe gwa Yohana. Ʉnsikali akabɨha mu kɨkʉngwa akadumula ʉntwe gwa 
Yohana. 

28Akagega ʉntwe ʉgwa mu libeseni, akampa ʉmmɨnza, namwene ʉmmɨnza 
akampa ʉvanyina. 

29Avakongi va Yohana, wʉ vapʉliike ɨkulongwi ɨjyo, vakalʉta kutoola ʉnsimba 
nʉ kʉsɨɨla mu vʉguli. 

ɄYɨɨsʉ iliisa avaanu vongosu siitso 
(Mataayo 14:13-21; Luuka 9:10-17; Yohana 6:1-14) 

30Lola, avapositili valya vakalʉndamana ʉpwʉ aale ʉYɨɨsʉ, vakampangɨla 
gooni ʉgwʉ vatsivombile nʉ kʉmanyiisa ʉkwʉ akavasuungʼile. 

31Ʉnsɨkɨ ʉgwa avaanu vongosu valɨkwitsa nʉ kʉhega, pwʉ ʉYɨɨsʉ na vakongi 
va mwene gʉkajaga nagʉ nsɨkɨ ʉgwa kʉlya ɨkyakʉlya. Akavavʉʉla akata, 
“Tʉvʉʉke twɨ veene apoonu pavʉtiitu, tʉkagatalʉke padebe.” 

32Pwʉ vakɨtoga mu waato vakahega palya, akabɨha apoonu apatsila vaanu. 

33Napeene, avaanu vongosu vaambwene ʉYɨɨsʉ na vakongi va mwene wʉ 
vihega, vakavamanya. Pwʉ avaanu vakahʉma mu vʉtsenge ʉvʉlɨ pongosu, 
vakavanyilila ʉkwʉ vaabɨhaga, vakatsikʉvatalɨla ʉkʉsika. 

34ɄYɨɨsʉ na vakongi va mwene wʉ vasiike kʉ lʉkanzimbale lwa nyanza, vakiika 
mu waato. ɄYɨɨsʉ akakɨvona ɨkɨpʉga ɨkɨvaha kya vaanu kikʉmpʉlɨkɨla, 
akavakolela ɨkɨsa, ʉlwakʉva vaale ndi ngʼolo itsivʉla inʼdɨɨmi. Pwʉ akatengʉla 
ʉkʉvamanyiisa ikulongwi nyongosu. 

35Kʉmihe, avakongi va Yɨɨsʉ vakiitsa, vakambʉʉla vakata, “Apoonu apa ʉpwʉ 
tʉlɨpwo lʉkɨnga, ikange wiihwa. 

36Lʉnonu ʉvatavʉle avaanu ava vabɨhe mu vʉtsenge na mu matsumbe ga 
pawiipi, vakɨgʉlɨle isyakʉlya.” 

37Ʉmwene ʉYɨɨsʉ akavaanda akata, “Muvape ʉnyie ɨkyakʉlya.” Aveene 
vakaanda vakata, “Patʉnogye ʉwe tʉve ni dinali ɨmileevʉlʉ gɨvɨlɨ (200) itsa 
kʉkwɨla ʉkʉgʉla ɨmikate gya kʉlya avaanu ava vooni.” 

38ɄYɨɨsʉ akavavʉʉtsa akata, “Mulɨ nagyo ɨmikate gɨlɨngi? Lʉtagi mukalole.” Wʉ 
vatsilolile vakambʉʉla vakata, “Tʉlɨ nagyo ɨmikate gɨhaano ni somba ivɨlɨ.” 

39Pwʉ ʉYɨɨsʉ akavavʉʉla avakongi va mwene akata, “Muvataamye avaanu 
sipʉga sipʉga pa lʉhamba.” 

40Vakavataamya avaanu sipʉga sipʉga, apa ʉndeevʉlʉ mpamato (100) gwa 
vaanu, apange isitsigo sihaano (50). 

41ɄYɨɨsʉ akatoola ɨmikate gɨhaano gɨlya ni somba itso ivɨlɨ, akalola kʉkyanya, 
akasaana kwa Ngʉlʉve, akamenyulania, alɨkʉvapa avakongi va mwene 
vavagavɨlage avaanu. Wʉ akagaha vʉle vʉle kʉ somba ivɨlɨ, tsilɨkʉgavɨlwa kʉ 
vooni. 

42Avaanu vooni vakalya, vakiiguta. 

43Avakongi vakalʉndamania amasigalɨlo ga mikate ni somba, vakadɨtsa 
isitʉndʉ kɨtsigo na sivɨlɨ (12). 

44Na valya avaalie ɨmikate ni somba vaale vongosu siitso, avagoosi veene vaale 
avaelufu vahaano (5,000). 

ɄYɨɨsʉ igenda pakyanya pa magasi 
(Mataayo 14:22-33; Yohana 6:15-21) 

45Ʉnsɨkɨ gʉʉgwa ʉYɨɨsʉ akavalagɨla avakongi va mwene ʉkʉta, vatoge mu 
waato valongolage ʉkʉbɨha kʉ vʉtsenge ʉwa kʉ Betisaida. Ʉvʉtsenge ʉvʉ 
waale kʉ mwambo kʉ nyanza. Baaho ʉmwene akava ikɨlaga kʉ vaanu avaale 
pa lʉlʉndamano. 

46Wʉ amalile ʉkwɨlaga, ʉYɨɨsʉ akatoga kʉ kɨdugala kukɨsaja. 

47Wʉ vʉhue, ʉwaato vʉkava vʉsiike pagati pa nyanza. Ʉnsɨkɨ ʉgwa ʉYɨɨsʉ 
aatsiige mwene kʉ kɨlʉnga ɨkɨlagasu. 

48Kʉmbele, akavavona avakongi va mwene vagagiilwe nʉ nkuluguuto, 
valɨkʉlemwa ʉkʉvʉhɨlɨka ʉwaato kʉvʉlongolo, pakʉva ʉnkuluguuto gwale 
mbaha, gwahʉmile kʉvʉlongolo kʉ veene. Ʉnsɨkɨ wʉ tsivɨka ingʼʉkʉ, ʉYɨɨsʉ 
akalʉta kʉ vakongi va mwene kʉnʉ igenda pakyanya pa nyanza. Aanogwagwa 
agende pawiipi avoneke kʉ veene. 

49Aveene wʉ vambwene igenda pakyanya pa nyanza, vakata lisyʉka, 
vakakoola. 

50Vooni wʉ vambwene, vakadwada siitso. Pwʉ ʉYɨɨsʉ akavavʉʉla akata, 
“Mwɨkangatse, ʉne neene, muleke ʉkʉdwada.” 

51Pwʉ akɨtoga mu waato ʉmwʉ vaale. Baaho ʉnkuluguuto ʉgwa gʉkalitama, 
vakadega siitso. 

52Paninie nɨɨlyo, nʉpwʉ jɨngave vakɨweene nakɨ kɨdego kya mikate, inumbula 
tsa veene tsyale nzito ʉkʉmwɨdɨka ʉYɨɨsʉ. 

ɄYɨɨsʉ ikʉvaponia avatamu kʉ Genesaleti 
(Mataayo 14:34-36) 

53ɄYɨɨsʉ na vakongi va mwene wʉ valowiike ɨnyanza jya Galilaya, vakasika mu 
kɨlʉnga ɨkya Genesaleti, vakɨɨmya ʉwaato, vakiisa ɨkyɨmɨhɨtso kya waato. 

54Akasɨkɨ kaako wʉ vahʉmile mu waato, avaanu vakammanya ʉYɨɨsʉ. 

55Valɨkʉnyila mwoni mwoni mu kɨlʉnga kɨlya, valɨkʉtsipɨmba avatamu mu 
mateesu, valɨkʉvahɨlɨka ʉkʉveetsaga ʉkwʉ vaapʉlɨkaga ʉkʉta kwalɨkwo 
ʉYɨɨsʉ. 

56Mwoni ʉmwʉ aabɨhaga ʉYɨɨsʉ, jɨve mu matsumbe, mu vʉtsenge, evo mu 
silɨmɨla, avaanu valɨkʉvavɨɨka avatamu mu sivanza ʉmwʉ vigʉtsɨhɨtsa isiinu. 
Valɨkʉnʼdoova ʉYɨɨsʉ avatavʉle avatamu ʉkwabaasa kwene ʉvʉsivilo wa 
nsabwa gwa mwene. Pwʉ vooni ʉwʉ vaabaasiitse vakapona. 

Maliko 7 

Ʉkʉkonga inyiiho tsa vanyienya 
(Mataayo 15:1-20) 

1Ɨkɨgono kɨpamato, aVafalisayo na vamanyisi va ndagɨlo vaninie, avaahʉmile 
kʉ Yelusalemu, vakalʉndamana ʉpwʉ aale ʉYɨɨsʉ. 

2Vakavavona avange avakongi va Yɨɨsʉ, viilya ɨkyakʉlya kɨtsila kwɨvalatsa 
amavoko. Pa kʉgaha ewo avakongi navaakongane nʉ lwiho lwa ndagɨlo tsa 
Vayahudi, 

3manya aVafalisayo na Vayahudi vooni, naviilya ɨkyakʉlya kɨtsila kʉpuguha 
isivoko ʉkʉsika ʉpwʉ sidugile isiganza ndʉwʉ tsilɨwo inyiiho tsa vanyienya va 
veene. 

4Kange wʉ vahʉmile kʉ soko, naviilya isiinu isiveetsaga kɨtsila 
kwɨvalatsa. Vikʉtsikonga ni nyiiho itsinge nyongosu ndi tsa kʉsuka isikombe, 
isivya, ni sikongʼolo isya kyʉma. 

5Pwʉ valya aVafalisayo na vamanyisi va ndagɨlo vakambʉʉtsa ʉYɨɨsʉ vakata, 
“Kɨki avakongi vaako navikonga inyiiho tsa vanyienya viitu? Aveene viilya wʉ 
vɨkoleliinie amavoko!” 

6ɄYɨɨsʉ akavaanda akata, “Ʉnyie mulɨ vanuasi! Ʉnyamalago ʉYesaya aatsovile 
amalago ga lweli gaanyie, ʉpwʉ aavɨgile akata, ‘ɄNgʉlʉve iita, “Avaanu ava 
vikʉnnyɨmɨka kʉ mamenyu geene, inumbula tsa veene, baako, tsilɨ kʉtale 
nʉʉne. 

7Ʉkwɨsaja kwa veene, vikɨgatatsa vʉvʉle, pakʉva itsʉ vimanyiisa, ndagɨlo tsa 
vʉnogwe wa vaanu.” ’” 

8ɄYɨɨsʉ akoongeletsa ʉkʉtsova akata, “Ʉnyie mukʉtsileka indagɨlo tsa 
Ngʉlʉve, mukwibata inyiiho tsa vaanu. 

9“Kange ʉnyie mwipaga kɨlʉhala indagɨlo tsa Ngʉlʉve pakʉta mutsiibatage 
inyiiho tsiinyo! 

10Leka ndɨhwananie ʉgwʉ aalagye ʉMoose nʉ gwʉ muvomba ʉnyie. Ʉmwene 
aavapye ʉnyie ʉlʉlagɨlo ʉkʉhʉma kwa Ngʉlʉve ʉlwakʉta: ‘Ʉmwɨmɨkage 
ʉdadaajo nʉ jyʉva vaako.’ Ikange, ‘ʉmuunu ʉvaveetsaga ʉvɨ ikootola kwa 
dadaaje evo kwa vanyina abudwagwe.’ 

11Lɨno ʉnyie, mumanyiisa mwita, ‘Ʉmuunu alɨ nawo ʉvʉtavʉlɨlwa wa 
kʉmbʉʉla ʉdadaaje evo ʉvanyina ʉkʉta, “Ʉlʉtangɨlo ʉlʉkaale lwa kʉkʉpa ʉve, 
lɨno lwiva Kolibani,” ’ kwʉ kʉta ɨkɨɨnu kɨvɨɨkilwe kya kʉmpa ʉNgʉlʉve. 

12Lola, pa kʉmanyiisa ewo, ʉnyie mukʉmbɨɨka ʉmuunu ɨlekelwe lwoni 
ʉkʉmpa ʉlʉtangɨlo ʉdadaaje evo ʉvanyina. 

13Kʉ nzɨla ɨjyo mwibeda ɨlimenyu lya Ngʉlʉve kʉ nongwa itsa kʉkonga inyiiho 
tsiinyo itsʉ mukwʉpɨngʼana. Ikange muvomba imbombo nyongosu 
itsihwaniine niitsi.” 

14ɄYɨɨsʉ akakyɨlanga ɨkɨpʉga kya vaanu kʉ mwene ikange akata, 
“Mummʉlɨhɨtse nyɨ vooni, nʉ kʉtsimanya itsi. 

15Nakɨkʉli ɨkɨɨnu ɨkihʉma kʉnzi kʉ muunu ɨkyʉ kikʉmpelela ave inkolelanie 
wʉ kingye mu mwene. Isyene isihʉma mu nʼgati syʉ syene sikʉmpelela 
ʉmuunu ave inkolelanie. 

16Ʉmuunu ʉvɨ ipʉlɨka, vɨ apʉlɨkage!” 

17Wʉ akɨlekile ɨkɨpʉga kya vaanu nʉ kwingila mu nyumba, avakongi va mwene 
vakambʉʉtsa ɨkulongwi ɨjya kɨhwananitso ɨkyo. 

18Namwene akavavʉʉtsa akata, “Ndeeti, najyʉnyie namutsimanyili itsi? 
Namulʉmanyili ʉkʉta ɨkɨɨnu ɨkɨveetsaga ɨkɨlɨ kʉnzi kɨngiingile mu muunu 
nakikumpelela ave inkolelanie? 

19Ʉmuunu angalye ɨkyakʉlya nakikʉmwingila mu numbula jya mwene, ɨkyene 
kikwingila mu litumbu, kʉmbele kitaagwa kʉ tsoo.” (Pa kʉtsova ewo, asivaliitse 
isyakʉlya syoni.) 

20ɄYɨɨsʉ akoongeletsa ʉkʉtsova akata, “Ɨkihʉma mu nʼgati mu muunu kyʉ 
kyene kikʉmpelela ʉmuunu ave inkolelanie, 

21manya ʉkʉhʉma mu nʼgati mu numbula jya muunu gihʉma amasaago 
amaviivi aga: ʉvʉmalaja, ʉvʉhɨɨtsi, ʉvʉbudi, 

22ʉvʉligu, ʉmwojo, ʉvʉgalo, ʉvʉsyovi, ʉvʉpʉmu, ɨgiila, amadʉsi, amatingo nʉ 
vʉpelwa. 

23Amaviivi ago gooni gihʉma mu numbula jya muunu. Ago gwʉ geene 
gikʉmpelela ave inkolelanie.” 

Ʉlwɨdɨko lwa nʼdala ʉvɨ alɨ kʉnzi kʉ kɨvʉmbʉkʉ kya Vayahudi 
(Mataayo 15:21-28) 

24ɄYɨɨsʉ akahega ʉpwʉ aale, akabɨha kʉ kɨlʉnga ɨkya kʉ Tilo. Akiingila mu 
nyumba mamato, ikange naanogwe ʉkʉta ʉmuunu ʉvaveetsaga alʉmanye, 
napeene akalemwa ʉkwɨsiha. 

25-26Ʉkwene ʉkwa, aalekwo ʉnʼdala mpamato ʉvɨ aale nʉ mwalɨve ʉnya mepo 
ɨmbiivi. Ʉnʼdala ʉlya naale Nʼyahudi, ɨkɨvʉmbʉkʉ kya mwene kyale kya 
Vafoinike. Wʉ apʉliike ikulongwi tsa Yɨɨsʉ, pwʉ akiitsa, akabɨɨlʉka kʉ silʉnde 
sya mwene. Akanʼdoova ʉYɨɨsʉ ahetse ɨmepo ɨmbiivi kʉ mwalɨve. 

27ɄYɨɨsʉ akambʉʉla akata, “Valeke avaana viigute taasi ʉlwakʉva nalʉnonu 
ʉkʉtoola ɨkyakʉlya kya vaana nʉ kʉtsilahɨla imbwa.” 

28Namwene akamwanda akata, “Eena wʉ jɨlɨwo Ntwa, lɨno natsyene imbwa 
itsilɨ paasi pa meesa tsiilya amasigalɨlo ga kyakʉlya kya vaana.” 

29ɄYɨɨsʉ akambʉʉla akata, “Kʉ nongwa jya limenyu ɨlyo ɨlyʉ wandile, vujaga 
kʉ nyumba. Ɨmepo ɨmbiivi jɨhegile mu mwalɨvo.” 

30Akahega nʉ kʉvuja kʉ nyumba. Wʉ atsisiike, akambona ʉmwalɨve agonile pa 
kɨtanda, najyene ɨmepo ɨmbiivi jɨhegile. 

ɄYɨɨsʉ ikʉmponia ʉmuunu ʉvɨ atsivye ikange nitsova 

31ɄYɨɨsʉ akahega mu kɨlʉnga kya Tilo, akalʉtɨngʼania kʉ Sidoni ʉkʉgendela kʉ 
nyanza ɨjya Galilaya, akatsisika mu kɨlʉnga kya kʉ Dekapoli. 

32Ʉkwa vakandeetela ʉmuunu ʉvatsivye ikange ʉvɨ nitsova, vakanʼdoova 
ambɨɨkɨle amavoko ʉkʉta apone. 

33Pwʉ ʉYɨɨsʉ akammetsa pa kɨpʉga kya vaanu, akabeha amati nʉ kʉmwabaasa 
ʉlʉlimi, akiingitsa isikonze mu mbʉlʉkʉtʉ tsa muunu ʉlya, 

34akalola kʉkyanya akakeeka ʉmwʉja gwa lʉvavo, akambʉʉla akata, “Efata.” 
Kwʉ kʉta, “Dɨndʉka.” 

35Ʉnsɨkɨ gʉʉgwa imbʉlʉkʉtʉ tsikadɨndʉka, nalwene ʉlʉlimi lwa mwene 
lʉkadɨndʉka, akatengʉla ʉkʉtsova vʉnonu. 

36ɄYɨɨsʉ akavapavɨla avaanu avaalepwo ʉkʉta, valeke ʉkʉmbʉʉla ʉmuunu 
ʉvaveetsaga ikulongwi itsi. Napeene, ɨmisɨkɨ gyoni ɨgyʉ aavapavɨlaga, aveene 
valɨkʉgimba ʉkʉvavʉʉla avaanu ikulongwi tsa mwene. 

37Pwʉ avaanu vakadega ʉkʉlʉtɨɨlɨla, vakata, “Imbombo tsyoni itsyavombile 
nonu lweli! Naveene avatsivye avapelye ʉkʉta vapʉlɨkage, ʉwʉ navitsova 
ʉkʉta vatsovage.” 

Maliko 8 

ɄYɨɨsʉ iliisa ɨkyakʉlya avaanu avaelufu vanni 
(Mataayo 15:32-39) 

1Mu sigono silya, ɨkɨpʉga ɨkɨvaha ɨkɨnge kya vaanu kyalʉndamiine ʉpwʉ aale 
ʉYɨɨsʉ. Avaanu avo kʉmbele vakava vʉvʉle ɨkyakʉlya. Pwʉ ʉYɨɨsʉ akavɨɨlanga 
avakongi va mwene akata, 

2“Ndikʉvakolela ɨkɨsa avaanu ava pakʉva vavye paninie nʉʉne isigono sidatu, 
lɨno vatsila kyakʉlya. 

3Ndɨngave ʉne ndikʉvatavʉla vavujage nɨ nzala, jʉvigela vijyeta mu nzɨla, 
ikange avange vahʉmile kʉtale.” 

4Avakongi va mwene vakamwanda vakata, “Gwe Mbaha, ʉmuunu pa lʉkɨnga 
apa ikʉgɨvona ndaku ɨmikate, gya kʉviigusa avaanu vooni ava?” 

5ɄYɨɨsʉ akavavʉʉtsa akata, “Mulɨ nagyo ɨmikate gɨlɨngi?” Aveene vakamwanda 
vakata, “Tʉlɨ nagyo ɨmikate lekelakʉpamato (7).” 

6Lola, ʉYɨɨsʉ akavavʉʉla avaanu vataame paasi. Akatoola ɨmikate gɨlya 
lekelakʉpamato nʉ kʉsaana kwa Ngʉlʉve, pwʉ akamenyulania, alɨkʉvapa 
avakongi va mwene ʉkʉta vavagavɨlage avaanu. Avakongi vakagaha ewo. 

7Kange vaale ni sisomba sidebe. ɄYɨɨsʉ akasaana, akavavʉʉla avakongi va 
mwene ʉkʉta nasyene vavagavɨlage avaanu. 

8Avaanu vakalya, vakiiguta. Kʉmbele, avakongi vakalʉndamania amasigalɨlo 
gakadɨga isitʉndʉ lekelakʉpamato. 

9Avaanu avaalie ɨkyakʉlya ɨkyo vaale ʉta avaelufu vanni (4,000). Wʉ amalile 
ʉkwɨlaga, 

10ʉYɨɨsʉ na vakongi va mwene vakiingila mu waato, vakalʉta ʉkwonu 
ʉkwatambʉlwagwa Dalumanuta. 

AVafalisayo vinogwa ʉYɨɨsʉ avavonie ɨkɨmanyilo 
(Mataayo 16:1-4) 

11ɄYɨɨsʉ na vakongi va mwene wʉ vasiike kʉ Dalumanuta, aVafalisayo vakiitsa 
kʉ mwene, vakatengʉla ʉkʉkaningʼana nave. Valɨkʉnʼgela, valɨkʉnogwa ʉkʉta 
avavonie ɨkɨmanyilo ɨkivonia ʉkʉta asuungʼilwe nʉ Ngʉlʉve. 

12ɄYɨɨsʉ wʉ atsipʉliike itsi, akalemala siitso mu numbula, akata, “Kɨki 
ɨkɨvʉmbʉkʉ ɨkɨ kilonda ɨkɨmanyilo? Tsa jɨlweli ndikʉvavʉʉla ʉkʉta, 
nandɨkavavonie ɨkɨmanyilo ɨkɨlɨ ndɨɨkyo.” 

13Pwʉ akavaleka, akatoga ikange mu waato paninie na vakongi va mwene, 
akalovoka ɨnyanza, akatsisika kʉ mwambo ɨjyɨnge. 

Ɨkɨlʉve ɨkya Vafalisayo nʉ Helode 
(Mataayo 16:5-12) 

14Lola, avakongi va Yɨɨsʉ vaasaamilwe ʉkwɨvopela ɨmikate, apeene vaale nʉ 
nkate mpamato vʉvʉle mu waato. 

15Ʉmwene ʉYɨɨsʉ akatengʉla ʉkʉvapavɨla avakongi va mwene akata, 
“Mwɨlolelage nɨ kɨlʉve kya Vafalisayo nɨ kya Helode.” 

16Avakongi va mwene vakatengʉla ʉkwɨtsosanza, vakata, “Itsova ewo 
ʉlwakʉva natwɨvopiili ɨmikate.” 

17ɄYɨɨsʉ akagamanya ʉgwʉ vɨɨtsosanzaaga, akavavʉʉtsa akata, “Kɨki 
mukɨtsosanza ikulongwi tsa kʉsaamwa ʉkwɨvopela ɨmikate? Mukaanale 
ʉkʉtsivona nʉ kʉtsimanya? Ndeeti, inumbula tsiinyo nzito? 

18Mulɨ nago amiiho, kɨki namwilola? Mulɨ natso imbʉlʉkʉtʉ, kɨki namupʉlɨka? 
Ndeeti namukʉmbʉhɨtsa ɨkɨɨnu kɨninie? 

19Ʉnsɨkɨ gʉlya ʉgwʉ ndyamenyulinie ɨmikate gɨlya gɨhaano nʉ kʉvapa avaanu 
avaelufu vahaano (5,000) valitsage, ndeeti, mwalʉndamiinie isitʉndʉ silɨngi 

isya masigalɨlo?” Vakamwanda vakata, “Twalʉndamiinie isitʉndʉ kɨtsigo na 
sivɨlɨ (12).” 

20ɄYɨɨsʉ akoongeletsa ʉkʉvavʉʉtsa akata, “Ikange ʉpwʉ ndyamenyulinie 
ɨmikate lekelakʉpamato (7) nʉ kʉvagavɨla avaanu avaelufu vanni (4,000), 
mwalʉndamiinie isitʉndʉ silɨngi isya masigalɨlo?” Vakamwanda vakata, 
“Twalʉndamiinie isitʉndʉ lekelakʉpamato.” 

21ɄYɨɨsʉ akavavʉʉla akata, “Ndeeti, ʉkʉsikila lɨno mupitsiige namulʉmanyili?” 
ɄYɨɨsʉ ikʉmponia ʉmuunu ʉmʼbosu kʉ Betisaida 

22Kʉmbele, ʉYɨɨsʉ na vakongi va mwene vakasika kʉ Betisaida. Avaanu avange 
vakiitsa kʉ mwene vagegile ʉmuunu ʉmʼbosu, vakanʼdoova ʉYɨɨsʉ ʉkʉta 
amwabaase. 

23ɄYɨɨsʉ akamwibata ɨkɨvoko ʉmʼbosu ʉlya, akammʉmya kʉnzi kʉ litsumbe 
lɨlya. Akamʼbehela amati mu miiho, akambɨɨkɨla amavoko, akambʉʉtsa akata, 
“Ndeeti, vukʉkɨvona ɨkɨɨnu kɨninie?” 

24Ʉmʼbosu akiinamuka, akalola kʉnʉ na kʉnʉ, akata, “Ndikʉvavona avaanu, 
vivoneka ʉngata mabɨkɨ vigenda!” 

25ɄYɨɨsʉ akambɨɨkɨla ikange amavoko mu miiho. Pwʉ amiiho ga mwene 
gakapona lwoni, akatengʉla ʉkʉlola vʉnonu nʉ kʉsivona isiinu syoni. 

26ɄYɨɨsʉ akantavʉla avujage kʉ nyumba, akambʉʉla akata, “Ʉleke ʉkʉgendela 
kʉ Betisaida.” 

ɄPetulo ikʉmwɨdɨka ʉYɨɨsʉ ʉkʉta vɨ Kɨlɨsiti 
(Mataayo 16:13-20; Luuka 9:18-21) 

27ɄYɨɨsʉ na vakongi va mwene vakahega palya, valɨkʉbɨha mu matsumbe 
agatsʉngʉtye ʉvʉtsenge wa kʉ Kaisaliya-Filipi. Wʉ valɨ mu nzɨla vigenda, 
akavavʉʉtsa akata, “Avaanu viita ʉne neene veeni?” 

28Vakamwanda vakata, “Avange viita veeve Yohana ʉMwotsi, avange viita 
veeve nyamalago ʉEliya, avange viita ʉlɨ nninie va vanyamalago avange.” 

29Akavavʉʉtsa ikange akata, “Ʉnyie mwita neene veeni?” ɄPetulo akamwanda 
akata, “Ʉve veeve Kɨlɨsiti.” 

30Pwʉ ʉYɨɨsʉ akavabeetsa valeke ʉkʉmbʉʉla ʉmuunu ʉvaveetsaga ikulongwi 
tsa mwene. 

ɄYɨɨsʉ itsova kɨmalago itsa kʉkʉvɨlwa, ʉkʉswa nʉ kʉtsʉʉka kwa mwene 
(Mataayo 16:21-23; Luuka 9:22) 

31Pwʉ ʉYɨɨsʉ akatengʉla ʉkʉvamanyiisa avakongi va mwene akata, “Wɨgane 
wa Ngʉlʉve ʉkʉta ʉne ndɨ Mwana va Muunu ndɨkʉvɨlwe siitso, ndɨbeelwe na 
vanzagɨla, avavaha va vateeketsi na vamanyisi va ndagɨlo, ndɨbudwe, na mu 
kɨgono kya daatu ndɨtsʉʉke.” 

32ɄYɨɨsʉ wʉ agatsovile amamenyu ago pavʉvalasu, ʉPetulo akanʼdoova, 
akalʉta nave pa lʉkanzi, akamʼbeetsa aleke ʉkʉtsova ikulongwi itso. 

33Ʉmwene ʉYɨɨsʉ wʉ agalamwike nʉ kʉvalola avakongi va mwene, 
akankelemukila ʉPetulo akata, “Hega, lʉta kʉnsana kwane, Setano! Amasaago 
gaako ga vʉmuunu, navusaaga itsa Ngʉlʉve.” 

Ʉlʉgendo ʉlʉnogelanie pa kʉnkonga ʉYɨɨsʉ 
(Mataayo 16:24-28; Luuka 9:23-27) 

34Pwʉ akɨɨlanga ɨkɨpʉga kya vaanu paninie na vakongi va mwene, akavavʉʉla 
akata, “Angave ʉmuunu ʉvaveetsaga inogwa ʉkʉngʼonga, avʉleke ʉwɨgane wa 
mwene, ɨtwɨke ɨkɨdamingʼanie kya mwene, angʼongage. 

35Lola, ʉmuunu ʉvɨ inogwa ʉkʉponia ʉwʉʉmi wa mwene vɨ alawaambʉtsa. 
Ʉmwene ʉvɨ ikwambʉtsa ʉwʉʉmi wa mwene kʉ nongwa jyane na kʉ nongwa 
jya Livangɨli, ʉjwa vɨ alavʉpoka ʉwʉʉmi wa mwene. 

36Ʉmuunu jiivʉmbʉlɨla kɨki angave akavile syoni isya mu kɨlʉnga wʉ kʉnʉ 
ambwitse ʉwʉʉmi wa sikutsooni? 

37Evo ʉmuunu ahʉmye kɨɨnu kɨki ɨkya kʉpyanitsa pa wʉʉmi wa mwene wa 
sikutsooni? 

38Ʉmuunu ʉvaveetsaga aleke ʉkʉmbonela isoni ʉne ni manyiiso tsyango kʉ 
vaanu va kɨvʉmbʉkʉ ɨkɨ kya valigu na vatulanongwa. Angave nivomba ewo, 
ʉne ndɨ Mwana va Muunu, najyʉne ndɨlambonela isoni ʉmuunu ʉjwa ʉnsɨkɨ 
ʉgwʉ ndɨliitsa mu vʉdwadwa wa Daada paninie na vasuungʼwa avavalatse.” 

Maliko 9 

1ɄYɨɨsʉ akoongeletsa ʉkʉtsova navo akata, “Tsa jɨlweli ndikʉvavʉʉla ʉkʉta, 
avange mu nʼgati mwanyie nyɨ mulɨ apa navakaaswe kɨtsila kʉlʉvona 
ʉLʉdeeva lwa Ngʉlʉve wʉ lukwitsa na maka.” 

ɄYɨɨsʉ ikwandʉka ɨmivonekele gya mwene 
(Mataayo 17:1-13; Luuka 9:28-36) 

2Wʉ silʉtɨngʼiinie isigono ntanato (6), ʉYɨɨsʉ akavatoola ʉPetulo, ʉYakobo nʉ 
Yohana, akatoga navo pakyanya pa kɨdugala ɨkɨtale, vakatsiiva veene, 
akɨjeekela navo. Wʉ vikʉndola, ʉYɨɨsʉ akaandʉka ɨmivonekele gya mwene. 

3Ɨmisabwa gya mwene gɨkava mivalasu siitso, ʉkʉsikila ʉpwʉ ʉmuunu ʉnya 
lwʉtsi ʉvaveetsaga mu kɨlʉnga nakagele ʉkʉgɨvalatsa ewo. 

4Pwʉ ʉEliya nʉ Moose vakavavonekela, avo vakatengʉla ʉkʉtsova nʉ Yɨɨsʉ. 

5ɄPetulo akatsova nʉ Yɨɨsʉ akata, “IMmanyisi, lʉnonu ʉwe tʉtaamage baaha 
apa. Tʉtsenge isyeve sidatu, kɨpamato kɨve kyave, ɨkɨnge kya Moose, ɨkɨnge kya 
Eliya.” 

6ɄPetulo naalʉmanye atsove nyiki, ʉlwakʉva ʉmwene paninie na vanine 
lwavaweene ʉlʉdwado ʉlʉvaha siitso. 

7Lola, ɨlivɨngo lɨkiitsa lɨkavagubikila. Ɨlimenyu lɨkapʉlɨkɨka ʉkʉhʉma mu 
livɨngo ɨlyo lɨkata, “Ʉjʉ vɨ Mwana vango. Ndɨnʼganile, namwene ikʉnnyovosa, 
mumpʉlɨhɨtsaage ʉmwene!” 

8Baaho, avakongi vakalola kʉnʉ na kʉnʉ, navaambone ʉmuunu ʉjyʉnge, 
ʉYɨɨsʉ akavoneka alɨ mwene. 

9Wʉ vikwika ʉkʉhʉma kʉ kɨdugala, ʉYɨɨsʉ akavabeetsa valeke ʉkʉmbʉʉla 
ʉmuunu ʉvaveetsaga tsilya itsʉ vatsiweene, ʉkʉtsisikila ʉpwʉ ʉMwana va 
Muunu jiitsʉʉka ʉkʉhʉma kʉ vaswe. 

10Avakongi avo vakalwibata ʉlʉlagɨlo ʉlwa. Pwʉ vakatengʉla ʉkwɨtsosanza, 
vakata, “Kwʉ kʉta kɨki ʉpwʉ iita, alatsʉʉka ʉkʉhʉma kʉ vaswe?” 

11Vakambʉʉtsa ʉYɨɨsʉ vakata, “Kɨki avamanyisi va ndagɨlo vitsova viita ʉEliya 
vɨ va kwitsa taasi pwʉ pambele iitse ʉKɨlɨsiti?” 

12ɄYɨɨsʉ akaanda akata, “Tsa jɨlweli ʉEliya ikwitsa taasi kunotsa tsyoni. 
Napeene, paninie nɨɨlyo, lɨvɨgilwe mu limenyu lya Ngʉlʉve ʉkʉta ʉMwana va 
Muunu vʉlamwitsila ʉvʉkʉvɨlwa ʉvʉlɨ pongosu nʉ kʉbedwa. 

13Leki ndɨvavʉʉle ʉwajɨlweli, ʉEliya akamalile ʉkwitsa, naveene 
vakambombye imbiivi itsʉ vakanogilwe, ndʉwʉ tsivɨgilwe mu limenyu lya 
Ngʉlʉve.” 

ɄYɨɨsʉ ikʉmponia ʉmwana ʉnya mepo ɨmbiivi 
(Mataayo 17:14-21; Luuka 9:37-43a) 

14ɄYɨɨsʉ na vakongi valya vadatu vakahegelela ʉpwʉ vaale avakongi avange. 
Vakakɨvona ɨkɨpʉga ɨkɨvaha kya vaanu kɨvatsʉngʉtye. Avamanyisi va ndagɨlo 
vaninie vaakaningʼanaga na vakongi va Yɨɨsʉ. 

15Ʉlʉlʉndamano lʉlya wʉ lukʉmbona ʉYɨɨsʉ ikʉviitsila, lʉkakenyemuka siitso, 
avaanu vakannyilila, vakansaamusa. 

16ɄYɨɨsʉ akavavʉʉtsa akata, “Mukaningʼana kɨki na vakongi vango?” 

17Ʉmuunu mpamato ʉvɨ aale pa lʉlʉndamano lʉlya akaanda akata, “IMmanyisi, 
ʉne nditsile nʉ nswambango kwave. Alɨ nɨ mepo ɨmbiivi ɨjɨmpelye ʉkʉleka 
ʉkʉtsova. 

18Ʉnsɨkɨ gwoni ɨmepo ɨjɨ wʉ jikʉmwibata jikʉnʼgwisa paasi. Pwʉ itengʉla 
ʉkʉhʉmya amahuuve mu ndomo, ʉkʉgadʉtsa amiino, nʉ mmana gwa mwene 
gukwʉma. Ndɨkavadoovile avakongi vaako ʉkʉta vajɨhʉmye, valemilwe.” 

19ɄYɨɨsʉ akaanda akata, “Ʉnyie nyɨ vaanu va kɨvʉmbʉkʉ ɨkɨtsila lwɨdɨko! 
Jʉnditaama nʉʉnyie ʉkʉsika ndali? Ndisipa ʉkʉsika ndali? Indeeti ʉnʼdɨɨmi 
ʉjwa kwane.” 

20Vakammɨlɨka ʉnʼdɨɨmi ʉjwa kwa Yɨɨsʉ. Akavalɨlo kaako ɨmepo ɨmbiivi wʉ 
jikʉmbona ʉYɨɨsʉ jɨkantova ɨligotsi, jɨkanʼgwisa, akatengʉla ʉkʉbɨlʉngʼana 
kʉnʉ amahuuve gihʉma mu ndomo. 

21ɄYɨɨsʉ akambʉʉtsa ʉdadaaje akata, “Ʉnswambo aatengwe ndali ʉkʉva 
ewo?” Akaanda akata, “Ʉkʉtengʉla kʉ waana wa mwene. 

22Ɨmepo ɨjyo jikʉnʼgwisa kakongosu mu mwoto na mu magasi, ʉkʉta jɨmʼbude. 
Ndidoova ʉngave ʉlɨ na maka ga kʉvomba kɨninie, ʉtʉkolele ɨkɨsa, ʉtʉtange.” 

23Ʉmwene ʉYɨɨsʉ akaanda akata, “Kwʉ kʉta kɨki ʉpwʉ wiita, ‘Ʉngave ʉlɨ na 
maka?’ Ɨkɨɨnu ɨkɨveetsaga kivombeka kʉ muunu ʉnya lwɨdɨko kwa Ngʉlʉve.” 

24Pwʉ ʉdadaaje va nʼdɨɨmi akaanda, akatsova kʉ maka, akata, “Ndikwɨdɨka! 
Ʉlwɨdɨko lwango lʉdebe, ndidoova ʉnnyongeletse ʉlwɨdɨko.” 

25ɄYɨɨsʉ wʉ ivona ɨkɨpʉga kya vaanu kikwongelela ʉkʉhegelela ʉpwʉ aale, 
akajɨtanila ɨmepo ɨmbiivi akata, “Ʉve vɨ mepo vɨ ntsivatsi ikange vɨ nawitsova, 
ndikʉkʉlagɨla ndiita, hʉma lɨno mu muunu ʉjʉ, kwʉ baako ʉkwingila mu 
mwene ikange!” 

26Ɨmepo ɨmbiivi ɨkakoola, ɨkanʼgwisa ɨligotsi ʉmwana, pwʉ ɨkahʉma. Ʉnʼdɨɨmi 
ʉlya akava ʉngata asue, kyʉ mene avaanu vongosu vakata, “Asue!” 

27Ʉmwene ʉYɨɨsʉ akamwibata ɨkɨvoko, akamwɨmya, ʉnʼdɨɨmi akɨɨma. 

28Kʉmbele, ʉYɨɨsʉ na vakongi va mwene vakiingila mu nyumba nʉ kwɨjeekela, 
pwʉ vakambʉʉtsa vakata, “Kɨki ʉwe tʉkalemilwe ʉkʉhʉmya ɨmepo ɨmbiivi 
ɨjɨ?” 

29ɄYɨɨsʉ akavaanda akata, “Ɨmepo ɨjɨlɨ ndɨɨjɨ najihʉma vʉle vʉle, jihʉma kʉ 
nzɨla jya kwɨsaja kwene.” 

ɄYɨɨsʉ ikilivukila ʉkʉtsova kɨmalago ɨkulongwi jya kʉswa kwa mwene 
(Mataayo 17:22-23; Luuka 9:43b-45) 

30ɄYɨɨsʉ paninie na vakongi va mwene vakahega ʉpwʉ vaale, vakagendela mu 
kɨlʉnga kya mu Galilaya. ɄYɨɨsʉ naanogwe ʉmuunu ʉvaveetsaga alʉmanye 
ʉpwʉ vaale, 

31ʉlwakʉva aavamanyiisaaga avakongi va mwene. Alɨkʉvavʉʉla alɨkʉta, 
“ɄMwana va Muunu jiihendamwa kʉ vaanu ʉwʉ aveene jʉvikʉmʼbuda. Pa 
kɨgono ɨkya daatu jiitsʉʉka.” 

32Avakongi va mwene navaatsimanyage itsyatsovaga, vakadwada 
ʉkʉmbʉʉtsa. 

ɄYɨɨsʉ iganula ɨkulongwi jya muunu ʉndʉti mu Lʉdeeva lwa Ngʉlʉve 
(Mataayo 18:1-5; Luuka 9:46-48) 

33ɄYɨɨsʉ na vakongi va mwene vakasika kʉ Kapelenaumu. Vakiingila mu 
nyumba. Akavavʉʉtsa akata, “Mulɨkʉkaningʼanila kɨki mu nzɨla?” 

34Avakongi va mwene vakanuunala ʉlwakʉva mu nzɨla vaakaningʼanaga ʉkʉta 
veeni iiva imbaha pagati pa veene. 

35Pwʉ ʉYɨɨsʉ akataama paasi, akavɨɨlanga avakongi vooni kɨtsigo na vavɨlɨ (12), 
akavavʉʉla akata, “Ʉmuunu ʉvɨ inogwa ʉkʉva imbaha kʉ vooni vɨ ɨjisaage 
aveetsage paasi kʉ vooni nʉ kʉva mbombi va vooni.” 

36Akantoola ʉmwana ʉnʼdebe, akambɨɨka pagati pa veene, akankumbata, 
akavavʉʉla akata, 

37“Ʉmuunu ʉvaveetsaga ʉvɨ ikʉmwʉpɨlɨla ʉmwana ʉnʼdebe ndʉʉjʉ mu 
litaawa lyango, wʉ annyʉpɨlye ʉne. Namwene ʉvɨ ikʉnnyʉpɨlɨla ʉne, 
nannyʉpɨliili ʉne ndɨ mwene, iiva amwʉpɨlye najyʉ Daada vango ʉvɨ 
ansuungʼile ʉne.” 

Ʉmuunu ʉvɨ nipɨgana nʉ Yɨɨsʉ alɨ lʉvasu lwa mwene 
(Luuka 9:49-50) 

38ɄYohana akambʉʉla ʉYɨɨsʉ akata, “IMmanyisi, tʉmbwene ʉmuunu ʉvɨ 
ihʉmya imepo imbiivi kʉ nzɨla jya litaawa lyako, tʉmʼbeetsiitse pakʉva nalɨ 
paninie nʉʉwe.” 

39ɄYɨɨsʉ akata, “Muleke ʉkʉmʼbeetsa! Nakʉli ʉmuunu ʉvɨ ivomba isidego kʉ 
nzɨla jya litaawa lyango pwʉ akilivuke ansambʉkɨle nʉ kʉnzova sivi. 

40Ʉmuunu ʉvaveetsaga ʉvɨ nikʉvasiga ʉkʉvomba itsa vʉnogwe wango, 
iveetsaga alɨ lʉvasu lwitu. 

41Tsa jɨlweli ndikʉvavʉʉla ʉnyie, ʉmuunu ʉvɨ ikʉvapa ndakɨve kɨkombe kya 
magasi, ʉlwakʉva mulɨ vakongi vango, nalalemwe ʉkʉkava ʉlʉhombo lwa 
mwene.” 

ɄYɨɨsʉ ikiita avaanu avivejanga avaana nʉ kwɨvejanga vaveene 
(Mataayo 18:6-9; Luuka 17:1-2) 

42“Ʉmuunu ʉvaveetsaga angave ikʉnʼjatsa mpamato va vadebe ava 
avikʉnnyɨdɨka ʉne, ɨkaale jiiva hʉba kʉ muunu ʉjwa ʉkʉkʉngɨlwa ʉlwala lwa 
kʉhevetela mu singo nʉ kʉtaagwa mu nyanza ʉkʉlɨngʼaania nʉ lʉvʉngʉ 
ʉlʉliitsa. 

43Kɨngave ɨkɨvoko kyako kikʉkʉpelela ʉtule inongwa, dumula! Hʉba siitso 
ʉkʉtsikwingila kʉ wʉʉmi wa sikutsooni wʉ ʉlɨ nɨ kɨvoko kɨpamato, 
ʉkʉlɨngʼaania nʉ kʉsigala ni sivoko syʉ sivɨlɨ, kʉmbele wiitse ʉtaagwe kʉ 
mwoto gwa sikutsooni. 

44Ʉkwene ʉkwa isinye natsiiswa, nagʉ mwoto nagwitsima. 

45Ikange, kɨngave ɨkɨlʉnde kyako kikʉkʉpelela ʉtule inongwa, dumula! Hʉba 
siitso ʉkʉtsikwingila kʉ wʉʉmi wa sikutsooni wʉ ʉlɨ nɨ kɨlʉnde kɨpamato, 
ʉkʉlɨngʼaania nʉ kʉsigala ni silʉnde syʉ sivɨlɨ, kʉmbele wiitse ʉtaagwe kʉ 
mwoto gwa sikutsooni. 

46Ʉkwene ʉkwa isinye natsiiswa, nagʉ mwoto nagwitsima. 

47Vʉvʉle vʉle, lɨngave ɨliiho lyako likʉkʉpelela ʉtule inongwa, lyomokole nʉ 
kʉlɨtaaga! Hʉba siitso ʉkʉtsikwingila kʉ Lʉdeeva lwa Ngʉlʉve wʉ ʉlɨ nɨ liiho 
lipamato, ʉkʉlɨngʼaania nʉ kʉsigala na miiho gwʉ gavɨlɨ, kʉmbele wiitse 
ʉtaagwe kʉ mwoto gwa sikutsooni. 

48Ʉkwene ʉkwa isinye natsiiswa, nagʉ mwoto nagwitsima. 

49“Ʉmuunu ʉvaveetsaga, alavalatsiwaagwa ndʉwʉ kinotsiwa ɨkɨɨnu ɨkya 
neekelo kʉ nzɨla jya kʉbaka ʉmwinyo nʉ kʉnyianywa mu mwoto. 

50Ʉmwinyo innonu, napeene gʉngave gujatsa ʉlʉnogo lwa gwene, guvɨɨkwa 
kɨɨnu kɨki ʉkʉta gʉkolage ikange? Muveetsage vakongi vanonu ndʉ mwinyo 
ʉgwikola, mutaamage nʉ lʉnotsehetso jyʉnyie kwa jyʉnyie.” 

Maliko 10 

Ʉlʉlagɨlo lwa vʉtoolani 
(Mataayo 19:1-12; Luuka 16:18) 

1Pwʉ ʉYɨɨsʉ akahega kʉ Kapelenaumu, akalʉta mu kɨlʉnga ɨkya Yuuda, ikange 
akalʉta ɨmwambo ɨjyɨnge ɨjya lʉgasi lwa Yolodani. Ɨkɨpʉga ɨkɨvaha kya vaanu 
kɨlɨkʉnkonga, nʉ mwene alɨkʉvamanyiisa ndʉwʉ lwale lwiho lwa mwene. 

2Lola, aVafalisayo vakiitsa kʉ mwene kukʉnʼgela, vakambʉʉtsa vakata, 
“Ndeeti, indagɨlo tsikʉntavʉla ʉnʼgoosi ʉkʉndeka ʉnʼdala va mwene?” 

3ɄYɨɨsʉ akavaanda akata, “ɄMoose aavalagye kɨki pa kulongwi ɨjɨ?” 

4Aveene vakata, “ɄMoose aatawe ʉmuunu avɨgage ɨkalata ɨjya kʉndeka ʉnʼdala 
va mwene, pwʉ anʼgotole.” 

5ɄYɨɨsʉ akavavʉʉla akata, “ɄMoose aavavɨgye ʉlʉlagɨlo ʉlʉ ʉlwakʉva 
aakʉweene ʉkʉsita kwɨdɨka kwinyo kwa Ngʉlʉve. 

6Ʉmwene ʉNgʉlʉve pa vʉtengʉlɨlo ʉpwʉ aapelile ɨkɨlʉnga, ‘Aavapelile 
ʉnʼgoosi nʉ nʼdala.’ 

7‘Kʉ nongwa ɨjyo ʉnʼgoosi iiva va kʉndeka ʉdadaaje nʉ vanyina, ikɨhanzaaga 
nʉ nʼdala va mwene, 

8avaanu avo vavɨlɨ viveetsaga immana mpamato.’ Pwʉ lɨno, navakaave vavɨlɨ 
ikange, baako, vibadɨngʼana nʉ kʉva immana mpamato. 

9Kʉ nongwa ɨjɨ, ɨkyʉ ʉNgʉlʉve abadɨngʼiinie, aleke ʉkʉvepwo ʉmuunu ʉnya 
kʉlekengʼania.” 

10Kʉmbele, wʉ vingye ikange mu nyumba, avakongi va mwene vakambʉʉtsa 
ʉYɨɨsʉ ikulongwi tsa limenyu ɨlyo. 

11Ʉmwene akavaanda akata, “Ʉnʼgoosi ʉvaveetsaga ʉvɨ ikʉndeka ʉnʼdala va 
mwene nʉ kʉntoola ʉnʼdala ʉjyʉnge, iiva atulile ɨnongwa jya vʉligu kʉ nʼdala 
ʉvaatalile. 

12Namwene ʉnʼdala ʉvɨ ikʉndeka ʉnʼgoosi va mwene nʉ kʉvʉʉkɨla mu nʼgoosi 
ʉjyʉnge, iiva atulile ɨnongwa jya vʉligu.” 

ɄYɨɨsʉ ikʉvʉʉpɨlɨla avaana avadebe 
(Mataayo 19:13-15; Luuka 18:15-17) 

13Ɨkɨgono kɨpamato avaanu vakavagega avaana va veene kwa Yɨɨsʉ pakʉta 
avaabaase, avasaje. Avakongi va mwene vakavatanila avaanu avo. 

14Ʉmwene ʉYɨɨsʉ wʉ ikʉtsivona itsi akaviipa. Akavavʉʉla avakongi va mwene 
akata, “Valeki avaana avadebe viitsage kwane! Muleke ʉkʉvasiga, manya 
avaanu avalɨ nda vaana ava, wʉ ʉLʉdeeva lwa Ngʉlʉve lwa veene. 

15Tsa jɨlweli ndikʉvavʉʉla ʉkʉta, ʉmuunu ʉvaveetsaga ʉvɨ nikʉmmʉʉvɨla 
ʉNgʉlʉve ndʉ mwana ʉnʼdebe, ʉwʉ ikʉmmʉʉvɨla ʉmmotsi va mwene, 
nalʉsiku naliingile mu Lʉdeeva lwa Ngʉlʉve.” 

16Pwʉ ʉYɨɨsʉ alɨkʉvatoola avaana, alɨkʉvakumbatɨla, alɨkʉvɨɨka isivoko sya 
mwene pa mitwe gya veene, nʉ kʉvasaja. 

Ikulongwi tsa muunu ʉmmosu 
(Mataayo 19:16-30; Luuka 18:18-30) 

17ɄYɨɨsʉ wʉ ihega alʉtage kʉvʉnge, ʉmuunu mpamato akamwitsila kʉnʉ 
inyila, akasugama pa mwene, akambʉʉtsa akata, “Ndeeti, vɨ Mmanyisi vɨ 
nʼgolosu, pannogye ndɨvombe kɨki pakʉta ndɨkave ʉwʉʉmi wa sikutsooni?” 

18Ʉmwene ʉYɨɨsʉ akamwanda akata, “Kɨki wiita ʉne ndɨlɨ nʼgolosu? Nakʉli 
ʉmuunu ʉnʼgolosu. Ʉnʼgolosu alɨ mpamato, vɨ Ngʉlʉve mwene. 

19Ndeeti, ʉtsimanyile indagɨlo: ‘Ʉlabudaga, ʉlaligupaga, ʉlahɨɨtsaga, 
ʉlanwangʼilaga ʉnnino, ʉlasyovaga, ʉmwɨmɨkage ʉdadaajo nʉ jyʉva vaako?’” 

20Ʉmwene akambʉʉla akata, “IMmanyisi, indagɨlo itso tsyoni ndɨtsibiite 
ʉkʉhʉma mu vʉdebe wango.” 

21ɄYɨɨsʉ akandola, akanʼgana, akambʉʉla akata, “Ʉdumukiilwe ɨkɨɨnu 
kɨpamato. Bɨhaga ʉkagʉtse isiinu syako syoni, pwʉ indalama itso ʉvagavɨle 
avagatsu, pwʉ wiiva wɨvɨɨkye ɨkɨbaana kʉkyanya. Apo pwʉ wiitse, 
ʉngʼongage.” 

22Wʉ apʉliike ago, ʉmwene akasisivala kʉmiiho, akahega nʉ lʉsʉsʉvalo 
pakʉva aale nɨ kyʉma kyongosu. 

23ɄYɨɨsʉ akalola kʉnʉ na kʉnʉ, akavavʉʉla avakongi va mwene, akata, 
“Kʉtalamu siitso avamosu ʉkwingila kʉ Lʉdeeva lwa Ngʉlʉve!” 

24Avakongi va Yɨɨsʉ vakakenyemuka pa mamenyu ago. Ʉmwene akavuja 
akatsova navo akata, “Vaana, kʉtalamu siitso ʉkwingila kʉ Lʉdeeva lwa 
Ngʉlʉve! 

25Kwebeepe ɨngamila ʉkʉlʉtɨngʼania mu kiiho ka nyonelo, ʉkʉlɨngʼaania nʉ 
mmosu ʉkwingila mu Lʉdeeva lwa Ngʉlʉve.” 

26Avakongi va mwene vakadega siitso. Vakambʉʉtsa vakata, “Pwʉ veeni lɨno 
ʉviweesa ʉkʉpona?” 

27ɄYɨɨsʉ akavalola siitso, akavaanda akata, “Itsʉ avaanu vilemwa ʉkʉvomba 
mu maka ga veene, kwa Ngʉlʉve tsivombeka.” 

28ɄPetulo akambʉʉla akata, “Lola, ʉwe tʉsilekile isiinu siitu syoni, pa 
kʉkʉkonga ʉve!” 

29ɄYɨɨsʉ akaanda akata, “Tsa jɨlweli ndikʉvavʉʉla ʉkʉta, nakʉli ʉmuunu ʉvɨ 
ajɨlekile ɨnyumba, evo avalʉkololwe, evo avahaatsave, evo ʉvanyina, evo 
ʉdadaaje, evo avaana, evo isilɨmɨla pa kʉngʼonga ʉne na pa nongwa jya 
Livangɨli, 

30ʉvɨ nalapeewe pa kɨgelelo ɨkya ndeevʉlʉ (100) wʉ alɨ mu kɨlʉnga ʉmʉ. 
Alapeewa inyumba, avalʉkololwe, avahaatsave, avavanyina, avaana, ni silɨmɨla. 
Paninie naago ikwaganaga nʉ vʉkʉvɨlwa. Kʉmbele, kʉ Lʉdeeva lwa Ngʉlʉve 
ʉlukwitsa alakavaga ʉwʉʉmi wa sikutsooni. 

31Napeene, avaanu vongosu ʉwʉ valɨ mbʉlongolo lɨno valaava va kʉnsana, 
naveene ʉwʉ valɨ kʉnsana valaava mbʉlongolo.” 

ɄYɨɨsʉ itsova kɨmalago ʉlwa daatu ɨkulongwi jya kʉswa kwa mwene 
(Mataayo 20:17-19; Luuka 18:31-34) 

32ɄYɨɨsʉ na vakongi va mwene vaale mu nzɨla ʉkʉlʉta kʉ Yelusalemu. ɄYɨɨsʉ 
akava igenda kʉvʉlongolo. Avakongi va mwene valɨkʉdega, naveene avaanu 
avange avaavakongaga vakava nʉ lʉdwado. ɄYɨɨsʉ akavatoola avakongi va 
mwene kɨtsigo na vavɨlɨ (12), akava navo pa lʉkanzi, akatengʉla akange 
ʉkʉvavʉʉla ɨkulongwi jya galya ʉgwʉ jʉgikʉmbonekela kʉvʉlongolo. 

33Akata, “Pʉlɨhɨtsi, lɨno twilʉta kʉ Yelusalemu. Ʉkwene ʉkwa ʉMwana va 
Muunu itsihendamwa nʉ kʉhɨlɨkwa kʉ vavaha va vateeketsi na vamanyisi va 
ndagɨlo. Avo vitsikʉmmɨga ʉkʉta abudwe nʉ kʉnsupulila kʉ vaanu avatava 
Vayahudi. 

34Avo vitsikʉnʼjejevʉla, vitsikʉmʼbehela amati, vitsikʉntova ni sikoti, nʉ 
kʉmʼbuda. Napeene, pa kɨgono ɨkya daatu, jiitsʉʉka ʉkʉhʉma kʉ vaswe.” 

Ʉndongotsi ɨjisaage nʉ kʉvavombela ʉwʉ ilongolela 
(Mataayo 20:20-28) 

35ɄYakobo nʉ Yohana, avaana va Zebedayo, vakiitsa kwa Yɨɨsʉ, vakatsova nave 
vakata, “IMmanyisi, tudoova ʉtʉvombele ɨkɨɨnu kɨninie.” 

36ɄYɨɨsʉ akavavʉʉtsa akata, “Munogwa ndɨvavombele kɨki?” 

37Vakamwanda vakata, “Tukʉkʉdoova ʉlaava vutengʉla ʉkʉlongotsa 
ʉLʉdeeva lwako ʉlwɨmɨkiwa, wiitse ʉtʉtavʉle ʉkʉva valongotsi paninie 
nʉʉve, impamato iitse ataame kʉ kɨvoko kyako ɨkya kʉndyo, ʉjyʉnge kʉ 
kɨvoko ɨkya kʉngʼɨgɨ.” 

38Ʉmwene ʉYɨɨsʉ akavavʉʉla akata, “Namukɨmanyili ɨkyʉ mudoova! Ndeeti, 
jʉmuweesa ʉkʉnywela ɨkɨnywelo kya vʉkʉvɨlwa ʉvʉlʉti ɨkyʉ ndɨpya 
ndinywela ʉne evo ʉkwotsiwa ʉlwotso lwa vʉswe ʉlwʉ ndɨpya ndikwotsiwa 
ʉne?” 

39Vakaanda vakata, “Eena, tʉpivomba itso.” Namwene ʉYɨɨsʉ akavaanda akata, 
“Ɨkɨnywelo ɨkyʉ ndɨpya ndinywela, jʉmunywela, nalwene ʉlwotso ʉlwʉ 
ndɨpya ndikwotsiwa, jʉmukwotsiwa. 

40Lɨno, ɨkulongwi jya kʉtaama kʉ kɨvoko kyango ɨkya kʉndyo evo ɨkya kʉngʼɨgɨ 
nambombo jyango ʉkʉvatavʉla ʉnyie. ɄNgʉlʉve mwene vɨ alavapa avaanu 
ʉwʉ avanotsehiitse.” 

41Avakongi avange kɨtsigo (10) wʉ vagapʉliike ago, vakavaviipila ʉYakobo nʉ 
Yohana. 

42Pwʉ ʉYɨɨsʉ akavɨɨlanga avakongi va mwene vooni akavavʉʉla akata, 
“Mulʉmanyile, avalongotsi avatava Vayahudi vivonia ʉvʉtwa wa veene, nʉ 
kʉvalongotsa avaanu kʉ maka. 

43Napanogiili ʉnyie ʉkʉvomba ewo, apeene ʉmuunu ʉvaveetsaga ʉvɨ inogwa 
ʉkʉva indongotsi pagati paanyie, vɨ aveetsage imbombi viinyo. 

44Ʉvɨ inogwa ʉkʉva kʉvʉlongolo kwanyie, vɨ aveetsage mbanda va vooni, 

45manya najyʉne ndɨ Mwana va Muunu, nanditsili kuvombelwa, ʉne nditsile 
kukʉvavombela avaanu nʉ kwɨhʉmya ʉwʉʉmi wango ʉkʉta ndɨvapoke 
avaanu vongosu.” 

ɄYɨɨsʉ ikʉmponia ʉBatimayo ʉmʼbosu 
(Mataayo 20:29-34; Luuka 18:35-43) 

46Pwʉ ʉYɨɨsʉ na vakongi va mwene vakasika mu vʉtsenge ʉwaatambʉlwagwa 
Yeliko. Kʉmbele, wʉ ihega, ɨkɨpʉga ɨkɨvaha kya vaanu kɨkankonga. Pa lʉkanzi 
pa nzɨla, aataamile ʉmuunu mpamato ʉmʼbosu alɨkʉdoova ʉlʉtangɨlo kʉ 
valʉtanzɨla. Ɨlitaawa lya mwene aale vɨ Batimayo (kwʉ kʉta, ʉnswambe va 
Timayo). 

47Wʉ apʉliike ʉkʉta vɨ Yɨɨsʉ va mu Nazaleti ʉvaalʉtɨngʼaniaga, akatengʉla 
ʉkwɨlanga akata, “Yɨɨsʉ vɨ Mwana va nkʉlʉdeeva ʉDavʉdi, ndidoova ʉngʼolele 
ɨkɨsa!” 

48Avaanu vongosu wʉ vapʉliike ago, vakatengʉla ʉkʉntanila ʉBatimayo 
anuunale. Ʉmwene akoongeletsa ʉkwɨlanga alɨkʉta, “Ʉve vɨ Mwana va Davʉdi, 
ndidoova ʉngʼolele ɨkɨsa!” 

49ɄYɨɨsʉ akɨɨma, akavavʉʉla avaanu akata, “Mwɨlangi iitse apa.” Pwʉ 
vakamwɨlanga ʉBatimayo vakata, “Ɨkangatse! Ɨmaga, ʉYɨɨsʉ ikʉkwɨlanga.” 

50Pwʉ ʉBatimayo akataaga ʉnsabwa gwa mwene ʉgwa kwɨswɨka, 
akahanyaahanya, akalʉta kwa Yɨɨsʉ. 

51Ʉmwene ʉYɨɨsʉ akambʉʉtsa akata, “Vunogwa ndɨkʉvombele kɨki?” 
ɄBatimayo akamwanda akata, “IMmanyisi, ndidoova ndɨlolage.” 

52ɄYɨɨsʉ akambʉʉla akata, “Bɨhaga, ʉNgʉlʉve akʉponiitse kʉ nzɨla jya 
lwɨdɨko lwako!” Ʉnsɨkɨ gʉʉgwa ʉBatimayo akatengʉla ʉkʉlola, akankonga 
ʉYɨɨsʉ. 

Maliko 11 

ɄYɨɨsʉ ikwʉpɨlɨlwa mu Yelusalemu ndʉ nkʉlʉdeeva 
(Mataayo 21:1-11; Luuka 19:28-40; Yohana 12:12-19) 

1ɄYɨɨsʉ na vakongi va mwene wʉ vihegelela kʉ Yelusalemu, vakasika pawiipi 
na kʉ Betifage na kʉ Betaniya, pa kɨdugala ɨkya Mizeituni. Pwʉ ʉYɨɨsʉ 
akavasuungʼa avakongi va mwene vavɨlɨ, 

2akavavʉʉla akata, “Mulʉtage mu litsumbe ɨlyʉ lɨlɨ kʉvʉlongolo kwanyie. Wʉ 
mukwingila mulya, mukʉjɨvona jɨkʉngilwe ɨpunda ɨjipikʉla, ɨjyanagelili 
ʉmuunu ʉkwɨtoga. Muhʉdʉle, mwitse najyo apa. 

3Angave ʉmuunu jiikʉvavʉʉtsa iita, ‘Kɨki muvomba ewo?’ Muteetsage, ‘ɄNtwa 
alɨ nʉ vʉsumbe najyo, jiikilivula lɨlɨno lɨno.’ ” 

4Pwʉ vakalʉta, vakatsikʉjɨvona ɨpunda ɨjipikʉla jɨlɨ pa lʉkanzi pa nsevo, 
jɨkʉngilwe pawiipi nʉ ndyango gwa nyumba, vakahʉdʉla. 

5Avaanu vaninie ʉwʉ vɨɨmile palya vakavavʉʉtsa vakata, “Kɨki muhʉdʉla 
ɨpunda ɨjyo?” 

6Avakongi va Yɨɨsʉ vakaanda ndʉwʉ vakavʉʉlilwe. Avaanu valya vakavatavʉla 
valʉtage najyo. 

7Pwʉ vakammɨlɨkɨla ʉYɨɨsʉ ɨpunda ɨjyo, vakatandɨka ɨmisabwa gya veene 
pakyanya, ʉYɨɨsʉ akatoga, akataama pakyanya pa jyene. 

8Avaanu vongosu vakatandɨka ɨmisabwa gya veene mu nzɨla, avange vakaala 
amasaasi ga mibɨkɨ ʉgwʉ vaadeenyaga mu silɨmɨla. 

9Avaanu avaalongwe kʉvʉlongolo na valya avaakongaga kʉnsana kwa Yɨɨsʉ, 
valɨkwoveela paninie valɨkʉta, “Aginiwaagwe ʉMwana va Davʉdi! Inʼgatalʉsu 
ʉvɨ ikwitsa mu litaawa lya Ntwa ʉNgʉlʉve! 

10Vʉsajiiwe ʉvʉtwa ʉvukwitsa ndʉwʉ waale ʉwa dadajiitu ʉDavʉdi! 
Aginiwaagwe ʉNgʉlʉve ʉNdʉti va syoni!” 

11ɄYɨɨsʉ akasika mu vʉtsenge wa Yelusalemu, akatsikwingila mu tembile jya 
Vayahudi, akalola isiinu syoni nʉ kʉtsingahɨtsa. Kʉmbele, akahega apo akalʉta 
kʉ Betaniya paninie na vakongi valya kɨtsigo na vavɨlɨ (12) ʉlwakʉva gwale 
insɨkɨ gwa pamihe. 

ɄYɨɨsʉ ikʉgʉkootola ʉnkʉjʉ ʉgwʉ naguhʉʉpa 
(Mataayo 21:18-19) 

12Ɨkɨgono ɨkyakongile, ʉYɨɨsʉ na vakongi va mwene vaahegile mu Betaniya. Wʉ 
valɨ mu nzɨla, ʉYɨɨsʉ jɨkambava ɨnzala. 

13Lola, akagʉvona pavʉtale ʉnkʉjʉ ʉgʉlembile amaani mongosu, akahegelela 
alole nda gʉhʉʉpile. Wʉ asiike baaho akavona gʉlɨ na maani geene, 
nagʉhʉʉpili iseke, manya nagwale insɨkɨ gwa kʉhʉʉpa iseke. 

14Pwʉ akagʉvʉʉla ʉmʼbɨkɨ akata, “Ʉkʉhʉma ɨleelo ni sigono syoni isikwitsa 
ʉmuunu ʉvaveetsaga nakaalye iseke ʉkʉhʉma kwave!” Naveene avakongi va 
Yɨɨsʉ vakapʉlɨka wʉ itsova amamenyu ago. 

ɄYɨɨsʉ ivalatsa ɨtembile 
(Mataayo 21:12-17; Luuka 19:45-48; Yohana 2:13-22) 

15Wʉ vasiike mu Yelusalemu, ʉYɨɨsʉ akiingila mu tembile, akatengʉla 
ʉkʉswɨma avaanu avaagʉtsaaga na vaagʉlaga isiinu ʉmwa. Akagalamula 
imeesa tsa vaanu avaananiaga indalama paninie ni sitaamilo sya vaanu 
avaagʉtsaaga ingʉndya. 

16Natavʉle ʉmuunu ʉvaveetsaga ʉkʉgendelela mu tembile wʉ agegile 
ɨmitsigo. 

17Pwʉ akatengʉla ʉkʉmanyiisa akata, “Najɨvɨgilwi ʉkʉta, ‘Ɨnyumba jyango 
jiveetsaga nyumba jya kwɨsajɨla avaanu va sivʉmbʉkʉ syoni?’ Ʉnyie 
muhambwe jɨve ‘manga jya vanyambuda!’” 

18Avavaha va vateeketsi na vamanyisi va ndagɨlo wʉ vapʉliike ago, 
vakatengʉla ʉkʉlonda ɨnzɨla jya kʉmʼbuda. Valɨkʉnʼdwada pakʉva avaanu 
vooni vaadegaga ʉvʉnonu wa manyiiso tsa mwene. 

19Wʉ gʉsiike ʉnsɨkɨ gwa kʉmihe, ʉYɨɨsʉ na vakongi va mwene vakahega mu 
vʉtsenge vʉlya. 

ɄYɨɨsʉ imanyiisa ʉlwɨdɨko lwa jɨlweli 
(Mataayo 21:20-22) 

20Lola, pavʉsiku wʉ vilʉtɨngʼania vakavona ɨlikʉjʉ lɨlya, lyʉmile lyoni 
ʉkʉtengʉlɨla mu milela gya lyene. 

21ɄPetulo akakʉmbʉka amamenyu ʉgwʉ ʉYɨɨsʉ akagatsovile kʉ libɨkɨ lɨlya, 
akata, “IMmanyisi, ʉlole ɨlikʉjʉ lɨlya ɨlyʉ ʉkakootwe, lyʉmile!” 

22ɄYɨɨsʉ akaanda akata, “Mumwɨdɨkage ʉNgʉlʉve. 

23Tsa jɨlweli ndikʉvavʉʉla ʉkʉta, angave ʉmuunu ikʉkɨvʉʉla ɨkɨdugala ɨkɨ iita, 
‘Hega ʉkɨtaage mu nyanza,’ itsi tsivombekaga ndʉwʉ adoovile. Ʉmuunu ʉjwa 
aleke ʉkʉganaania mu numbula jya mwene, ave nʉ lwɨdɨko, tsyoni itsʉ atsovile 
tsivombeka. 

24Pa nongwa ɨjyo ndikʉvavʉʉla, wʉ mulɨ pa kwɨsaja nʉ kʉdoova ɨkɨɨnu 
ɨkɨveetsaga, mwɨdɨkage ʉkʉta mwʉpɨlye, pwʉ ʉnyie jʉmukwʉpɨlɨla. 

25Wʉ mukɨsaja, munsyɨkɨlage ʉmuunu ʉvɨ avavombye imbiivi itsiveetsaga, 
ʉkʉta ʉDadajiinyo va kʉkyanya avasyɨkɨle najyʉnyie imbiivi tsiinyo.” 

26Lɨno mungave ʉnyie namukʉvasyɨkɨla avange, pwʉ ʉDadajiinyo va kʉkyanya 
namwene nakavasyɨkɨle ʉnyie ʉvʉnangi ʉwʉ munangile. 

ɄYɨɨsʉ ivʉʉtsiwa ɨkulongwi jya maka ga mwene 
(Mataayo 21:23-27; Luuka 20:1-8) 

27ɄYɨɨsʉ na vakongi va mwene vakatsisika ikange mu Yelusalemu, vakiingila 
mu tembile. Lola, ʉYɨɨsʉ wʉ igenda ʉmwa, avavaha va vateeketsi, avamanyisi 
va ndagɨlo na vanzagɨla va Vayahudi, vakahegelela kʉ mwene. 

28Vakambʉʉtsa vakata, “Tʉvʉʉle, aga ʉgwʉ vuvomba, vuvomba kʉ 
vʉtavʉlɨlwa waani? Ikange veeni ʉvɨ akʉpye ʉvʉtavʉlɨlwa ʉvʉ?” 

29ɄYɨɨsʉ akavaanda akata, “Leki najyʉne ndɨvavʉʉtse ɨkɨɨnu kɨpamato. 
Mungave mukʉnnyanda, pwʉ najyʉne jʉndikʉvavʉʉla ʉvʉtavʉlɨlwa ʉwʉ 
ndivombela aga. 

30Ndeeti, ʉvʉtavʉlɨlwa wa Yohana wa kwotsa avaanu waahʉmile ndaku? 
Waahʉmile kʉkyanya evo kʉ vaanu? Munnyande!” 

31Vakatengʉla ʉkwɨtsosanza vaveene vakata, “Tʉngate, ‘Waahʉmile 
kʉkyanya,’ jiikʉtʉvʉʉtsa iita, ‘Pwʉ kɨki namwamwɨdɨke?’ 

32Ndeeti, tʉte waahʉmile kʉ vaanu?” Apo vaadwadaga avaanu, ʉlwakʉva vooni 
vaalʉmanyile ʉkʉta ʉYohana ʉMwotsi aale nyamalago. 

33Pwʉ vakamwanda ʉYɨɨsʉ vakata, “Natʉlʉmanyili.” Namwene ʉYɨɨsʉ 
akavavʉʉla akata, “Najyʉne, nandikʉvavʉʉli ʉvɨ amye ʉvʉtavʉlɨlwa wa 
kʉvomba aga.” 

Maliko 12 

Ɨkɨhwananitso kya kɨlɨmɨla kya mizabibu na vavombi avaviivi 
(Mataayo 21:33-46; Luuka 20:9-19) 

1Pwʉ ʉYɨɨsʉ akatengʉla ʉkʉtsova na valongotsi valya kʉ sihwananitso akata, 
“Aalepwo ʉmuunu mpamato ʉvɨ aalɨmile ɨkɨlɨmɨla kya mwene nʉ kʉvyala 
ɨmizabibu. Akavɨga ʉlʉvɨgo, akajava pagati ɨliguli lya kʉhʉʉtsɨla ʉlʉhʉʉtsi lwa 
zabibu, ikange akatsenga ʉnnaala pa kwɨma avaloleeli va kɨlɨmɨla. Pwʉ 
akavalekela avaalɨmaga ɨkɨlɨmɨla ɨkyo ʉkʉta vakyɨmɨɨlɨle. Ʉmwene akahega 
akalʉta kʉ kɨlʉnga ɨkɨnge. 

2Ʉnsɨkɨ gwa kʉtʉngʉla izabibu wʉ gʉsiike, akansuungʼa ʉmbombi va mwene 
kʉ vaanu avaalɨmaga valya, akatoole izabibu tsa kɨtʉmba itsʉ igavɨlwa 
ʉmwenekɨlɨmɨla. 

3Ʉmbombi ʉlya wʉ asiike, avaanu avaalɨmaga ɨkɨlɨmɨla kɨlya vakamwibata, 
vakantova, vakanswɨma, akakilivuka isivoko syene. 

4Ʉmwenekɨlɨmɨla akansuungʼa akange ʉmbombi ʉjyʉnge. Ʉjʉ namwene 
vakantova, vakandematsa kʉ ntwe, ikange vakankinila. 

5Ʉmwenekɨlɨmɨla akansuungʼa akange ʉmbombi ʉjyʉnge, ʉjwa vakamʼbuda. 
Na vange vongosu ʉwʉ ongeliitse ʉkʉvasuungʼa kʉmbele valɨkʉtowa, avange 
valɨkʉbudwa. 

6“Lola, ʉmwenekɨlɨmɨla aasigye nʉ nswambe ʉnʼgane siitso. Kʉ vʉmalɨlo 
akansuungʼa ʉjwa akata, ‘Ndisaaga, vikamwɨmɨke ʉnswambango.’ 

7Aveene avalɨmi avo vakɨtsosanza vakata, ‘Ʉnswambe va mwenekɨlɨmɨla ʉjʉ vɨ 
mwenevʉhaale, tʉmʼbude, pakʉta ʉvʉhaale wa mwene vʉve wiitu.’ 

8Pwʉ vakamwibata, vakamʼbuda nʉ kʉntaaga kʉnzi kʉ kɨlɨmɨla kya mizabibu. 

9“Lɨno ʉmwenekɨlɨmɨla ʉlya jiikʉvagaha ndeeti avalɨmi valya? Jiikwitsa nʉ 
kʉbuda avalɨmi valya, nɨ kɨlɨmɨla ɨkyo jiikʉvapa avalɨmi avange. 

10Ndeeti, namugelili mwɨmbe mu Vʉvɨge ʉVʉvalatse ikulongwi itsi? Tsivɨgilwe 
ndee, ‘Ɨliganga ɨlyʉ avatsenganyumba vaalɨbeelile, ɨlyo lyʉ lɨvye liganga ɨlivaha 
lya kwibata ɨnyumba pa nguto jya waalo wa jyene. 

11ɄNtwa vɨ avombile ɨlɨ, pwʉ ɨlyene lɨvye lya kʉdega kwawe.’” 

12Avavaha va vateeketsi, avamanyisi va ndagɨlo na vanzagɨla vakalʉmanya 
ʉkʉta ɨkɨhwananitso ɨkyo kikʉvatsova aveene, vakanogwa ʉkʉmwibata 
ʉYɨɨsʉ. Napeene, vakalemwa pakʉva vaadwadaga ɨlipʉga lya vaanu avaale 
palya. Pwʉ vakandeka nʉ kʉhega. 

Ɨkulongwi jya kʉsonga ɨsongo kwa Kaisali 
(Mataayo 22:15-22; Luuka 20:20-26) 

13Kʉmbele, avalongotsi valya, vakavasuungʼa aVafalisayo vaninie na vaanu 
ʉkʉhʉma mu kɨpʉga kya Helode, ʉkʉta viitse vantegeeletse ʉYɨɨsʉ mu 
mamenyu ga mwene. 

14Valya avaasuungʼilwe kʉ mwene vakiitsa, vakata, “IMmanyisi, tʉlʉmanyile 
ʉkʉta ʉve ʉlɨ nʼgolosu, witsova itsa jɨlweli tsyene, navukʉnʼdwada ʉmuunu 
ʉvaveetsaga. Ikange ʉwɨɨmɨkiwa wa muunu nakɨɨnu kya kʉvɨɨkɨla ʉntɨma 
kwave, apeene vumanyiisa ʉwajɨlweli wa nzɨla jya Ngʉlʉve. Ndeeti, nda 
vʉtavʉlɨlwa ʉkʉsonga ɨsongo kwa Kaisali evo baako? 

15Tʉsongage evo twɨlekelwe?” Ʉmwene ʉYɨɨsʉ aavʉmanyile ʉvʉnuasi wa 
veene akavavʉʉla akata, “Kɨki mukʉngela? Muume ɨdinali, ndɨjɨlole.” 

16Wʉ vampye ɨdinali, akavavʉʉtsa akata, “Ɨkɨhwani ɨkɨ nʉ vʉvɨge ʉvʉlɨ 
pakyanya pa hela ɨjɨ waani?” Vakamwanda vakata, “Sya Kaisali.” 

17Pwʉ ʉYɨɨsʉ akavavʉʉla akata, “Mumpeetsage ʉKaisali isya mwene, 
namwene ʉNgʉlʉve mumpeetsage isya mwene.” Wʉ vagapʉliike ago, 
vakanʼdega siitso. 

Ɨkulongwi jya kʉtsʉʉka avaswe 
(Mataayo 22:23-33; Luuka 20:27-40) 

18Pwʉ aVasadukayo vakalʉta kwa Yɨɨsʉ. AVasadukayo vaanu ʉwʉ 
vaamanyiisaaga ʉkʉta ʉNgʉlʉve nalatsʉʉse avaanu ʉkʉhʉma kʉ vʉswe. Avo 
vakambʉʉtsa ʉYɨɨsʉ vakata, 

19“Gwe Mmanyisi, ʉMoose aatʉvɨgye ʉlʉlagɨlo ʉlwita, ‘Angave ʉmuunu iiswa 
nʉ kʉndeka ʉnʼdala va mwene kɨtsila mwana, apo ʉlʉkololwe ahaale ʉnswɨle 
ʉjwa pakʉta oolose ʉlʉjungu lwa lʉkololwe ʉvaasue.’ 

20Lɨno, ʉnsɨkɨ mpamato, vaalepwo avanamuunu lekelakʉpamato (7). Ʉntatsi 
akategʉla ʉnʼdala, akaswa kɨtsila kʉhola ʉmwana. 

21Ʉlʉkololwe ʉvɨ aankongile, akahaala ʉnʼdala ʉnswɨle ʉlya. Namwene ʉjʉ 
akaswa kɨtsila kʉhola ʉmwana. Tsyavombiike vʉle vʉle nakʉ va daatu. 

22Tsikahʉmɨla ewo kʉ vooni lekelakʉpamato. Kʉ vʉmalɨlo namwene ʉnʼdala 
ʉlya akaswa. 

23Pwʉ ʉtʉvʉʉle, pa kɨgono kɨlya ɨkyʉ avaswe vooni valatsʉʉka, ʉnʼdala 
ʉnswɨle ʉjwa alaava nʼdala vaani? Tuvʉʉtsa ewo ʉlwakʉva aatoolilwe na 
vagoosi vooni lekelakʉpamato!” 

24ɄYɨɨsʉ akavaanda akata, “Ʉnyie mujagile lwoni pakʉva namugamanyili 
agaavɨgilwe mu Vʉvɨge ʉVʉvalatse. Ikange namugamanyili amaka ga Ngʉlʉve 
ʉmwʉ gaveelye. 

25Lola, ʉnsɨkɨ ʉgwʉ avaswe valatsʉʉka, navalategʉlage pange kʉtegʉlwa, 
apeene valaava nda vasuungʼwa va Ngʉlʉve ʉwʉ valɨ kʉkyanya, manya 
navitegʉla nʉ kʉtegʉlwa. 

26Kʉ nongwa jya kʉtsʉʉka avaswe, namwɨmbili mu kɨtabu kya Moose apoonu 
apitsova ɨkulongwi ɨjya kɨtsaga ɨkyaviikaga ʉmwoto? ɄNgʉlʉve aambʉʉlile 
ʉMoose akata, ‘Ʉne neene Ngʉlʉve va Abulahamu, va Isaka nʉ Yakobo.’ 

27Mu mamenyu aga ʉNgʉlʉve ivonia ʉkʉta avaswe vapitsiige vʉʉmi kʉ 
mwene. Ʉnyie mujagile lwoni ʉpwʉ mwita nakwʉkʉle ʉkʉtsʉʉka kwa vaswe!” 

Ʉlʉlagɨlo ʉlʉlʉti kʉ tsyoni 
(Mataayo 22:34-40; Luuka 10:25-28) 

28Ʉmmanyisi mpamato va ndagɨlo akiitsa, akapʉlɨhɨtsa wʉ vikaningʼana nʉ 
Yɨɨsʉ. Wʉ aweene ʉYɨɨsʉ avaandile vʉnonu, akambʉʉtsa akata, “Mu ndagɨlo 
tsa Ngʉlʉve, lwʉ lʉlɨku ʉlʉlagɨlo ʉlʉlʉti?” 

29ɄYɨɨsʉ akaanda akata, “Ʉlʉlagɨlo ʉlʉlʉti lwʉ ʉlʉ, ‘Pʉlɨhɨtsaaga ʉve Isilahɨli, 
ʉNtwa ʉNgʉlʉve viitu vɨ Nkʉlʉdeeva jyʉjwa mwene. 

30Nʉʉve ʉnʼganage ʉNtwa ʉNgʉlʉve vaako nɨ numbula jyako jyoni, nʉ lʉhala 
lwako lwoni, na maka gaako gooni.’ 

31Ʉlʉlagɨlo ʉlwa vɨɨlɨ lwʉ ʉlʉ, ‘Ʉnʼganage ʉnnino ndʉwʉ wɨganile 
jyʉve.’ Nalʉkʉli ʉlʉlagɨlo ʉlʉnge ʉkʉlʉtɨɨlɨla itsi.” 

32Pwʉ ʉmmanyisi va ndagɨlo ʉlya akɨɨdɨka akata, “Tsa jɨlweli iMmanyisi, 
ʉtsovile lweli ʉkʉta, ʉNgʉlʉve alɨ mpamato jyʉjwa mwene. Nakʉli ʉNgʉlʉve 
ʉjyʉnge, alɨ jyʉjwa mwene. 

33Lweli panogye ʉkʉnʼgana ʉNgʉlʉve nɨ numbula jyako jyoni, nʉ lʉhala lwako 
lwoni na maka gaako gooni, nʉ kʉnʼgana ʉnnino ndʉwʉ wɨganile jyʉve. 
Ʉkʉtsikonga indagɨlo itsi ivɨlɨ, kʉlʉtɨɨlye ʉvʉnonu kʉ syavʉpe na kʉ siinu silya 
isya kʉteekela.” 

34ɄYɨɨsʉ wʉ aweene andile vʉnonu nʉ lʉhala, akambʉʉla akata, “Ʉve ʉlɨ piipi 
ʉkʉva inninie va vaanu avikʉmwɨdɨka ʉNgʉlʉve.” Ʉkʉhʉma ʉnsɨkɨ ʉgwa 
naavepwo ʉmuunu ʉvɨ aagetsiitse ʉkʉmbʉʉtsa ʉYɨɨsʉ ɨlimenyu ɨlɨveetsaga. 

ɄYɨɨsʉ Kɨlɨsiti imbaha ʉkʉlʉtɨɨlɨla ʉnkʉlʉdeeva ʉDavʉdi 
(Mataayo 22:41-46; Luuka 20:41-44) 

35Kʉmbele, ʉYɨɨsʉ wʉ imanyiisa mu tembile, akavʉʉtsa akata, “Jɨvye ndeeti kʉ 
vamanyisi va ndagɨlo ʉkʉta ʉKɨlɨsiti Mwana va nkʉlʉdeeva ʉDavʉdi? 

36Lola, ʉDavʉdi jyʉmwene wʉ alongotsiiwe nʉ Mepo ʉMbalatse aatye, ‘ɄNtwa 
ʉNgʉlʉve aambʉʉlile ʉNtwa vango akata, “Ʉtaame kʉ kɨvoko kyango ɨkya 
kʉndyo, ʉkʉsikila ʉnsɨkɨ ʉpwʉ ndikʉvalesa avalʉgʉ vaako, nʉ kʉvalongotsa 
lwoni.” ’” 

37ɄYɨɨsʉ akoongeletsa ʉkʉtsova akata, “Ɨngave ʉDavʉdi jyʉmwene 
ikʉmwɨlanga ʉKɨlɨsiti ʉkʉta Ntwa, jiiva ndeeti akilivuke ikange ave mwana va 
Davʉdi?” Ɨkɨpʉga ɨkɨvaha kya vaanu kyahekye wʉ kikʉmpʉlɨhɨtsa ʉYɨɨsʉ. 

ɄYɨɨsʉ ikʉvapavɨla avaanu ʉvʉviivi wa vamanyisi va ndagɨlo 
(Mataayo 23:1-36; Luuka 20:45-47) 

38ɄYɨɨsʉ wʉ imanyiisa, akavavʉʉla akata, “Muveetsage miiho na vamanyisi va 
ndagɨlo, avinogwa ʉkʉgenda mu vʉtsenge vaswalile ikanzo, pakʉta avaanu 
vavasaamusaage kʉ wɨɨmɨkiwa. 

39Ikange, wʉ valɨ mu lisinagogi, vinogwa ʉkʉtaama pa sitaamilo sya 
kʉvʉlongolo. Ikange wʉ avaanu valʉndamiine pa lʉhekelo, vinogwa ʉkʉtaama 
mu sitaamilo sya vɨɨmɨkiwa 

40Avaanu ava vipoka isiinu sya vadala avaswɨle! Na pa kwɨvɨɨka vɨɨdɨki va 
Ngʉlʉve, vikɨsaja inyɨsajo inale, pakʉta avaanu vateetsage vagolosu. Avaanu 
ava pa kɨgono kya vʉhɨgi valavʉngwa siitso.” 

Isyavʉpe sya nʼdala ʉnswɨle 
(Luuka 21:1-4) 

41ɄYɨɨsʉ aataamile pawiipi nɨ kɨkongʼolo kya kʉlahɨla isyavʉpe, alɨkʉvalola 
avaanu avaalahaga isyavʉpe ʉmwa. Avamosu vongosu vakalaha indalama tsi 
nyongosu. 

42Baaho akiitsa ʉnʼdala ʉnswɨle ikange ʉnʼgatsu, akalaha ʉtʉhela tʉvɨlɨ. 

43Pwʉ ʉYɨɨsʉ akavɨɨlanga avakongi va mwene akavavʉʉla akata, “Tsa jɨlweli 
ndikʉvavʉʉla ʉkʉta, ʉnʼdala ʉjʉ ʉnswɨle ikange ʉnʼgatsu, alahile syongosu mu 
kɨkongʼolo, avalʉtɨɨlye avange vooni, 

44manya avange vooni valahile isiinu isyʉ nyongeletsa pa vʉmosu wa veene. 
Lɨno, ʉnʼdala ʉjʉ pa vʉgatsu wa mwene, alahile syoni isyʉ sikaale sya 
kʉntanga mu wʉʉmi wa mwene.” 

Maliko 13 

ɄYɨɨsʉ itsova amalago ga kʉmamulwa ɨtembile 
(Mataayo 24:1-2; Luuka 21:5-6) 

1ɄYɨɨsʉ wʉ ihʉma mu tembile, ʉnkongi va mwene mpamato akambʉʉla akata, 
“IMmanyisi, ʉlole ʉvʉnonu wa nyumba itsi nʉ vʉvaha wa maganga ʉgwʉ 
vatsengye mu lʉmato!” 

2ɄYɨɨsʉ akaanda akata, “Vukʉtsivona inyumba itsi ʉmwʉ tsiveelye ʉvʉvaha? 
Nalɨlaavepwo ɨliganga ɨlyʉ lɨlasigala pakyanya pa lɨnge, gooni galamamulwa.” 

Ikulongwi tsa vʉkʉvɨlwa ʉvʉliitsa 
(Mataayo 24:3-28; Luuka 21:7-24) 

3Kʉmbele, ʉYɨɨsʉ aataamile pa kɨdugala ɨkya Mizeituni, aalotsiitse amiiho kʉ 
tembile. Wʉ vɨjyekye ʉPetulo, ʉYakobo, ʉYohana nʉ Andeleya, vakambʉʉtsa 
ʉYɨɨsʉ vakata, 

4“Tudoova ʉtʉvʉʉle, galahʉmɨla ndali gooni ago ʉgwʉ ʉkatsovaga? Ikange, 
kɨɨnu kɨki ɨkɨlatʉvonia ʉkʉta ʉkwitsa kwave nʉ vʉsililo wa kɨlʉnga 
vʉhegelye?” 

5ɄYɨɨsʉ akatengʉla ʉkʉvavʉʉla akata, “Mutaamage miiho, aleke ʉmuunu 
ʉvaveetsaga ʉkʉvasyova. 

6Lola, valiitsaga avaanu vongosu nʉ kwɨvɨɨka neene, valateetsaga, ‘Ʉne neene 
Kɨlɨsiti!’ Naveene valavatekeletsaaga avaanu vongosu. 

7Ɨkɨɨnu ɨkɨnge, mulapʉlɨkaga ikulongwi tsa magoha ni vuguuvugu tsa magoha. 
Mwitse mwɨlekelwe ʉkʉdwada ʉlwakʉva ago wɨgane wa Ngʉlʉve giitse 
gahʉmɨle taasi, wʉ ʉvʉsililo wa kɨlʉnga vʉpitsiige vʉkaanale ʉkwitsa. 

8Ikange, avaanu va kɨlʉnga kɨpamato valalwitsaga na vaanu va kɨlʉnga ɨkɨnge, 
nʉ lʉdeeva lʉlalwitsaga nʉ lʉdeeva ʉlʉnge. Kɨlahʉmɨlaga ɨkɨlindima kʉnʉ na 
kʉnʉ, nɨ nzala jɨlagwitsaga. Ago galaava ndʉ vʉtengʉlʉ wa lʉvavo lwa kʉholwa 
ʉmwana. 

9“Mwɨlolelage, avaanu valavahɨlɨkaga pa vʉhɨgi nʉ kʉvatova mu masinagogi. 
Ikange valavahɨlɨkaga ʉnyie pavʉlongolo pa vatwa na pa vakʉlʉdeeva 
mukahɨgwagwe pakʉva mukʉngʼonga ʉne. Ʉgwa gʉlaveetsaga insɨkɨ inonu 
gwanyie gwa kʉvavʉʉla ikulongwi tsyango. 

10Napeene, wʉ vʉkaanale ʉkwitsa ʉvʉsililo wa kɨlʉnga, wɨgane wa Ngʉlʉve 
ʉkʉta ɨLivangɨli lɨlʉmbɨlɨlwe kʉ vaanu va sivʉmbʉkʉ syoni. 

11“Vangave vikʉvakʉnga nʉ kʉvagega pa vʉhɨgi, mwitse mulekage ʉkʉsaaga 
itsa kʉtsova. Mwitse mutsovage baaho itsilaava tsikʉviitsila mu numbula 
tsiinyo ʉlwakʉva ʉvaalatsovaga vɨ Mepo ʉMbalatse. 

12Avanamuunu valahendamanaga ʉkʉta ʉjyʉnge abudwagwe, ʉdadaaje 
alammendamaga ʉmwana va mwene, naveene avaana valavasambʉkɨlaga 
avahotsi nʉ kʉvapelela vabudwagwe. 

13Avaanu vooni valavasʉʉla ʉnyie kʉ nongwa jyane. Ʉmuunu ʉvaveetsaga 
ʉvalaava ikɨjʉmɨɨlɨtsa ʉkʉsika kʉ vʉmalɨlo, vɨ ʉNgʉlʉve alampoka. 

14“Lʉngave lʉsiku mukʉmbona ʉntavangwa ʉvileeta ʉvʉvejangi, ɨmile pa 
Vʉtaamo ʉVʉvalatse wa Ngʉlʉve ʉpwʉ nanogiili ʉkwɨma (ʉmuunu 
ʉvaveetsaga ʉvɨ ikwɨmba amamenyu aga, alʉmanye ʉmwʉ gitsovela). Lɨno 
avaanu vooni ʉwʉ vitaama mu kɨlʉnga ɨkya Yuuda, viitse vakɨmbɨlɨlage kʉ 
sidugala. 

15Ʉlya ʉvɨ alaava kʉkyanya kʉ nyumba, aleke ʉkwika paasi nʉ kwingila mu 
nyumba pakʉta atoole ɨkɨɨnu ɨkɨveetsaga kya mwene ɨkɨlɨ mu nʼgati. 

16Ikange, ʉmuunu ʉvɨ alaava pa kɨlɨmɨla, aleke ʉkʉkilivuka kʉ nyumba kutoola 
ndalɨve likoti. 

17Vasue vʉvʉle avadala ʉwʉ valaava nʉ vʉtsito nʉ wʉ valoosaaga mu sigono 
isyo! 

18Mudoovage kwa Ngʉlʉve pakʉta giitse galeke ʉkʉhʉmɨla mu nsɨkɨ ʉmbiivi 
gwa ngʼaala ɨngʼali. 

19Lola, mu sigono isyo, avaanu valaava mu vʉkʉvɨlwa ʉwʉ navʉgelili 
ʉkʉvoneka lʉsiku ʉkʉhʉma ʉNgʉlʉve apelage ɨkɨlʉnga ʉkʉsika ɨleelo. Ikange 
ʉvʉkʉvɨlwa ʉwa navʉliitse vʉvoneke lʉsiku. 

20ɄNtwa ʉNgʉlʉve aale aleke ʉkʉlamula ʉkʉta isigono isyo isya vʉkʉvɨlwa 
sive sidebe, jyale jiiva nakʉli ʉmuunu ʉvɨ aale ipona. Lɨno kʉ nongwa jya 
vahalwa va mwene, ʉNgʉlʉve alavɨɨka isigono isyo sive sidebe. 

21“Lɨno mu nsɨkɨ ʉgwa, ɨngave ʉmuunu ikʉvavʉʉla iita, ‘Lola, ʉKɨlɨsiti alɨ apa,’ 
evo ‘Alɨ ʉkʉ!’ mulagelaga ʉkʉmwɨdɨka. 

22Lola, valiitsa avaanu avanuasi ʉwʉ nʉ jyʉnge alɨtsovaga ʉkʉta vɨ Kɨlɨsiti evo 
vɨ nyamalago. Valavombaga isidego pakʉta pangave poonu vavasyove nava 
vahalwa va Ngʉlʉve. 

23Mutaamage miiho ʉlwakʉva ndɨvapavye itso tsyoni wʉ tsikaanale 
ʉkʉhʉmɨla.” 

Ʉkwitsa kwa Yɨɨsʉ ʉlwa vɨɨlɨ mu kɨlʉnga 
(Mataayo 24:29-31; Luuka 21:25-28) 

24“Lɨno, ʉnsɨkɨ gʉʉgwa wʉ silʉtɨngʼiinie isigono isyo sya vʉkʉvɨlwa, ‘ɄNgʉlʉve 
alahambʉla ɨlitsʉva lɨve ngʼiisi, ʉmwetsi nagʉlamulikage ikange. 

25Natsyene inondwe tsilagwitsaga paasi.’ ɄNgʉlʉve alajʉtsaania amaka ga 
kʉkyanya. 

26“Pwʉ avaanu vooni valambona ʉMwana va Muunu ikwitsa mu mavɨngo na 
maka amalʉti nʉ wɨɨmɨkiwa. 

27Pa nsɨkɨ ʉgwa, alavasuungʼa avasuungʼwa va mwene, valʉte vavalʉndamanie 
avahalwa va Ngʉlʉve, ʉkʉhʉma mu mbasu tsyoni inni tsa kɨlʉnga, ʉkʉhʉma 
kʉ vʉsililo vʉpamato wa vʉtandaatse ʉkʉsika kʉ vʉsililo ʉvʉnge. 

Ʉlʉsimiilitso lwa Yɨɨsʉ ʉlwa kʉtaama miiho pa kwitsa kwa mwene ʉlwa vɨɨlɨ 
(Mataayo 24:32-44; Luuka 21:29-33) 

28“Lɨno mumanyile ɨkɨhwananitso kya libɨkɨ ɨlikʉjʉ. Ʉnsɨkɨ ʉgwʉ isamba 
tsitengʉla ʉkʉlemba nʉ kʉvɨɨka amaani amapya, mukʉlʉmanya ʉkʉta ɨkɨsuku 
kɨhegelye. 

29Najyʉnyie vʉvʉle vʉle, mulaava mukʉtsivona itso tsivombeka, mwitse 
mulʉmanyilage ngʼaani ʉkʉta ʉkwitsa kwa Mwana va Muunu kʉhegelye. 

30Tsa jɨlweli ndikʉvavʉʉla ndiita, ɨkɨvʉmbʉkʉ ɨkɨ nakɨkalʉtɨngʼanie wʉ aga 
gooni nagavombiiki. 

31Ʉvʉtandaatse nɨ kɨlʉnga silajaga, apeene amamenyu gango nagalajage lʉsiku. 

32“Lɨno ikulongwi tsa kɨgono nʉ nsɨkɨ ʉpwʉ ʉMwana va Muunu aliitsa, nakʉli 
ʉmuunu ʉvɨ alʉmanyile, vave wʉ vasuungʼwa va kʉkyanya, pange vɨ Mwana, 
apeene mwene ʉDaada vɨ alʉmanyile. 

33Mwɨlolelage! Mutaamage miiho ʉnsɨkɨ gwoni, manya namugʉmanyili ʉnsɨkɨ 
ʉgwa gukwitsa ndali. 

34“Ikulongwi itsi tsihwaniine nɨ kɨhwananitso kya muunu ʉvɨ aahegile pa 
nyumba jya mwene, akalʉta ʉkwonu ʉkʉnge. Akavalekela avavombi va mwene 
ʉwɨɨmɨɨlɨtsi wa mbombo, akavagavɨla imbombo tsa kʉvomba nʉ jyʉnge ɨjya 
mwene, pwʉ akandagɨla ʉndoleeli va pa ndyango ʉkʉta aveetsage miiho. 

35“Mutaamage miiho ʉlwakʉva ʉnyie namulʉmanyili ʉpwʉ ʉmwenenyumba 
jiikilivuka. Ipange jʉjiiva kʉmihe, pakɨlo pagati, wʉ kwikya evo pavʉsiku. 

36Mutaamage miiho, pakʉta angiitse ʉnsɨkɨ ʉgwʉ namuhʉʉvɨla aleke ʉkʉvona 
mugoneelye. 

37Itsi itsʉ ndikʉvavʉʉla ʉnyie, tsʉ ndikʉvavʉʉla avaanu vooni. Mutaamage 
miiho!” 

Maliko 14 

Amasaago ga kʉmʼbuda ʉYɨɨsʉ 
(Mataayo 26:1-5; Luuka 22:1-2; Yohana 11:45-53) 

1Isigono sivɨlɨ wʉ nakɨsiiki ɨkyaka kya Pasaka nɨ kya Mikate Ɨgɨtsila Kɨlʉve, 
avavaha va vateeketsi na vamanyisi va ndagɨlo vakava vipilonda ɨnzɨla ɨjya 
kʉmwibata kʉ giila ʉYɨɨsʉ vamʼbude. 

2Vakɨɨdɨngʼana ʉkʉta valeke ʉkʉmwibata ɨkɨgono ɨkya Pasaka, pakʉva avaanu 
vagela vipela ɨmbatsa. 

Ʉnʼdala ikʉmʼbaka ʉYɨɨsʉ amafuta aga kwɨbaka aginuungʼilila 
(Mataayo 26:6-13; Yohana 12:1-8) 

3Ʉnsɨkɨ ʉgwa, ʉYɨɨsʉ aale mu vʉtsenge wa kʉ Betaniya, aataamile mu nyumba 
jya Simoni, ʉvɨ pa vʉtengʉlɨlo aale nʉ vʉtamu wa bʉʉba. Wʉ iilya ɨkyakʉlya, 
akiitsa ʉnʼdala nɨ kɨtsupa kya mafuta ga kwɨbaka aginuungʼilila ikange gaale ga 
ndalama nyongosu. Ɨkɨtsupa ʉmwʉ gaale amafuta ago kyanotsiiwe ʉkʉhʉma 
ɨliganga lya alabasita. Akakɨgubukula ɨkɨtsupa, akaduudila kʉ ntwe gwa Yɨɨsʉ 
pa kʉmbonia ʉlwɨmɨko. 

4Avaanu vaninie avaalepwo vakaviipa siitso mu numbula tsa veene, vakata, 
“Kɨki ʉnʼdala ʉjʉ inanga ewo amafuta ga ndalama nyongosu? 

5Amafuta aga gakaale gigʉtswa idinali ɨmileevʉlʉ gɨdatu (300), nʉ kʉvapa 
avagatsu indalama itso.” Vakankelemukila ʉnʼdala ʉlya. 

6ɄYɨɨsʉ akavavʉʉla akata, “Mundeke! Kɨki mukʉnnyanyamika ʉnʼdala ʉjʉ? 
Ʉmwene ambombye ʉne ɨlɨnogelanie siitso. 

7Lola, avagatsu mulɨ navo isigono syoni, mugana kʉvavombela inonu ʉnsɨkɨ 
ʉgwʉ munogwa. Apeene ʉnyie namukaave nʉʉne isigono syoni. 

8Ʉnʼdala ʉjʉ avombile lɨlya ɨlyʉ alɨ na maka nalyo. Ʉmwene agʉduudilye 
ʉmmana gwango amafuta aga pakʉta agʉtetengʼanie ʉmmana gwango kʉ 
kɨgono kya kʉnsɨɨla ʉne. 

9Jɨlweli ndikʉvavʉʉla ʉkʉta, apaveetsaga ʉpwʉ ɨLivangɨli lɨlalʉmbɨlɨlwagwa, 
mu kɨlʉnga kyoni, baaho apo nalyene ɨlyʉ ambombye ʉnʼdala ʉjʉ 
lɨlatsowaagwa, pakʉta avaanu vankʉmbʉkage.” 

ɄYuuda Isikalioti isaaga ʉkʉmmendama ʉYɨɨsʉ 
(Mataayo 26:14-16; Luuka 22:3-6) 

10Pwʉ ʉYuuda Isikalioti, ʉvɨ aale mpamato va vakongi kɨtsigo na vavɨlɨ (12), 
akalʉta kʉ vavaha va vateeketsi ammendame ʉYɨɨsʉ kʉ veene. 

11Aveene wʉ vapʉliike ɨkulongwi ɨjyo, vakahovoka, vakɨɨdɨngʼana ʉkʉta 
jʉvikʉmmomba indalama. Ʉkʉhʉma baaho, ʉYuuda akatengʉla ʉkʉlonda 
ʉnsɨkɨ ʉgʉnogelanie gwa kʉmmendama ʉYɨɨsʉ kʉ veene. 

ƗPasaka jya mwiso jya Yɨɨsʉ na vakongi va mwene 
(Mataayo 26:17-25; Luuka 22:7-14, 21-23; Yohana 13:21-30) 

12Mu kɨgono ɨkɨtatsi ɨkya kyaka kya Mikate Ɨgɨtsila Kɨlʉve, ʉnsɨkɨ ʉgwʉ 
vaatsoovye ʉkʉhɨnza ingʼolo tsa Pasaka, avakongi va Yɨɨsʉ vakambʉʉtsa 
vakata, “Vunogwa tʉkakʉnotsehetse ndaku kwa kʉlɨɨla ɨPasaka?” 

13ɄYɨɨsʉ akavasuungʼa avakongi va mwene vavɨlɨ akata, “Mubɨhe kʉ vʉtsenge 
ʉwa Yelusalemu. Mutsikwagana nʉ nʼgoosi ɨtwɨkile ɨnzɨɨlo jya magasi, vɨ ʉjwa 
munkongage 

14ʉkʉtsisika kʉ nyumba ɨjikwingila. Mumbʉʉle ʉmwenenyumba muteetsage, 
‘ɄMmanyisi iita, “Kɨlɨ ndaku ɨkɨjumba kyango ɨkya vahenza ndɨlɨɨle ɨPasaka na 
vakongi vango?” ’ 

15Ʉmwene jiikʉvalaga ɨkɨjumba ɨkɨvaha ɨkya kʉkyanya ɨkɨmalile ʉkʉnotsiwa. 
Pwʉ mutʉnotsehetse ʉmwa ɨkyakʉlya ɨkya Pasaka.” 

16Avakongi valya vakahega palya, vakatsisika mu vʉtsenge vʉlya, vakavona 
ndʉwʉ akavavʉʉlile. Vakanotsa ɨkyakʉlya kya Pasaka. 

17Wʉ vʉhue, ʉYɨɨsʉ akiitsa paninie na vakongi va mwene kɨtsigo na vavɨlɨ (12). 

18Wʉ vataamile viilya ɨkyakʉlya, ʉYɨɨsʉ akavavʉʉla akata, “Tsa jɨlweli 
ndikʉvavʉʉla ʉkʉta, mpamato pagati paanyie jiikʉnsupulila kʉ valʉgʉ. 
Ʉmwene ʉjwa alɨ baaha iilya paninie nʉʉne.” 

19Avakongi va mwene wʉ vapʉliike ago, vakasʉsʉvala, vakatengʉla 
ʉkʉmbʉʉtsa ʉYɨɨsʉ mpamato mpamato nʉ jyʉnge akata, “Ndeeti nda neene?” 

20ɄYɨɨsʉ akaanda akata, “Ʉlya ʉvapya ikʉnsupulila ʉne kʉ valʉgʉ alɨ mwanyie 
kɨtsigo na vavɨlɨ, vɨ ʉlya ʉvɨ tusaasa paninie nʉʉne mu kɨkongʼolo. 

21ɄMwana va Muunu jiibudwa ndʉwʉ jɨvɨgilwe mu Vʉvɨge ʉVʉvalatse. 
Napeene, ɨlolelage ʉmuunu ʉvapya ikʉnsupulila kʉ valʉgʉ ʉMwana va Muunu! 
Lwale lwiva lʉnonu ʉmuunu ʉjʉ aale aleke ʉkʉholwa.” 

ɄYɨɨsʉ ikʉvapa avakongi iSiinu iSivalatse 
(Mataayo 26:26-30; Luuka 22:14-20; 1 Vakolinto 11:23-25) 

22ɄYɨɨsʉ na vakongi va mwene wʉ valɨ pa kʉlya ɨkyakʉlya, akatoola ʉnkate, 
akasaana kwa Ngʉlʉve, akamenyula, akavapa avakongi akata, “Tooli, litsagi, 
ʉgʉ gwʉ mmana gwango.” 

23Ikange akatoola ɨkɨkombe kya divai, akasaana kwa Ngʉlʉve, akavapa, vooni 
vakakɨnywela. 

24Akavavʉʉla akata, “Ʉgʉ gwʉ nkisa gwango gwa lwɨdɨngʼano, ʉguduudika kʉ 
nongwa jya vaanu vongosu. 

25Tsa jɨlweli ndikʉvavʉʉla ʉkʉta, nandɨlaanywe ikange ɨdivai ʉkʉtsisika pa 
kɨgono ʉpwʉ ndɨlaanywa ɨdivai ɨɨmya mu Lʉdeeva lwa Ngʉlʉve ʉlʉliitsa.” 

26Pwʉ vakɨɨmba ʉlwɨmbo lwa kʉnʼginia ʉNgʉlʉve. Vakahega palya, vakalʉta 
kʉ kɨdugala kya Mizeituni. 

ɄYɨɨsʉ itsova amalago ʉkʉta ʉPetulo jiikʉmʼbeela 
(Mataayo 26:31-35; Luuka 22:31-34; Yohana 13:36-38) 

27Pwʉ ʉYɨɨsʉ akavavʉʉla avakongi va mwene akata, “Ʉnyie nyɨ vooni 
jʉmwinyila mukʉndeka, manya ʉNgʉlʉve mu limenyu lya mwene iita, 
‘Ndɨlantova ʉnʼdɨɨmi va ngʼolo, natsyene ingʼolo tsilahamba.’ ” 

28ɄYɨɨsʉ akoongeletsa akata, “Lɨno, ʉnsɨkɨ wʉ ndɨtsʉʉkile, jʉndikʉvatalɨla 
ʉkʉbɨha kʉ Galilaya.” 

29ɄPetulo akambʉʉla ʉYɨɨsʉ akata, “Nʉpwʉ jɨngave vooni jʉvikʉkʉleka, ʉne 
nandɨkakʉleke!” 

30ɄYɨɨsʉ akambʉʉla akata, “Jɨlweli ndikʉkʉvʉʉla ʉkʉta, ɨkɨlo ɨjɨ, wʉ 
ɨngʼongove najɨvɨkili kavɨlɨ ʉve jʉwiiva ʉmbeelile ʉne kadatu ʉkʉta 
nʉmmanyili.” 

31ɄPetulo akalʉtɨɨlɨla ʉkʉtsova akata, “Ndakʉve kʉswa paninie nʉʉve, ʉne 
nandɨkakʉbeele.” Nava vakongi avange vooni vakatsova vʉle vʉle. 

ɄYɨɨsʉ ikɨsaja mu Getisemani 
(Mataayo 26:36-46; Luuka 22:39-46) 

32ɄYɨɨsʉ akalʉta na vakongi va mwene kʉ kɨlɨmɨla kya mibɨkɨ 
ɨkyatambʉlwagwa Getisemani. Wʉ vasiike ʉkʉ akavavʉʉla akata, “Taami apa 
wʉ ndikɨsaja.” 

33Akantoola ʉPetulo, ʉYakobo nʉ Yohana akahega navo. Wʉ vilʉta, ʉYɨɨsʉ 
akatengʉla ʉkʉsʉsʉvala nʉ kʉtʉngʉtsiima siitso. 

34Akavavʉʉla akata, “Ɨnumbula jyango jɨsʉsʉvye siitso, ɨsikye pa kɨgelelo kya 
kʉswa. Mutaame baaha muhweletsaage paninie nʉʉne.” 

35Akalʉta pavʉlongolo padebe, akagwa kɨvʉgudamo, alɨkʉdoova alɨkʉta 
pangave poonu akavalɨlo ka vʉkʉvɨlwa wa mwene ʉpiita aale aleke ʉkʉkavona. 

36Akɨsaja akata, “Gwe Daada, ɨngave jikwɨdɨngʼana, ndikʉkʉdoova ʉleke 
ʉkʉkɨtavʉla ɨkɨnywelo kya vʉkʉvɨlwa ʉvʉlʉti ʉvʉ, kɨnnyitsile ʉne!” 

37Akakilivuka ʉpwʉ akavalekile avakongi va mwene, akavona vagoneelye 
itʉlʉ. Akambʉʉtsa ʉSimoni Petulo akata, “Gwe, ʉgoneelye itʉlʉ? Ʉlemilwe 
ʉkʉhweletsa paninie nʉʉne naka kavalɨlo kapamato vʉvʉle? 

38Muhweletsaage nʉ kwɨsaja ʉkʉta gʉpya gukwitsa ʉnsɨkɨ gwa kʉgelwa, 
ingelo tsileke ʉkʉvalema. Ɨnumbula jinogwa ʉkʉvomba inonu, lɨno ʉmmana 
gwʉ gulemwa.” 

39Akabɨha ikange kukɨsaja, akatsikilivukila amamenyu gamaninie. 

40Akakilivuka ikange, akavona vagoneelye, manya vaale ni tʉlʉ nyongosu. Wʉ 
vasisimwike, navaalʉmanye ɨlya kʉtsova. 

41Wʉ avakilivukye ʉlwa daatu, akatsova navo akata, “Mupitsiige mugoneelela 
itʉlʉ nʉ kʉgatalʉka? Pakwɨlye lɨno, ʉnsɨkɨ gʉsiike! Lola, ʉne ndɨ Mwana va 
Muunu ndɨlɨ pa kʉsupulilwa kʉ vatulanongwa. 

42Sisimuki lɨno, tʉhege! Lola! Ʉmuunu ʉlya ʉvɨ ikʉnnyendama kʉ valʉgʉ 
ahegelye, alɨ piipi!” 

ɄYɨɨsʉ ihendamwa nʉ kwibatwa 
(Mataayo 26:47-56; Luuka 22:47-53; Yohana 18:3-12) 

43ɄYɨɨsʉ wʉ apitsiige itsova, ʉYuuda, impamato mu vakongi valya kɨtsigo na 
vavɨlɨ (12), akasika nɨ kɨpʉga kya vaanu avagegile ipanga ni sonzo. Avaanu avo 
vaasuungʼilwe na vavaha va vateeketsi, avamanyisi va ndagɨlo na vanzagɨla va 
Vayahudi. 

44ɄYuuda ʉmmendami, aatalile ʉkʉvavʉʉla avaanu valya ɨkɨmanyilo. 
Aavavʉʉlile akata, “Ʉmuunu ʉvɨ jʉndikʉntsiba wʉ ndikʉnsaamusa, vɨ mwene 
vɨ jʉmumwibatage nʉ kʉlʉta nave kʉnʉ mukʉndoleela.” 

45Baaho wʉ vasiike, ʉYuuda akiitsa kwa Yɨɨsʉ akata, “Gwe Mmanyisi!” 
Akantsiba. 

46Pwʉ avaanu avo vakamwibata ʉYɨɨsʉ nʉ kʉnkʉnga. 

47Impamato va valya avɨɨmile paninie nʉ Yɨɨsʉ, akaswekʉla ɨpanga, akagɨda kʉ 
mbanda va nteeketsi ʉmbaha, akadumula ɨmbʉlʉkʉtʉ. 

48Pwʉ ʉYɨɨsʉ akavavʉʉtsa akata, “Kɨki munnyitsye ni panga ni sonzo, ʉngata 
mwitsile kukʉmwibata ʉnyambuda? 

49Isigono syoni ndɨkaale paninie nʉʉnyie mu tembile, ndɨlɨkʉmanyiisa, 
namukannyibatage! Lɨno tsihʉmɨla itsi ʉkʉta tsivombeke tsyoni itsyavɨgilwe 
mu Vʉvɨge ʉVʉvalatse.” 

50Pwʉ avakongi va mwene vooni vakanyila, vakandeka. 

51Ʉnʼdɨɨmi mpamato aalepwo, aankongaga ʉYɨɨsʉ, ɨɨsopile ʉnsabwa mpamato 
gwene. Namwene vakamwibata, 

52pa kwɨsumukula, akagʉleka ʉnsabwa ʉgwʉ viibiite, akanyila kɨtsila kʉswala 
kɨɨnu. 

ɄYɨɨsʉ pa vʉhɨgi wa valongotsi va Vayahudi 
(Mataayo 26:57-68; Luuka 22:54-55, 63-71; Yohana 18:13-14, 19-24) 

53Pwʉ vakantoola ʉYɨɨsʉ, vakabɨha nave kʉ nteeketsi ʉmbaha. Ʉkwa 
vakalʉndamana avavaha va vateeketsi, avanzagɨla va Vayahudi na vamanyisi 
va ndagɨlo. Ava vooni vaale kyʉ kɨpʉga kya valongotsi. 

54Ʉnsɨkɨ gʉʉgwa, namwene ʉPetulo ʉvɨ aankongaga ʉYɨɨsʉ pavʉtale, akiingila 
mu nʼgati mu libooma ɨlya nteeketsi ʉmbaha. Akataama paninie na vasikali, 
alɨkwota ʉmwoto. 

55Avavaha va vateeketsi valya na vavaha va kɨvʉmbʉkʉ kyoni kya Vaisilahɨli, 
valɨkʉgela ʉkʉlonda amamenyu ga kwɨmɨlamwo pa kʉmmɨga ʉYɨɨsʉ ʉkʉta 
vamʼbude, vakalemwa. 

56Vaalepwo avaanu vongosu avaatsovaga itsa vʉnuasi pa kʉntekela ʉYɨɨsʉ. 
Napeene, itsʉ vaatsovaga natsilɨkwɨdɨngʼana. 

57Kʉ vʉmalɨlo avaanu avange vakɨɨma, vakatsova itsa vʉnuasi vakata, 

58“Ʉwe tʉkampʉliike ʉjʉ witsova iita, ‘Ʉne jʉndimamula ʉVʉtaamo 
ʉVʉvalatse wa Ngʉlʉve ʉvʉtsengilwe ni sivoko sya vaanu, kʉ sigono sidatu 
jʉnditsenga ʉVʉtaamo ʉVʉvalatse wa Ngʉlʉve ʉwʉ navutsengwa ni sivoko sya 
vaanu.’ ” 

59Napeene, ɨlɨ nalyene wʉ vikʉlɨtsova navalɨkwɨdɨngʼana. 

60Pwʉ ʉnteeketsi ʉmbaha akɨɨma pavʉlongolo pa veene, akambʉʉtsa ʉYɨɨsʉ 
akata, “Ndeeti, navukwanda limenyu ɨlɨveetsaga ʉkʉkongana nʉ gwʉ avaanu 
ava vikʉkʉhɨga ʉve?” 

61ɄYɨɨsʉ akatsiga mye, kɨtsila kwanda kɨɨnu. Ʉnteeketsi ʉmbaha akakilivukila 
ʉkʉmbʉʉtsa akata, “Ʉve nda veeve Kɨlɨsiti, ʉMwana va Ngʉlʉve 
ʉMwɨmɨkiwa?” 

62ɄYɨɨsʉ akaanda akata, “Lweli, ʉne neene. Mulambona ʉMwana va Muunu 
ataamile ʉlʉvasu lwa kʉndyo lwa Ngʉlʉve ʉNyamaka Gooni, ikwitsa mu 
mavɨngo ga kʉkyanya.” 

63Pwʉ ʉnteeketsi ʉmbaha akalendʉla ʉnsabwa gwa mwene kʉ lʉviipo, akata, 
“Tʉlondage avooleletsi avange vɨɨki? 

64Mupʉliike nyɨ vooni wʉ idʉkɨla kwa Ngʉlʉve! Lɨno, mwita tʉmale ndeeti 
ɨnongwa jya muunu ʉjʉ?” Vooni vakata panogye ʉkʉta abudwagwe. 

65Avange vakatengʉla ʉkʉmʼbehela amati, vakanʼgubika kʉmiiho, vakantova ni 
mbuli, vakata, “Lagʉlɨla, veeni ʉvɨ akʉtovile!” Avasikali naveene vakantova na 
mapi. 

ɄPetulo ikʉmʼbeela ʉYɨɨsʉ 
(Mataayo 26:69-75; Luuka 22:56-62; Yohana 18:15-18, 25-27) 

66Ʉnsɨkɨ ʉgwa ʉPetulo aataamile paasi mu lʉvɨgo lwa nyumba jya nteeketsi 
ʉmbaha. Akiitsa ʉmbombi ʉmmɨnza, ʉvɨ aavombaga kʉ nteeketsi ʉmbaha. 

67Wʉ ambwene ʉPetulo ikwota ʉmwoto, akandola vʉnonu akata, “Najyʉve 
ʉkaale paninie nʉ Yɨɨsʉ va kʉ Nazaleti.” 

68ɄPetulo akabeela akata, “Baako, nandɨtsimanyili itsʉ witsova!” Pwʉ ʉPetulo 
akahega ʉpwʉ aale, akalʉta akatsiiva kʉ ndyango. Ʉnsɨkɨ gʉʉgwa ɨngʼongove 
jɨkavɨka. 

69Ʉmbombi ʉmmɨnza ʉlya akambona ikange ʉPetulo, akatengʉla ʉkʉvavʉʉla 
avaanu ʉwʉ vɨɨmile palya akata, “Ʉjʉ namwene inʼjyavo.” 

70Ʉmwene ʉPetulo akabeela ikange. Wʉ kalʉtɨngʼiinie akasɨkɨ kadebe, avaanu 
avaale baaho naveene vakatsova nave vakata, “Tsa jɨlweli, ʉve ʉlɨ nninie va 
vaanu valya, manya najyʉve wihʉma kʉ Galilaya.” 

71ɄPetulo akabeela kʉnʉ ikɨjyɨga akata, “Ʉne nditsova lweli, ʉmuunu ʉjwa ʉvɨ 
mwitsova ikulongwi tsa mwene, ʉne nandɨmmanyili!” 

72Ʉnsɨkɨ gʉʉgwa ɨngʼongove jɨkavɨka ʉlwa vɨɨlɨ. Pwʉ ʉPetulo akakʉmbʉhɨtsa 
amamenyu ʉgwʉ ʉYɨɨsʉ akambʉʉlile agiita, “Ɨngʼongove wʉ najɨvɨkili kavɨlɨ 
ʉve jʉvukʉmbeela kadatu ʉkʉta nʉmmanyili.” ɄPetulo akɨsaatsa mu numbula 
jya mwene, akalɨla siitso. 

Maliko 15 

ɄYɨɨsʉ ihɨlɨkwa kwa Pilato 
(Mataayo 27:1-2, 11-14; Luuka 23:1-5; Yohana 18:28-38) 

1Wʉ kʉkie pavʉsiku, avavaha va kɨvʉmbʉkʉ kyoni kya Vaislahɨli vakatsovana 
itsa kʉmbombela ʉYɨɨsʉ. Ava vaale wʉ vavaha va vateeketsi, avanzagɨla va 
Vayahudi, na vamanyisi va ndagɨlo. Vakɨɨdɨngʼana, vakankʉnga ʉYɨɨsʉ, 
vakantoola, vakatsikʉmmɨlɨka kwa Pilato. 

2ɄPilato akambʉʉtsa ʉYɨɨsʉ akata, “Ndeeti, ʉve veeve Nkʉlʉdeeva va 
Vayahudi?” ɄYɨɨsʉ akamwanda akata, “Ʉve veeve ʉtsovile.” 

3Baaho avavaha va vateeketsi valɨkwoleletsa ʉvʉviivi ʉvʉlɨ pongosu ʉwʉ 
vaateetsaga ʉYɨɨsʉ avombile. 

4Pwʉ ʉPilato akambʉʉtsa ikange akata, “Ndeeti, nʉlɨ nalyo ɨlimenyu lya 
kwanda? Lola, ʉmwʉ tsiveelye nyongosu inongwa itsʉ vikʉkʉhɨga!” 

5ɄYɨɨsʉ akatsiga kɨnuunu. Ɨlyo lɨkampelela ʉPilato ʉkʉdega siitso. 
ɄYɨɨsʉ ihɨgwa ʉkʉta abudwe 

(Mataayo 27:15-26; Luuka 23:13-25; Yohana 18:39–19:16) 

6ɄPilato aale nʉ lwiho lwa kʉmbopola ʉnkʉngwa mpamato wʉ gʉsiike ʉnsɨkɨ 
gwa kyaka kya Pasaka. Ʉmuunu ʉvɨ aavopolwagwa aale vɨ ʉlya ʉvɨ avaanu 
vaadoovaga avopolwe. 

7Ʉnsɨkɨ ʉgwa aalepwo ʉmuunu mpamato ʉvɨ aatambʉlwagwa Balaba. Ʉjʉ 
aakʉngilwe paninie na vanine ʉlwakʉva vaabudile avaanu. Itsi tsyavombiike 
ʉnsɨkɨ gʉlya ʉgwʉ ʉmwene na vange vajɨhambʉkye ɨsilikali. 

8Avaanu vongosu vakalʉta kwa Pilato, vakatengʉla ʉkʉnʼdoova ʉkʉta, avombe 
ndʉwʉ lwale lwiho lwa mwene. 

9ɄPilato akavavʉʉtsa akata, “Ndeeti, munogwa ndɨvavopolele ʉNkʉlʉdeeva va 
Vayahudi?” 

10Aatsovile ewo pakʉva aalʉmanyile ʉkʉta avavaha va vateeketsi vaale nɨ 
kɨvini nʉ Yɨɨsʉ, kyʉ mene vaammɨliike kʉ mwene ahɨgwe. 

11Napeene apo, avavaha va vateeketsi valɨkʉvasonga avaanu ʉkʉta, vanʼdoove 
ʉPilato ambopole ʉBalaba. 

12Avaanu wʉ vadoovile ɨlyo, ʉPilato akavavʉʉtsa ikange akata, “Lɨno, ʉmuunu 
ʉjʉ ʉvɨ mwita vɨ Nkʉlʉdeeva va Vayahudi, munogwa ndɨgahe nave ndeeti?” 

13Avaanu vooni vakooveela vakata, “Intovelele pa kɨdamingʼanie!” 

14Ʉmwene ʉPilato akavavʉʉtsa akata, “Ʉmuunu ʉjʉ, avombile vʉnangi vʉki?” 
Aveene vakoongeletsa ʉkwoveela vakata, “Intovelele pa kɨdamingʼanie!” 

15ɄPilato aanogilwe ʉkʉkɨhovosa ɨkɨpʉga kya vaanu, pwʉ akambopola 
ʉBalaba mu kɨkʉngwa. Akalagɨla ʉkʉta ʉYɨɨsʉ atowe ni sikoti. Wʉ atovilwe, 
akammʉmya, akavapa avasikali va mwene vakantovelele pa kɨdamingʼanie. 

Avasikali vikʉnkinila ʉYɨɨsʉ 
(Mataayo 27:27-31; Yohana 19:2-3) 

16Pwʉ avasikali vakanʼgega ʉYɨɨsʉ ʉkʉtsisika kʉ nyumba jya lʉdeeva. 
Vakalʉndamana ɨkɨpʉga kyoni ɨkya vasikali. 

17Vakanswalɨtsa ʉnsabwa ʉnʼduungʼu ʉgwa vʉtwa, vakahona ʉlʉdingʼulilo lwa 
mitwinyo nʉ kʉvɨɨka pa ntwe. 

18Valɨkʉnsaamusa kʉnʉ vikʉnsoga valɨkʉta, “Mapembelo, vɨ Nkʉlʉdeeva va 
Vayahudi!” 

19Valɨkʉntova nɨ lilanzi pa ntwe, valɨkʉmʼbehela na mati, valɨkʉsugama pa 
mwene nʉ kʉmwinamila ʉngata nkʉlʉdeeva. 

20Wʉ vamalile ʉkʉnkinila, vakansuula ʉnsabwa gʉlya ʉnʼduungʼu, 
vakanswalɨtsa ɨmisabwa gya mwene, vakammʉmya kʉnzi, nʉ kʉlʉta 
kukʉntovelela pa kɨdamingʼanie. 

ɄYɨɨsʉ itovelelwa pa kɨdamingʼanie 
(Mataayo 27:32-44; Luuka 23:26-43; Yohana 19:17-27) 

21Wʉ valɨ mu nzɨla vibɨha kukʉntovelela, vakaagana nʉ muunu ahʉmile kʉ 
kɨlɨmɨla ikwitsa kʉ Yelusalemu. Ʉmuunu ʉjʉ aatambʉlwagwa Simoni 
ʉmmolwa va kʉ vʉtsenge wa kʉ Kilene, ʉdadajyavo va Alekisanda nʉ Lufasi. 
Avasikali vakamwʉmɨɨlɨtsa ʉkʉta apɨmbe ɨkɨdamingʼanie kya Yɨɨsʉ. 

22Vakammɨlɨka ʉYɨɨsʉ apoonu apaatambʉlwagwa Goligota. Ɨlitaawa ɨlɨ kwʉ 
kʉta apoonu pa Liheela lya Ntwe. 

23Wʉ vasiike, pwʉ vakampa ɨdivai ɨjɨhangile nʉ ntuguva ʉgwa kʉhetsa 
ʉlʉvavo, ʉgutambʉlwa manemane. Ʉmwene akabeela ʉkʉnywa. 

24Pwʉ vakantovelela pa kɨdamingʼanie. Vakagava ɨmisabwa gya mwene kʉ 
nzɨla jya kʉlagʉlɨla pakʉta veeni atoole ʉnsabwa gʉlɨku. 

25Ʉnsɨkɨ ʉgwʉ vaantovelye ʉYɨɨsʉ gwale gwa pavʉsiku pa kavalɨlo ka daatu. 

26Ʉvʉvɨge ʉwa kʉvonia ɨnongwa ɨjyahɨgwagwa, waavɨgilwe pa kɨbavo 
ɨkyavɨɨkilwe pakyanya pa kɨdamingʼanie kya mwene. Ʉvʉvɨge ʉwa waavɨgilwe 
ndee, ɄNKɄLɄDEEVA VA VAYAHUDI. 

27Paninie nʉ Yɨɨsʉ vaatoveliilwe pa sidamingʼanie avanyambuda vavɨlɨ, 
ʉjyʉnge ʉlʉvasu lwa kʉndyo, ʉjyʉnge kʉngʼɨgɨ. 

28Itso tsyavombiike ndʉwʉ ɨlimenyu lya Ngʉlʉve lyavɨgilwe ɨliita, 
“Vaambombye itso paninie na vatulanongwa.” 

29Avaanu ʉwʉ vaalʉtɨngʼaniaga apo, valɨkʉtiga ɨmitwe gya veene nʉ kʉnʼdʉka 
ʉYɨɨsʉ. Vakannyongʼonyola vakata, “Ndeeti, naveeve vɨ waatye ʉlamamula 
ʉVʉtaamo ʉVʉvalatse wa Ngʉlʉve nʉ kʉtsenga ikange mu sigono sidatu? 

30Ika lɨno pa kɨdamingʼanie, wɨpoke vɨ mwene!” 

31Vʉvʉle vʉle, avavaha va vateeketsi na vamanyisi va ndagɨlo vakanʼjʉlʉʉlɨsa. 
Vakatsova vakata, “Akaale nyango ʉkʉvapoka avange, lɨno ilemwa ʉkwɨpoka 
jyʉmwene! 

32Ɨngave lweli vɨ Kɨlɨsiti ʉnkʉlʉdeeva va Vaisilahɨli, iike pa kɨdamingʼanie, pwʉ 
nʉʉwe tʉlole nʉ kʉmwɨdɨka.” Naveene avalyasi avaatoveliilwe paninie nʉ 
Yɨɨsʉ valɨkʉnʼdʉka. 

Ʉvʉswe wa Yɨɨsʉ pa kɨdamingʼanie 
(Mataayo 27:45-56; Luuka 23:44-49; Yohana 19:28-30) 

33Ʉkʉtengʉla akavalɨlo ka ntanato (6) ʉkʉsikila akavalɨlo ka budikakʉpamato 
(9) ɨngʼiisi jɨkagwa ɨkɨlʉnga kyoni. 

34Na pa kavalɨlo ka budikakʉpamato ʉYɨɨsʉ akalɨla kʉ limenyu ɨlivaha akata, 
“Eloi, Eloi, lama sabakitani?” Ʉvʉganulu wa mamenyu aga kwʉ kʉta, “Ngʉlʉve 
vango, Ngʉlʉve vango, kɨki ʉndekile?” 

35Wʉ avaanu vatʉnga ʉwʉ vɨɨmile apo, vaampʉliike ʉYɨɨsʉ, vakata, “Pʉlɨhɨtsi, 
ikʉmwɨlanga ʉnyamalago ʉEliya ʉkʉhʉma kʉkyanya.” 

36Ʉmuunu mpamato akanyila ngʼaningʼaani akatoola ɨpamba, akatsaba mu 
divai ɨngʼali, akavɨɨka mu lilanzi, akahʉʉsa akampa amiime. Pwʉ akata, “Indeki, 
leki tʉlole ndikwitsa ʉEliya kukʉmwisa pa kɨdamingʼanie.” 

37Ʉmwene ʉYɨɨsʉ akalɨla kʉ limenyu ɨlivaha, akaswa. 

38Ɨlipasiya ɨlyale mu Vʉtaamo ʉVʉvalatse wa Ngʉlʉve lɨkalendʉka pagati, 
lɨkɨgava pavɨlɨ ʉkʉhʉma kʉkyanya ʉkʉsika paasi. 

39Ʉnsikali ʉmbaha va Kɨlooma ɨɨmile pavʉlongolo pa Yɨɨsʉ. Wʉ alolile ʉmwʉ 
aswɨlye ʉYɨɨsʉ, akata, “Tsa jɨlweli, ʉmuunu ʉjʉ akaale Mwana va Ngʉlʉve!” 

40Kange vaalepwo avadala vaninie avɨɨmile pavʉtale valɨkʉlola 
itsyavombekaga. Ava vaale ʉMaliyamu Magadalena, ʉSalome nʉ Maliyamu 
ʉvanyina va Yose nʉ Yakobo ʉnʼdebe. 

41Avo wʉ vaakongaga nʉ kʉmbombela ʉYɨɨsʉ wʉ alɨ kʉ Galilaya. Vaalepwo na 
vadala avange vongosu ʉwʉ naveene viitsile kʉ Yelusalemu paninie nʉ mwene. 

Ʉkʉsɨɨlwa kwa Yɨɨsʉ 
(Mataayo 27:57-61; Luuka 23:50-56; Yohana 19:38-42) 

42Itsi tsyoni tsyavombiike kʉmihe, mu kɨgono kya kwɨsaavʉla kʉ Sabato. 

43Pwʉ ʉYusufu ʉva kʉ Alimataya akɨkangatsa, akalʉta kwa Pilato, akanʼdoova 
atoole ʉnsimba gwa Yɨɨsʉ. Ʉmuunu ʉjʉ aale mpamato va vahɨgi va nongwa ʉvɨ 
ɨɨmɨkiwaagwa na vaanu. Ikange namwene aapʉlɨkɨlaga ʉkwitsa kwa Lʉdeeva 
lwa Ngʉlʉve. 

44ɄPilato wʉ ipʉlɨka ʉkʉta ʉYɨɨsʉ amalile ʉkʉswa, akadega. Pwʉ akamwɨlanga 
ʉnsikali ʉmbaha ʉlya, atsove nda lweli ʉYɨɨsʉ asue. 

45ɄPilato wʉ avʉʉlilwe nʉ nsikali ʉkʉta ʉYɨɨsʉ asue, akantavʉla ʉYusufu 
agʉtoole ʉnsimba gwa Yɨɨsʉ. 

46Ʉmwene ʉYusufu akagʉla ɨsanda jya kʉnsɨɨlɨla, akiisa ʉnsimba gwa Yɨɨsʉ 
ʉgwale pa kɨdamingʼanie, akamʼbina. Pwʉ akanʼgonia mu vʉguli ʉwaajavilwe 
mu lʉvasu lwa lʉnalaawe, akabɨɨlʉsa ɨliganga, akadɨnda pa ndyango gwa 
vʉguli. 

47ɄMaliyamu Magadalena nʉ Maliyamu ʉvanyina va Yose, vaapaweene 
apoonu ʉpwʉ aagoniitswe ʉYɨɨsʉ. 

Maliko 16 

Ʉkʉtsʉʉka kwa Yɨɨsʉ 
(Mataayo 28:1-8; Luuka 24:1-12; Yohana 20:1-10) 

1ƗSabato wʉ jɨsilile, ʉMaliyamu Magadalena, ʉSalome, nʉ Maliyamu ʉvanyina 
va Yakobo vaagʉlile amafuta aginuungʼilila pa vʉnogwe wa kʉbɨha kwibaka 
ʉnsimba gwa Yɨɨsʉ. 

2Pamulʉngʉ pavʉsiku, ɨlitsʉva wʉ lihʉma, vakabɨha kʉ vʉguli. 

3Mu nzɨla vakatengʉla ʉkʉvʉʉtsania vakata, “Veeni ʉvapya ikʉtʉhetsehetsa 
ɨliganga pa ndyango gwa vʉguli?” 

4Wʉ vasiike palya, vakavona ɨliganga, ɨlyale livaha siitso, lɨbɨɨlwike. 

5Pwʉ vakiingila mu vʉguli, vakambona ʉnʼdɨɨmi ataamile ʉlʉvasu ʉlwa 
kʉndyo, aswalile ʉnsabwa ʉmbalasu, vakadwada siitso. 

6Ʉnʼdɨɨmi ʉjwa akavavʉʉla akata, “Muleke ʉkʉkenyemuka. Mukʉndonda 
ʉYɨɨsʉ ʉva mu Nazaleti ʉvɨ akatoveliilwe pa kɨdamingʼanie. Atsʉʉkile, apa 
napali. Loli ʉpwʉ vakanʼgoniitse. 

7Bɨhagi mukavavʉʉle avakongi va mwene paninie nʉ Petulo ʉkʉta, avalongwe 
ʉkʉbɨha kʉ kɨlʉnga kya Galilaya. Ʉkwa kwʉ kwene mutsikʉmbona ndʉwʉ 
akavavʉʉlile.” 

8Avadala valya wʉ vapʉliike itso, vakadega nʉ kʉtetema. Vakahʉma kʉnzi, 
vakahega pa vʉguli kʉnʉ vinyila. Navaambʉʉle ʉmuunu ʉvaveetsaga pakʉva 
vaale nʉ lʉdwado. 

ɄYɨɨsʉ ikʉmbonekela ʉMaliyamu Magadalena 
(Mataayo 28:9-10; Yohana 20:11-18) 

9ɄYɨɨsʉ wʉ atsʉʉkile pavʉsiku jyɨkɨlo Pamulʉngʉ, aatalile ʉkʉmbonekela 
ʉMaliyamu Magadalena ʉvaammʉmiitse imepo imbiivi lekelakʉpamato (7). 

10Ʉjwa akabɨha akavavʉʉla ɨkulongwi ɨjɨ avakongi va Yɨɨsʉ ʉwʉ ʉnsɨkɨ ʉgwa 
vaalɨlaga nʉ kwɨlʉmbʉsa. 

11Wʉ vapʉliike kʉ mwene ʉkʉta ʉYɨɨsʉ mwʉmi, ikange ambwene, navɨɨdɨke. 
ɄYɨɨsʉ ikʉvavonekela avakongi va mwene 

(Mataayo 28:16-20; Luuka 24:13-49; Yohana 20:19-23; Mbombo tsa Vapositili 1:6-8) 

12Pambele, ʉYɨɨsʉ akavavonekela avakongi vavɨlɨ, akava nɨ kɨhwani ɨkɨnge. 
Aveene avo vaahʉmile kʉ Yelusalemu valɨkʉlʉta kʉ litsumbe lya pawiipi. 

13Pwʉ naveene avo vakakilivuka kukʉvavʉʉla avajyavo, napeene navɨɨdɨke. 

14Kʉ vʉmalɨlo ʉYɨɨsʉ akavavonekela avakongi kɨtsigo nʉ mpamato (11) wʉ 
viilya ɨkyakʉlya. Akavakelemukila pa kʉleka ʉkwɨdɨka nʉ kʉva ni numbula 
inzito ʉkwʉpɨlɨla amamenyu ga vaanu avaambwene ʉYɨɨsʉ wʉ atsʉʉkile. 

15Akavavʉʉla avakongi va mwene akata, “Lɨno, lʉtagi mu kɨlʉnga kyoni, 
mukalʉmbɨlɨlage ɨLivangɨli kʉ vaanu vooni. 

16Ʉmuunu ʉvapya ikwɨdɨka iita nʉ kwotsiwa, vɨ mwene ipokwa, ʉvɨ nikwɨdɨka, 
alahɨgwa. 

17Isimanyilo isi jʉsikonganaga na valya avɨɨdɨki. Mu litaawa lyango 
jʉvihetsaaga imepo imbiivi nʉ kʉtsova inzovele iimya. 

18Vangave jʉvikwibata inzoka evo ʉkʉnywa isiinu isivɨɨkilwe ʉnkali, 
nasikavanange. Ikange, jʉvikʉvavɨɨkɨlaga isivoko avatamu naveene viponaga.” 

ɄYɨɨsʉ itoga kʉkyanya 
(Luuka 24:50-53; Mbombo tsa Vapositili 1:9-11) 

19ɄNtwa ʉYɨɨsʉ wʉ atsovile navo amamenyu ago, akatoolwa ʉkʉbɨha 
kʉkyanya, pwʉ akatsitaama kʉ kɨtaamilo kya vʉtwa, kʉ kɨvoko ɨkya kʉndyo 
ɨkya Ngʉlʉve. 

20Avakongi vakahega, vakabɨha kulʉmbɨlɨla kwoni kwoni. ɄNtwa akava 
ivomba imbombo paninie navo, alɨkʉvonia ʉkʉta ɨkulongwi jya mwene ɨjyʉ 
vilʉmbɨlɨla jya jɨlweli. Itsi aavoniaga kʉ nzɨla jya simanyilo isyavombekaga. 

Luuka 

Luuka 1 

Amamenyu agilongola 

1Kwave mwɨmɨkiwa Tiofilo: Avaanu vongosu vavɨgile ikulongwi tsa Yɨɨsʉ 
Kɨlɨsiti ndʉwʉ tsyavombiike kwawe. 

2Vavɨgile ikulongwi itsi ndʉwʉ twavʉʉlilwe na valya avaalolile na miiho ga 
veene na vavombi avaatsilʉmbɨlɨlaga ʉkʉhʉma pa vʉtengʉlɨlo wa tsyene. 

3Lɨno, ʉlwakʉva ndyolye vʉnonu ʉwajɨlweli wa kulongwi tsa Yɨɨsʉ ʉkʉhʉma 
pa vʉtengʉlɨlo, ndɨweene lʉnonu najyʉne ndɨkʉvɨgɨle aga gooni mu lʉvaatɨko, 
ʉve Tiofilo vɨ mwɨmɨkiwa 

4pakʉta ʉvʉmanye ʉwajɨlweli wa kulongwi tsyoni itsʉ ʉmanyisiiwe. 
Amalago ga kulongwi tsa kʉholwa ʉYohana ʉMwotsi 

5Isigono isyʉ ʉHelode aale nkʉlʉdeeva mu mpandʉlʉ gwa Yuuda, aalepwo 
ʉnteeketsi mpamato ʉvɨ aatambʉlwagwa Zakaliya, ʉkʉhʉma mu kɨpʉga kya 
vateeketsi ɨkya Abiya. Ʉnʼdala va Zakaliya aatambʉlwagwa vɨ Elizabeti. Ʉjwa 
aahʉmile mu kɨkolo kya vateeketsi ɨkya Aloni. 

6ɄZakaliya nʉ Elizabeti vaale vagolosu pamiiho ga Ngʉlʉve, vaakongile vʉnonu 
indagɨlo ni simiilitso tsyoni tsa Ntwa ʉNgʉlʉve. 

7Avaanu ava vaale vʉvʉle ʉmwana, ʉlwakʉva ʉElizabeti aale nʼgʉmba, ikange 
vaale vagogolo. 

8-9Lwalepwo ʉlʉvaatɨko kʉ vateeketsi lwa kʉvomba imbombo mu Vʉtaamo 
ʉVʉvalatse wa Ngʉlʉve. Ɨkɨgono kɨpamato, mu lʉvaatɨko ʉlwa gʉkasika ʉnsɨkɨ 
gwa kɨpʉga kya Abiya ʉkʉvomba ɨmbombo jya vʉteeketsi Pavʉvalatse apo. 
Pwʉ vakalagʉlɨla mu sigelelo sya veene, akahalwa ʉZakaliya pakʉta iingile pa 
Vʉtaamo ʉVʉvalatse ʉwa wa Ntwa ʉNgʉlʉve, anyianye pa kɨteekelelo isiinu 
isyʉ sipela ʉlʉnuusi ʉlʉnonu. 

10Wʉ alɨ mu nʼgati inyianya, avaanu vongosu vaale mu lʉvɨgo lwa tembile 
valɨkwɨsaja. 

11Pwʉ ʉnsuungʼwa va Ntwa ʉNgʉlʉve akambonekela ʉZakaliya. Ʉnsuungʼwa 
ʉjwa ɨɨmile ʉlʉvasu lwa kʉndyo lwa kɨteekelelo kɨlya. 

12ɄZakaliya wʉ ikʉmbona ʉnsuungʼwa ʉjwa, lʉkambona ʉlʉdwado ʉlʉlʉti. 

13Pwʉ ʉnsuungʼwa akambʉʉla akata, “Ʉladwadaga Zakaliya, ʉNgʉlʉve 
apʉliike ʉlʉdoovo lwako, ʉnʼdala vaako ʉElizabeti jiikʉkʉholela ʉmwana. 
Nʉʉve jʉmpeetsage ʉmwana ʉjwa ɨlitaawa ɨlɨ Yohana. 

14Apo jʉwiiva nʉ lʉhekelo, ikange avaanu vongosu jʉviiva nʉ lʉhekelo apya 
aholilwe, 



140 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

15ʉlwakʉva jiiva nʉ vʉtwa ʉkʉhʉma kʉ Ntwa ʉNgʉlʉve. Ʉjwa aleke ʉkʉnywa 
ɨkɨveetsaga ɨkyʉ kigaatsa, ikange amaka ga Mepo ʉMbalatse gapiiva nʉ mwene 
ʉkʉhʉma ʉnsɨkɨ wʉ iiva mu litumbu lya vanyina. 

16Jiikʉvakilivula aVaisilahɨli vongosu kʉ Ntwa ʉNgʉlʉve va veene. 

17Ʉjwa jiilongola kʉ Ntwa, jiiva na maka nɨ numbula jya kʉnkonga ʉNgʉlʉve 
ndʉwʉ aale ʉnyamalago ʉEliya. Jiikʉvasajania avahotsi na vaana va veene, 
ikange jiikʉvaandʉla avaanu avagalo vave nʉ lʉhala lwa kʉmwɨdɨka ʉNgʉlʉve 
nʉ kʉvalɨngʼaania avaanu vamwʉpɨlɨle ʉNtwa.” 

18Pwʉ ʉZakaliya akatsova kʉ nsuungʼwa akata, “Kɨɨnu kɨki ɨkikʉmbɨɨka ʉne 
ndɨlʉmanye ʉkʉta amamenyu aga ga lweli? Lola, ʉne nʉ nʼdala vango isigono 
silʉtile.” 

19Ʉnsɨkɨ wʉ atsovile ɨlyo, ʉnsuungʼwa akambʉʉla akata, “Ʉne neene Gabulieli, 
ndɨ ndikwɨma pamiiho ga Ngʉlʉve, ʉjwa vɨ mwene ʉvɨ ansuungʼile 
kukʉkʉvʉʉla ɨkulongwi ɨjɨ ɨnonu. 

20Lɨno, ʉlwakʉva nawɨɨdiiki ʉgwʉ ndɨkʉvʉʉlile, wiiva kɨnuunu. Nʉkatsovage 
ʉkʉsika ɨkɨgono ʉpwʉ galaava gihʉmɨla aga. Tsa jɨlweli, aga galahʉmɨla wʉ 
gʉsiike ʉnsɨkɨ gwa geene!” 

21Ʉnsɨkɨ ʉgwa avaanu valya ʉwʉ vaale mu lʉvɨgo, vakava vikʉmpʉlɨkɨla 
ʉZakaliya kʉnʉ videga, ʉlwakʉva aalɨndye ʉkʉhʉma kʉ Vʉtaamo ʉVʉvalatse 
wa Ngʉlʉve. 

22Wʉ ahʉmile, aalemilwe ʉkʉtsova na veene. Baaho vakalʉmanya ʉkʉta, kʉlɨ 
kɨɨnu kɨhʉmye wʉ alɨ mu Vʉtaamo ʉVʉvalatse wa Ngʉlʉve. Ʉmwene akava 
ikʉvavʉʉla kʉ nzɨla jya sivoko, aalemwagwa ʉkʉtsova. 

23Wʉ sisilile isigono sya mwene isya kʉvomba imbombo tsa vʉteeketsi, 
akavuja kʉ nyumba. 

24Kʉmbele, ʉElizabeti, ʉnʼdala va mwene, akava nya vʉtsito. Pwʉ akɨjengʉla, 
akatsiga mu nyumba ɨmyetsi gɨhaano. Alɨkwɨtsosanza jyʉmwene alɨkʉta, 

25“Ɨlɨ lyʉ lyene ʉNtwa ʉNgʉlʉve ambombye ʉne, ambwene nʉ kʉnnyetsehetsa 
isoni pamiiho ga vaanu.” 

Amalago ga kulongwi tsa kʉholwa ʉKɨlɨsiti 

26Wʉ gʉsiike ʉmwetsi gwa ntanato (6) mu vʉtsito wa Elizabeti, ʉNgʉlʉve 
akansuungʼa ʉnsuungʼwa ʉGabulieli kʉ litsumbe lya kʉ Nazaleti, ɨlyʉ lyale mu 
mpandʉlʉ gwa Galilaya, 

27kʉ mmɨnza ʉvɨ aatambʉlwagwa Maliyamu. Ʉmmɨnza ʉjwa aale mu ndagani 
nʉ Yusufu ʉvaahʉmile mu kɨkolo kya nkʉlʉdeeva ʉDavʉdi. 

28Ʉnsuungʼwa wʉ asiike kwa Maliyamu akata, “Ndikʉkʉsaamusa ʉve vɨ 
ʉpeevilwe ʉlʉhʉngʉ, ʉNtwa ʉNgʉlʉve alɨ nʉʉve.” 

29ɄMaliyamu wʉ apʉliike amamenyu ago, akakenyemuka siitso, alɨkwɨvʉʉtsa 
alɨkʉta, “Ɨsaavo ɨjɨ, kwʉ kʉta kɨki?” 

30Pwʉ ʉnsuungʼwa akata, “Maliyamu, ʉleke ʉkʉdwada, ʉlwakʉva ʉNgʉlʉve 
akʉhʉngʉkye. 

31Lola, jʉwiiva nʉ vʉtsito, jʉwihola ʉmwana ʉnʼdɨɨmi. Ʉmwana ʉjwa 
jʉmpeetsage ɨlitaawa ɨlɨ Yɨɨsʉ. 

32Ʉmwene ʉjwa jiiva mwɨmɨkiwa, ikange jiitambʉlwagwa Mwana va Ngʉlʉve 
ʉNdʉti va syoni. ɄNtwa ʉNgʉlʉve jiikʉmpa ʉvʉtavʉlɨlwa wa vʉkʉlʉdeeva, 
ndʉwʉ aale ʉkʉkʉʉje, ʉnkʉlʉdeeva ʉDavʉdi. 

33Jiiva nkʉlʉdeeva va Vaisilahɨli sikutsooni, ikange ʉLʉdeeva lwa mwene 
nalʉlaave nʉ vʉsililo.” 

34ɄMaliyamu akambʉʉtsa ʉnsuungʼwa akata, “Ʉne nandɨmmanyili ʉnʼgoosi, 
lɨno ɨlɨ liveetsaga ndeeti?” 

35Ʉnsuungʼwa akamwanda akata, “ɄMepo ʉMbalatse jiikʉkwitsila, nageene 
amaka ga Ngʉlʉve ʉNdʉti va syoni jʉgikʉkʉgubikila ndʉ mwɨtsɨɨtsɨ. Pwʉ 
ʉmwana ʉvɨ jiiholwa jiiva imbalatse, jiitambʉlwagwa Mwana va Ngʉlʉve. 

36Lola! Namwene ʉlʉkololwo ʉElizabeti mu vʉgogolo wa mwene alɨ nʉ vʉtsito 
wa mwana ʉnʼdɨɨmi. Lɨno, ʉgʉ mwetsi gwa ntanato (6), kʉ mwene ʉvɨ 
vaamwɨlangaga nʼgʉmba, 

37manya nakɨkʉli ɨkyʉ kɨndemile ʉNgʉlʉve.” 

38ɄMaliyamu akata, “Lola, ʉne ndɨlɨ mbanda va Ntwa ʉNgʉlʉve, jɨveetsage 
ndavʉle kwane ndʉwʉ ʉtsovile.” Pwʉ ʉnsuungʼwa akahega, akandeka. 

ɄMaliyamu ilʉta kukʉnsaamusa ʉElizabeti 

39Wʉ silʉtɨngʼiinie isigono sidebe, ʉMaliyamu akahega alɨkʉlʉta ngʼaningʼaani 
kʉ vʉtsenge vʉpamato ʉwʉ waale mu kɨlʉnga ɨkya sidugala ɨkya Yuuda. 

40Ʉkwa akatsikwingila mu nyumba jya Zakaliya, akansaamusa ʉElizabeti. 

41ɄElizabeti wʉ apʉliike ɨsaavo jya Maliyamu, ʉmwana akakina mu nʼgati mu 
litumbu lya mwene. Pwʉ amaka ga Mepo ʉMbalatse gakamwitsila ʉElizabeti, 

42akatengʉla ʉkʉtsova kʉ maka akata, “Ʉlɨ nʼgatalʉsu ʉve ʉkʉlʉtɨɨlɨla avadala 
vooni, ikange inʼgatalʉsu najyʉ mwana ʉvɨ jʉwihola. 

43Ʉne neene veeni ʉpwʉ namwene ʉvanyina va Ntwa vango itsile kwane? 

44Lola, ʉnsɨkɨ wʉ ndipʉlɨka ɨsaavo jyako, ʉmwana ʉnsyele mu litumbu lyango, 
akinile kʉ lʉhekelo. 

45Ʉlɨ nʼgatalʉsu ʉve vɨ wɨdiike ʉkʉta ago ʉgwʉ ʉNtwa ʉNgʉlʉve atsovile 
kwave, gapivombeka.” 

Ʉlwɨmbo lwa Maliyamu lwa kʉnʼginia ʉNtwa ʉNgʉlʉve 

46Pwʉ ʉMaliyamu akata, “Ndikʉnʼginia ʉNtwa ʉNgʉlʉve, kʉ numbula jyango 
jyoni. 

47Ɨnumbula jyango jɨlɨ nʉ lʉhekelo mwa Ngʉlʉve ʉMpoki vango, 

48ʉlwakʉva avʉweene ʉvʉlemwa wa mbanda va mwene. Lola, ʉkʉhʉma lɨno 
avaanu va sivʉmbʉkʉ syoni, jʉvikʉnnyɨlangaga ʉne ʉkʉta ndɨlɨ nʼgatalʉsu. 

49ɄNtwa ʉNgʉlʉve ʉNyamaka Gooni ambombye itsa kʉdega, ɨlitaawa lya 
mwene livalatse. 

50Ɨkɨsa kya mwene kya sikutsooni, kʉ vooni ʉwʉ vikʉnʼdwada. 

51Ɨkɨvoko kya mwene ɨkɨnya maka, kɨvombile ɨmbombo ɨmbaha, avalɨ nʉ 
lwɨginio mu numbula tsa veene, avahaasiitse. 

52Avahetsiitse avakʉlʉdeeva mu sitaamilo sya veene, avɨɨmiike avikɨlemwa. 

53Avapye avanya nzala isiinu isinonu, avamosu avaswɨmile valʉtage amavoko 
geene. 

54Avatangile avavombi va mwene aVaisilahɨli, ʉkʉkʉmbʉhɨtsa ʉlwɨdɨngʼano 
lwa mwene ʉlwa kʉvakolela ɨkɨsa, 

55ndʉwʉ aatsovile kʉ vakʉkʉjiitu, ʉAbulahamu nɨ kɨvʉmbʉkʉ kya mwene 
kyoni ɨmisɨkɨ gyoni.” 

56ɄMaliyamu akataama nʉ Elizabeti ɨmyetsi nda gɨdatu, kʉmbele akavuja kʉ 
myavaavo. 

Ʉkʉholwa kwa Yohana ʉMwotsi 

57Ʉnsɨkɨ gwa Elizabeti gwa kʉhola ʉmwana gʉkasika, pwʉ akahola ʉmwana 
ʉnʼdɨɨmi. 

58Avambʉtsengelanile na valʉkololwe wʉ vapʉliike ʉkʉta ʉNtwa ʉNgʉlʉve 
ankolye ɨkɨsa ʉElizabeti, vakava nʉ lʉhekelo paninie nʉ mwene. 

59Ɨkɨgono ɨkya nnaana (8) ʉkʉhʉma aholwagwe ʉmwana, vakalʉndamana 
kʉmbombela ʉlwiho lwa kʉtahili ʉkʉkongana ni ndagɨlo tsa Ngʉlʉve kʉ 
Vayahudi. Pwʉ vakava vinogwa ʉkʉmpa ʉmwana ɨlitaawa lya dadaaje, ɨlɨ 
Zakaliya. 

60Apeene ʉvanyina va mwana akavavʉʉla akata, “Baako, jiitambʉlwagwa vɨ 
Yohana.” 

61Aveene vakamwanda vakata, “Mu kɨkolo kyako nakʉli ʉmuunu ʉnya litaawa 
ɨlyo.” 

62Pwʉ vakambʉʉtsa ʉdadaaje va mwana ʉkʉta ikʉmpa ʉmwana ɨlitaawa ɨlɨ 
veeni. 

63ɄZakaliya akadoova ɨkɨbavo kya kʉvɨga, akavɨga ndee, “Ɨlitaawa lya mwene 
jiiva vɨ Yohana.” Avaanu vooni vakadega. 

64Baaho ʉlʉlimi lwa mwene lʉkadɨndʉka, akatengʉla ʉkʉtsova nʉ kʉnʼginia 
ʉNgʉlʉve. 

65Apo vooni avambʉtsengelanile nʉ Zakaliya, vakatengʉla ʉkʉnʼdwada 
ʉNgʉlʉve. Ikulongwi itsi tsikavaala mu kɨlʉnga kyoni ɨkya sidugala ɨkya Yuuda. 

66Avaanu vooni ʉwʉ vaapʉliike, valɨkʉsaaga mu numbula tsa veene valɨkʉta, 
“Ʉmwana ʉjʉ jiiva ndeeti?” Valɨkʉsaaga ɨlyo, ʉlwakʉva vaalʉmanyile ʉkʉta 
ʉNtwa ʉNgʉlʉve alɨ nʉ mwene. 

Ʉlwɨmbo lwa Zakaliya lwa kʉnʼginia ʉNtwa ʉNgʉlʉve 

67Pwʉ amaka ga Mepo ʉMbalatse gakamwitsila ʉZakaliya, ʉdadaaje va mwana. 
Pwʉ akatengʉla ʉkʉtsova amalago akata, 

68“Aginiwaagwe ʉNtwa ʉNgʉlʉve va Vaisilahɨli, ʉlwakʉva itsile nʉ kʉvavopola 
avaanu va mwene. 

69Atʉpye ʉMpoki ʉnya maka, ʉkʉhʉma mu kɨkolo kya mbombi va mwene 
ʉDavʉdi, 

70ndʉwʉ ʉNgʉlʉve aatsovile ʉkʉhʉma katale, kʉ nzɨla jya vanyamalago va 
mwene avavalatse ʉkʉta, 

71alatʉpoka kʉ valʉgʉ viitu, nʉ kʉhʉma mu sivoko sya vaanu vooni ʉwʉ 
vatʉsʉʉlile. 

72ɄNgʉlʉve avoniitse ɨkɨsa ndʉwʉ aavahʉʉviitse avanyienya viitu, 
ikʉmbʉhɨtsa isigono syoni ʉlwɨdɨngʼano lwa mwene ʉlʉvalatse. 

73Ɨɨjyɨgile kʉ nyienya viitu ʉAbulahamu ʉkʉta, ikʉtʉpeetsaga ʉlʉhʉngʉ ʉwe, 

74pakʉta atʉpoke mu sivoko sya valʉgʉ viitu, tʉmbombelage ʉmwene kɨtsila 
kʉva nʉ lʉdwado, 

75mu vʉvalatse na mu vʉgolosu isigono syoni isya wʉʉmi wiitu. 

76Lɨno ʉve mwana vango, vukwɨlangwagwa nyamalago va Ngʉlʉve ʉNdʉti va 
syoni, pakʉva jʉvulongolaga kʉ Ntwa pakʉta, ʉnnotsehetse ʉmwene ɨnzɨla. 

77Lola, vukʉvavʉʉlaga avaanu va mwene ʉkʉta, vikwʉpɨlɨla ʉvʉpoki, wʉ 
ʉNgʉlʉve ikʉvasyɨkɨla imbiivi tsa veene. 

78Lola, ʉNgʉlʉve viitu vɨ nya kɨsa kwawe, ʉlʉmuli lwa mwene ʉkʉhʉma 
kʉkyanya, lʉhegelye kukʉtʉmulikila. 

79Lukʉvamulikila ʉwʉ valɨ mu ngʼiisi jya vʉhɨgi wa vʉswe. Kange 
jiikʉtʉlongolela mu nzɨla jya lʉnotsehetso.” 

80ɄYohana akakʉla, akoongelela amaka ga Mepo ʉMbalatse. Alɨkʉtaama kʉ 
lʉkɨnga ʉkʉsika ʉnsɨkɨ ʉgwʉ akavoneka kʉ Vaisilahɨli. 

Luuka 2 

Ʉkʉholwa kwa Yɨɨsʉ Kɨlɨsiti 
(Mataayo 1:18-25) 

1Ʉnsɨkɨ gʉlya ʉgwʉ aaholilwe ʉYohana, ʉKaisali Agusito ʉva lʉdeeva lwa 
Kɨlooma aahʉmiitse ʉlʉlagɨlo ʉkʉta, avaanu vooni va mu silʉnga isyale mu 
vʉlongotsi wa mwene, vavalwe. 

2Ʉkʉvalwa ʉkwa kwale kwʉ kʉtatsi, ʉkwʉ kwavombiike wʉ 
ʉKileniyo ilongotsa ʉmpandʉlʉ gwa Siliya. 

3Pwʉ avaanu vooni vakalʉta kuvalwa, ʉmuunu ʉvaveetsaga alɨkʉlʉta kʉ 
litsumbe ʉkwʉ kyahʉmile ɨkɨkolo kya mwene. 

4Pwʉ namwene ʉYusufu akahega pa litsumbe lya Nazaleti ɨlyʉ lyale ʉkʉ kʉ 
mpandʉlʉ gwa Galilaya, akalʉta kuvalwa kʉ vʉtsenge wa Betelehemu wa 
Yuuda, ʉkwʉ aaholeliilwe ʉnkʉlʉdeeva ʉDavʉdi, ʉlwakʉva ʉYusufu aale va 
kɨkolo kya Davʉdi. 

5Ʉkʉ aalʉtile paninie nʉ Maliyamu ʉvɨ aale mu ndagani tsa kʉtoolana nave. 
Ʉnsɨkɨ ʉgwa ʉMaliyamu aale nʉ vʉtsito. 

6Wʉ valɨ ʉkwa, ʉMaliyamu gʉkasika ʉnsɨkɨ gwa mwene gwa kʉhola ʉmwana. 

7Akahola ʉmwana ʉmbele ʉnʼdɨɨmi, akanswalɨtsa ɨmisabwa gya kɨsyele. Kange 
akanʼgonia mu litɨɨtsi lya kʉlɨɨla isenga, ʉlwakʉva napaalepwo apakʉgona 
aveene, inyumba tsa vahenza tsyadɨgile avaanu. 

Avadɨɨmi va ngʼolo vikwʉpɨlɨla ɨkulongwi jya kʉholwa ʉYɨɨsʉ 

8Ɨkɨlo jɨlya kwalepwo avadɨɨmi va ngʼolo ʉwʉ vaataamaga kʉ lʉdaasi, pawiipi 
na kʉ Betelehemu, vaaloleelaga ingʼolo tsa veene. 

9Baaho ʉnsuungʼwa va Ntwa ʉNgʉlʉve akaviitsila, nɨ lilangamuli ʉkʉhʉma kʉ 
Ntwa ʉNgʉlʉve lɨkavamulikila imbasu tsyoni. Vakatengʉla ʉkʉdwada siitso. 

10Pwʉ ʉnsuungʼwa akavavʉʉla akata, “Muladwadaga! Ndolage, ndɨvagegye 
ɨkulongwi ɨnonu ɨjyʉ jikʉvapeetsaga avaanu vooni ʉlʉhekelo ʉlʉlʉti. 

11Ɨkulongwi ɨnonu jyʉ ɨjɨ: Ɨleelo ʉMpoki aholilwe mu vʉtsenge wa Davʉdi pa 
vʉsumbe wa kʉvapoka ʉnyie, ʉjwa vɨ Kɨlɨsiti, ʉNtwa. 

12Ɨkɨmanyilo kwanyie ɨkya kʉmmanya kyʉ ɨkɨ: Mutsikʉmbona ʉmwana 
ʉnnyehe, vanswaliitse ɨmisabwa gya kɨsyele, agonile mu litɨɨtsi lya kʉlɨɨla 
isenga.” 

13Baaho ʉnsuungʼwa ʉlya aale nɨ kɨpʉga ɨkɨvaha kya vasuungʼwa va kʉkyanya, 
vakava vikʉnʼginia ʉNgʉlʉve viita, 

14“Aginiwaagwe ʉNgʉlʉve ʉNdʉti va syoni, nʉ lʉnotsehetso lʉveetsage mu 
kɨlʉnga, kʉ vaanu ʉwʉ avɨɨdɨhiitse avape ʉlʉhʉngʉ.” 

15Avasuungʼwa wʉ vahegile ʉkʉbɨha kʉkyanya, avadɨɨmi va ngʼolo valya 
vakɨtsosanza vakata, “Lɨno tʉhege tʉlʉtage kʉ Betelehemu, tʉkalole ɨlyʉ 
lɨvombiike, ɨlyʉ ʉNtwa ʉNgʉlʉve atʉvʉʉlile.” 

16Pwʉ vakalʉta ngʼaningʼaani kʉ Betelehemu. Wʉ vasiike, vakavavona 
ʉMaliyamu nʉ Yusufu, nʉ mwana ʉnnyehe agonile mu litɨɨtsi lya kʉlɨɨla isenga. 

17Wʉ vambwene ʉmwana ʉlya, vakavapangɨla avaanu itsʉ ʉnsuungʼwa 
akavavʉʉlile pa kulongwi jya mwana ʉjwa. 

18Pwʉ vooni ʉwʉ vaapʉliike ɨkulongwi ɨjyʉ vaapangile avadɨɨmi va ngʼolo 
valya, vakadega. 

19Ago gooni, ʉMaliyamu akagavɨɨka mu numbula jya mwene, akagendelela 
ʉkʉgasaagɨlɨla. 

20Kʉmbele, avadɨɨmi va ngʼolo valya vakakilivuka kʉnʉ vikʉmwɨmɨka nʉ 
kʉnʼginia ʉNgʉlʉve kʉ tsyoni itsʉ ʉnsuungʼwa aavavʉʉlile, pakʉva vaapʉliike 
nʉ kʉtsivona ndʉwʉ vaavʉʉlilwe. 

Ʉmwana ipeewa ɨlitaawa 

21Wʉ kɨsiike ɨkɨgono ɨkya nnaana (8) ʉkʉhʉma ʉmwana aholwagwe, 
vakavomba ʉlwiho lwa kʉtahili, ʉkʉkongana ni ndagɨlo tsa Ngʉlʉve kʉ 
Vayahudi. Vakampa ɨlitaawa ɨlɨ Yɨɨsʉ. Ɨlitaawa ɨlɨ aapeevilwe nʉ nsuungʼwa, wʉ 
ʉvanyina akaanale ʉkʉva nʉ vʉtsito. 

ɄYɨɨsʉ igotolwa kʉ Ntwa ʉNgʉlʉve 

22Wʉ gʉsilile ʉnsɨkɨ gwa kʉvalatsiwa ʉYusufu nʉ Maliyamu, ndʉwʉ ʉNgʉlʉve 
aalagye mu ndagɨlo tsa Moose, vakalʉta nʉ mwana kʉ Yelusalemu 
kukʉnʼgotola kʉ Ntwa ʉNgʉlʉve. 

23(Ʉlʉlagɨlo lwa Ntwa ʉNgʉlʉve lwita, “Ʉmwana ʉnʼdɨɨmi ʉmbele ʉvaveetsaga, 
agotolwe ave imbalatse va Ntwa ʉNgʉlʉve.”) 

24Ikange vaalʉtile kuhʉmya ɨneekelo kʉ vʉsumbe wa kʉvalatswa, ndʉwʉ 
lwale ʉlʉlagɨlo lwa Ntwa ʉNgʉlʉve ʉkʉta, vahʉmye isipʉngʉjɨla sivɨlɨ evo 
isyana sivɨlɨ isya ngʉndya. 

25Ɨmisɨkɨ ɨgyo ʉkʉ kʉ Yelusalemu, aalekwo ʉmuunu mpamato ʉvɨ 
aatambʉlwagwa Simioni. Ʉmuunu ʉjwa aale inʼgolosu, aamwɨdɨkaga ʉNgʉlʉve 

isigono syoni. Aahʉʉvɨlaga ʉkwitsa kwa Kɨlɨsiti, ʉvɨ alavatseesa aVaisilahɨli. 
Kange aalongotsiwaagwa nʉ Mepo ʉMbalatse. 

26ɄMepo ʉMbalatse aatalile akambʉʉla ʉkʉta nalaaswe ʉkʉsika ʉpwʉ 
ikʉmbona ʉKɨlɨsiti va Ntwa ʉNgʉlʉve. 

27Apo, ʉMepo ʉMbalatse akandongolela ʉSimioni ʉkʉbɨha kʉ 
tembile. Namwene ʉYusufu nʉ Maliyamu vakammɨlɨka ʉYɨɨsʉ kʉ tembile, 
kuhʉmya ɨneekelo nʉ kʉnʼgotola kʉ Ntwa ʉNgʉlʉve, ndʉwʉ jyatsovilwe mu 
ndagɨlo. 

28ɄSimioni akantoola ʉmwana ʉlya, akampagata, akanʼginia ʉNgʉlʉve akata, 

29“Lɨno gwe Ntwa Ngʉlʉve, ɨlyane lɨsilile, ʉnnavʉle ʉne ndɨ mbanda vaako 
ndɨlʉtage nʉ lʉnotsehetso, pakʉva ʉvombile ʉgwʉ waatsovile. 

30Amiiho gaane gambwene ʉMpoki, 

31ʉvɨ ʉmmalile ave Mpoki va sivʉmbʉkʉ syoni. 

32Ʉjʉ jiiva lʉmuli lwa kʉmbonia ʉNgʉlʉve kʉ vaanu avatava Vayahudi, ikange 
jiikʉvagegela ʉwɨɨmɨkiwa avaanu vaako aVaisilahɨli.” 

33Ʉdadaaje nʉ vanyina va mwene ʉYɨɨsʉ vakava videga ʉgwʉ ʉSimioni 
aatsovaga pa kulongwi jya mwana va veene. 

34Kʉmbele, ʉSimioni akavasaja. Pwʉ akambʉʉla ʉMaliyamu akata, “Ʉmwana 
ʉjʉ avɨɨkilwe nʉ Ngʉlʉve kʉ nongwa jya vaanu vongosu mu kɨlʉnga kya 
Isilahɨli, pakʉta, ʉwʉ jʉvikʉmʼbeela jʉviiva vajagile, apeene ʉwʉ 
jʉvikʉmwɨdɨka avo jʉvipokwa. Jiivʉngaga vongosu napeene aveene 
jʉvibeelaga, 

35apo agalɨ mu nʼgati mu numbula tsa veene jʉgiiva pavʉvalasu. Najyʉve, 
ʉkʉbeelwa kwa mwene kukʉkʉpelelaga ʉkʉva nʉ lʉvavo ʉlʉlʉti ʉta 
ʉhomilwe ʉmmaage.” 

36Ikange aalepwo ʉnyamalago ʉnʼdala ʉvɨ aale nʼgogolo, ʉvaatambʉlwagwa 
Ana. Ʉjʉ aale mwalɨve va Fanueli ʉkʉhʉma mu kɨvʉmbʉkʉ kya Asheli. Wʉ 
vataamile ɨmyaka lekelakʉpamato (7) ʉkʉhʉma vitoolana, ʉnʼgoosi va mwene 
akaswa. 

37Akatsiga inswɨle ʉkʉsika wʉ gisila ɨmyaka isitsigo innaana na gɨnni (84). 
Ʉnsɨkɨ gwoni ʉgwa aaveetsaga kʉ tembile. Aataamaga ikɨsaja nʉ kwɨdɨnda 
ʉkʉlya kʉ nongwa jya kʉnʼdoova ʉNgʉlʉve pakɨlo na pamuunyi. 

38Ʉnsɨkɨ gʉʉgwa ʉSimioni wʉ itsova nʉ Yusufu nʉ Maliyamu, ʉnyamalago 
ʉjwa akalʉta pa veene. Pwʉ akatengʉla ʉkʉnsaana ʉNgʉlʉve nʉ kʉvavʉʉla 
avaanu vooni avaapʉlɨkɨlaga ʉkwitsa kwa Kɨlɨsiti, ɨkulongwi jya mwana ʉjwa 
ʉvɨ jiikʉvavopola aVaisilahɨli. 

39ɄYusufu nʉ Maliyamu wʉ vamalile ʉkʉvomba itsyalagɨliilwe tsyoni ndʉwʉ 
tsyale mu ndagɨlo tsa Ntwa ʉNgʉlʉve, vakakilivuka mu litsumbe lya veene ɨlya 
Nazaleti ɨlyʉ lyale kʉ Galilaya. 

40Ʉkwa ʉmwana ʉlya akakʉla, akoongelela amaka nʉ lʉhala, ʉlʉhʉngʉ lwa 
Ngʉlʉve lʉkava nʉ mwene. 

ɄYɨɨsʉ kʉ tembile 

41Ɨmyaka gyoni avahotsi va mwene ʉYɨɨsʉ vaalʉtaga kʉ Yelusalemu ʉnsɨkɨ gwa 
kyaka kya Pasaka. 

42ɄYɨɨsʉ wʉ alɨ nɨ myaka kɨtsigo na gɨvɨlɨ (12), aalʉtile na vahotsi va mwene 
ʉkʉ kʉ Yelusalemu kʉ kyaka kya Pasaka, ndʉwʉ lwale lwiho lwa veene. 

43Isigono sya kyaka kya Pasaka wʉ sisilile, avahotsi va mwene vakahega 
ʉkʉvuja kʉ nyumba kɨtsila kʉlʉmanya ʉkʉta, ʉmwana ʉYɨɨsʉ asigye ʉkʉ kʉ 
Yelusalemu. 

44Wʉ vivuja kʉ nyumba, vaalʉmanyile ʉkʉta, valɨ paninie nʉ Yɨɨsʉ mu kɨpʉga, 
vakagenda ʉlʉgendo lwa kɨgono kɨpamato. Kʉmbele, vakatengʉla ʉkʉndonda 
mu nʼgati mu vankɨkolo na vamanyaani, 

45navaambone. Pwʉ vakakilivuka ʉkʉ kʉ Yelusalemu kʉnʉ vikʉndonda. 

46Wʉ silʉtɨngʼiinie isigono sidatu, vakambona kʉ tembile, ataamile na 
vamanyisi va ndagɨlo, ikʉvapʉlɨhɨtsa nʉ kʉvavʉʉtsa. 

47Vooni ʉwʉ vaampʉlɨhɨtsaaga, vaadegaga siitso ʉvʉmanyi wa mwene ni 
nyandɨle tsa mwene. 

48Avahotsi va mwene wʉ vambwene, vakadega siitso. Pwʉ ʉvanyina 
akambʉʉla akata, “Mwana vango, kɨki ʉtʉvombye ewo? Lola! Ʉne nʉ dadaajo 
tʉhangajiike siitso ʉkʉkʉlonda.” 

49ɄYɨɨsʉ akavaanda akata, “Kɨki mulɨkʉndonda? Namulʉmanyili ʉkʉta wɨgane 
wa Ngʉlʉve ʉne ndɨve mu nyumba jya Daada?” 

50Napeene, ʉgwʉ aavavʉʉlile avahotsi va mwene navaagamanye. 

51Pwʉ akavuja na vahotsi wa mwene kʉ Nazaleti, aale muunu ʉvɨ ikʉvɨɨdɨka. 
Ʉvanyina akagavɨɨka aga gooni mu numbula jya mwene. 

52ɄYɨɨsʉ akava ikʉla ʉmmana nʉ lʉhala, kʉnʉ ikʉmmovosa ʉNgʉlʉve na 
vaanu. 

Luuka 3 

ɄYohana ʉMwotsi ilʉmbɨlɨla kʉ lʉkɨnga 
(Mataayo 3:1-12; Maliko 1:1-8; Yohana 1:19-28) 

1Gwale mwaka gwa kɨtsigo na gɨhaano (15) ʉkʉhʉma ʉKaisali ʉTibeliyo 
itengʉla ʉkʉlongotsa ʉlʉdeeva lwa Kɨlooma. Ʉnsɨkɨ ʉgwa ʉPontiyo 
Pilato aalongotsaaga ʉmpandʉlʉ gwa kʉ Yuuda. ɄHelode aalongotsaaga 
ʉmpandʉlʉ gwa kʉ Galilaya, ikange ʉFilipo, ʉlʉkololwe, aalongotsaaga 
ʉmpandʉlʉ gwa Ituleya nʉ gwa Tulakoniti, namwene ʉLisaniya aale ndongotsi 
va mpandʉlʉ gwa Abilene. 

2Kange ʉAnasi nʉ Kayafa vaale vateeketsi avavaha. Ʉnsɨkɨ ʉgwa ɨlimenyu lya 
Ngʉlʉve lɨkamwitsila ʉYohana ʉmwana va Zakaliya, kʉ lʉkɨnga ʉkwʉ 
aataamaga. 

3Pwʉ akava ilʉta imbasu tsyoni itsʉ tsyale pawiipi nʉ lʉgasi lwa Yolodani, 
alɨkʉlʉmbɨlɨla ʉkʉta, avaanu valaatage imbiivi tsa veene nʉ kwotsiwa, pakʉta 
ʉNgʉlʉve avasyɨkɨle. 

4Itsi tsʉ tsyene itsʉ tsyavɨgilwe katale mu kɨtabu kya nyamalago ʉYesaya pa 
kulongwi jya Yohana ʉkʉta, “Ʉmuunu ikwɨlanga mu lʉkɨnga iita, ‘Munotsaage 
ɨnzɨla jya Ntwa, mugolosaage ʉmwakʉlʉta ʉmwene. 

5Isihʉlʉ ni sidugala syoni sive lʉbindi, ʉpwʉ palɨ sivi paveetsage pagolwike, 
ikange mulɨngʼaaniage ʉmudʉndʉvye. 

6Pwʉ avaanu vooni valavʉvona ʉvʉpoki wa Ngʉlʉve.’ ” 

7Avaanu vongosu valɨkʉlʉta kwa Yohana pakʉta vootsiwe. Pwʉ ʉmwene 
alɨkʉvavʉʉla alɨkʉta, “Ʉnyie nyɨ vaana va nzoka! Namulaapone ʉvʉhɨgi 
ʉkʉhʉma kwa Ngʉlʉve mungave mwipela imbiivi kɨvʉnuasi. 

8Lɨno vombagi ʉgwʉ givonia ʉkʉta mupelile imbiivi tsiinyo tsyoni. Muleke 
ʉkwɨginia ʉkʉta, ‘Ʉkʉkʉjiitu vɨ Abulahamu!’ Ndikʉvavʉʉla ʉkʉta ʉNgʉlʉve 
iweesa ʉkʉmpa ʉAbulahamu avaana ʉkʉhʉma mu maganga aga! 

9Lɨno, ʉvʉhɨgi wa Ngʉlʉve vʉsiike, ndʉ muunu ʉvɨ ibiite ɨnzuunu, ɨsaawe 
ʉkʉdumula amabɨkɨ. Pwʉ ʉmʼbɨkɨ ʉgwʉ naguhʉʉpa iseke inonu, gudumulwa 
nʉ kʉtaagwa mu mwoto.” 

10Pwʉ avaanu valya vakambʉʉtsa vakata, “Lɨno tʉvombe nyiki?” 

11ɄYohana akavaanda akata, “Ʉvɨ alɨ nago amagwanda gavɨlɨ anʼgavɨle ʉvɨ alɨ 
vʉvʉle ɨligwanda, namwene ʉvɨ alɨ nakyo ɨkyakʉlya ampe ʉntsila kyakʉlya.” 

12Avasangʉtsi va songo ʉwʉ vaalʉtile pakʉta vootsiwe, naveene vakambʉʉtsa 
ʉYohana vakata, “IMmanyisi, najyʉwe tʉvombe nyiki?” 

13Akavaanda akata, “Mwɨlekelwe ʉkʉsonza ɨsongo ʉkʉlʉtɨɨlɨla ɨkɨgelelo ɨkyʉ 
kɨvɨɨkilwe.” 

14Naveene avasikali vakambʉʉtsa vakata, “Najyʉwe tʉvombe nyiki?” 
Akavavʉʉla akata, “Mwɨlekelwe ʉkʉtoola indalama tsa vaanu kʉ maka, evo kʉ 
nzɨla jya vʉsyovi. Apeene ʉnyie mukwɨlanile nʉ lʉhombo lwa mbombo jiinyo.” 

15Ɨmisɨkɨ ɨgyo avaanu vaahʉʉvɨlaga ʉkwitsa kwa Kɨlɨsiti. Avo valɨkʉsaaga 
valɨkʉta ipange ʉYohana vɨ Kɨlɨsiti. 

16Pwʉ ʉYohana akavavʉʉla vooni akata, “Ʉne ndikʉvootsa na magasi, apeene 
ikwitsa ʉnya maka ʉkʉlʉtɨɨlɨla kwane, ʉvɨ nandɨnogiili nakʉ kʉva mbanda va 
kʉhʉdʉla ɨmilegehe ɨgya silaatu sya mwene, ʉmwene ʉjwa jiikʉvootsaaga 
ʉnyie nʉ Mepo ʉMbalatse nʉ mwoto. 

17Lɨno ibiite ʉlʉhelo pakʉta apeete ɨngano pa kɨkʉvatɨlo. Ɨngano jiilʉndamania 
ivɨɨka mu kɨbaana kya mwene, ʉmweleelo jiinyianya mu mwoto ʉgwʉ 
nagwitsima lʉsiku.” 

18Kʉ nzɨla jya mamenyu ago na gange mongosu ʉYohana alɨkʉvavʉnga avaanu, 
wʉ ilʉmbɨlɨla ɨLivangɨli. 

19Kʉmbele, ʉYohana akantanila ʉnkʉlʉdeeva ʉHelode pakʉva aantoolile 
ʉHelodiya, ʉvɨ pa vʉtengʉlɨlo aale nʼdala va nnunaave ʉFilipo, na pa mbiivi 
nyongosu itsʉ aavombile. 

20Pwʉ ʉHelode akoongeletsa ʉvʉviivi ʉvʉnge pa kʉnʼdɨndɨla ʉYohana mu 
kɨkʉngwa. 

ɄYɨɨsʉ ikwotsiwa 
(Mataayo 3:13-17; Maliko 1:9-11) 

21ɄYohana wʉ akaanale ʉkʉdɨndɨlwa mu kɨkʉngwa, ʉnsɨkɨ gʉlya ʉgwʉ 
aavootsaaga avaanu vongosu, namwene ʉYɨɨsʉ akootsiwa. Pwʉ ʉYɨɨsʉ wʉ 
ikɨsaja, kʉkyanya kʉkadɨndʉka, 

22ʉMepo ʉMbalatse mu kɨhwani kya ngʉndya akiika pa mwene. Pwʉ ɨlimenyu 
lya Ngʉlʉve lɨkapʉlɨkɨka ʉkʉhʉma kʉkyanya lɨkata, “Ʉve veeve Mwana vango, 
vɨ nʼgane, vɨ vukʉnnyovosa ʉne.” 

Ɨkɨvʉmbʉkʉ kya Yɨɨsʉ 
(Mataayo 1:1-17) 

23ɄYɨɨsʉ wʉ itengʉla ɨmbombo jya mwene, aale nɨ myaka isitsigo sidatu (30) 
ndee. Avaanu vaalʉmanyile ʉkʉta ʉYɨɨsʉ aale mwana va Yusufu. ɄYusufu ʉjʉ 
aale mwana va Eli, 

24ʉEli aale mwana va Matati, ʉMatati aale mwana va Lawi, ʉLawi aale mwana 
va Meleki, ʉMeleki aale mwana va Yanai, ʉYanai aale mwana va Yusufu, 

25ʉYusufu aale mwana va Matatiya, ʉMatatiya aale mwana va Amosi, ʉAmosi 
aale mwana va Nahumu, ʉNahumu aale mwana va Esili, ʉEsili aale mwana va 
Nagai, 

26ʉNagai aale mwana va Maati, ʉMaati aale mwana va Matatiya, ʉMatatiya aale 
mwana va Semei, ʉSemei aale mwana va Yoseki, ʉYoseki aale mwana va Yoda, 

27ʉYoda aale mwana va Yoanani, ʉYoanani aale mwana va Lesa, ʉLesa aale 
mwana va Zelubabeli, ʉZelubabeli aale mwana va Salatieli, ʉSalatieli aale 
mwana va Neeli, 

28ʉNeeli aale mwana va Meleki, ʉMeleki aale mwana va Adi, ʉAdi aale mwana 
va Kosamu, ʉKosamu aale mwana va Elimadamu, ʉElimadamu aale mwana va 
Eli, 

29ʉEli aale mwana va Yoshua, ʉYoshua aale mwana va Eliezeli, ʉEliezeli aale 
mwana va Yolimu, ʉYolimu aale mwana va Matati, ʉMatati aale mwana va Lawi, 

30ʉLawi aale mwana va Simioni, ʉSimioni aale mwana va Yuuda, ʉYuuda aale 
mwana va Yusufu, ʉYusufu aale mwana va Yonamu, ʉYonamu aale mwana va 
Eliyakimu, ʉEliyakimu aale mwana va Meleya, 

31ʉMeleya aale mwana va Mena, ʉMena aale mwana va Matata, ʉMatata aale 
mwana va Natani, ʉNatani aale mwana va Davʉdi, 

32ʉDavʉdi aale mwana va Yese, ʉYese aale mwana va Obedi, ʉObedi aale 
mwana va Boazi, ʉBoazi aale mwana va Salumoni, ʉSalumoni aale mwana va 
Nasoni, 

33ʉNasoni aale mwana va Aminadabu, ʉAminadabu aale mwana va Adimini, 
ʉAdimini aale mwana va Lamu, ʉLamu aale mwana va Hesoloni, ʉHesoloni aale 
mwana va Pelesi, ʉPelesi aale mwana va Yuuda. 

34ɄYuuda aale mwana va Yakobo, ʉYakobo aale mwana va Isaka, ʉIsaka aale 
mwana va Abulahamu, ʉAbulahamu aale mwana va Tela, ʉTela aale mwana va 
Naholi, 

35ʉNaholi aale mwana va Selugi, ʉSelugi aale mwana va Legau, ʉLegau aale 
mwana va Pelegi, ʉPelegi aale mwana va Hebeli, ʉHebeli aale mwana va Sala, 

36ʉSala aale mwana va Kenani, ʉKenani aale mwana va Alufakisadi, 
ʉAlufakisadi aale mwana va Shemu, ʉShemu aale mwana va Nwaka, ʉNwaka 
aale mwana va Lameki, 

37ʉLameki aale mwana va Metusela, ʉMetusela aale mwana va Enoki, ʉEnoki 
aale mwana va Yaledi, ʉYaledi aale mwana va Mahalaleli, ʉMahalaleli aale 
mwana va Kenani, 

38ʉKenani aale mwana va Enosi, ʉEnosi aale mwana va Seti, ʉSeti aale mwana 
va Adamu. Namwene ʉAdamu aale mwana va Ngʉlʉve. 

Luuka 4 

ɄYɨɨsʉ igelwa nʉ Setano 
(Mataayo 4:1-11; Maliko 1:12-13) 

1ɄYɨɨsʉ akahega pa lʉgasi lwa Yolodani alɨkʉlongotsiwa nʉ Mepo ʉMbalatse. 
ɄMepo ʉMbalatse akammɨlɨka kʉ lʉkɨnga, 

2ʉkwʉ mu sigono isitsigo sinni (40), ʉYɨɨsʉ alɨkʉgelwa nʉ ntavangwa ʉSetano. 
Mu sigono isyo syoni naalitsage ɨkɨveetsaga. Pwʉ kʉ vʉsililo, jɨkamwibata 
ɨnzala. 

3Pwʉ ʉSetano akambʉʉla ʉYɨɨsʉ akata, “Ʉngave ʉve ʉlɨ Mwana va Ngʉlʉve, 
lɨvʉʉle ɨliganga ɨlɨ lɨhambʉke lɨve nkate.” 

4ɄYɨɨsʉ akamwanda akata, “Mu Vʉvɨge ʉVʉvalatse jɨvɨgilwe ndee, ‘Ʉmuunu 
niiva nʼgʉge mu kyakʉlya kyene.’” 

5Pwʉ ʉSetano akantotsa ʉYɨɨsʉ apoonu apalɨ kʉkyanya siitso, akambonia 
indeeva tsa silʉnga syoni kʉ kasɨkɨ kapamato. 

6-7Akata, “Ʉne ndikʉkʉpa ʉvʉtavʉlɨlwa wa ndeeva itsi tsyoni nʉ wɨɨmɨkiwa wa 
tsyene, ʉngave vusugama nʉ kwɨsaja kwane, ʉlwakʉva isi syoni syango, ikange 
ʉne ndikʉmpa ʉmuunu ʉvaveetsaga pa vʉnogwe wango.” 

8Ʉmwene ʉYɨɨsʉ akamwanda akata, “Mu Vʉvɨge ʉVʉvalatse jɨvɨgilwe ndee, 
‘Wɨsajage kʉ Ntwa ʉNgʉlʉve vaako, ikange ʉmbombelage jyʉjwa mwene.’” 

9ɄSetano akalʉta nave ʉYɨɨsʉ kʉ vʉtsenge ʉvʉvalatse ʉwa Yelusalemu, 
akatsikwɨma nave pa nnaala gwa tembile, akambʉʉla akata, “Ɨngave ʉlɨ Mwana 
va Ngʉlʉve, ɨtaage paasi, 

10ʉlwakʉva jɨvɨgilwe ʉkʉta, ‘ɄNgʉlʉve jiikʉkʉsuungʼila avasuungʼwa va 
mwene, vakʉloleele.’ 

11“Nɨ lya kʉta, ‘Vakʉtape, sigela isilʉnde syako sikʉvala mu maganga.’ ” 

12ɄYɨɨsʉ akamwanda akata, “Mu Vʉvɨge ʉVʉvalatse jɨvɨgilwe ndee, ‘Kwʉ baako 
ʉkʉnʼgela ʉNtwa ʉNgʉlʉve vaako.’” 

13ɄSetano wʉ amalile ʉkʉnʼgela ʉYɨɨsʉ kʉ nzɨla tsyoni itso, akandeka kʉ nsɨkɨ. 
ɄYɨɨsʉ ibeelwa kʉ Nazaleti 

(Mataayo 4:12-17; 13:53-58; Maliko 1:14-15; 6:1-6) 

14-15Pwʉ ʉYɨɨsʉ akavuja ʉkʉ kʉ Galilaya alɨ na maka ga Mepo ʉMbalatse. 
Alɨkʉvamanyiisa avaanu mu masinagogi ga veene, na vaanu vooni ʉwʉ 
vaampʉliike valɨkʉnʼginia. Ikulongwi tsa mwene tsikavaala mu kɨlʉnga kɨlya 
kyoni. 

16Kʉmbele, ʉYɨɨsʉ akasika kʉ Nazaleti, ɨlitsumbe ɨlyʉ aakʉlye. Ɨkɨgono kya 
Sabato akiingila mu lisinagogi ndʉwʉ lwale lwiho lwa mwene. Akɨɨma pa 
vʉsumbe wa kwɨmba ʉVʉvɨge ʉVʉvalatse. 

17Akapeewa ɨkɨtabu kya nyamalago ʉYesaya, akadɨndʉla pa vʉvɨge ʉwiita, 

18“ɄMepo va Ntwa ʉNgʉlʉve alɨ nʉʉne, ʉlwakʉva ʉNgʉlʉve annyalile ʉne 
ndɨvalʉmbɨlɨlage avagatsu ɨLivangɨli. Ansuungʼile kukʉvavʉʉla ʉwʉ valɨ mu 
kɨkʉngwa, ɨkulongwi jya kʉvopolwa kwa veene, naveene avabosu ɨkulongwi 
jya kʉlola ikange. Ansuungʼile kukʉvapoka ʉwʉ vabanyilitsiiwe, 

19na kukʉvalʉmbɨlɨla avaanu ʉkʉta, ʉnsɨkɨ gʉsiike ʉgwʉ ʉNtwa ʉNgʉlʉve 
ikʉvasaja avaanu va mwene.” 

20Wʉ ɨmbile, akadɨnda ɨkɨtabu kɨlya, akankilivulila ʉmbombi va lisinagogi, 
akataama, akatengʉle ʉkʉmanyiisa. Avaanu vooni ʉwʉ vaalemwo mu nyumba 
jɨlya valɨkʉndola. 

21Pwʉ akavavʉʉla akata, “ɄVʉvɨge ʉVʉvalatse ʉvʉ ʉwʉ mupʉliike wʉ 
ndikwɨmba, ɨleelo vʉvombiike.” 

22Vooni vakanʼginia siitso, vakadega amamenyu amanonu ʉgwʉ aatsovile, 
vakata, “Ʉjʉ navɨ mwene ʉmwana va Yusufu?” 

23Pwʉ namwene akavavʉʉla akata, “Ndɨlʉmanyile, mulotsa kwitsova ɨkɨtsovo 
ɨkɨ, ‘Ʉve vɨ nʼganga, ɨponie jyʉve! Imbombo itsʉ tʉpʉliike ʉvombile mu 
litsumbe lya Kapelenaumu, lɨno ʉvombe na baaha apa pa litsumbe lyako jyʉve.’ 
” 

24Akoongeletsa ʉkʉvavʉʉla akata, “Tsa jɨlweli ndikʉvavʉʉla ʉkʉta, nakʉli 
ʉnyamalago ʉvɨ ikwɨdɨkiwa na vaanu va kʉ myave. 

25Isigono sya nyamalago ʉEliya, ɨsula najyatime ɨmyaka gɨdatu nɨ myetsi 
ntanato (6), ɨnzala ɨmbaha siitso jɨkahʉmɨla mu kɨlʉnga kyoni kya Isilahɨli. Tsa 
jɨlweli ndikʉvavʉʉla, ʉnsɨkɨ ʉgwa kwalepwo avadala avaswɨle vongosu mu 
kɨlʉnga ɨkɨ. 

26Napeene, ʉEliya naasuungʼwe kʉ mpamato pagati pa vadala avaswɨle valya 
va mu kɨlʉnga kya Isilahɨli, apeene aasuungʼilwe kʉ nʼdala ʉnswɨle va mu 
kɨlʉnga kya Sidoni mu litsumbe lya Saleputa. 

27Ikange isigono sya nyamalago ʉElisha mu kɨlʉnga kya Isilahɨli, kwalepwo 
avaanu vongosu avanya bʉʉba. Napeene, naalepwo nʉ mpamato ʉvɨ 
aavalatsiiwe, apeene mwene ʉNahamani ʉvaahʉmile mu kɨlʉnga kya Siliya.” 

28Pwʉ avaanu vooni ʉwʉ vaale mu lisinagogi, wʉ vapʉliike amamenyu ago, 
vakaviipa siitso. 

29Baaho vakɨɨma, vakammʉmya ʉYɨɨsʉ mu litsumbe lya veene ɨlyʉ lyale 
pakyanya pa kɨdugala. Vakammɨlɨka pa lʉgenge, vakanogwa ʉkʉnkulugitsa mu 
lʉgenge. 

30Napeene, ʉmwene akagalamuka, akagenda pagatinagati pa veene, akalʉta. 
ɄYɨɨsʉ iswɨma imepo imbiivi kʉ Kapelenaumu 

(Maliko 1:21-28) 

31Kʉmbele, ʉYɨɨsʉ akalʉta kʉ vʉtsenge wa Kapelenaumu, ʉwʉ waale mu 
mpandʉlʉ gwa Galilaya. Ɨkɨgono kya Sabato, akiingila mu lisinagogi, akatengʉla 
ʉkʉmanyiisa avaanu. 

32Avaanu vakadega siitso kʉ manyiiso tsa mwene, ʉlwakʉva tsyale manyiiso 
inya vʉtavʉlɨlwa. 

33Ikange mu lisinagogi ɨlyo, aalemwo ʉmuunu ʉnya mepo imbiivi. Ʉmuunu 
ʉjwa akooveela siitso, 

34akata, “Ʉve Yɨɨsʉ va kʉ Nazaleti, ʉsumbilwe kɨki kwawe? Witsile 
kukʉtwongometsa? Tʉkʉmanyile ʉkʉta ʉve ʉlɨ Mbalatse va Ngʉlʉve!” 

35ɄYɨɨsʉ akatsitanila akata, “Nuunali! Hʉmi mu muunu ʉjʉ!” Pwʉ imepo 
imbiivi tsilya tsikanʼgwisa pagatinagati pa veene, tsikahʉma kɨtsila 
kʉndematsa. 

36Avaanu vooni vakadega siitso, vakɨtsosanza vaveene vakata, “Itsi tsa kʉdega 
siitso! Ʉmuunu ʉjʉ iswɨma imepo imbiivi kʉ maka nʉ vʉtavʉlɨlwa, natsyene 
tsihʉma!” 

37Ikulongwi tsa Yɨɨsʉ tsikavaala mu kɨlʉnga kɨlya kyoni. 
ɄYɨɨsʉ iponia avatamu 

(Mataayo 8:14-17; Maliko 1:29-39) 

38ɄYɨɨsʉ akahʉma mu lisinagogi lɨlya, akalʉta mu nyumba jya Simoni. Wʉ 
asiike, akambona ʉvanyina va nʼdala va Simoni ibiitwe siitso nɨ mʉngʉ, 
vakanʼdoova ʉYɨɨsʉ amponie. 

39Pwʉ akɨɨma pawiipi nʉ ntamu, akajɨtanila ɨmʉngʉ jɨlya, baaho ʉntamu 
akapona, akɨɨma nʉ kʉtengʉla ʉkʉvavombela. 

40Ɨlitsʉva wʉ liseema, avaanu vooni ʉwʉ vaale na vatamu avanya sitamu isi 
niisi, valɨkʉmmɨlɨkɨla ʉYɨɨsʉ avatamu va veene. Ʉmwene alɨkʉvaabaasa vooni, 
alɨkʉvaponia. 

41Ikange alɨkʉswɨma imepo imbiivi. Pwʉ itsyene tsilɨkʉhʉma mu vaanu 
vongosu, kʉnʉ tsikwoveela tsiita, “Ʉve ʉlɨ Mwana va Ngʉlʉve!” Tsilɨkʉtsova 
ewo ʉlwakʉva tsyammanyile ʉkʉta vɨ Kɨlɨsiti. Napeene, ʉYɨɨsʉ alɨkʉtsitanila 
nʉ kʉtsibeetsa tsileke ʉkʉtsova limenyu. 

42Ɨkɨgono ɨkya vɨɨlɨ wʉ kʉkie, ʉYɨɨsʉ akahʉma mu vʉtsenge vʉlya, akalʉta 
apoonu apatsila vaanu. Ɨkɨpʉga ɨkɨvaha kya vaanu kɨkatengʉla ʉkʉndonda, 
kʉmbele vakatsisika ʉpwʉ aale. Wʉ vambwene, vakagela ʉkʉnsiga ʉkʉta aleke 
ʉkʉhega kʉ veene. 

43Ʉmwene akavavʉʉla akata, “Wɨgane wa Ngʉlʉve ʉkʉta ndɨvalʉmbɨlɨlage 
avaanu ɨLivangɨli lya Lʉdeeva lwa Ngʉlʉve mu vʉtsenge ʉvʉ nʉʉvʉ, ʉlwakʉva 
ɨjyo jyʉ mbombo ɨjyʉ ndyasuungʼilwe kuvomba.” 

44Pwʉ ʉYɨɨsʉ akalʉta mu vʉtsenge wongosu wa kʉ Galilaya, alɨkʉlʉmbɨlɨla 
mu masinagogi ga veene. 

Luuka 5 

ɄYɨɨsʉ ikʉvɨɨlanga avakongi avatatsi 
(Mataayo 4:18-22; Maliko 1:16-20) 

1Ɨkɨgono kɨpamato ʉYɨɨsʉ ɨɨmile pa lʉkanzi pa nyanza jya 
Genesaleti, aamanyiisaaga ɨlimenyu lya Ngʉlʉve. Avaanu vongosu 
vakahegelela kʉ mwene kukʉmpʉlɨhɨtsa, pwʉ vakamʼbanyilitsa. 

2ɄYɨɨsʉ akavʉvona ʉwaato vʉvɨlɨ mu lʉkanzi lwa nyanza. Avalovi va somba, 
avenenawo ʉwaato ʉwa navaalemwo, ʉlwakʉva vaale kwisuka ɨmisʉngʉlʉ 
gya veene. 

3ɄYɨɨsʉ akiingila mu waato ʉwʉ waale wa Simoni. Akanʼdoova ʉSimoni ahɨlɨke 
ʉwaato kʉgati padebe mu nyanza. Pwʉ ʉYɨɨsʉ akataama mu waato, 
alɨkʉmanyiisa ɨkɨpʉga kya vaanu. 

4Wʉ amalile ʉkʉmanyiisa, akambʉʉla ʉSimoni akata, “Hɨlɨka ʉwaato kʉgati kʉ 
nyanza. Ʉkwa mukiise ɨmisʉngʉlʉ giinyo, mukalove isomba.” 

5ɄSimoni akamwanda ʉYɨɨsʉ akata, “Gwe Mbaha, tʉvombile ɨmbombo ɨkɨlo 
jyoni, natʉkavili kɨɨnu. Lɨno, ʉlwakʉva ʉve ʉtsovile ɨlɨ, ʉne ndikiise 
ɨmisʉngʉlʉ.” 

6ɄSimoni na vanine vakatsikwisa ɨmisʉngʉlʉ gya veene. Wʉ visiitse, isomba 
nyongosu siitso tsikagwɨla, nagɨ misʉngʉlʉ gɨkatengʉla ʉkʉlegetʉka. 

7Pwʉ vakavɨɨlanga avajyavo ʉwʉ vaale mu waato ʉvʉnge, ʉkʉta viitse 
kukʉvatanga. Vakiitsa, vakadɨtsa isomba mu waato wooni wʉ vʉvɨlɨ. Isomba 
tsyale nyongosu siitso pwʉ naweene ʉwaato vʉkava ʉta vudwiviila. 

8ɄSimoni Petulo wʉ agaweene ago, akasugama kwa Yɨɨsʉ akata, “Gwe Ntwa, 
ndikʉkʉdoova ʉhege paane, ʉlwakʉva ʉne ndɨlɨ ntulanongwa.” 

9ɄSimoni aatsovile ago, ʉlwakʉva ʉmwene na vanine vooni vaadegile siitso pa 
kulongwi jya somba nyongosu itsʉ vaalovile. 

10ɄYakobo nʉ Yohana, avaana va Zebedayo, ʉwʉ vaavombaga ɨmbombo 
paninie nʉ Simoni, naveene vakadega siitso. Pwʉ ʉYɨɨsʉ akambʉʉla ʉSimoni 
akata, “Ʉladwadaga, ʉkʉhʉma lɨno vuveetsaga indovi va vaanu.” 

11Pwʉ vakavʉhɨlɨka ʉwaato wa veene kʉ lʉkanzi lwa nyanza, vakasileka syoni, 
valɨkʉnkonga ʉYɨɨsʉ. 

ɄYɨɨsʉ ikʉmbalatsa ʉmuunu ʉnya bʉʉba 
(Mataayo 8:1-4; Maliko 1:40-45) 



155 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

12Ɨkɨgono kɨpamato ʉYɨɨsʉ akiingila mu vʉtsenge vʉpamato. Ʉmwa aalemwo 
ʉmuunu ʉnya bʉʉba ʉmmana gwoni. Ʉmuunu ʉlya wʉ ambwene ʉYɨɨsʉ, 
akɨgwisa kɨvʉgudamo pa Yɨɨsʉ, akansiima akata, “Gwe Ntwa, ʉngave vunogwa 
ʉkʉmbalatsa, ndidoova ʉmbalatse!” 

13ɄYɨɨsʉ akagolosa ɨkɨvoko kya mwene, akamwibata akata, “Ndinogwa, 
ʉvalatsiwe!” Ʉnsɨkɨ gʉʉgwa ɨbʉʉba jɨkahega mu mmana gwa mwene. 

14Akandagɨla ʉmuunu ʉlya akata, “Lola, ʉlambʉʉlaga ʉmuunu ʉvaveetsaga 
ɨkulongwi ɨjɨ, apeene ʉbɨhe ʉkɨvonie kʉ nteeketsi nʉ kʉhʉmya isyavʉpe sya 
kʉvonia ʉkʉta ʉvalatsiiwe ndʉwʉ ʉlʉlagɨlo lwa Moose lulagɨla. Ɨkɨ kɨveetsage 
kɨmanyilo kʉ vaanu kya kʉpona kwave.” 

15Napeene, ikulongwi tsa Yɨɨsʉ tsikoongelela ʉkʉpʉlɨkɨka imbasu tsyoni. 
Ɨkɨpʉga ɨkɨvaha kya vaanu kɨlɨkʉlʉndamana kukʉmpʉlɨhɨtsa, nʉ kʉponetsiwa 
isitamu sya veene. 

16Napeene, ʉmwene aalʉtaga ʉkwʉ kʉtsila vaanu, kukɨsaja. 
ɄYɨɨsʉ alɨ nawo ʉvʉtavʉlɨlwa wa kʉsyɨkɨla imbiivi tsa vaanu 

(Mataayo 9:1-8; Maliko 2:1-12) 

17Ɨkɨgono ɨkɨnge ʉYɨɨsʉ aamanyiisaaga avaanu. Mu vaanu avo vaalemwo 
aVafalisayo na vamanyisi va ndagɨlo avaahʉmile mu matsumbe gooni ga kʉ 
Galilaya na ga kʉ Yuuda, na mu vʉtsenge wa Yelusalemu. Amaka ga Ntwa 
ʉNgʉlʉve gaale nʉ mwene pa kʉponia avatamu. 

18Pwʉ vakiitsa avaanu vampɨmbile mu kɨtanda ʉmuunu ʉvɨ aasugujwike 
ʉmmana, valɨkʉnogwa ʉkʉmwingitsa mu nyumba pakʉta vambɨɨke ʉpwʉ aale 
ʉYɨɨsʉ. 

19Napeene, vakalemwa ʉkʉmwingitsa ʉntamu ʉlya pa ndyango, pakʉva 
avaanu vaadɨgile siitso. Pwʉ vakatoga kʉ kɨtʉʉvɨlɨ, vakahotola ɨndwelo. Apo 
vakamwisa ʉvasugujwike ʉlya mu liteesu, pagatinagati ʉpwʉ aale ʉYɨɨsʉ. 

20Namwene ʉYɨɨsʉ wʉ aweene valɨ nʉ lwɨdɨko kʉ mwene, akambʉʉla ʉvɨ 
asugujwike ʉmmana, akata, “Lʉkolo, ʉsyɨkɨliiwe imbiivi tsyako.” 

21Pwʉ avamanyisi va ndagɨlo na Vafalisayo valya vakatengʉla ʉkwɨvʉʉtsa 
valɨkʉta, “Oogo, vɨ veeni ʉjʉ ʉvɨ idʉkɨla kwa Ngʉlʉve? Nalʉmanyili ʉkʉta 
ʉNgʉlʉve mwene vɨ isyɨkɨla imbiivi?” 

22ɄYɨɨsʉ akagamanya ago ʉgwʉ vɨɨvʉʉtsaaga. Pwʉ akavavʉʉtsa akata, “Kɨki 
mulɨ na masaago ago mu numbula tsiinyo? 

23Lɨno! Lyebeepe lɨlɨku, ʉkʉmbʉʉla ʉvasugujwike ʉmmana ʉkʉta, ‘Ʉsyɨkɨliiwe 
imbiivi tsyako,’ evo ʉkʉta, ‘Ɨma, ʉgendage’? 

24Ndinogwa mulʉmanye ʉkʉta ʉMwana va Muunu alɨ nʉ lʉlagɨlo pa kɨlʉnga 
ʉlwa kʉsyɨkɨla imbiivi.” Baaho akambʉʉla ʉvɨ asugujwike ʉmmana akata, 
“Ndikʉkʉvʉʉla wɨɨme, toola ɨliteesu lyako, ʉvujage kʉ nyumba!” 

25Baaho akɨɨma pamiiho ga veene, akapɨmba ɨliteesu lya mwene, akahega 
alɨkʉvuja kʉ myave kʉnʉ ikʉnʼginia ʉNgʉlʉve. 

26Pwʉ vooni valɨkʉdega nʉ kʉnʼginia ʉNgʉlʉve, vakava nʉ lʉdwado, vakata, 
“Ɨleelo tʉtsiweene itsa kʉdega.” 

ɄYɨɨsʉ ikʉmwɨlanga ʉLawi 
(Mataayo 9:9-13; Maliko 2:13-17) 

27Kʉmbele, ʉYɨɨsʉ akahʉma mu nyumba jɨlya, akambona ʉnsangʉtsi va songo 
mpamato, ʉvɨ aatambʉlwagwa Lawi, ataamile apoonu ʉpwʉ aasonzaaga 
ɨsongo. ɄYɨɨsʉ akambʉʉla akata, “Tʉvʉʉke ʉngʼongage.” 

28Palya ʉLawi akasileka syoni, akahega, alɨkʉnkonga ʉYɨɨsʉ. 

29Kʉmbele, ʉLawi akannotsehetsa ʉYɨɨsʉ ɨkyakʉlya kya lʉhekelo mu nyumba 
jya mwene. Ikange kyalepwo ɨkɨpʉga ɨkɨvaha kya vasangʉtsi va songo na vaanu 
avange avaataamile valɨkʉlya paninie nave. 

30Pwʉ aVafalisayo na vamanyisi va ndagɨlo ʉwʉ naveene vaale Vafalisayo, 
vakatengʉla ʉkwɨlwenga kʉ vakongi va Yɨɨsʉ valɨkʉta, “Kɨki mwilya nʉ 
kʉnywa paninie na vasangʉtsi va songo na vatulanongwa?” 

31ɄYɨɨsʉ akavaanda akata, “Avatava vatamu navilonda ʉnʼganga, veene 
avatamu wʉ veene vilonda ʉnʼganga. 

32Nanditsili kukʉvɨɨlanga avikɨvona vagolosu, ndɨviitsye avatulanongwa, 
pakʉta vapelage imbiivi tsa veene.” 

Ɨkulongwi jya kwɨdɨnda ʉkʉlya 
(Mataayo 9:14-17; Maliko 2:18-22) 

33Avaanu valya vakata kwa Yɨɨsʉ, “Avakongi va Yohana na vakongi va 
Vafalisayo, kakongosu, valɨ nalwo ʉlwiho lwa kwɨdɨnda ʉkʉlya, pa vʉsumbe wa 
kwɨvɨɨka mu nyɨsajo. Kɨki avakongi vaako viilya nʉ kʉnywa isigono syoni!” 

34ɄYɨɨsʉ akavaanda akata, “Avaanu ʉwʉ vɨlangilwe viitse kʉ vʉtegʉlanie, wʉ 
valɨ paninie nʉ ntegʉlanʼdala, namukagele ʉkʉvasiga ʉkʉlya. 

35Lola, gʉliitsa ʉnsɨkɨ ʉgwʉ ʉntegʉlanʼdala alahetsiwa pagati pa veene, apo 
pwʉ valɨdɨndaga ʉkʉlya.” 

36Akavavʉʉla ɨkɨtsovo akata, “Nakʉli ʉmuunu ʉvɨ igɨda ɨkɨlaka mu nsabwa 
ʉmpya, pa vʉsumbe wa kʉhonela mu nsabwa ʉndaala. Angave ivomba ɨlyo, 
jiiva aagɨdile ʉnsabwa ʉmpya, ikange ɨkɨlaka ɨkyo nakɨkahwanane nʉ nsabwa 
ʉndaala. 

37Ikange, nakʉli ʉmuunu ʉvɨ iduudila ɨdivai ɨɨmya mu sipako isya ngwembe 
isilaala. Ɨngave iduudila, ɨdivai ɨjyo ɨɨmya jibatsʉla isipako isyo, pwʉ ɨdivai 
jiduudika nasyene isipako sya ngwembe sinangɨka. 

38Panogye ʉmuunu aduudilage ɨdivai ɨɨmya mu sipako sya ngwembe isipya. 

39Ikange nakʉli ʉmuunu ʉvɨ inogwa ʉkʉnywa ɨdivai ɨɨmya, wʉ anyue ɨndaala, 
manya iita, ‘Ɨdivai ɨndaala jyʉ jɨlʉtɨɨlye ʉvʉnonu.’ ” 

Luuka 6 

Ɨkulongwi jya Sabato 
(Mataayo 12:1-8; Maliko 2:23-28) 

1Ɨkɨgono kɨpamato kya Sabato, ʉYɨɨsʉ na vakongi va mwene vaalʉtɨngʼaniaga 
mu silɨmɨla sya ngano. Wʉ vilʉtɨngʼania, avakongi va mwene valɨkʉdeenya 
isootso tsa ngano, valɨkʉsegeja nʉ kʉlya. 

2Pwʉ aVafalisayo vaninie vakambʉʉtsa ʉYɨɨsʉ vakata, “Kɨki muvomba ɨlyʉ 
mwiko ʉkʉvomba mu kɨgono kya Sabato?” 

3ɄYɨɨsʉ akavaanda akata, “Namwɨmbili mu Vʉvɨge ʉVʉvalatse ʉmwʉ 
aavombye ʉDavʉdi, ʉpwʉ aavavilwe ɨnzala ʉmwene paninie na vanine? 

4Ʉmwene iingye mu nyumba jya Ngʉlʉve, akalya ɨmikate ɨgyagavilwe gya 
mbombo jya Ngʉlʉve, akavapa na vanine. Ɨmikate ɨgyo vaatavʉliilwe ʉkʉlya 
avateeketsi veene.” 

5ɄYɨɨsʉ akavavʉʉla ikange akata, “ɄMwana va Muunu, vɨ Mbaha nakʉ kʉ 
Sabato.” 

ɄYɨɨsʉ iponia ʉmuunu ɨkɨgono kya Sabato 
(Mataayo 12:9-14; Maliko 3:1-6) 

6Ɨkɨgono ɨkɨnge kya Sabato, ʉYɨɨsʉ akiingila mu lisinagogi, akatengʉla 
ʉkʉmanyiisa avaanu. Kange mu nʼgati mulya, aalemwo ʉmuunu mpamato ʉvɨ 
ɨkɨvoko kya mwene kya kʉndyo kyasugujwike. 

7AVafalisayo na vamanyisi va ndagɨlo, vakava vikʉntendeela ʉYɨɨsʉ, pakʉta 
valole ndikʉmponia ʉmuunu ʉlya pa kɨgono kya Sabato. Vaavombaga ɨlyo, 
ʉlwakʉva vaalondaga ɨnzɨla ɨjya kʉmmɨlɨka pa vʉhɨgi. 

8Pwʉ ʉYɨɨsʉ akagamanya amasaago ga veene. Akambʉʉla ʉmuunu ʉvɨ 
aasugujwike ɨkɨvoko akata, “Ɨma, ʉlʉte ʉkɨɨme pagatinagati.” Pwʉ ʉmuunu 
ʉlya akɨɨma, akalʉta akatsiiva pagatinagati pa veene. 

9Pwʉ ʉYɨɨsʉ akatsova navo akata, “Ndeeti tʉtavʉliilwe nʉ lʉlagɨlo lwa Ngʉlʉve 
lwa pa litsʉva lya Sabato ʉkʉvomba inonu evo ʉkʉvomba imbiivi? Ʉkʉpoka 
ʉwʉʉmi evo ʉkwongometsa?” 

10ɄYɨɨsʉ akavalola vooni, pwʉ akambʉʉla ʉmuunu ʉlya akata, “Golosa ɨkɨvoko 
kyako.” Akagolosa, ɨkɨvoko kya mwene kɨkapona. 

11AVafalisayo valya vakaviipa siitso. Vakatengʉla ʉkʉtsovana vambombe nyiki 
ʉYɨɨsʉ. 

ɄYɨɨsʉ ihala avapositili kɨtsigo na vavɨlɨ 
(Mataayo 10:1-4; Maliko 3:13-19) 

12Ɨkɨgono kɨpamato, ʉYɨɨsʉ akatoga kʉ kɨdugala kukɨsaja. Ʉkwa, ɨkɨlo jyoni 
akagona ikɨsaja kwa Ngʉlʉve. 

13Pavʉsiku, akavɨɨlanga avakongi va mwene. Mu vakongi avo akavahala kɨtsigo 
na vavɨlɨ (12), akavapa ɨlitaawa vapositili. 

14Avapositili avo wʉ ava: ʉSimoni (ʉvɨ ʉYɨɨsʉ aampye ɨlitaawa ɨlɨ Petulo) nʉ 
Andeleya ʉlʉkololwe va Simoni, ʉYakobo, ʉYohana, ʉFilipo, ʉBatulumayo, 

15ʉMataayo, ʉTomasi, ʉYakobo ʉmwana va Alufayo, ʉSimoni Nʼzelote, 

16ʉYuuda ʉmwana va Yakobo, nʉ Yuuda Isikalioti, ʉvɨ kʉmbele iitsile 
akammendama ʉYɨɨsʉ. 

ɄYɨɨsʉ iponia avatamu vongosu 
(Mataayo 4:23-25) 

17ɄYɨɨsʉ akiika ʉkʉhʉma kʉ kɨdugala, paninie na vakongi va mwene. Wʉ asiike 
apoonu pa lʉbindi, akɨɨma. Apoonu pa lʉbindi palya paale nɨ kɨpʉga ɨkɨvaha 
kya vakongi va mwene, paninie nɨ kɨpʉga ɨkɨvaha kya vaanu. Avaanu avo 
vaahʉmile imbasu tsa kʉ Yuuda na kʉ Yelusalemu, ni mbasu tsa vʉtsenge wa 
Tilo nʉ wa Sidoni ʉvʉlɨ kʉ lʉkanzimbale lwa nyanza. 

18Avaanu valya vaalʉtile palya kukʉmpʉlɨhɨtsa ʉYɨɨsʉ, nʉ kʉlonda avaponie 
isitamu sya veene. Naveene ʉwʉ vaagatatsiwaagwa ni mepo imbiivi, 
alɨkʉvaponia. 

19Avaanu vooni vaanogwagwa ʉkʉmwabaasa ʉYɨɨsʉ, ʉlwakʉva amaka 
ʉkʉhʉma mu mwene galɨkʉvaponia vooni avaamwabaasaaga. 

Imanyiiso itsa lʉsajo nʉ lʉkooto 
(Mataayo 5:1-12) 

20ɄYɨɨsʉ akavalola avakongi va mwene, akavavʉʉla akata, “Mulɨ vagatalʉsu 
ʉnyie, nyɨ vagatsu, manya ʉLʉdeeva lwa Ngʉlʉve lwinyo. 

21Mulɨ vagatalʉsu ʉnyie, nyɨ mulɨ nɨ nzala lɨno, manya muliiguswa. Mulɨ 
vagatalʉsu ʉnyie, nyɨ mwilɨla lɨno, manya mulahekaga. 

22-23“Mulɨ vagatalʉsu ʉnyie ɨngave vikʉvasʉʉla, vikʉvahʉmya mu vʉpamato 
wa veene, vikʉvadʉka nʉ kʉvatsova ʉkʉta mulɨ vatulanongwa ʉpwʉ 
mukʉnnyɨdɨka ʉne, ndɨ Mwana va Muunu. Vʉvʉle vʉle naveene avanyienya va 
veene, vaavapelelaga ʉvʉkʉvɨlwa avanyamalago. Pwʉ ago galaava givombeka, 
muhovokage nʉ kʉnema, ʉlwakʉva muvɨɨkɨliilwe ʉlʉhombo ʉlʉlʉti kʉkyanya. 

24Pwʉ muswe vʉvʉle nyɨ mulɨ vamosu lɨno, ʉlwakʉva ʉlʉtseeso lwinyo 
mumalile ʉkʉkava. 

25Muswe vʉvʉle ʉnyie, nyɨ mwigwite lɨno, ʉlwakʉva mulaava nɨ nzala. Muswe 
vʉvʉle ʉnyie, nyɨ mwiheka lɨno, ʉlwakʉva mulalɨla nʉ kwɨlʉmbʉsa. 

26Muswe vʉvʉle ʉnyie, avaanu vooni ʉpwʉ vikʉvaginia, ʉlwakʉva, ɨlyo lyʉ 
lyene avanyienya va veene, vaavaginiaga avanyamalago va vʉnuasi. 

Imanyiiso itsa kʉvagana avalʉgʉ 
(Mataayo 5:38-48; 7:12a) 

27“Lɨno, ndikʉvavʉʉla ʉnyie nyɨ mukʉmmʉlɨhɨtsa ndiita, muvaganage avalʉgʉ 
viinyo, muvavombelage inonu avikʉvasʉʉla ʉnyie, 

28ʉwʉ vikʉvakootola, muvasajage, nʉ wʉ vikʉvavombela ʉgwʉ naganogiili, 
muvadoovelage inonu. 

29Ɨngave ʉmuunu akʉtovile ʉlʉtseetse lʉpamato, indeke akʉtove nalʉ 
lʉtseetse ʉlʉnge. Ikange ʉmuunu angapoke ɨlikoti lyako, indeke atoole najɨ 
kanzo. 

30Ɨngave ʉmuunu ikʉkʉdoova ɨkɨɨnu, impe. Ikange ʉmuunu angapoke isiinu 
syako, wɨlekelwe ʉkʉta akʉkilivulile. 

31Muvavombelage avaanu avange ndʉwʉ najyʉnyie munogwa ʉkʉvombelwa. 

32“Mungavagane valya veene ʉwʉ vikʉvagana ʉnyie, pwʉ veeni avasaane 
ʉnyie? Lola, naveene avatulanongwa, vikʉvagana valya veene ʉwʉ vavaganile 
aveene! 

33Ikange, mungave mukʉvavombela inonu valya veene ʉwʉ vikʉvavombela 
ʉnyie inonu, pwʉ veeni avasaane ʉnyie? Lola, naveene avatulanongwa 
vivomba vʉvʉle vʉle! 

34Mungavape valya veene ʉwʉ muhʉʉvɨla ʉkʉta jʉvikʉvakilivulila, pwʉ veeni 
avasaane ʉnyie? Lola, naveene avatulanongwa vivomba vʉvʉle vʉle! 

35“Apeene ʉnyie, muvaganage avalʉgʉ viinyo nʉ kʉvavombela inonu. Ikange 
muvapeetsage avikopa, kɨtsila kʉhʉʉvɨla ʉkʉta jʉvikʉvakilivulila isyʉ 
muvapye. Mungavombe itso, ʉNgʉlʉve alavapa ʉlʉhombo ʉlʉlʉti. Ikange 
mulaava vaana va Ngʉlʉve ʉNdʉti va syoni ʉlwakʉva ʉmwene mwipa na kʉ 
valya ʉwʉ navisaana na vatulanongwa. 

36Pwʉ muveetsage vanya kɨsa, ndʉwʉ ʉDadajiinyo nya kɨsa. 
Ʉkʉhɨga avange 

(Mataayo 7:1-5) 

37“Kwʉ baako ʉkʉvahɨga avange, pwʉ najyʉnyie namulaahɨgwe. Kwʉ baako 
ʉkʉvatsova sivi avange, apo najyʉnyie namukatsowaagwe sivi. Muvasyɨkɨlage 
avajiinyo, pwʉ najyʉnyie musyɨkɨliwaagwa. 

38Muveetsage viipa, apo najyʉnyie pwʉ muvombelwagwa kʉ wiipa mu kɨgelelo 
ɨkyʉ kɨkingʼinilwe, ikange kɨheleliike nʉ kʉlesʉka, ʉlwakʉva ɨkɨgelelo ɨkyʉ 
mukʉvagelela avange, kyʉ kyene najyʉnyie mugelelwagwa.” 

39ɄYɨɨsʉ akatsova mu kɨhwananitso akata, “Oogo, jikwɨdɨngʼana ʉmʼbosu 
ʉkʉndongotsa ʉmʼbosunnine? Ɨngavombeke ewo, vooni navakagwe mu liguli? 

40Ʉvimanyila, nakaweese ʉkʉva nʉ vʉmanyi ʉkʉlʉtɨɨlɨla ʉmmanyisi va 
mwene. Apeene, wʉ amalile ʉkʉmanyiisiwa gooni, pwʉ iiva ndʉ mmanyisi va 
mwene. 

41“Kɨki vutsingahɨtsa akabandʉkɨlo ka libɨkɨ akalɨ mu liiho lya nnino, wileka 
ʉkʉlola ʉlʉvale lwa libɨkɨ ʉlʉlɨ mu liiho lyako? 

42Ikange wigela ndeeti ʉkʉmbʉʉla ʉnnino ʉkʉta, ‘Gwe lʉkololwango, leka 
ndɨkʉhetse akabandʉkɨlo ʉkwʉ kalɨ mu liiho lyako,’ wʉ ʉve jyʉve nawilola 
ʉlʉvale lwa libɨkɨ ʉlʉlɨ mu liiho lyako? Vɨ nnuasi ʉve! Hetsa taasi ʉlʉvale ʉlʉlɨ 
mu liiho lyako. Apo pwʉ vuweesa ʉkʉlola vʉnonu nʉ kʉhetsa akabandʉkɨlo 
ʉkwʉ kalɨ mu liiho lya nnino. 

Ʉmʼbɨkɨ gumanyikika ʉkʉkongana ni seke tsa gwene 
(Mataayo 7:16-20; 12:33-35) 

43“Ʉmʼbɨkɨ ʉnnonu guhʉʉpa iseke inonu, ikange ʉmʼbɨkɨ ʉmbiivi guhʉʉpa 
iseke imbiivi. 

44Avaanu vikʉgʉmanya ʉmʼbɨkɨ kʉ nzɨla jya seke tsa gwene, ʉlwakʉva avaanu 
navitʉngʉla iseke tsa mikʉjʉ evo itsa mizabibu mu mabɨkɨ ga mitwinyo. 

45Wʉ jɨlɨwo, najyʉ muunu ʉnnonu ihʉmya inonu, ʉkʉhʉma mu numbula jya 
mwene ɨnonu. Namwene ʉmuunu ʉmbejangi ihʉmya imbiivi, ʉkʉhʉma mu 
numbula jya mwene ɨmbiivi, ʉlwakʉva, ʉgwʉ ʉmuunu itsova, gwʉ gadɨgile mu 
numbula jya mwene. 

Ʉntsenganyumba ʉnya lʉhala nʉ ntsenganyumba ʉmpelwa 
(Mataayo 7:24-27) 

46“Mukʉnnyɨlanga, ‘Ntwa, Ntwa,’ pwʉ kɨki namuvomba ʉgwʉ ndikʉvavʉʉla? 

47Ʉmuunu ʉvaveetsaga ʉvɨ ikwitsa kwane, nʉ kʉpʉlɨka amamenyu gango nʉ 
kʉgavombela, ndikʉvavʉʉla mu kɨhwananitso ʉmwaveelye. 

48Ʉjwa alɨ ndʉ muunu ʉvɨ aatsengile ɨnyumba. Pa vʉtengʉlɨlo aajavile ʉlwʉtʉ 
ʉkʉsika paasi siitso pa lʉnalaawe. Pwʉ akatsenga ʉwaalo wa nyumba jya 
mwene mu lʉnalaawe lʉlya. “Wʉ jɨtimile ɨsula nyongosu, ʉlʉgasi lʉkadɨga 
siitso, pwʉ amagasi gakapombooloka. Amagasi ago gakalʉta kʉ maka kʉ 
nyumba, napeene ɨnyumba jɨlya najyahusaane pange padebe, ʉlwakʉva 
ʉwaalo wa jyene waale vʉkangasu. 

49Lɨno, ʉmuunu ʉvɨ ipʉlɨka amamenyu gango, pwʉ nikonga, iiva ndʉ muunu 
ʉvɨ aatsengile ɨnyumba jya mwene pa ndivila kɨtsila kʉjava ʉlwʉtʉ. Amagasi 

mu lʉgasi wʉ gapomboolwike nʉ kʉlʉta kʉ maka kʉ nyumba, baaho ɨnyumba 
jɨkagwa nʉ kʉmamuka jyoni.” 

Luuka 7 

ɄYɨɨsʉ ikʉmponia ʉmbombi va mbaha va vasikali 
(Mataayo 8:5-13) 

1ɄYɨɨsʉ wʉ amalile ʉkʉvamanyiisa avaanu, akalʉta kʉ vʉtsenge wa kʉ 
Kapelenaumu. 

2Kʉ vʉtsenge vʉlya, aalekwo ʉmbaha va vasikali va Kɨlooma. Ʉmbaha ʉjwa 
aale nʉ mbanda ʉvɨ aanʼganile siitso. Lɨno ʉmbanda ʉlya aale ntamu siitso, 
gʉkava gupʉʉga. 

3Ʉmbaha ʉjwa akapʉlɨka ikulongwi tsa Yɨɨsʉ, akavasuungʼa vaninie mu 
vanzagɨla va Vayahudi ʉkʉta, valʉte vakanʼdoove ʉYɨɨsʉ, iitse amponie 
ʉmbanda va mwene. 

4Avanzagɨla va Vayahudi valya wʉ vasiike kwa Yɨɨsʉ, vakansiima siitso vakata, 
“Ʉmuunu ʉjʉ anogye ʉmbombele ɨlyʉ ikʉkʉdoova, 

5pakʉva akɨganile ɨkɨvʉmbʉkʉ kiitu. Ikange ʉjʉ, vɨ mwene ʉvatʉtsengye 
ɨlisinagogi liitu.” 

6Pwʉ ʉYɨɨsʉ akahega na vanzagɨla va Vayahudi valya ʉkʉbɨha kʉ nyumba jya 
mbaha ʉlya. Wʉ vahegelye pa nyumba jɨlya, ʉmbaha ʉlya akavasuungʼa 
avamanyaani va mwene valʉte kwa Yɨɨsʉ vakambʉʉle vate, “Gwe Ntwa! Ʉne 
nandɨnogiili ʉkʉta ʉve wiingile mu nyumba jyane. 

7Ɨkɨ kyʉ kɨɨnu ndɨkaweene ndɨleke ʉne ʉkwitsa kukwagana nʉʉve. Lɨno 
ndikʉkʉdoova, ʉtsove ɨlimenyu lyene, ʉmbanda vango, jiipona, 

8manya najyʉne ndipʉlɨka ʉlʉlagɨlo lwa vavaha vango, ikange najyʉne ndɨlɨ na 
vasikali avipʉlɨka ʉlʉlagɨlo lwane. Ndɨngambʉʉle mpamato ndɨte, ‘Lʉtaga,’ 
ilʉta. Ʉjyʉnge ndɨngate, ‘Itsaga,’ ikwitsa. Najyʉ mbanda vango ndɨngambʉʉle 
ndɨte, ‘Vomba ndee,’ ivomba.” 

9ɄYɨɨsʉ wʉ apʉliike amamenyu ago, akadega siitso. Pwʉ akakɨgalamukila 
ɨkɨpʉga kya vaanu ɨkyʉ kyankongaga, akata, “Ndikʉvavʉʉla ʉkʉta, namu mu 
Vaisilahɨli vooni, nandɨmbweni ʉmuunu ʉnya lwɨdɨko lʉvaha ndʉʉlʉ!” 

10Avaanu ʉwʉ vaasuungʼilwe, wʉ vakiliwiike kʉ nyumba jya mbaha ʉlya, 
vakavona ʉmbanda aponile. 

ɄYɨɨsʉ itsʉʉsa ʉmwana va nʼdala ʉnswɨle 

11Ʉnsɨkɨ ʉnʼdebe ʉgwakongile, ʉYɨɨsʉ na vakongi va mwene, paninie nɨ kɨpʉga 
ɨkɨvaha kya vaanu vakalʉta kʉ vʉtsenge wa kʉ Naini. 

12Wʉ alɨ pawiipi nʉ ndyango gwa vʉtsenge vʉlya, akaaganila na vaanu vihʉma 
mu vʉtsenge, vapɨmbile ʉnsimba gwa mwana ʉnʼdɨɨmi, mu lijeneza. Ʉmwana 
ʉjwa, aale lʉdɨɨga kwa vanyina ʉvɨ aale inswɨle. Avaanu vongosu ʉkʉhʉma mu 
vʉtsenge vʉlya vaale paninie nʉ nʼdala ʉlya. 

13ɄYɨɨsʉ wʉ ambwene ʉnswɨle ʉlya, akankolela ɨkɨsa. Akambʉʉla akata, 
“Wɨlekelwe ʉkʉlɨla.” 

14Pwʉ akahegelela pa lijeneza, akaliibata, avaanu ʉwʉ vaapɨmbile, vakɨɨma. 
ɄYɨɨsʉ akatsova akata, “Gwe nʼdɨɨmi ʉve! Ndikʉkʉvʉʉla, sisimuka!” 

15Akasɨkɨ kaako ʉvaasue ʉlya akasisimuka, akataama, akatengʉla ʉkʉtsova. 
Pwʉ ʉYɨɨsʉ akampa ʉvanyina, ʉmwana ʉjwa. 

16Avaanu vooni vakadwada vakatengʉla ʉkʉnʼginia ʉNgʉlʉve valɨkʉta, 
“Ʉnyamalago ʉmbaha, itsile kwawe! ɄNgʉlʉve itsile kukʉvatanga avaanu va 
mwene!” 

17Ɨkulongwi jya kɨdego ɨkɨ ɨkyʉ aavombile ʉYɨɨsʉ, jɨkavaala imbasu tsyoni itsa 
kɨlʉnga kya Yuuda na mu silʉnga isya pawiipi. 

ɄYohana ʉMwotsi isuungʼa ɨkulongwi kwa Yɨɨsʉ 
(Mataayo 11:2-19) 

18Avakongi va Yohana vakampangɨla ʉYohana gooni ʉgwʉ aavombaga ʉYɨɨsʉ. 
Pwʉ ʉYohana akavɨɨlanga vavɨlɨ mu vakongi va mwene, 

19akavasuungʼa kʉ Ntwa ʉYɨɨsʉ vakambʉʉtse vate, “Ʉve nda veeve Kɨlɨsiti ʉvɨ 
avanyamalago vaatsovile ʉkʉta aliitsa evo tʉmpʉlɨkɨlage ʉjyʉnge?” 

20Avakongi valya wʉ vasiike kwa Yɨɨsʉ vakata, “ɄYohana ʉMwotsi atʉsuungʼile 
kwave tʉkʉvʉʉtse ʉkʉta, ‘Ʉve nda veeve Kɨlɨsiti ʉvɨ avanyamalago vaatsovile 
ʉkʉta aliitsa, evo tʉmpʉlɨkɨlage ʉjyʉnge?’ ” 

21Ʉnsɨkɨ gʉʉgwa ʉgwa, ʉYɨɨsʉ akaponia avatamu vongosu isitamu sya veene. 
Akaponia nʉ wʉ vaale ni mepo imbiivi. Ikange avabosu vongosu akavapa 
amaka ga kʉlola. 

22Pwʉ akavaanda avakongi va Yohana valya akata, “Bɨhagi mukambʉʉle 
ʉYohana gooni ʉgwʉ mugaweene nʉ kʉpʉlɨka, manya avabosu vilola, avalema 
vigenda, avanya bʉʉba vivalatsiwa, avatsivatsi vipʉlɨka, avaswe vitsʉʉka. 
Ikange, avagatsu vilʉmbɨlɨlwa ɨLivangɨli. 

23Inʼgatalʉsu ʉmuunu ʉvaveetsaga ʉvɨ nikɨpɨnza nʉʉne!” 

24Avakongi va Yohana wʉ vahegile, ʉYɨɨsʉ akatengʉla ʉkʉkɨvʉʉla ɨkɨpʉga kya 
vaanu ikulongwi tsa Yohana ʉMwotsi akata, “Ʉpwʉ mukalʉtiige kʉ lʉkɨnga, 
mukahʉʉvɨliige ʉkʉtsikʉmbona ʉmuunu ʉvɨ alɨ ndeeti? Mukahʉʉvɨliige 
ʉkʉmbona ʉmuunu ʉvɨ avyʉta ligʉgʉ ɨlyʉ lidepanika wʉ lipuulwa nɨ mepo? 
Ndawʉ jɨlɨwo! 

25Lɨno mukalʉtiige kwilola ʉmuunu ʉvɨ alɨ ndeeti? Ʉmuunu ʉvɨ aswalile 
ɨmisabwa gya lʉtogo? Baako, avaanu aviswala ɨmisabwa gya lʉtogo, ikange valɨ 
ni siinu syoni isinonu, vitaama mu nyumba imbaha itsa kɨkʉlʉdeeva, navitaama 
kʉ lʉkɨnga! Ndawʉ jɨlɨwo? 

26Lɨno, pwʉ mukalʉtiige kwilola ʉmuunu ʉvɨ alɨ ndeeti? Mukahʉʉvɨliige 
ʉkʉmbona ʉnyamalago? Mukagolwise! Ndikʉvavʉʉla ʉkʉta ʉYohana 
nanyamalago vʉvʉle, apeene ʉjwa vɨ mbaha ʉkʉlʉtɨɨlɨla pa nyamalago. 

27Ʉjwa vɨ mwene ʉvɨ ʉVʉvɨge ʉVʉvalatse waavɨgilwe ndee ʉkʉkongana nʉ 
mwene, ‘Lola, ndikʉnsuungʼa ʉmbombi vango alongole paave, ʉjwa vɨ mwene 
inotsaaga ɨnzɨla jyave.’” 

28ɄYɨɨsʉ akatsova ikange akata, “Ndikʉvavʉʉla ʉkʉta, kʉ vaanu vooni, nakʉli 
ʉvɨ ʉmwene imbaha ʉkʉlʉtɨɨlɨla kwa Yohana ʉMwotsi. Napeene ʉmuunu 
ʉvibedwa, mu Lʉdeeva lwa Ngʉlʉve, vɨ mbaha ʉkʉlʉtɨɨlɨla kwa Yohana.” 

29(Pwʉ avaanu vooni paninie na vasangʉtsi va songo, ʉwʉ vaapʉliike 
amamenyu ga Yɨɨsʉ ʉkʉkongana nʉ Yohana, vakɨɨdɨka ʉkʉta imbombo tsa 
Ngʉlʉve ngolosu, manya avaanu avo wʉ vootsiiwe nʉ Yohana. 

30Napeene, aVafalisayo na vamanyisi va ndagɨlo, navootsiwe nʉ Yohana 
ʉlwakʉva vaabeelile ʉgwʉ ʉNgʉlʉve aanogilwe kʉ veene.) 

31ɄYɨɨsʉ akatsova ikange akata, “Ndɨvahwananie nɨ kɨki avaanu va kɨvʉmbʉkʉ 
ɨkɨ? Vihwanana nɨ kɨki? 

32Vahwaniine na vaana ʉwʉ vikina pa kɨvanza, pwʉ vikʉvavʉʉla avajyavo 
viita, ‘Lola, twavatovye isiwɨɨwɨ sya lʉhekelo, namwaneme! Twavɨmbye 
ʉlwɨmbo lwa lʉsʉsʉvalo, pange mulɨle!’ 

33“Ewo wʉ mulɨwo najyʉnyie! ɄYohana ʉMwotsi ʉpwʉ iitsile, naalitsage 
ɨmikate pange kʉnywa ɨdivai, mukata, ‘Alɨ nɨ mepo ɨmbiivi.’ 

34Napeene, ʉne ndɨ Mwana va Muunu nditsile, ndiilya nʉ kʉnywa ndʉwʉ 
vivomba avange, mwita, ‘Lola! Ʉjʉ nya mwojo ikange nʼgaatsi! Ikange 
immanyaani va vasangʉtsi va songo, na vatulanongwa!’ 

35Ʉweene ʉvʉmanyi vuvoneka mu mbombo tsa vaanu va mwene.” 
ɄYɨɨsʉ ikʉnsyɨkɨla ʉntulanongwa 

36Ɨkɨgono kɨpamato ʉFalisayo ʉvɨ aatambʉlwagwa Simoni, aamwɨlangile 
ʉYɨɨsʉ ʉkʉta abɨhe kwilya kʉ mwene. Pwʉ ʉYɨɨsʉ akalʉta kʉ nyumba jya 
Falisayo ʉjwa, akataama pakʉta alye ɨkyakʉlya. 

37Mu vʉtsenge vʉlya, aalemwo ʉnʼdala mpamato, ʉvɨ aamanyikiike ʉkʉta 
ntulanongwa. Ʉnʼdala ʉjwa, wʉ apʉliike ʉkʉta ʉYɨɨsʉ alɨ pa kʉlya mu nyumba 
jya Falisayo, akalʉta nɨ kɨtsupa kya mafuta ga kwɨbaka amanonu aga ndalama 

nyongosu. Ɨkɨtsupa ʉmwʉ gaale amafuta ago kyanotsiiwe ʉkʉhʉma ɨliganga 
lya alabasita. 

38Wʉ asiike, akɨɨma kʉnsana gwa Yɨɨsʉ, pawiipi ni silʉnde sya mwene. 
Akatengʉla ʉkʉlɨla, nʉ lwihotsi lwa mwene lʉkava ludonyolela mu silʉnde sya 
Yɨɨsʉ. Pwʉ alɨkʉpulusa isilʉnde sya Yɨɨsʉ ni nzwɨlɨ tsa mwene, kʉnʉ itsiba 
isilʉnde nʉ kʉbaka amafuta. 

39ɄFalisayo ʉlya, wʉ alɨweene ɨlyo, akasaaga mu numbula jya mwene akata, 
“Ʉmuunu ʉjʉ akaale ave nyamalago lweli, ndalɨno alʉmanyile ʉkʉta, ʉnʼdala 
ʉvɨ ikʉmwabaasa muunu ʉvalɨ ndeeti. Akaale ikʉlʉmanya ʉkʉta muunu 
ntulanongwa.” 

40Pwʉ ʉYɨɨsʉ akatsova akata, “Simoni, ndɨlɨ nɨ limenyu, ndinogwa ndɨkʉvʉʉle.” 
Namwene akata, “Ndipʉlɨhɨtsa iMmanyisi, imbʉʉle.” Pwʉ ʉYɨɨsʉ akata, 

41“Vaalekwo avaanu vavɨlɨ, ʉwʉ vaatsigilwagwa indalama nʉ muunu mpamato. 
Ʉjyʉnge aakopile idinali ɨmileevʉlʉ gɨhaano (500), ʉjyʉnge aakopile idinali 
isitsigo sihaano (50). 

42Avaanu ava wʉ valemilwe ʉkʉhomba, ʉvɨ aavakopye akavasyɨkɨla. Lɨno! 
Mwavo ʉwʉ vaatsigilwagwa, vɨ alɨku jiikʉnʼgana siitso ʉmuunu ʉlya?” 

43ɄSimoni akamwanda akata, “Ʉne ndisaaga ʉvɨ aansyɨkye nyongosu.” ɄYɨɨsʉ 
akata, “Ʉlamwe vʉnonu.” 

44Baaho, ʉYɨɨsʉ akandola ʉnʼdala ʉlya, akambʉʉla ʉSimoni akata, “Ʉmbwene 
ʉnʼdala ʉjʉ? Ʉnsɨkɨ wʉ ndikwingila mwave ʉmʉ, nʉmiili amagasi ga kʉpugusa 
isilʉnde syane. Lɨno, ʉjʉ ammugwise isilʉnde nʉ lwihotsi lwa mwene, nʉ 
kʉpulusa ni nzwɨlɨ tsa mwene. 

45Ʉnsɨkɨ wʉ vukʉnsaamusa, nʉkansaamuse pa kɨpambaga. Lɨno ʉjʉ, ʉkʉhʉma 
ndikwingila ʉmʉ, nagatiili ʉkʉtsiba isilʉnde syango. 

46Ikange, nʉkambake kʉ ntwe amafuta ga kwɨbaka, ʉmwene ʉjʉ asibakile 
isilʉnde syango amafuta ga kwɨbaka amanonu ga ndalama nyongosu. 

47Lɨno ndikʉkʉvʉʉla, ʉlʉgano lwa nʼdala ʉjʉ lʉvaha, ʉlwakʉva asyɨkɨliiwe 
imbiivi tsa mwene nyongosu. Ʉmuunu ʉvɨ asyɨkɨliiwe ʉvʉtulanongwa vʉdebe, 
ʉjwa iganaga padebe.” 

48Pwʉ ʉYɨɨsʉ akambʉʉla ʉnʼdala ʉlya akata, “Ʉsyɨkɨliiwe ʉvʉtulanongwa 
waako.” 

49Pwʉ avaanu avaalitsaga nʉ Yɨɨsʉ, vakatengʉla ʉkʉvʉʉtsania vakata, “Ʉjʉ vɨ 
veeni ʉkʉsyɨkɨla ʉvʉtulanongwa?” 

50Baaho, ʉYɨɨsʉ akambʉʉla ikange ʉnʼdala ʉlya akata, “ɄNgʉlʉve akʉponiitse 
kʉ nzɨla jya lwɨdɨko lwako. Bɨhaga nʉ lʉnotsehetso!” 

Luuka 8 

Avadala ʉwʉ vaantangile ʉYɨɨsʉ 

1Kʉmbele, ʉYɨɨsʉ akatengʉla ʉkʉtsʉngʉla mu vʉtsenge ʉvʉlɨ pongosu na mu 
matsumbe, alɨkʉlʉmbɨlɨla ɨLivangɨli lya Lʉdeeva lwa Ngʉlʉve. Aale paninie na 
vakongi va mwene kɨtsigo na vavɨlɨ (12). 

2Ikange aatʉngɨlɨtsiinie na vadala vaninie mu vadala ʉwʉ aavaponiitse 
ʉvʉtamu wa veene, nʉ wʉ aavahʉmiitse imepo imbiivi. Mu vadala avo, 
aalemwo ʉMaliyamu Magadalena ʉvɨ ʉYɨɨsʉ aahʉmiitse mu mwene imepo 
imbiivi lekelakʉpamato (7). 

3Ʉjyʉnge aale vɨ Yoana, ʉvaale inʼdala va Kuza. ɄKuza ʉjwa aale mwɨmɨɨlɨtsi va 
siinu sya nkʉlʉdeeva ʉHelode. Ikange, aalemwo nʉ Susana, na vange avadala 
vongosu. Avadala ava vaahʉmyaga isiinu sya veene sya kʉvatanga ʉYɨɨsʉ na 
vakongi va mwene. 

Ɨkɨhwananitso kya ndahambeju 
(Mataayo 13:1-9; Maliko 4:1-9) 

4Ɨkɨgono kɨpamato, ɨkɨpʉga ɨkɨvaha kya vaanu avaahʉmile mu vʉtsenge 
wongosu, vaalʉndamiine pa Yɨɨsʉ. Pwʉ ʉYɨɨsʉ akavavʉʉla mu kɨhwananitso, 
akata, 

5“Ʉndahambeju mpamato aalʉtile kwilaha ɨmbeju jya mwene. Wʉ ilaha, ɨmbeju 
ɨjyɨnge jɨkagwa mu nzɨla, jɨkakadwa, nasi sidege sikiitsa sikahola. 

6Ɨjyɨnge, jɨkagwa pa lʉnalaawe. Wʉ jitengʉla ʉkʉkʉla, jɨkʉʉma ʉlwakʉva paale 
pʉʉmu ikange paalagalwike ngʼaningʼaani. 

7Ɨjyɨnge, jɨkagwa pa mitwinyo. Ɨmitwinyo gikakʉla paninie nɨ mipɨɨni gya 
mbeju ɨjyo, gɨkahologotetsa. 

8Ɨmbeju ɨjyɨnge jɨkagwa pa mmanga ʉnnonu, jɨkamela nʉ kʉkʉla, jɨkahʉʉpa 
vʉnonu siitso, nɨ jyɨnge iseke ʉndeevʉlʉ (100).” ɄYɨɨsʉ wʉ amalile ʉkʉtsova 
ɨlyo, akatotsa ɨlimenyu akata, “Ʉvɨ ipʉlɨka, vɨ apʉlɨkage!” 

ɄYɨɨsʉ iganula ɨkɨhwananitso kya ndahambeju 
(Mataayo 13:10-23; Maliko 4:10-20) 

9Kʉmbele, avakongi va mwene ʉYɨɨsʉ vakambʉʉtsa vakata, “Ɨkɨhwananitso ɨkɨ 
kwʉ kʉta kɨki?” 

10Akavaanda akata, “Ʉnyie ʉNgʉlʉve avapye ʉkʉtsimanya tsilya itsilɨ kʉvʉtiitu 
itsa Lʉdeeva lwa Ngʉlʉve. Lɨno avange ndikʉvavʉʉla kʉ sihwananitso pakʉta, 
‘Ʉkʉlola valolage, lɨno navakatʉgage. Ʉkʉpʉlɨka vapʉlɨkage, lɨno 
navakatsimanyage.’ 

11“Lɨno, ɨkɨhwananitso ɨkɨ kwʉ kʉta ndee, ɨmbeju lyʉ limenyu lya Ngʉlʉve. 

12Ɨjyague mu nzɨla, wʉ vaanu ʉwʉ vipʉlɨka ɨlimenyu lya Ngʉlʉve, napeene 
ʉSetano ikwitsa ihetsa ɨlimenyu ɨlyo mu numbula tsa veene, pakʉta vɨlekelwe 
ʉkwɨdɨka, vagela vipona. 

13Ɨjyague pa lʉnalaawe, wʉ vaanu ʉwʉ vipʉlɨka ɨlimenyu lya Ngʉlʉve, 
vikwʉpɨlɨla kʉ lʉhekelo, napeene navikʉlɨvɨɨka mu numbula. Ava vikwɨdɨka 
ʉnsɨkɨ nsupi. Lɨno, tsingaviitsile ingelo vikʉlʉleka ʉlwɨdɨko. 

14Ɨjyague pa mitwinyo, wʉ vipʉlɨka ɨlimenyu lya Ngʉlʉve, napeene kʉ nongwa 
jya lʉtʉngʉtsiimo, ʉvʉmosu, nʉ vʉnogwe wa kɨlʉnga tsikʉvabanyilitsa. Ɨlyo 
likʉvavɨɨka valemwe ʉkʉhʉʉpa iseke. 

15Lɨno ɨmbeju ɨjyague pa mmanga ʉnnonu, kyʉ kɨhwananitso kya vaanu ʉwʉ 
vipʉlɨka ɨLimenyu. Wʉ vapʉliike, vitsingahɨtsa kʉ numbula jyoni nʉ kʉva 
vaanu avɨɨdɨhɨtsi, ikange vihʉʉpaga iseke nʉ kwɨjʉmɨɨlɨtsa mu vʉpala wooni. 

Gooni ʉgwʉ vivomba avaanu galaava pavʉvalasu 
(Maliko 4:21-25) 

16“Nakʉli ʉmuunu ʉvɨ ipamba ɨnyaale nʉ kʉgubikila nɨ nzɨɨlo, pange ʉkʉvɨɨka 
mwisungu. Apeene, ivɨɨka pakyanya pa kɨdʉlɨkɨlo kya nyaale pakʉta avaanu wʉ 
vikwingila, valʉvonage ʉlʉmuli lwa jyene. 

17Ewo wʉ jɨlɨwo, gooni ʉgwʉ gasihamiike, galamanyikika. Ikange isiinu syoni 
isyʉ sigubiikwe, silaava pavʉvalasu. 

18“Lɨno, mummʉlɨhɨtse vʉnonu, ʉlwakʉva ʉvɨ itsingahɨtsa imanyiiso tsyango, 
jiikwongeletsiwa ʉvʉmanyi. Namwene ʉvɨ nitsingahɨtsa, navʉvʉmanyi 
ʉvʉdebe ʉwʉ alɨ nawo, naweene ʉwa alapokwa.” 

Avalʉkololwe va jɨlweli va Yɨɨsʉ 
(Mataayo 12:46-50; Maliko 3:31-35) 

19Ʉvanyina va Yɨɨsʉ na vanuuna va Yɨɨsʉ, vakalʉta kwa Yɨɨsʉ. Wʉ vasiike, 
vakalemwa ʉkʉhegelela palya ʉpwʉ aale ʉYɨɨsʉ, ʉlwakʉva avaanu vaale 
vongosu siitso. 

20Pwʉ avaanu avange vakata kwa Yɨɨsʉ, “Ʉjyʉva vaako na vanunaavo vɨmile 
kʉnzi vilonda ʉkʉtsova nʉʉve.” 

21ɄYɨɨsʉ akavaanda akata, “Avaanu vooni ʉwʉ vipʉlɨka ɨlimenyu lya Ngʉlʉve 
nʉ kʉlɨkonga, avo vɨ jyʉva na vanuuna vango.” 

ɄYɨɨsʉ inuunatsa ʉnkuluguuto ʉmbaha na majɨga 
(Mataayo 8:23-27; Maliko 4:35-41) 

22Ɨkɨgono kɨpamato, ʉYɨɨsʉ akata kʉ vakongi va mwene, “Tʉlovokele ɨmwambo 
ɨjyɨnge ɨjya nyanza.” Pwʉ vakiingila mu waato vakatengʉla ʉkʉlovoka. 

23Wʉ vilovoka, ʉYɨɨsʉ akagoneelela. Ʉnkuluguuto ʉmbaha gʉkatengʉla 
ʉkʉkula nʉ kʉvɨɨka amajɨga amavaha mu nyanza. Amagasi gakatengʉla 
ʉkʉdɨga mu waato, vakava vanya kʉdwiviila. 

24Pwʉ avakongi vakalʉta kwa Yɨɨsʉ, vakansisimula vakata, “Gwe Mbaha! Gwe 
Mbaha! Twiswa!” ɄYɨɨsʉ akasisimuka, akasitanila ʉnkuluguuto na majɨga, 
sikalitama, kʉkava mye! 

25Pwʉ ʉYɨɨsʉ akavavʉʉtsa avakongi va mwene akata, “Ʉlwɨdɨko lwinyo lʉlɨ 
ndaku?” Avakongi vakadega nʉ kʉdwada kʉnʉ vivʉʉtsania viita, “Ʉjʉ vɨ veeni, 
ʉvɨ angatane nagʉ nkuluguuto na magasi nasyene sikʉmpʉlɨka?” 

ɄYɨɨsʉ iswɨma imepo imbiivi mu muunu 
(Mataayo 8:28-34; Maliko 5:1-20) 

26ɄYɨɨsʉ na vakongi va mwene, vakalovoka ɨnyanza jya Galilaya, vakasika kʉ 
kɨlʉnga kya Vagelasi. 

27ɄYɨɨsʉ wʉ ahʉmile mu waato, ʉmuunu mpamato ʉkʉhʉma mu vʉtsenge 
vʉlya akiitsa kʉ mwene. Ʉmuunu ʉjwa aale ni mepo imbiivi. Isigono syoni 
aaveetsaga kɨmʼbwinda, ikange naataamage mu nyumba jya mwene, apeene 
aataamaga kʉ vʉguli. 

28-29Imepo imbiivi itso, tsyanʼgatatsaaga siitso. Ʉnsɨkɨ ʉgʉnge avaanu 
vaanʼdɨndɨlaga mu nʼgati mu nyumba nʉ kʉnkʉnga nɨ minyololo ni pɨngo 
pakʉta vandoleele, napeene ʉnsɨkɨ mwongosu aadumulaniaga nʉ kʉhɨlɨkwa ni 
mepo imbiivi tsilya kʉ lʉkɨnga. Ʉmuunu ʉlya wʉ asiike kwa Yɨɨsʉ, ʉYɨɨsʉ 
akatsitanila imepo imbiivi tsilya, pakʉta tsihʉme. Ʉmuunu ʉlya wʉ ikʉndola 
ʉYɨɨsʉ, akalɨla siitso. Akagwa pavʉlongolo pa Yɨɨsʉ, akatsova kʉ limenyu 
ɨlivaha akata, “Gwe Yɨɨsʉ, Mwana va Ngʉlʉve ʉNdʉti va syoni, tʉlɨvʉki nʉʉve? 
Siwo, ʉleke ʉkʉmmelela ʉvʉkʉvɨlwa.” 

30ɄYɨɨsʉ akambʉʉtsa akata, “Ɨlitaawa lyako veeve veeni?” Akaanda akata, 
“Neene Legioni.” Aandile ewo ʉlwakʉva imepo imbiivi tsyale nyongosu mu 
mwene. 

31Imepo imbiivi tsilya, tsikava tsikʉnsiima ʉYɨɨsʉ ʉkʉta aleke ʉkʉtsihɨlɨka kʉ 
lʉgadʉtso lwa miino. 

32Ʉnsɨkɨ ʉgwa lyalepwo ɨlipʉga livaha lya ngʉbe mu kɨdugala, lɨlɨkʉdɨɨmwa. 
Pwʉ imepo imbiivi tsilya, tsikansiima ʉYɨɨsʉ ʉkʉta, atsitavʉle tsiingile mu 
ngʉbe. Pwʉ akatsitavʉla. 

33Imepo imbiivi tsikahʉma mu nʼgati mu muunu ʉlya, tsikiingila mu ngʉbe. 
Pwʉ ingʉbe tsyoni tsikiika tsinyila mu lʉgenge, tsikɨtaaga mu nyanza, 
tsikadwiviila. 

34Avadɨɨmi va ngʉbe wʉ valɨweene ɨlyo, vakanyila, vakalʉta kʉ vʉtsenge na kʉ 
matsumbe, vakava vipanga gooni ʉgwʉ vaagaweene. 

35Avaanu ʉwʉ vaapʉliike vakalʉta kwilola ɨkyʉ kɨvombiike. Wʉ vasiike ʉpwʉ 
aalepwo ʉYɨɨsʉ, vakambona ʉmuunu ʉvɨ tsihʉmile imepo imbiivi, ataamile pa 

silʉnde sya Yɨɨsʉ, aswalile vʉnonu, ikange alɨ nʉ lʉhala lwa mwene lwoni. Pwʉ 
lʉkaviitsila ʉlʉdwado. 

36Avaanu ʉwʉ vaagaweene ʉgwʉ aagavombile ʉYɨɨsʉ, vakavavʉʉla avaanu 
avange ʉmwʉ ʉYɨɨsʉ akamponehiitse ʉnya mepo imbiivi. 

37Pwʉ avaanu vooni va kɨlʉnga kya Vagelasi, lʉkaviitsila ʉlʉdwado. Pwʉ 
vakansiima ʉkʉta ahege kʉ veene. ɄYɨɨsʉ akiingila mu waato, akahega akalʉta. 

38ɄYɨɨsʉ wʉ ihega, ʉmuunu ʉlya ʉvɨ tsyahʉmile imepo imbiivi, akansiima 
ʉYɨɨsʉ ʉkʉta valʉtage vooni. Ʉmwene ʉYɨɨsʉ naamwɨdɨkɨle, akata, 

39“Vujaga kʉ miinyo, ʉkavavʉʉle avaanu ʉgwʉ ʉNgʉlʉve akʉvombye.” Pwʉ 
ʉmuunu ʉlya akahega palya, akalʉta mu vʉtsenge. Ʉkwa akava ipanga mu 
vʉtsenge wooni, ʉgwʉ ʉYɨɨsʉ ambombye. 

ɄYɨɨsʉ iponia ʉnʼdala nʉ kʉtsʉʉsa ʉmwalɨve Yailo 
(Mataayo 9:18-26; Maliko 5:21-43) 

40ɄYɨɨsʉ wʉ akiliwiike ɨmwambo ɨjyɨnge, akʉʉpɨlɨlwa kʉ lʉhekelo nɨ kɨpʉga 
ɨkɨvaha kya vaanu, ʉlwakʉva vaampʉlɨkɨlaga. 

41Baaho, pwʉ akiitsa ʉmuunu mpamato, ʉvɨ aatambʉlwagwa Yailo. Ʉmuunu 
ʉlya aale nninie va vavaha va lisinagogi. Akalʉta akɨtaaga pa silʉnde sya Yɨɨsʉ, 
akansiima pakʉta abɨhe kʉ nyumba jya mwene, 

42ʉlwakʉva ʉmwalɨve ʉva myaka kɨtsigo na gɨvɨlɨ (12), ʉvɨ aale lʉdɨɨga kwa 
dadaaje, gwapʉʉgaga. Pwʉ ʉYɨɨsʉ akava ilʉta kʉ nyumba jya Yailo. Wʉ alɨ mu 
nzɨla, avaanu vongosu ʉwʉ vaale paninie nʉ mwene, vakava vikʉmʼbanyiliitsa. 

43Na mu kɨpʉga kɨlya, aalemwo ʉnʼdala ʉvɨ aale kwimali kʉ myaka kɨtsigo na 
gɨvɨlɨ. Ʉnʼdala ʉjwa aamalile ɨkyʉma kya mwene kyoni kʉ vaganga. Napeene, 
nakʉli ʉvɨ aamponiitse. 

44Pwʉ ʉnʼdala ʉlya akabɨha kʉnsana gwa Yɨɨsʉ, akaabaasa ʉvʉsivilo wa 
nsabwa gwa mwene, baaho akapona ʉvʉtamu wa mwene wa limali. 

45ɄYɨɨsʉ akavʉʉtsa, “Veeni ʉvannyabaasiitse?” Avaanu vooni vakabeela. Pwʉ 
ʉPetulo akambʉʉla ʉYɨɨsʉ akata, “Gwe Mbaha, avaanu vongosu siitso 
vakʉtsʉngʉtye, vikʉkʉbanyilitsa!” 

46Napeene, ʉYɨɨsʉ akata, “Pwale ʉmuunu ʉvannyabaasiitse, ʉlwakʉva mu 
nʼgati mwane, ndikɨvona ʉkʉta amaka gahʉmile mwane gamponiitse ʉmuunu.” 

47Ʉnʼdala ʉlya wʉ alɨweene ʉkʉta ʉYɨɨsʉ alʉmanyile, akalʉta kʉnʉ 
itetema. Akasugama pavʉlongolo pa mwene, akambʉʉla pamiiho ga vaanu 
vooni ɨkyʉ kyambɨɨkile amwabaase, ikange nʉ mwʉ aaponie ngʼaningʼaani. 

48ɄYɨɨsʉ akambʉʉla akata, “Mwalɨvango, ʉNgʉlʉve akʉponiitse kʉ nzɨla jya 
lwɨdɨko lwako. Bɨhaga nʉ lʉnotsehetso!” 

49Lola, ʉYɨɨsʉ wʉ itsova, akiitsa ʉmuunu ʉkʉhʉma kʉ nyumba jya Yailo, 
ʉmbaha ʉlya va lisinagogi, akata, “Ʉmwalɨvo atʉlekile, leka ʉkʉnʼgatatsa 
ʉMmanyisi.” 

50Napeene, ʉYɨɨsʉ wʉ apʉliike ɨlyo, akambʉʉla ʉYailo akata, “Ʉve ʉladwadaga, 
apeene ʉnnyɨdɨkage ʉne. Ʉmwalɨvo jiiva mwʉmi.” 

51ɄYɨɨsʉ wʉ asiike kʉ nyumba ɨjya Yailo, akavabeetsa avaanu avange ʉkwingila 
paninie nʉ mwene, akavatavʉla viingile ʉPetulo, ʉYohana, ʉYakobo, ʉdadaaje 
nʉ vanyina va mmɨnza ʉlya. 

52Avaanu vooni ʉwʉ vaalepwo palya, vakava vilɨla. ɄYɨɨsʉ akavavʉʉla akata, 
“Mwɨlekelwe ʉkʉlɨla! Ʉmwana ʉjʉ naswili, agoneelye itʉlʉ.” 

53Avaanu valya vakatengʉla ʉkʉmmeka ʉYɨɨsʉ, pakʉva vaalʉmanyile ʉkʉta 
ʉmmɨnza ʉlya asue. 

54ɄYɨɨsʉ, akamwibata ɨkɨvoko ʉmmɨnza ʉlya, akɨɨlanga kʉ limenyu ɨlivaha 
akata, “Gwe mwana, sisimuka!” 

55Ʉnsɨkɨ gʉʉgwa, ʉmmɨnza ʉlya, ʉwʉʉmi wa mwene vʉkakilivuka, 
akasisimuka. ɄYɨɨsʉ akata vampe ɨkyakʉlya. 

56Avahotsi va mwene vakadega siitso. Pwʉ ʉYɨɨsʉ akavalagɨla ʉkʉta 
valampangɨlaga ʉmuunu ʉvaveetsaga ɨkulongwi ɨjyo. 

Luuka 9 

ɄYɨɨsʉ ikʉvasuungʼa avapositili va mwene kɨtsigo na vavɨlɨ 
(Mataayo 10:5-15; Maliko 6:7-13) 

1ɄYɨɨsʉ akavɨɨlanga avapositili va mwene kɨtsigo na vavɨlɨ (12). Akavapa amaka 
ga kʉswɨma imepo imbiivi itsiveetsaga, na ga kʉponia avatamu. 

2Ikange akavasuungʼa kulʉmbɨlɨla ikulongwi tsa Lʉdeeva lwa Ngʉlʉve nʉ 
kʉponia avatamu. 

3Akavavʉʉla akata, “Mu nzɨla jiinyo, mwɨlekelwe ʉkʉgega ɨkɨveetsaga: 
ɨlaveetsaga nsaga gwa kwɨkolela, ɨlaveetsaga ɨmisuku, ɨlaveetsaga inkate, 
ɨlaveetsaga ndalama, pange magwanda ga kwandʉlania. 

4Ɨnyumba ɨjyʉ mutsikwʉpɨlɨlwa, mutaamage muumwa ʉkʉsika ʉpwʉ 
mwihega mu vʉtsenge ʉwa. 

5Mu vʉtsenge ʉwʉ avaanu navakavʉʉpɨlɨle, hʉmagi nʉ kʉkungʼuuna 
ʉlʉsumbe ʉlʉlɨ mu silʉnde siinyo, kɨve kyʉ kɨmanyilo kya vʉviivi ʉwʉ 
vavombile.” 

6Pwʉ avapositili valya, vakalʉta mu vʉtsenge ʉvʉlɨ pongosu, valɨkʉlʉmbɨlɨla 
ɨLivangɨli nʉ kʉponia avatamu kwoni ʉkwʉ vaalʉtaga. 

ɄHelode itʉngʉtsiima nʉ Yɨɨsʉ 
(Mataayo 14:1-12; Maliko 6:14-29) 

7Ʉnkʉlʉdeeva ʉHelode aapʉlɨkaga ikulongwi tsa mbombo tsyoni itsʉ ʉYɨɨsʉ 
aavombaga. Itso tsikambɨɨka ʉkʉva nʉ lwɨganiiso, pakʉva avaanu avange 
valɨkʉta, ʉYɨɨsʉ vɨ Yohana ʉMwotsi atsʉʉkile ʉkʉhʉma kʉ vaswe. 

8Avange valɨkʉta, ʉnyamalago ʉEliya itsile ikange. Avange valɨkʉta, impamato 
mu vanyamalago va katale atsʉʉkile. 

9Ʉmwene ʉHelode akata, “Ʉne ndyanʼgɨdile ʉYohana ʉntwe! Lɨno, vɨ veeni ʉvɨ 
ivomba itsi itsʉ ndipʉlɨka?” Pwʉ ʉHelode, akava ilonda siitso ʉkwaganila nʉ 
Yɨɨsʉ. 

ɄYɨɨsʉ iliisa avaanu avaelufu vahaano 
(Mataayo 14:13-21; Maliko 6:30-44; Yohana 6:1-14) 

10Avapositili valya vakakilivuka kwa Yɨɨsʉ, vakampangɨla gooni ʉgwʉ 
vatsivombile. Pwʉ akavatoola, vakalʉta mu vʉtsenge ʉwʉ waatambʉlwagwa 
Betisaida, pakʉta vave veene apoonu vɨjyekele. 

11Avaanu vongosu wʉ valʉmanyile ʉkwʉ alʉtile, pwʉ vakankonga ʉkwa. 
ɄYɨɨsʉ akavambɨlɨla vʉnonu, akatengʉla ʉkʉvamanyiisa ikulongwi tsa 
Lʉdeeva lwa Ngʉlʉve. Ikange avanya vʉtamu, akava ikʉvaponia. 

12Ʉnsɨkɨ gwa kʉmihe, avakongi va mwene valya kɨtsigo na vavɨlɨ (12) vakalʉta 
kʉ mwene vakata, “Lʉnonu ʉvatavʉle avaanu ava vabɨhe mu matsumbe na kʉ 
silɨmɨla isilɨ piipi, pakʉta vakɨlondele ɨkyakʉlya na pa kʉgona, pakʉva apoonu 
apa ʉpwʉ tʉlɨpwo lʉkɨnga.” 

13ɄYɨɨsʉ akavavʉʉla akata, “Muvape ʉnyie ɨkyakʉlya!” Vakaanda vakata, “Ʉwe 
tʉlɨvʉla kɨɨnu, gyene ɨmikate gɨhaano ni somba ivɨlɨ syʉ pwʉsile. Ipange tʉbɨhe 
tʉkagʉle ɨkyakʉlya, pwʉ kɨkwɨle avaanu ava vooni!” 

14Avaanu ʉwʉ vaalepwo palya, avagoosi veene vaale avaelufu vahaano (5,000). 
ɄYɨɨsʉ akavavʉʉla avakongi va mwene akata, “Muvataamye avaanu mu sipʉga 
sya vaanu isitsigo sihaano sihaano (50) vʉle.” 

15Pwʉ vakavomba ndʉwʉ aavavʉʉlile, vakavataamya vooni. 

16Pwʉ ʉYɨɨsʉ akatoola ɨmikate gɨlya gɨhaano ni somba tsilya ivɨlɨ, akalola 
kʉkyanya, akasaana kwa Ngʉlʉve. Akamenyulania ɨmikate gɨlya, akavapa 
avakongi va mwene vavagavɨlage avaanu. 

17Avaanu vooni vakalya, vakiiguta. Avakongi vakalʉndamania amasigalɨlo, 
sikadɨga isitʉndʉ kɨtsigo na sivɨlɨ. 

ɄPetulo itsova ʉkʉta ʉYɨɨsʉ vɨ Kɨlɨsiti 
(Mataayo 16:13-19; Maliko 8:27-29) 

18Ɨkɨgono kɨpamato, ʉYɨɨsʉ na vakongi va mwene vaale paninie, apoonu ʉpwʉ 
vɨɨjyekye. Wʉ valɨ apo, ʉYɨɨsʉ akatengʉla ʉkwɨsaja kwa Ngʉlʉve. Kʉmbele, 

akavavʉʉtsa avakongi va mwene akata, “Avaanu vitsova viita, ʉne neene 
veeni?” 

19Vakaanda vakata, “Avange viita, veeve Yohana ʉMwotsi, avange viita, veeve 
Eliya, na vange viita, ʉlɨ mpamato mu vanyamalago va katale ʉvɨ atsʉʉkile.” 

20ɄYɨɨsʉ akavavʉʉtsa ikange akata, “Ingɨno ʉnyie mwita, ʉne neene veeni?” 
ɄPetulo akaanda akata, “Ʉve veeve Kɨlɨsiti, ʉvɨ ʉNgʉlʉve aatye alansuungʼa!” 

21ɄYɨɨsʉ akavabeetsa valeke ʉkʉmbʉʉla ʉmuunu ʉjyʉnge ʉvaveetsaga 
ɨkulongwi ɨjyo. 

ɄYɨɨsʉ iganula ʉkʉswa nʉ kʉtsʉʉka kwa mwene 
(Mataayo 16:20-28; Maliko 8:30–9:1) 

22ɄYɨɨsʉ akavavʉʉla ikange akata, “Wɨgane wa Ngʉlʉve ʉkʉta ʉne ndɨ Mwana 
va Muunu ndɨkʉvɨlwe siitso, ndɨbeelwe na vanzagɨla va Vayahudi, avavaha va 
vateeketsi na vamanyisi va ndagɨlo, ndɨbudwe, na mu kɨgono kya daatu 
ndɨtsʉʉke.” 

23Kʉmbele, ʉYɨɨsʉ akavavʉʉla vooni akata, “Angave ʉmuunu ʉvaveetsaga 
inogwa ʉkʉngʼonga, avʉleke ʉwɨgane wa mwene. Ɨtwɨke ɨkɨdamingʼanie kya 
mwene, angʼongage isigono syoni, 

24manya ʉmuunu ʉvaveetsaga ʉvɨ inogwa ʉkʉponia ʉwʉʉmi wa mwene, ʉjwa 
alawaambʉtsa. Apeene ʉmuunu ʉvɨ ikwambʉtsa ʉwʉʉmi wa mwene kʉ 
nongwa jyane, vɨ alavʉpoka. 

25Ʉmuunu jiivʉmbʉlɨla kɨki angave akavile syoni isya mu kɨlʉnga wʉ kʉnʉ 
ambwitse ʉwʉʉmi wa sikutsooni? 

26Ʉmuunu ʉvaveetsaga angambonele isoni ʉne ni manyiiso tsyango, najyʉne 
ndɨ Mwana va Muunu, ndɨlaava ndikwitsa mu wɨɨmɨkiwa wango, nʉ wa Daada 
paninie na vasuungʼwa avavalatse, ndɨlambonela isoni ʉmuunu ʉjwa. 

27Tsa jɨlweli ndikʉvavʉʉla, avange mu nʼgati mwanyie nyɨ mulɨ apa, 
navakaaswe ʉkʉsika ʉpwʉ vikʉlʉvona ʉLʉdeeva lwa Ngʉlʉve.” 

ɄYɨɨsʉ ikwandʉka ɨmivonekele 
(Mataayo 17:1-8; Maliko 9:2-8) 

28Wʉ gʉlʉtɨngʼiinie ʉndʉngʉ mpamato, ʉkʉhʉma itsova amamenyu ago, 
ʉYɨɨsʉ akantoola ʉPetulo, ʉYohana, nʉ Yakobo, akatoga navo kʉ kɨdugala 
kukɨsaja. 

29Wʉ ikɨsaja, akaandʉka kʉmiiho, nagyene ɨmisabwa gya mwene, gɨkava 
mivalasu, gɨkangʼaala siitso. 

30-31Ʉnsɨkɨ gʉʉgwa, vakahʉmɨla avagoosi vavɨlɨ vingʼaala mu wɨɨmɨkiwa wa 
Ngʉlʉve. Avagoosi avo vaale vɨ Moose nʉ Eliya, vaatsovaga nʉ Yɨɨsʉ ʉmwʉ 
jiimalɨla ʉgwʉ ʉNgʉlʉve aanogwagwa gavombeke. Itso tsʉ kulongwi tsa kʉswa 
kwa mwene ʉkʉ kʉ Yelusalemu. 

32Ʉnsɨkɨ ʉgwa ʉPetulo na vanine vaagoneelye itʉlʉ. Lɨno wʉ visisimuka, 
vakavona ʉYɨɨsʉ ingʼaala. Ikange vakavavona avagoosi vavɨlɨ vɨmile paninie nʉ 
Yɨɨsʉ. 

33Avaanu valya vavɨlɨ wʉ vilekengʼana nʉ Yɨɨsʉ, ʉPetulo akambʉʉla ʉYɨɨsʉ 
akata, “Gwe Ntwa, lʉnonu ʉwe tʉtaamage baaha apa. Lɨno tʉtsenge isyeve 
sidatu: kɨpamato kɨve kyave, ɨkɨnge kya Moose, ɨkɨnge kɨve kya Eliya.” ɄPetulo 
naalʉmanye itsova kɨki. 

34ɄPetulo wʉ itsova amamenyu ago, lɨkiitsa ɨlivɨngo lɨkavagubikila. Baaho 
vakadwada siitso. 

35Ɨlimenyu lɨkapʉlɨkɨka ʉkʉhʉma mu livɨngo ɨlyo lɨkata, “Ʉjʉ vɨ Mwana vango 
ʉvɨ ndɨmmalile, mumpʉlɨhɨtsaage ʉmwene!” 

36Ɨlimenyu wʉ lɨmalile ʉkʉpʉlɨkɨka, ʉYɨɨsʉ akavoneka alɨ mwene. Mu sigono 
isyo, avakongi va mwene navaampangɨle ʉmuunu ʉjyʉnge ʉgwʉ vaagaweene. 

ɄYɨɨsʉ iswɨma ɨmepo ɨmbiivi ʉkʉhʉma mu nʼdɨɨmi 
(Mataayo 17:14-18; Maliko 9:14-27) 

37Ɨkɨgono ɨkya vɨɨlɨ, ʉYɨɨsʉ na vakongi valya vadatu wʉ viikile ʉkʉhʉma kʉ 
kɨdugala, vakaaganila nɨ kɨpʉga ɨkɨvaha kya vaanu. 

38Ʉkʉhʉma mu kɨpʉga kɨlya, ʉmuunu mpamato akɨɨlanga siitso akata, “Gwe 
Mmanyisi, ndidoova ʉmponie ʉmwana vango, ʉlwakʉva ndɨlɨ nave jyʉjʉ 
mwene. 

39Ʉmwene alɨ nɨ mepo ɨmbiivi, ɨjyo jikʉmpelela ʉkʉgʉlʉka, iita ʉkwoveela 
siitso. Ikange jikʉnʼjʉtsɨlɨngʼania nʉ kʉnʼgwisa paasi, iiva ndʉ muunu ʉnya 
ligotsi, kʉnʉ ɨlihuuve lihʉma mu ndomo. Ɨmepo ɨmbiivi ɨjyo najikʉndeka 
ngʼaningʼaani, jigendelela ʉkʉntovetsa paasi. 

40Ndɨkadoovile avakongi vaako ʉkʉta vajɨhʉmye, valemilwe.” 

41ɄYɨɨsʉ akata, “Ʉnyie nyɨ vaanu va kɨvʉmbʉkʉ ɨkɨtsila lwɨdɨko, ɨkya vagalo, 
ndɨtaame nʉʉnyie ʉnsɨkɨ ntale ʉgʉlɨ ndeeti pwʉ munnyɨdɨke? Indeete apa 
ʉmwana vaako.” 

42Ʉmwana ʉlya wʉ ilʉta, ɨmepo ɨmbiivi jɨlya ɨkanʼgwisa paasi, 
ɨkanʼjʉtsɨlɨngʼania. Pwʉ ʉYɨɨsʉ akajɨtanila, akamponia ʉmwana ʉlya, 
akankilivula kwa dadaaje. 

43Avaanu vooni wʉ vagaweene amaka amavaha ga Ngʉlʉve ndʉwʉ tsilɨwo, 
vakadega siitso. 

ɄYɨɨsʉ itsova ikange ʉkʉswa kwa mwene 
(Mataayo 17:22-23; Maliko 9:30-32) 

Avaanu valya wʉ vipidega gooni ʉgwʉ avombile ʉYɨɨsʉ, akavavʉʉla avakongi 
va mwene akata, 

44“Pʉlɨhɨtsi vʉnonu ʉgwʉ ndinogwa ʉkʉvavʉʉla! ɄMwana va Muunu 
jiihendamwa.” 

45Napeene, avakongi va mwene navaatsimanyage itsyatsovaga ʉYɨɨsʉ, 
ʉlwakʉva vaasihilwe pakʉta vɨlekelwe ʉkʉlʉmanya. Ikange vakadwada 
ʉkʉmbʉʉtsa. 

Ʉvʉvaha wa jɨlweli 
(Mataayo 18:1-5; Maliko 9:33-37) 

46Avakongi va Yɨɨsʉ vakatengʉla ʉkʉkaningʼana ʉkʉta veeni imbaha pagati pa 
veene. 

47ɄYɨɨsʉ akagamanya amasaago ga mu numbula tsa veene. Pwʉ akantoola 
ʉmwana ʉnʼdebe, akambɨɨka pawiipi nʉ mwene, 

48akavavʉʉla akata, “Ʉvɨ ikʉmwʉpɨlɨla ʉmwana ʉnʼdebe ndʉʉjʉ mu litaawa 
lyango, iiva ikʉnnyʉpɨlɨla ʉne. Ikange ʉvɨ ikʉnnyʉpɨlɨla ʉne, pwʉ iveetsaga 
amwʉpɨlye ʉvɨ ansuungʼile. Mulʉmanye ʉkʉta ʉvɨ ibedwa pagati paanyie nyɨ 
vooni, ʉjwa vɨ mbaha kʉ vooni.” 

Ʉmuunu ʉvɨ nipɨgana nʉ Yɨɨsʉ alɨ lʉvasu lwa mwene 
(Maliko 9:38-40) 

49ɄYohana akambʉʉla ʉYɨɨsʉ akata, “Gwe Mbaha, tʉmbwene ʉmuunu ʉvɨ 
ihʉmya imepo imbiivi kʉ nzɨla jya litaawa lyako, tʉmʼbeetsiitse pakʉva nalɨ 
paninie nʉʉwe.” 

50ɄYɨɨsʉ akaanda akata, “Mwɨlekelwe ʉkʉmʼbeetsa, pakʉva ʉmuunu 
ʉvaveetsaga ʉvɨ nikʉvasiga ʉkʉvomba itsa vʉnogwe wango, iveetsaga alɨ 
lʉvasu lwinyo.” 

AVasamaliya vaninie vibeela ʉkʉmwʉpɨlɨla ʉYɨɨsʉ 

51Isigono sya mwene sya kʉtoga kʉkyanya wʉ sihegelye, akalamula ʉkʉbɨha 
kʉ Yelusalemu, akahega. 

52Pwʉ akavasuungʼa avaanu valongole kʉ vʉtsenge wa Vasamaliya pakʉta 
vannotsehetse apoonu pa kʉsikila. 

53Lɨno avaanu vʉʉkʉ vakabeela ʉkʉmwʉpɨlɨla, ʉlwakʉva aalʉtɨngʼaniaga 
ʉkʉbɨha kʉ Yelusalemu. 

54Avakongi va mwene, ʉYakobo nʉ Yohana wʉ valɨweene ɨlyo vakata, “Gwe 
Ntwa viitu, vunogwa tʉdoove ʉmwoto gwike ʉkʉhʉma kʉkyanya 
gʉvanyianye, ndʉwʉ ʉEliya aavombile?” 

55Ʉmwene ʉYɨɨsʉ akakilivuka, akavatanila. Akata, “Pa kʉtsova aga muvonia 
namulʉmanyili ʉmwʉ tsikanogelanie ʉkʉva inumbula tsiinyo kʉ vaanu 
avange, pakʉva ʉMwana va Muunu niitse kujatsa avaanu, apeene iitsile 
kukʉvapoka avaanu.” 

56Vakahega vakalʉta kʉ litsumbe ɨlɨnge. 

Ɨlyʉ linogela kʉ vɨɨdɨki va Yɨɨsʉ 
(Mataayo 8:19-22) 

57ɄYɨɨsʉ na vakongi va mwene wʉ valɨ mu nzɨla, ʉmuunu mpamato akambʉʉla 
ʉYɨɨsʉ akata, “Ndikʉkʉkongaga kwoni ʉkwʉ vulʉtaga!” 

58ɄYɨɨsʉ akata, “Lola, amakeve galɨ ni manga, isidege silɨ nʉ waaswa, lɨno, 
ʉMwana va Muunu alɨ vʉvʉle napa pa kʉgonia ʉlʉvasu.” 

59ɄYɨɨsʉ akambʉʉla ʉmuunu ʉjyʉnge, akata, “Ʉngʼongage!” Ʉmuunu ʉlya 
akata, “Gwe Ntwa, ʉndeke taasi ndɨkansɨɨle ʉdaada.” 

60ɄYɨɨsʉ akamwanda akata, “Valeke avaswe vavasɨɨle avaswe va veene. Apeene 
ʉve, ʉlʉtage kupʉlɨsa ɨkulongwi jya Lʉdeeva lwa Ngʉlʉve.” 

61Ʉjyʉnge akambʉʉla ʉYɨɨsʉ akata, “Gwe Ntwa, jʉndikʉkʉkonga. Lɨno, ʉndeke 
taasi ndɨkɨɨlage kʉ myaviitu.” 

62ɄYɨɨsʉ akambʉʉla akata, “Ʉmuunu, angave atengwe ʉkʉlɨma ni senga, pwʉ 
ikange akilivuke kwilola kʉnsana, ʉjwa nanogiili ʉkʉva mbombi mu Lʉdeeva 
lwa Ngʉlʉve.” 

Luuka 10 

ɄYɨɨsʉ isuungʼa avakongi isitsigo lekelakʉpamato na vavɨlɨ 

1Kʉmbele, ʉNtwa ʉYɨɨsʉ akavahala avakongi avange isitsigo lekelakʉpamato 
na vavɨlɨ (72). Avo akavasuungʼa vavɨlɨ vavɨlɨ mu vʉtsenge na mu vʉtsenge ni 
mbasu tsyoni ʉkwʉ aasumbilwe ʉkʉlʉta ʉmwene, pakʉta valongole. 

2Akavavʉʉla akata, “Isiinu mu kɨlɨmɨla simotiike, napeene avanya kʉbena 
vadebe. Pwʉ lɨno munʼdoove ʉmwenembene, asuungʼe avaanu avange va 
kʉbena mu kɨlɨmɨla kya mwene. 

3Lɨno mulʉtage, mwɨlolelage, ndikʉvasuungʼa ndi syana sya ngʼolo isyʉ sigenda 
pagatinagati pa ngʼekeeva. 

4Mwɨlekelwe ʉkʉgega indalama, pange ʉnsuku, pange isilaatu sya 
kwandʉlania. Wʉ musaamusa avaanu mu nzɨla, musaamusaage kʉnʉ mwilola 
ʉnsɨkɨ. 

5Ikange, wʉ mukwingila mu nyumba jya muunu, mutengʉlage ʉkʉnsaamusa 
muteetsage, ‘ɄNgʉlʉve avape ʉlʉnotsehetso mu nyumba ʉmʉ.’ 

6Angave ʉmwenenyumba ikʉvʉʉpɨlɨla kʉ lʉnotsehetso, apo ɨnyumba ɨjyo 
jʉjiiva nʉ lʉnotsehetso. Apeene, angave ʉmwenenyumba nikʉvʉʉpɨlɨla kʉ 
lʉnotsehetso, apo ʉlʉnotsehetso lusigala nʉʉnyie. 

7Mwɨlekelwe ʉkʉhamahaama. Apeene, ɨnyumba ɨjyʉ vikʉvʉʉpɨlɨla, 
mutaamage muumwa nʉ kʉlya ɨkyakʉlya ɨkyʉ vikʉvapa, ʉlwakʉva ʉmbombi 
anogye ʉkʉtangɨlwa syoni isyʉ ilonda ʉkʉva nasyo. 



175 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

8Mungiingile mu vʉtsenge vʉninie, na venevʉtsenge vangavʉʉpɨlɨle nʉ 
lʉhekelo, mulitsage ɨkyakʉlya ɨkɨveetsaga ɨkyʉ vikʉvapa. 

9Avatamu ʉwʉ mwʉvale mu vʉtsenge ʉwa, muvaponiage. Muvavʉʉlage 
muteetsage, ‘ɄLʉdeeva lwa Ngʉlʉve lʉhegelye kwanyie.’ 

10Napeene, mungiingile mu vʉtsenge, vangabeele ʉkʉvʉʉpɨlɨla, wʉ 
mulʉtɨngʼania mu nzɨla tsa veene, muteetsage, 

11‘Nalwene ʉlʉsumbe lwa vʉtsenge wiinyo ʉlʉlɨ mu silʉnde siitu, tukungʼuuna 
pakʉta kɨve kɨmanyilo kwanyie ʉkʉta ʉNgʉlʉve alavahɨga. Ikange, mulʉmanye 
ʉkʉta ʉLʉdeeva lwa Ngʉlʉve lʉhegelye kwanyie!’ 

12Ndikʉvavʉʉla ʉkʉta ɨkɨgono kya vʉhɨgi, avaanu va vʉtsenge ʉwa valaava nʉ 
vʉkʉvɨlwa ʉvʉvaha, ʉkʉlʉtɨɨlɨla ʉvʉkʉvɨlwa wa vaanu va kʉ Sodoma!” 

ɄYɨɨsʉ ikʉvatanila avaanu va vʉtsenge vʉdatu avaabeelile ʉkʉmwɨdɨka 
(Mataayo 11:20-24) 

13“Muswe vʉvʉle ʉnyie nyɨ vaanu va vʉtsenge wa Kolazini, nʉʉnyie nyɨ va 
vʉtsenge wa Betisaida ʉlwakʉva isidego isyʉ ndɨvombile kwanyie, syale sive 
sivombiike mu vʉtsenge wa kʉ Tilo nʉ wa kʉ Sidoni, avaanu va mu vʉtsenge 
ʉwa vaale viweesa ʉkʉpela imbiivi. Vaale viweesa ʉkʉvonia ʉkʉpela imbiivi 
tsa veene kʉ nzɨla jya kʉswala amagunila nʉ kwɨbaka ɨlyela. 

14Lɨno, pa kɨgono kya vʉhɨgi, ʉvʉpala waanyie vʉlaava vʉvaha, ʉkʉlʉtɨɨlɨla kʉ 
vaanu va kʉ Tilo na va kʉ Sidoni! 

15Najyʉnyie nyɨ vaanu va mu Kapelenaumu, mukɨvona ʉkʉta mulasika 
kʉkyanya kwa Ngʉlʉve! Baako, najɨlaave ewo! Apeene mulataagwa kʉ vʉswe.” 

16Pwʉ ʉYɨɨsʉ akavavʉʉla avakongi va mwene valya akata, “Ʉmuunu ʉvɨ 
ikʉvapʉlɨka ʉnyie, jiiva ikʉmmʉlɨka ʉne, nʉ vɨ ikʉvabeela ʉnyie, jiiva 
ikʉmbeela ʉne. Ikange ʉvɨ ikʉmbeela ʉne, jiiva ikʉmʼbeela ʉDaada ʉvɨ 
ansuungʼile ʉne.” 

Avakongi isitsigo lekelakʉpamato na vavɨlɨ vivuja nʉ lʉhekelo 

17Kʉmbele, avakongi va Yɨɨsʉ isitsigo lekelakʉpamato na vavɨlɨ 
(72) vakakilivuka vahowiike. Vakambʉʉla ʉYɨɨsʉ vakata, “Gwe Ntwa viitu, 
natsyene imepo imbiivi wʉ tukʉtsiswɨma kʉ litaawa lyako, tsikʉtwɨdɨkɨla!” 

18ɄYɨɨsʉ akavaanda akata, “Ndɨkambwene ʉSetano ndɨ nzasi itʉmbʉka 
ʉkʉhʉma kʉkyanya. 

19Lola, ndɨvapye amaka ga kʉndema ʉntavangwa mu tsyoni. Kʉ nzɨla jya maka 
ago jʉmukadaga inzoka ni singomilevʉli, ikange nakɨkavepwo ɨkɨɨnu kya 
kʉvalematsa. 

20Napeene, nʉpwʉ jɨngave muhekela ʉlwakʉva imepo imbiivi tsikʉvɨɨdɨkɨla, 
mwɨlekelwe ʉkʉhekela pɨɨlyo lyene, ɨlɨlʉtɨɨlye siitso muhekelage ʉlwakʉva 
amataawa giinyo ʉNgʉlʉve avɨgile kʉkyanya muve vaanu va mwene.” 

Ʉlʉhekelo lwa Yɨɨsʉ 
(Mataayo 11:25-27; 13:16-17) 

21Ʉnsɨkɨ gʉʉgwa, ʉMepo ʉMbalatse akampa ʉYɨɨsʉ ʉkʉhekela siitso, pwʉ 
akata, “Gwe Daada, ʉve veeve Ntwa ʉNgʉlʉve va kʉkyanya na paasi, 
ndikʉkʉsaana. Ndikʉkʉsaana ʉlwakʉva amamenyu aga ʉvasihile avaanu 
avanya lʉhala na vamanyi, apeene ʉvavoniitse avaanu avadebe. Ʉgolwise 
Daada, itso tsivye ndʉwʉ ʉnogilwe.” 

22Akatsova ikange akata, “ɄDaada vango amye syoni. Kange nakʉli ʉvɨ 
ammanyile ʉMwana, apeene jyʉ Daada mwene. Ikange, nakʉli ʉvɨ ammanyile 
ʉDaada, apeene jyʉ Mwana, nʉ muunu ʉvaveetsaga ʉvɨ ʉMwana inogwa 
ʉkʉmbonia.” 

23Pwʉ ʉYɨɨsʉ akavakilivukila avakongi va mwene akavavʉʉla akata, “Mulɨ 
vagatalʉsu ʉnyie nyɨ vaanu nyɨ mukʉtsivona itsi! 

24Ndikʉvavʉʉla ʉkʉta, vaalekwo avanyamalago vongosu na vakʉlʉdeeva ʉwʉ 
vaanogwagwa ʉkʉtsivona itsʉ mukʉtsivona ʉnyie, napeene navaatsivone. 
Ikange vaanogwagwa ʉkʉpʉlɨka itsʉ mupʉlɨka ʉnyie, napeene navaapʉlɨke.” 

Ɨkɨhwananitso kya Nsamaliya ʉnya kɨsa 

25Baaho, ʉmmanyisi mpamato va ndagɨlo, akɨɨma akambʉʉtsa ʉYɨɨsʉ pa 
vʉsumbe wa kʉnʼgela akata, “Gwe Mmanyisi, ndɨvombe kɨki pakʉta ndɨkave 
ʉwʉʉmi wa sikutsooni?” 

26ɄYɨɨsʉ akamwanda akata, “Indagɨlo tsa Ngʉlʉve tsiita kɨki? Ndeeti, 
ʉkɨmanyile ɨkyʉ tsitsova?” 

27Akamwanda akata, “Ʉnʼganage ʉNtwa ʉNgʉlʉve vaako nɨ numbula jyako 
jyoni, nʉ lʉhala lwako lwoni, na maka gaako gooni. Ikange ʉnʼganage ʉnnino 
ndʉwʉ wɨganile jyʉve.” 

28ɄYɨɨsʉ akata, “Wandile vʉnonu! Ʉvombage vʉvʉle vʉle, apo jʉwiiva nʉ 
wʉʉmi wa sikutsooni.” 

29Napeene, ʉmmanyisi va ndagɨlo ʉlya, akava inogwa ʉkwɨvɨɨka ʉkʉva 
inʼgolosu, akambʉʉtsa ikange ʉYɨɨsʉ akata, “Lɨno, ʉnʼjyango vɨ veeni?” 

30ɄYɨɨsʉ akamwanda akata, “Aalepwo ʉmuunu mpamato, aahʉmile kʉ 
Yelusalemu, alɨkʉlotsa kʉ vʉtsenge wa kʉ Yeliko. Pwʉ mu nzɨla, 
vakamwʉvʉkɨla avanyambuda, vakansuula ɨmisabwa, vakantova siitso, 
vakandeka gupʉʉga. 

31Baaho ʉnteeketsi mpamato akava igenda mu nzɨla jɨɨjɨlya, wʉ ikʉmbona 
ʉmuunu ʉlya akagenda kʉ lʉkanzi. 

32Najyʉ Mlawi akahʉmɨla ɨnzɨla jyɨjo, wʉ asiike palya, akambona ʉmuunu ʉlya, 
namwene akagenda kʉ lʉkanzi. 

33Kʉmbele, ʉNsamaliya mpamato, namwene akagendela ɨnzɨla jyɨjo. Wʉ 
ikʉmbona ʉmuunu ʉjwa, akankolela ɨkɨsa. 

34Akahegelela kʉ mwene, akamʼbaka ɨdivai na mafuta mu sikoongʼo sya mwene 
pa vʉsumbe wa kʉmponia. Pwʉ akankʉnga isikoongʼo silya. Akantotsa pa 
punda jya mwene, akammɨlɨka kʉ nyumba jya kʉgona avahenza, akambʉvʉtsa. 

35“Wʉ kʉkie, akahʉmya idinali ivɨlɨ, akampa ʉmwenenyumba jɨlya. Akatsova 
nave ʉmwenenyumba akata, ‘Ʉmbʉvʉtsaage ʉmuunu ʉjʉ. Tsingave indalama 
itsi tsisila, pwʉ woongeletsaage itsinge pa vʉsumbe wa kʉntanga. Ʉne ndɨva 
ndikilivuka, jʉndikʉkʉhomba.’ ” 

36Pwʉ ʉYɨɨsʉ akambʉʉtsa ʉmmanyisi va ndagɨlo ʉlya akata, “Ndeeti, mu vaanu 
vadatu ava, vɨ veeni ʉvɨ vusaaga ʉkʉta vɨ nnine va lweli va muunu ʉvɨ 
ʉʉvʉkiilwe na vanyambuda?” 

37Akamwanda akata, “Ʉvɨ aankolye ɨkɨsa, akantanga.” ɄYɨɨsʉ akambʉʉla akata, 
“Pwʉ najyʉve ʉlʉtage ʉkavombage vʉvʉle vʉle!” 

ɄYɨɨsʉ mu nyumba jya Malita nʉ Maliyamu 

38ɄYɨɨsʉ na vakongi va mwene, wʉ valɨ mu nzɨla vilʉta kʉ Yelusalemu, vakasika 
mu litsumbe lipamato. Pwʉ ʉnʼdala mpamato, ʉvɨ aatambʉlwagwa Malita, 
akanʼdoova ʉYɨɨsʉ abɨhe kʉ myave. 

39ɄMalita aale nʉ nnunaave ʉvɨ aatambʉlwagwa Maliyamu. Wʉ ʉNtwa ʉYɨɨsʉ 
alɨ mu nyumba jya veene, ʉMaliyamu akataama kʉ silʉnde sya Yɨɨsʉ, 
alɨkʉpʉlɨhɨtsa imanyiiso tsa mwene. 

40ɄMalita akava itoga ikwika ni mbombo nyongosu tsa kʉmbombela ʉYɨɨsʉ. 
Kʉmbele, akambʉʉla ʉYɨɨsʉ akata, “Gwe Ntwa, nawivona lʉviivi ʉpwʉ 
ʉnnuuna vango andekile ndivomba imbombo ndɨ mwene? Lɨno ʉmbʉʉle 
annange!” 

41ɄNtwa akamwanda akata, “Malita, Malita! Kɨki vukɨgatatsa ni mbombo 
nyongosu? 

42Ɨkyene kilondiwa ɨkɨɨnu kɨpamato ɨkɨnonu. Ɨkɨɨnu ɨkyo kyʉ kyene 
ʉMaliyamu ahalile, ɨkyʉ nakɨlahetsiwe kʉ mwene.” 

Luuka 11 

Imanyiiso tsa kʉnʼdoova ʉNgʉlʉve 
(Mataayo 6:9-13; 7:7-11) 

1Ɨkɨgono kɨpamato, ʉYɨɨsʉ aale apoonu ʉpwʉ ɨɨsajaga kwa Ngʉlʉve. Wʉ 
amalile ʉkwɨsaja, ʉnkongi va mwene mpamato akata, “Gwe Ntwa, tudoova 
ʉtʉmanyiise ʉkwɨsaja ndʉwʉ ʉYohana aavamanyiise avakongi va mwene.” 

2ɄYɨɨsʉ akavavʉʉla akata, “Wʉ mukɨsaja, muteetsage, ‘Daada viitu va 
kʉkyanya, ɨlitaawa lyako lɨvalatsiwaagwe. ɄLʉdeeva lwako lwitsage. 
Ʉvʉnogwe waako vʉkongiwaagwe paasi apa, nda kʉkyanya.  

3Ʉtʉpeetsage isiinu siitu isya sigono syoni. 

4Ʉtʉsyɨkɨlage inongwa tsiitu, manya najyʉwe tukʉvasyɨkɨla vooni avalɨ ni 
nongwa kwawe. Ʉlatʉvɨɨkaga ndʉgelo, apeene ʉtʉpoke kʉ ntavangwa.’ ” 

Ʉkʉdoova kɨtsila kʉgatala 

5Pwʉ akavavʉʉla akata, “Angave ʉmuunu mpamato pagati paanyie ilʉta pakɨlo 
pagati kʉ nnine ʉvɨ vatsengiinie, ikʉmbʉʉla iita, ‘Gwe lʉgoosi, ndidoova 
ʉngʼopele ɨmikate gɨdatu, 

6manya ʉmmanyaani vango ansikye ɨkɨlo ɨjɨ nʉʉne ndɨlɨ vʉvʉle ɨkyakʉlya kya 
kʉmpa.’ 

7Ʉnnine ʉjwa ikʉmwanda iita, ‘Kwʉ baako ʉkʉngatatsa! Ʉne ndɨmalile 
ʉkʉdɨnda ʉndyango! Ikange ʉne na vaana vango tʉlɨ pa kʉgona. Nandisisimuki 
ndɨkʉpe ɨkɨveetsaga!’ 

8Lɨno, angave ʉmuunu ʉjwa igendelela ʉkʉnʼdoova, tsa jɨlweli ndikʉvavʉʉla 
ʉkʉta, ʉnnine ʉjwa jiisisimuka nʉ kʉmpa isyʉ ikʉsilonda. Nakwʉ kʉta ivomba 
ewo ʉlwakʉva vɨ mmanyaani va mwene, apeene ʉlwakʉva agendelye 
ʉkʉnʼdoova. 

9“Lɨno ndikʉvavʉʉla ʉkʉta, doovagi kwa Ngʉlʉve, pwʉ ʉmwene jiikʉvapa. 
Londagi, pwʉ jʉmukʉsivona. Dɨndʉtsaagi, pwʉ ʉNgʉlʉve jiikʉvadɨndʉlɨla 
ʉndyango, 

10manya ʉmuunu ʉvaveetsaga ʉvidoova, ʉNgʉlʉve ikʉmpa, ʉvilonda, 
ʉNgʉlʉve ikʉmbonia nʉ vɨ idɨndʉtsa, ʉNgʉlʉve ikʉnʼdɨndʉlɨla ʉndyango. 

11Oogo, vɨ veeni pagati paanyie, ʉvɨ ʉmwana va mwene angadoove ɨsomba, 
ikʉmpa ɨnzoka? 

12Evo angadoove ɨlikaangʼa, ikʉmpa ɨkɨngomilevʉli? 

13Ɨngave ʉnyie nyɨ vagalo, mulʉmanyile ʉkʉvapa avaana viinyo isiinu isinonu, 
ndeeti, ʉDadajiinyo va kʉkyanya nakavombe vʉnonu ʉkʉlʉtɨɨlɨla kwanyie, pa 
kʉvapa ʉMepo ʉMbalatse valya ʉwʉ vikʉnʼdoova?” 

ɄYɨɨsʉ itsowa ʉkʉta iponia avaanu kʉ maka ga Setano 
(Mataayo 12:22-30; Maliko 3:22-27) 

14Ɨkɨgono kɨpamato, ʉYɨɨsʉ aaswɨmaga ɨmepo ɨmbiivi mu muunu mpamato. 
Ɨmepo ɨjyo jyampelye ʉmuunu ʉjwa ʉkʉlemwa ʉkʉtsova. Wʉ ɨmepo jɨhʉmile, 

ʉmuunu ʉlya akatengʉla ʉkʉtsova. Avaanu vongosu avaalepwo, vakadega 
siitso. 

15Napeene, avange pagati pa veene vakata, “Iswɨma imepo imbiivi kʉ maka ga 
Belizebuli, ʉmbaha va mepo imbiivi.” 

16Avange vakava vikʉnʼgela ʉYɨɨsʉ, ʉkʉta avavonie ɨkɨmanyilo ɨkivonia ʉkʉta 
asuungʼilwe nʉ Ngʉlʉve. 

17Ʉmwene ʉYɨɨsʉ akagamanya amasaago ga veene. Pwʉ akavavʉʉla akata, 
“Avaanu va vʉlongotsi vʉpamato vangapalangʼane, ʉvʉlongotsi ʉwa 
vutengejʉka. Naveene avaanu va nyumba mamato vʉvʉle vʉle, vangave 
vipalangʼana, ɨnyumba ɨjyo jitengejʉka. 

18Wʉ jɨlɨwo namwene ʉSetano, ɨngave ʉSetano iswɨma ʉSetano, apo 
ʉvʉlongotsi wa mwene wiiva vʉtengejwike. Nditsova ɨlyo ʉlwakʉva mutye 
ndiswɨma imepo imbiivi kʉ maka ga Setano. 

19Lɨno, ɨngave mwita ʉne ndiswɨma imepo imbiivi kʉ maka ga Belizebuli, pwʉ 
avakongi viinyo viswɨma kʉ maka gaani? Pa kulongwi ɨjyo avo wʉ valavahɨga 
ʉnyie. 

20Lɨno, ʉne ndɨngave ndiswɨma imepo imbiivi kʉ maka ga Ngʉlʉve, pwʉ 
ʉLʉdeeva lwa Ngʉlʉve lʉviitsye ʉnyie! 

21“Ʉmuunu ʉnya maka, angave ni silwɨlo jiikʉjɨloleela ɨnyumba jya mwene jiiva 
mu lʉnotsehetso, nakʉli ʉnya kʉtoola isiinu sya mwene. 

22Lɨno ʉmuunu ʉnya maka ʉkʉlʉtɨɨlɨla kʉ mwene, angiitse amwʉvʉkɨle nʉ 
kʉndema, apo ipoka isilwɨlo sya mwene syoni isyʉ akahʉʉvɨlaga, nʉ kʉtoola 
isiinu syoni isyʉ mwʉsile mu nyumba nʉ kʉvagavɨla avange. 

23Ʉmuunu ʉvaveetsaga ʉvɨ nalɨ paninie nʉʉne, ʉjwa ikʉngenda kʉnsana. 
Ikange, ʉmuunu ʉvaveetsaga ʉvɨ nilʉndamania avaanu paninie nʉʉne nʉ 
kʉvahɨlɨka kwa Ngʉlʉve, ikʉvajatsa. 

Itsihʉmɨla wʉ ɨmepo ɨmbiivi jɨhʉmile mu muunu 
(Mataayo 12:43-45) 

24“Ɨmepo ɨmbiivi wʉ jɨhʉmile mu muunu, jibɨha ʉmwonu ʉmutsila magasi 
kulonda apoonu pa kʉgatalʉka, napeene najikʉpavona. Pwʉ jiita, 
‘Jʉndikilivuka kʉʉkʉ kʉ nyumba jyango ɨjyʉ ndɨkahʉmile.’ 

25Wʉ jɨkiliwiike, jikʉjɨvona ɨnyumba ɨjyo jɨkuunilwe, ikange jɨnotsiiwe vʉnonu. 

26Apo pwʉ jilʉta kutoola imepo imbiivi itsinge lekelakʉpamato (7), itsʉ 
mbejangi ʉkʉlʉtɨɨlɨla ɨjyene. Pwʉ tsikwingila mu muunu ʉjwa, tsitaamaga. 
Ʉvʉtaamo wa muunu ʉjwa wa lɨno wiiva vʉviivi ʉkʉlʉtɨɨlɨla vʉlya ʉwʉ akaale 
nalwo pa vʉtengʉlɨlo.” 

Avaanu avagatalʉsu ʉwʉ inogwa ʉYɨɨsʉ 

27ɄYɨɨsʉ wʉ itsova ɨlyo, ʉnʼdala mpamato mu kɨpʉga kɨlya, akooveela akata, 
“Inʼgatalʉsu ʉvɨ aakʉholile nʉ kʉkwosa!” 

28ɄYɨɨsʉ akatsova akata, “Tsa jɨlweli, napeene vagatalʉsu siitso ʉwʉ vipʉlɨka 
nʉ kwibata vʉnonu ɨlimenyu lya Ngʉlʉve!” 

Avaanu vinogwa ʉYɨɨsʉ avonie ɨkɨmanyilo 
(Mataayo 12:38-42) 

29Avaanu wʉ vigendelela ʉkʉlʉndamana, ʉYɨɨsʉ akata, “Avaanu va kɨvʉmbʉkʉ 
ɨkɨ vavejangi siitso! Vinogwa ndɨvonie ɨkɨmanyilo ɨkivonia ʉkʉta ndɨhʉmile 
kwa Ngʉlʉve. Lɨno nandɨkavavonie ɨkɨmanyilo ɨkɨveetsaga, apeene 
jʉvikʉkɨvona ɨkɨmanyilo ɨkɨhwaniine nɨ kya Yoona. 

30Lola, ndʉwʉ ʉYoona aale kɨmanyilo kʉ vaanu va vʉtsenge wa kʉ Ninawi, wʉ 
jɨlɨwo, ʉMwana va Muunu, namwene jiiva kɨmanyilo kʉ vaanu va kɨvʉmbʉkʉ 
ɨkɨ. 

31“Pa kɨgono kya vʉhɨgi namwene ʉnkʉlʉdeeva ʉnʼdala va kɨlʉnga kya Sheba 
alɨɨma nʉ kʉvahɨga avaanu va kɨvʉmbʉkʉ ɨkɨ ʉkʉta vatulanongwa, manya 
ʉmwene aahʉmile kʉ kɨlʉnga kya kʉvʉtale pakʉta iitse apʉlɨhɨtse imanyiiso 
tsa lʉhala lwa nkʉlʉdeeva ʉSolomoni.  Lɨno ndikʉvavʉʉla ʉnyie ʉkʉta apa 
pwale mpamato ʉvɨ ʉmwene mbaha ʉkʉlʉtɨɨlɨla pa Solomoni! 

32Pa kɨgono kya vʉhɨgi avaanu va vʉtsenge wa Ninawi valɨɨma pa vaanu va 
kɨvʉmbʉkʉ ɨkɨ nʉ kʉvahɨga ʉkʉta vatulanongwa, manya aveene vaalaatile 
imbiivi tsa veene wʉ vapʉliike ɨlimenyu lya Ngʉlʉve ɨlyʉ aavalʉmbɨlye 
ʉYoona.  Lɨno ndikʉvavʉʉla ʉnyie ʉkʉta apa pwale mpamato ʉvɨ mwene 
mbaha ʉkʉlʉtɨɨlɨla pa Yoona! 

Ɨnyaale jya mmana 
(Mataayo 5:15; 6:22-23) 

33“Nakʉli ʉmuunu ʉvɨ ipamba ɨnyaale, nʉ kʉvɨɨka ʉpwʉ pasihamiike evo 
ʉkʉgubikila nɨ kɨtʉndʉ. Apeene, ivɨɨka pakyanya pa kɨdʉlɨkɨlo kya nyaale, 
pakʉta avaanu wʉ vikwingila, valolage vʉnonu ʉlwakʉva palɨ lʉmuli. 

34Ɨliiho jyʉ nyaale jya mmana gwako. Ɨngave ɨliiho lyako linonu, pwʉ ʉmmana 
gwako gwoni gwiva nʉ lʉmuli. Lɨno lɨngave lɨboswe, ʉmmana gwako gwiva nɨ 
ngʼiisi. 

35Lɨno, ʉlolage vʉnonu, ʉlʉmuli ʉlwʉ lʉlɨ mu nʼgati mwave, lʉleke ʉkʉva 
ngʼiisi! 

36Gʉngave ʉmmana gwako gwoni gwiva nʉ lʉmuli, kɨtsila kʉva nɨ ngʼiisi 
apoonu apaveetsaga, apo ʉmmana gwoni gumulikaga, ndʉwʉ ɨnyaale 
jikʉkʉmulikila.” 

Ʉlʉpavɨlo lwa Yɨɨsʉ kʉ Vafalisayo 
(Mataayo 23:1-36; Maliko 12:38-40) 

37ɄYɨɨsʉ wʉ amalile ʉkʉtsova amamenyu ago, ʉFalisayo mpamato 
akamwɨlanga abɨhe kwilya ɨkyakʉlya kʉ mwene. Pwʉ ʉYɨɨsʉ akalʉta, 
akatsikwingila, akataama alɨkʉlya ɨkyakʉlya. 

38ɄFalisayo ʉlya wʉ aweene ʉYɨɨsʉ iilya ɨkyakʉlya kɨtsila kʉpuguha 
isivoko ndʉ lwiho lwa veene, aadegile siitso. 

39Pwʉ ʉNtwa akambʉʉla akata, “Ʉnyie Vafalisayo, mukɨvɨɨka mulɨ vavalatse 
ʉpwʉ muvomba ʉlwʉtsi lwa kʉsuka kʉnzi kʉ sikombe ni sahani, apeene mu 
nʼgati mu numbula tsiinyo gʉdɨgile ʉmwojo nʉ vʉgalo. 

40Nyɨ vapelwa ʉnyie! Ʉvɨ aapelile kʉnzi, navɨ mwene ʉvɨ aapelile na mu nʼgati? 

41Muvatangage avagatsu ni numbula tsiinyo tsyoni, apo syoni siveetsaga 
sivalatsiiwe kwanyie. 

42“Muswe vʉvʉle ʉnyie Vafalisayo, manya mukʉmpa ʉNgʉlʉve nalɨligavo 
lipamato, mu magavo kɨtsigo (10) ga siinu isidebedebe, ndɨ mboga ni sihato sya 
kyakʉlya wʉ kʉnʉ namuvɨɨkɨla ʉntɨma ʉkʉvavombela avange inonu nʉ lʉgano 
lwa Ngʉlʉve. Wɨgane wa Ngʉlʉve ʉkʉta muvombage itsi, paninie nʉ kʉhʉmya 
ɨligavo lipamato, mu magavo kɨtsigo. 

43Muswe vʉvʉle ʉnyie Vafalisayo ʉlwakʉva munogwa ʉkʉtaama mu sitaamilo 
sya wɨɨmɨkiwa isya kʉvʉlongolo, mu masinagogi. Ikange, munogwa avaanu 
vavasaamusaage mu soko ʉta mulɨ vɨɨmɨkiwa. 

44Muswe vʉvʉle ʉnyie ʉlwakʉva muhwaniine nʉ vʉguli ʉvʉtsila simanyilo 
ʉwʉ avaanu vigenda pakyanya kɨtsila kʉlʉmanya.” 

45Ʉmmanyisi mpamato va ndagɨlo akambʉʉla ʉYɨɨsʉ akata, “IMmanyisi, ʉpwʉ 
witsova itsi, vukʉtʉtsova sivi najyʉwe twɨ vamanyisi va ndagɨlo.” 

46ɄYɨɨsʉ akamwanda akata, “Najyʉnyie nyɨ vamanyisi va ndagɨlo, muswe 
vʉvʉle ʉlwakʉva, mukʉvʉʉmɨɨlɨtsa avaanu vakongage indagɨlo inalamu 
itsivyʉta mitsigo mitsito. Paninie nɨɨlyo, ʉnyie namukʉvatanga avaanu avo 
ʉmwakʉkongela indagɨlo itso! 

47“Muswe vʉvʉle ʉnyie ʉlwakʉva mutsenga ʉvʉguli wa vanyamalago valya, 
ʉwʉ avanyienya viinyo vaavabudile! 

48Apo muvonia ʉkʉta, mukwɨdɨngʼana nʉ gwʉ avanyienya viinyo vaavombile 
ʉlwakʉva aveene vaabudile avanyamalago. Ʉnyie mutsenga ʉvʉguli wa veene! 

49“Ɨkɨ kyʉ mene ʉNgʉlʉve aatsovile ndee, ‘Ndɨlavasuungʼa avanyamalago na 
vapositili kʉ veene, napeene avange valavabudaga, avange valavapelelaga 
ʉvʉkʉvɨlwa.’ 

50Lɨno, avaanu va kɨvʉmbʉkʉ ɨkɨ valahɨgwa pa kulongwi tsa vanyamalago 
vooni ʉwʉ vaabudilwe. Avo wʉ valya avaabudilwe ʉkʉhʉma pa vʉtengʉlɨlo wa 
kɨlʉnga, 

51ʉpwʉ aabudilwe ʉAbeli, ʉkʉsika ʉpwʉ aabudilwe ʉZakaliya, ʉvɨ aabudilwe 
pagatinagati pa kɨteekelelo nʉ Vʉtaamo ʉVʉvalatse wa Ngʉlʉve. Tsa jɨlweli! 
Ndikʉvavʉʉla ʉkʉta avaanu va kɨvʉmbʉkʉ ɨkɨ valahɨgwa pa nongwa itso 
tsyoni. 

52“Muswe vʉvʉle nyɨ vamanyisi va ndagɨlo ʉlwakʉva mukʉvasiga avaanu 
ʉkʉmmanya ʉNgʉlʉve wʉ ʉnyie jyʉnyie namummanyili, ikange mukʉvasiga 
avaanu avinogwa ʉkwingila mu Lʉdeeva lwa Ngʉlʉve wʉ ʉnyie jyʉnye 
namukwingila ʉmwa.” 

53ɄYɨɨsʉ wʉ amalile ʉkʉtsova amamenyu ago, akahega palya. Ʉkʉtengʉlɨla apo 
aVafalisayo na vamanyisi va ndagɨlo vakava vakali kwa Yɨɨsʉ. Pwʉ 
valɨkʉmbʉʉtsa nyongosu, 

54pa vʉsumbe wa kʉntegeeletsa ʉkʉta ipange jiitsova kɨninie ɨkyakʉvapelela 
vavʉvone ʉwɨɨmɨlo wa kʉmmɨga. 

Luuka 12 

Ʉlʉpavɨlo pa kulongwi jya vʉnuasi 
(Mataayo 10:26-27) 

1Ʉnsɨkɨ ʉgwa, avaanu avaelufu na vaelufu vaalʉndamiine kukʉmpʉlɨhɨtsa 
ʉYɨɨsʉ. Vaale vongosu ʉkʉsikila pa kʉkadana wʉ vihegelela kʉ mwene. Pwʉ 
ʉYɨɨsʉ akatsova taasi kʉ vakongi va mwene akata, “Mwɨlolelage nʉ vʉnuasi wa 
Vafalisayo, ʉlwakʉva wikola ʉta kɨlʉve. 

2Ʉnsɨkɨ gukwitsa, ʉpwʉ gooni agalɨ kʉvʉtiitu galaava pavʉvalasu, ikange gooni 
ʉgwʉ gasihamiike, galamanyikika. 

3Lɨno, gooni ʉgwʉ mwitsova kʉvʉtiitu, galapʉlɨkɨka pavʉvalasu. Ikange, gooni 
ʉgwʉ munongʼona mu sijumba sya kʉgati, galalʉmbɨlɨlwagwa pavʉlongolo pa 
vaanu vongosu.” 

ɄNgʉlʉve mwene vɨ anogye ʉkʉdwadwa 
(Mataayo 10:28-31) 

4ɄYɨɨsʉ akagendelela ʉkʉtsova akata, “Ʉnyie nyɨ vamanyaani vango, 
ndikʉvavʉʉla ʉkʉta, muleke ʉkʉvadwada avibuda ʉmmana gwene. Ikange wʉ 
vabudile, nakɨkʉli ɨkɨnge ɨkyʉ viweesa ʉkʉvomba. 

5Apeene, ndɨvavʉʉle ʉvɨ munogye ʉkʉnʼdwada. Munʼdwadage ʉNgʉlʉve ʉvɨ 
alɨ nago amaka ga kʉntaaga kʉ mwoto gwa sikutsooni najyʉ muunu ʉvɨ 
abudilwe. Tsa jɨlweli! Ndikʉvavʉʉla ʉkʉta, ʉjwa vɨ mwene munʼdwadage! 

6“Ndeeti, isidege sihaano nasigʉtsiwa kʉ ndalama ndebe vʉvʉle? Nʉpwʉ 
jɨngave wʉ jɨlɨwo, ʉNgʉlʉve nikʉkɨsaamwa nɨkɨpamato. 

7Lɨno kʉ lʉvasu lwanyie, ʉNgʉlʉve avalile natsi nzwɨlɨ tsa mitwe giinyo. Pwʉ 
lɨno mulekage ʉkʉdwada ʉlwakʉva ʉnyie mulɨ nawo ʉwɨɨmɨkiwa ʉkʉlʉtɨɨlɨla 
isidege. 

Ʉkwɨpaala pavʉvalasu ʉlwɨdɨko 
(Mataayo 10:32-33; 12:32; 10:19-20) 

8“Ndikʉvavʉʉla ʉkʉta, ʉmuunu ʉvaveetsaga ʉvɨ ikɨpaala kʉ vaanu ʉkʉta 
ikʉngʼonga ʉne, najyʉne ndɨ Mwana va Muunu ndɨlambʉʉla ʉNgʉlʉve na 
vasuungʼwa va mwene ʉkʉta, ʉjwa inkongi vango. 

9Lɨno ʉmuunu ʉvaveetsaga ʉvɨ ikʉmbeela pavʉlongolo pa vaanu, najyʉne 
ndɨlamʼbeela pavʉlongolo pa Ngʉlʉve na vasuungʼwa va mwene. 

10Ʉmuunu ʉvaveetsaga ʉvɨ ikʉnʼdʉka ʉMwana va Muunu, alasyɨkɨlwa. Lɨno, 
ʉvɨ ikʉnʼdʉka ʉMepo ʉMbalatse, ʉjwa nalasyɨkɨlwe. 

11“Ʉpwʉ valaava vikʉvahɨlɨka pa vʉhɨgi, pa vakʉlʉdeeva na pa vanya 
vʉtavʉlɨlwa, mwitse mulekage ʉkʉdwada ʉkʉta jʉmwitsova kɨki evo 
jʉmukwanda kɨki, 

12manya ʉnsɨkɨ gʉʉgwa, ʉMepo ʉMbalatse alavamanyiisa ʉwɨgane wa 
Ngʉlʉve ʉwʉ mulatsovaga.” 

Ɨkɨhwananitso kya muunu ʉmmosu ʉmpelwa 

13Ʉmuunu mpamato mu kɨpʉga kɨlya akambʉʉla ʉYɨɨsʉ akata, “IMmanyisi, 
ndidoova ʉmbʉʉle ʉlʉkololwango ʉkʉta angavɨle isiinu sya vʉhaale, isyʉ 
aatʉlekye ʉdadajiitu.” 

14ɄYɨɨsʉ akamwanda akata, “Veeni ʉvɨ ambɨɨkile ʉne ʉkʉva mmɨgi viinyo, evo 
ʉkʉva muunu va kʉgavania ʉvʉhaale wiinyo?” 

15Pwʉ akavavʉʉla avaanu vooni akata, “Mwɨlolelage! Mwɨlekelwe ʉkʉva nʉ 
mwojo gwa kɨɨnu ɨkɨveetsaga, ʉlwakʉva ʉwʉʉmi wa muunu nawɨtotiiki mu 
wongosu wa siinu sya mwene isyʉ alɨ nasyo.” 

16Pwʉ akavavʉʉla ɨkɨhwananitso ɨkɨ akata, “Aalepwo ʉmmosu mpamato, ʉvɨ 
isiinu syamotiike siitso mu kɨlɨmɨla kya mwene. 

17Akɨvʉʉtsa mu numbula jya mwene akata, ‘Isiinu syango isi napapali apoonu 
pa kʉvɨɨka! Ndɨgahe ndeeti?’ 

18Pwʉ akata, ‘Ndɨpivomba ndee: Ndɨpimamula isibaana syango, nʉ kʉtsenga 
isibaana isinge isivaha siitso. Ʉmwa mwʉ mwene jʉndihwanga ʉvʉbeni wango 
wooni ni singe isinonu isyʉ ndɨlɨ nasyo. 

19Apo pwʉ jʉndiita, “Gwe numbula jyango, ʉlɨ nasyo isiinu syongosu isinonu 
sya kʉkʉtanga ɨmyaka myongosu. Lɨno, gatalʉka, ʉlitsage nʉ kʉnywa, 
ʉhovoke.” ’ 

20Pwʉ ʉNgʉlʉve akambʉʉla akata, ‘Vɨ mpelwa ʉve! Ɨkɨlo ɨjɨ wiiswa! Isiinu 
syoni isyʉ ʉhwangile, jʉsiveetsaga syani?’ 

21“Ɨlyo wʉ lɨlaava, kʉ muunu ʉvaveetsaga ʉvɨ ikɨlʉndamanihitsa isiinu mu 
kɨlʉnga ʉmʉ, kɨtsila kʉvomba itsʉ ʉNgʉlʉve ikeela.” 

Ʉkʉmmʉʉvɨla ʉNgʉlʉve 
(Mataayo 6:25-34) 

22Pwʉ ʉYɨɨsʉ akavavʉʉla avakongi va mwene akata, “Lɨno, mwɨlekelwe 
ʉkʉtʉngʉtsiima, pa kulongwi tsa wʉʉmi wiinyo ʉkʉta mulitsaga kɨki, evo 
ʉkʉta ɨmihana giinyo muswalaga kɨki. 

23Ndeeti, ʉwʉʉmi nawʉ vʉlʉti pa kyakʉlya, nʉ mmana nagwene nagwʉ ndʉti 
pa misabwa? 

24Lolelagi kʉ mahoove, nagivyala pange kʉbena isiinu nʉ kʉvɨɨka mu sibaana. 
Ʉmwene ʉNgʉlʉve ikʉgaliisa. Lɨno ʉnyie musaagɨlɨlwa siitso nʉ Ngʉlʉve 
ʉkʉlʉtɨɨlɨla isidege! 

25“Veeni pagati paanyie ʉvɨ iweesa atʉngʉtsiime oongeletse ʉwʉʉmi wa 
mwene ndajɨve akavalɨlo kapamato? 

26Lɨno, mungave mulemwa ʉkʉvomba ɨkɨɨnu ɨkɨdebe ndɨɨkyo, kɨki 
mutʉngʉtsiima na gange? 

27“Lolelagi kʉ vʉlʉva ʉmwʉ vukʉlɨla. Navuvomba ɨmbombo pange kʉhona 
ɨmisabwa gya weene gya kʉswala. Pwʉ ndikʉvavʉʉla ʉkʉta, najyʉ Solomoni 
mu wɨɨmɨkiwa wa mwene wooni, naagele ʉkʉswala ɨmisabwa nʉ kʉnogela ndʉ 
vʉlʉva vʉpamato mwʉvʉ! 

28Ɨngave ʉNgʉlʉve ikʉlʉswɨka ewo ʉlʉhamba ʉvʉlʉva, nʉpwʉ jɨngave 
lunogela kʉ nsɨkɨ nʼdebe vʉvʉle, akasɨkɨ akikonga lukwʉma nʉ kʉnyianywa, 
ndeeti, ʉNgʉlʉve nakalʉtɨɨlɨle ʉkʉvaswɨka ʉnyie, mwe vaanu va lwɨdɨko 
lʉdebe? 

29“Lɨno, mwɨlekelwe ʉkʉtʉngʉtsiima ʉkʉta jʉmulitsaga kɨki, evo 
jʉmunywetsaga kɨki, ikange mwɨlekelwe ʉkʉnyanyamala. 

30Isiinu isyo syʉ vitʉngʉtsiima nasyo avaanu ʉwʉ navammanyili ʉNgʉlʉve, nʉ 
Dadajiinyo alʉmanyile vʉnonu ʉkʉta najyʉnyie mulonda ʉkʉva ni siinu isyo. 

31Londagi taasi ʉLʉdeeva lwa Ngʉlʉve, pwʉ isyo syoni 
mukwongeletsiwaagwa. 

Ʉvʉmosu wa kʉkyanya kwa Ngʉlʉve 
(Mataayo 6:19-21) 

32“Mwɨlekelwe ʉkʉdwada, ʉnyie nyɨ kɨpʉga ɨkɨdebe ʉlwakʉva ʉDadajiinyo va 
kʉkyanya, inogwa ʉkʉvapa ʉLʉdeeva lwa mwene. 

33Mugʉtse isiinu siinyo, nʉ kʉvapa avagatsu indalama itso. Ʉkwa kwʉ kʉvɨɨka 
ɨkɨbaana kʉkyanya ʉkwʉ isiinu nasikeepa. Ɨmipako gya kʉvɨɨkɨla gya kwene 
ʉkwa naginyakasʉka. Ikange nakʉli ʉmmɨɨtsi ʉvɨ ihegelela kuhɨɨtsa pange 
ʉmehe ʉkʉlya isiinu, 

34manya ʉpwʉ kɨlɨpwo ɨkɨbaana kiinyo, pwʉ peene natsi numbula tsiinyo 
tsilaava. 

Avaanu vataamage vɨsaawe pa kwitsa kwa Ntwa 

35“Isigono syoni mutaamage mwɨsaawe pa kʉvomba ɨmbombo jya Ngʉlʉve, 
natsi nyaale tsiinyo tsitaamage tsiviika. 

36Muveetsage nda vavombi ʉwʉ vikʉmpʉlɨkɨla ʉmbaha va veene akilivuke 
ʉkʉhʉma kʉ vʉtegʉlanie, pakʉta ʉnsɨkɨ ʉgwʉ jiikwitsa nʉ kʉkongʼoona 
ʉndyango, vanʼdɨndʉlɨle ʉnsɨkɨ gʉʉgwa. 

37Vagatalʉsu avavombi ʉwʉ ʉmbaha va veene angiitse, jiikʉvavona valɨ miiho. 
Tsa jɨlweli ndikʉvavʉʉla ʉkʉta, jiikɨnotsa pakʉta avavombele, jiikʉvɨɨlanga pa 
kʉlya nʉ kʉvapa ɨkyakʉlya. 

38Vagatalʉsu avavombi avo, ʉwʉ ʉmbaha va veene angiitse mu kɨlogati evo wʉ 
kutandaalʉka, avavone valɨ miiho. 

39“Lɨno mulʉmanye vʉnonu ʉkʉta ɨkaale jɨve ʉmwenenyumba agʉmanyile 
ʉnsɨkɨ ʉgwʉ ʉndyasi ikwitsa, akaale ikʉnsiga ʉndyasi aleke ʉkʉmamula 
ɨnyumba jya mwene. 

40Lɨno najyʉnyie, mutaamage mwɨsaawe, manya ʉMwana va Muunu, aliitsa 
ʉnsɨkɨ ʉgwʉ namuhʉʉvɨla.” 

Ɨkɨhwananitso kya mbanda ʉmmʉʉgʉ nʉ mbiivi 
(Mataayo 24:45-51) 

41Pwʉ ʉPetulo akavʉʉtsa akata, “Gwe Ntwa, ɨkɨhwananitso ɨkɨ, vukʉtʉvʉʉla 
ʉwe twɨ veene evo vukʉvavʉʉla avaanu vooni?” 

42ɄNtwa akamwanda akata, “Ʉmbanda ʉmmʉʉgʉ, ʉnya lʉhala vyalɨku? Vyʉla 
ʉvɨ ʉmbaha va mwene ambɨɨkile ave mwɨmɨɨlɨtsi va vavanda avange mu 
nyumba jya mwene pakʉta ave ikʉvapa ɨkyakʉlya kʉ nsɨkɨ ʉgʉnogelanie. 

43Inʼgatalʉsu ʉmbanda ʉlya ʉvɨ ɨngave ʉmbaha va mwene ikilivuka ʉkwʉ 
aalʉtile, ivona ivomba ndʉwʉ aandagye. 

44Tsa jɨlweli ndikʉvavʉʉla ʉkʉta, ʉmbaha va mwene jiikʉmbɨɨka ʉmbanda 
ʉjwa ɨɨmɨɨlɨlage isiinu sya mwene syoni. 

45Lɨno, ʉmbanda ʉjwa angasaage mu numbula jya mwene ate, ‘Ʉmbaha vango 
itsilɨndɨla ʉkʉkilivuka,’ apo itengʉla ʉkʉvatova avavandavanine, avagoosi na 
vadala, ikange ilitsaga nʉ kʉnywa paninie na vagaatsi. 

46Lola, ʉmbaha va mwene ʉjwa jiikilivuka mu kɨgono na mu nsɨkɨ ʉgwʉ 
ʉmbanda va mwene nakahʉʉvɨle. Pwʉ ʉmbaha ʉjwa jiikʉmpa ʉlʉvʉngʉ 
ʉlʉlʉti, pa kʉvomba ewo iiva amanziitse kʉ vatava vɨɨdɨki. 

47“Ʉmbanda ʉjwa ʉvɨ avʉmanyile ʉvʉnogwe wa mbaha va mwene, napeene 
ikɨlekelwa ʉkwɨsaavʉla amwʉpɨlɨle, nʉ kʉvomba ndʉwʉ inogwa ʉmbaha va 
mwene, ʉjwa jiitowa siitso. 

48Apeene ʉmbanda ʉvɨ navʉmanyili ʉvʉnogwe wa mbaha va mwene, 
angavombe sivi, ʉjwa jiitowa padebe. Ʉmuunu ʉvaveetsaga ʉvɨ apeevilwe 
syongosu, ʉjwa alatsigilwa syongosu, ʉvɨ apeevilwe ɨmbombo ɨmbaha, 
alatsigilwa ʉkʉhʉmya ɨkulongwi jya vʉvombi wa mbombo ɨmbaha. 

Ʉvʉsʉʉlani pa kulongwi jya lwɨdɨko 
(Mataayo 10:34-36) 

49“Nditsile mu kɨlʉnga ʉmʉ kukotsa ʉmwoto. Hʉba gʉkaale gʉve gʉtengwe 
ʉkʉviika! 

50Nʉʉne ndɨlɨ nʉ vʉkʉvɨlwa ʉwʉ pannogye ʉkwʉpɨlɨla, ikange ndigendelelaga 
ʉkʉlemala mu numbula jyango ʉkʉsikila ʉpwʉ vuvombeka. 

51Ndeeti, musaaga mwita ndɨvagegye ʉlʉnotsehetso mu kɨlʉnga? Baako! 
Ndikʉvavʉʉla ʉkʉta, ndɨvagegye ʉlʉsʉʉtɨngʼano. 

52Ʉkʉhʉma lɨno, mu nyumba ʉmwʉ mwʉvale avaanu vahaano 
jʉvisʉtɨngʼanaga, vadatu jʉvikɨpandʉla kʉ vavɨlɨ. Naveene vavɨlɨ avo 
jʉvikɨpandʉla kʉ vadatu. 

53Ʉdadaaje jiisʉtɨngʼanaga nʉ nswambe, namwene ʉnswambe jiisʉtɨngʼanaga 
nʉ dadaaje. Ʉvanyina jiisʉtɨngʼanaga nʉ mwalɨve, namwene ʉmwalɨve 
jiisʉtɨngʼanaga nʉ vanyina. Ʉkɨjyʉva jiisʉtɨngʼanaga nʉ nʼdala va nswambe, 
namwene ʉnʼdala va nswambe jiivombaga lɨɨlyo.” 

Ʉkʉlʉmanya itsikwitsa kʉvʉlongolo 
(Mataayo 16:2-3) 

54ɄYɨɨsʉ akavavʉʉla ikange avaanu va kɨpʉga kɨlya akata, “Wʉ mukʉgavona 
amavɨngo gilʉndamana mwita, ‘Ɨsula jilonda ʉkʉtima,’ lweli jitima. 

55Ikange wʉ mukʉjɨvona ɨmepo jikula, jihʉma ʉlʉvasu lwa Kʉsika mwita, 
‘Kulonda ʉkʉva masuke,’ lweli wʉ kwiva. 

56Ʉnyie nyɨ vanuasi, mulʉmanyile ʉkʉtsaagʉlɨla vʉnonu ɨmisɨkɨ! Lɨno, kɨki 
mulemwa ʉkʉtsaagʉlɨla ɨkɨhoto kya tsilya itsivombeka isigono isi? 

Ʉkʉsajana nʉ ndʉgʉ 
(Mataayo 5:25-26) 

57“Kɨki ʉnyie namukɨhɨga jyʉnyie pa kulongwi tsa vʉgolosu? 

58Wʉ mulɨ mu nzɨla, ʉndʉgʉ vaako ibɨha kukʉkʉhɨlɨka kʉ mmɨgi, wɨkupilage 
ʉkʉnsiima ʉkʉta musajane. Ʉngɨlekelwe ʉkʉvomba ɨlyo, wʉ musiike pa 
vʉhɨgi, apo vuhɨgwa nʉ kʉtaagwa mu kɨkʉngwa. 

59Ndikʉkʉvʉʉla ʉkʉta, nʉkahʉme mu nʼgati ʉmwa ʉkʉsikila ʉpwʉ wimala 
ʉkʉhomba ʉntsigilo gwoni!” 

Luuka 13 

Avaanu valaatage ɨmbiivi pakʉta valeke ʉkwongometswa 

1Ʉnsɨkɨ ʉgwa, avaanu avange ʉwʉ vaampʉlɨhɨtsaaga ʉYɨɨsʉ, vakambʉʉla 
ʉkʉta, ʉPilato aabudile aVagalilaya vaninie wʉ vihʉmya ineekelo tsa veene 
kwa Ngʉlʉve. 

2ɄYɨɨsʉ akavaanda akata, “Ndeeti, wʉ musaaga ʉnyie, mwita ipange 
aVagalilaya avo vaavombiilwe itso ʉlwakʉva vaale vatulanongwa 
ʉkʉvalʉtɨɨlɨla aVagalilaya avange vooni? 

3Ndikʉvavʉʉla nawʉ jɨlɨwo! Mungaleke ʉkʉlaata imbiivi tsiinyo, najyʉnyie 
muloongometswa nyɨ vooni! 

4Ikange mulʉmanyile ʉkʉta avaanu valya kɨtsigo na nnaana (18) ʉkʉ kʉ 
Silohamu, ʉlʉmato ʉlʉtale lwavɨlɨkye, vakaswa. Ndeeti, mwita ipange aveene 
vaale vatulanongwa ʉkʉvalʉtɨɨlɨla avaanu avange vooni ʉwʉ vaataamaga mu 
Yelusalemu? 

5Ndikʉvavʉʉla nawʉ jɨlɨwo! Mungaleke ʉkʉlaata imbiivi tsiinyo, najyʉnyie 
muloongometswa nyɨ vooni!” 

Ɨlivʉngʉ pa kulongwi jya kʉhʉʉpa iseke 

6Pwʉ ʉYɨɨsʉ akavavʉʉla avaanu avo ɨkɨhwananitso ɨkɨnge akata, “Aalepwo 
ʉmuunu mpamato ʉvɨ aale nʉ mʼbɨkɨ gwa makʉjʉ mu kɨlɨmɨla kya mwene kya 
zabibu. Aalʉtaga kutʉngʉla amakʉjʉ, nalɨkʉlɨvona nɨ lipamato. 

7Pwʉ akambʉʉla ʉmbombi va mwene va kɨlɨmɨla akata, ‘Lola! Mu myaka 
gɨdatu nditsiige kutʉngʉla iseke mu mʼbɨkɨ ʉgʉ, nandɨkɨvoniigi kɨɨnu! Lɨno 
dumula, ʉlwakʉva gunanga ɨkɨlɨmɨla vʉvʉle!’ 

8“Ʉmwene ʉmbombi ʉlya akamwanda akata, ‘Gwe mbaha vango, gʉleke namu 
mu mwaka ʉgʉ, ndɨgʉlɨmɨɨlɨle nʉ kʉvɨɨka ʉlʉbʉʉle. 

9Gʉngahʉʉpe iseke kʉ mwaka, lwiva lʉnonu. Lɨno gʉngaleke ʉkʉhʉʉpa, pwʉ 
jʉdumule.’ ” 

ɄYɨɨsʉ ikʉmponia ʉnʼdala pa kɨgono kya Sabato 

10Ɨkɨgono kɨpamato kya Sabato, ʉYɨɨsʉ aamanyiisaaga avaanu mu lisinagogi 
lipamato. 

11Mu lisinagogi ʉmwa, aalemwo ʉnʼdala mpamato ʉvɨ aale nɨ mepo ɨmbiivi 
ɨjyagʉvɨɨkile ʉmmana gʉve nʼdekedeke ɨmyaka kɨtsigo na nnaana (18). Ʉnʼdala 
ʉjwa aale nɨ kɨdʉdʉmbe, ikange aalemwagwa ʉkwɨma agoloke. 

12ɄYɨɨsʉ wʉ ambwene, akamwɨlanga iitse pa mwene. Pwʉ akambʉʉla akata, 
“Jyʉva, ʉponile ʉvʉtamu waako, lɨno ʉlɨ mbopolwa!” 

13ɄYɨɨsʉ akavɨɨka isivoko sya mwene pa nʼdala ʉlya. Baaho ʉnʼdala ʉlya akɨɨma 
agolwike ʉnsana gwa mwene, akatengʉla ʉkʉnʼginia ʉNgʉlʉve. 

14Pwʉ ʉmbaha va lisinagogi akaviipa, ʉlwakʉva ʉYɨɨsʉ aamponiitse ʉmuunu 
pa kɨgono kya Sabato. Ʉmbaha ʉlya akavavʉʉla avaanu akata, “Ʉmulʉngʉ 
gwoni gʉlɨ ni sigono ntanato (6) isyʉ mutavʉliilwe ʉkʉvomba imbombo. 
Wɨgane wa Ngʉlʉve ʉkʉta mwitsage nʉ kʉponetsiwa pa sigono isyo, kwʉ 
baako pa kɨgono kya Sabato!” 

15ɄNtwa ʉYɨɨsʉ akamwanda akata, “Ʉnyie nyɨ vanuasi! Ndeeti, namudɨndʉlɨla 
mu lipaalo isenga natsi punda tsiinyo, nʉ kʉtsihɨlɨka kwinywa amagasi namu 
mu kɨgono kya Sabato? 

16Ʉnʼdala ʉjʉ va kɨvʉmbʉkʉ kya Abulahamu. Ʉmwene ataamile mu vʉkʉvɨlwa 
wa Setano ndʉ nkʉngwa va mwene kʉ nsɨkɨ ntale, ɨmyaka kɨtsigo na nnaana. 
Lɨno ʉjʉ, jɨlweli wɨgane wa Ngʉlʉve ʉkʉta ndɨmbopole ndajɨve kɨgono kya 
Sabato.” 

17ɄYɨɨsʉ wʉ atsovile ago, avalʉgʉ va mwene vooni vakajejevʉka. Napeene, 
avange vooni, vaahowiike siitso kʉ nongwa jya mbombo inonu itsa kʉdega itsʉ 
ʉYɨɨsʉ aavombaga. 

Ɨkɨhwananitso kya mbeju ɨndebe siitso, nɨ kɨhwananitso kya kɨlʉve 
(Mataayo 13:31-33; Maliko 4:30-32) 

18Pwʉ ʉYɨɨsʉ akavʉʉtsa akata, “ɄLʉdeeva lwa Ngʉlʉve lʉhwaniine nɨ kɨki? 
Ndɨhwananie nɨ kɨki? 

19Lʉhwaniine nɨ mbeju jya libɨkɨ ɨlilongoti, ɨmbeju ɨndebe kʉ mbeju tsyoni, ɨjyʉ 
ʉmuunu aavyalile mu nʼgʉnda gwa mwene. Ɨmbeju jɨkamela jɨkava mʼbɨkɨ 
mbaha. Sikiitsa isidege sikatsenga ʉwaaswa mu magɨka tsa gwene.” 

20ɄYɨɨsʉ akavʉʉtsa ikange akata, “ɄLʉdeeva lwa Ngʉlʉve, ndɨhwananie na 
kɨki? 

21Lʉhwaniine nɨ kɨlʉve ɨkyʉ ʉnʼdala mpamato aatoolile, akasyogela mu nkate 
gwa madebwe gadatu ga vʉhevete. Wʉ asyogye, ɨkɨlʉve kɨlya kɨkatotsa ʉnkate 
gwoni.” 

Avatulanongwa navikwʉpɨlɨlwa mu Lʉdeeva lwa Ngʉlʉve 
(Mataayo 7:13-14, 21-23) 

22ɄYɨɨsʉ aalʉtaga kʉ Yelusalemu. Pwʉ mu vʉtsenge ʉvʉvaha nʉ vʉdebe ʉmwʉ 
aalʉtɨngʼaniaga, aamanyiisaaga avaanu. 

23Ɨkɨgono kɨpamato, ʉmuunu mpamato akambʉʉtsa akata, “Gwe Ntwa, avaanu 
ʉwʉ ʉNgʉlʉve alavapoka valaava vadebe?” ɄYɨɨsʉ akavavʉʉla akata, 

24“Mwɨkupilage ʉkwingilila ʉndyango ʉnsinye, manya ndikʉvavʉʉla ʉkʉta 
avaanu vongosu valagela ʉkwingila, lɨno valalemwa! 

25Ʉnsɨkɨ gʉliitsa, ʉpwʉ ʉmwenenyumba aladɨnda ʉndyango. Pwʉ mulɨɨma 
kʉnzi, muladɨndʉtsaaga nʉ kʉnʼdoova mulateetsaga, ‘Gwe Ntwa, tʉdɨndʉlɨle!’ 
Apeene ʉmwene alavaanda alaata, ‘Nandɨvamanyili ʉnyie ikange 
nandɨkʉmanyili nakwene ʉkwʉ muhʉmile!’ 

26“Pwʉ ʉnyie mulaata, ‘Ʉwe weewe twɨ twalitsaga nʉ kʉnywa paninie nʉʉve! 
Ikange ʉve waamanyiisaaga mu matsumbe giitu!’ 

27Ʉmwene alaata, ‘Ndɨvavʉʉlile ʉkʉta, nandɨvamanyili ʉnyie ikange 
nandɨkʉmanyili nakwene ʉkwʉ muhʉmile! Hegi paane, ʉnyie nyɨ 
vatulanongwa!’ 

28“Mulambona ʉAbulahamu, ʉIsaka, ʉYakobo na vanyamalago vooni valɨ mu 
Lʉdeeva lwa Ngʉlʉve. Ʉnyie mulaava mutaagilwe kʉnzi ʉkwʉ mulalɨlaga nʉ 
kʉgadʉtsa amiino! 

29Ikange avaanu ʉkʉhʉma imbasu tsyoni tsa kɨlʉnga valiitsa nʉ kʉtaama mu 
lʉhekelo mu Lʉdeeva lwa Ngʉlʉve. 

30“Napeene, avaanu vongosu ʉwʉ valɨ mbʉlongolo lɨno, valaava va kʉnsana, 
naveene ʉwʉ valɨ kʉnsana valaava va mbʉlongolo.” 

ɄYɨɨsʉ isʉsʉvala kʉ nongwa tsa vaanu va kʉ Yelusalemu 
(Mataayo 23:37-39) 

31Ʉnsɨkɨ gʉʉgwa, aVafalisayo avange vakalʉta kwa Yɨɨsʉ vakambʉʉla vakata, 
“Hega apa, bɨhaga kʉ vʉtsenge ʉvʉnge, ʉlwakʉva ʉHelode inogwa 
ʉkʉkʉbuda.” 

32ɄYɨɨsʉ akavaanda akata, “Lʉtagi mukajɨvʉʉle ɨngʼeve jɨlya ʉkʉta, ‘Lola! 
Ɨleelo, kɨlaavo na ntondo, ndiswɨma imepo imbiivi nʉ kʉponia avatamu, 
ʉkʉsika ʉpwʉ ndimala ʉvʉsumbe wango. 

33Wɨgane wa Ngʉlʉve ʉkʉta ʉne ndɨlʉte kʉ Yelusalemu. Jʉndiiva mu lʉgendo 
ɨleelo, kɨlaavo na ntondo, ʉkʉsikila ʉpwʉ ndɨtsisika, manya napanogiili 
ʉnyamalago ʉkʉswɨla ʉkwonu ʉkʉnge, apeene mu Yelusalemu!’ ” 

34Pwʉ ʉYɨɨsʉ akata, “Nyɨ vaanu va kʉ Yelusalemu, nyɨ vaanu va kʉ Yelusalemu! 
Mwibuda avanyamalago nʉ kʉvatika na maganga avavombi ʉwʉ ʉNgʉlʉve 
ikʉvasuungʼa kwanyie. Ʉnsɨkɨ mwongosu, ndɨnogilwe ʉkʉvalʉndamania ʉnyie 

ndʉwʉ ɨngʼʉkʉ jilʉndamania isyana sya jyene mu mapapatɨlo ga jyene. Lɨno 
namunogwa! 

35Lola! ɄNgʉlʉve ikʉvaleka ʉnyie nɨ nyumba jiinyo ʉkʉta, muvʉngwe! Lɨno, 
ndikʉvavʉʉla ʉkʉta, tsa jɨlweli, namukambone ʉne ikange, ʉkʉsikila ʉnsɨkɨ 
ʉgwʉ mulaata, ‘Inʼgatalʉsu ʉvɨ ikwitsa mu litaawa lya Ntwa ʉNgʉlʉve.’” 

Luuka 14 

ɄYɨɨsʉ ikʉmponia ʉntamu pa kɨgono kya Sabato 

1Ɨkɨgono kɨpamato kya Sabato, ʉYɨɨsʉ aalʉtile kwilya ɨkyakʉlya kʉ nyumba jya 
muunu mpamato ʉvaale nninie va valongotsi va Vafalisayo. Ʉnsɨkɨ wʉ alɨ 
ʉmwa, aVafalisayo na vange vakava vikʉntendeela valole ɨkyʉ jiivomba pa 
kɨgono kya Sabato. 

2Pavʉlongolo pa Yɨɨsʉ, aalepwo ʉmuunu mpamato, ʉvɨ aale nʉ vʉtamu wa 
kʉsimba ʉmmana. 

3Pwʉ ʉYɨɨsʉ akavavʉʉtsa aVafalisayo na vamanyisi va ndagɨlo akata, “Ndeeti, 
indagɨlo tsiitu tsikʉtʉtavʉla ʉkʉponia avaanu pa kɨgono kya Sabato?” 

4Aveene vakatsiga mye. ɄYɨɨsʉ akamwibata ʉntamu ʉlya, akamponia, 
akantavʉla alʉtage. 

5Pwʉ ʉYɨɨsʉ akavavʉʉtsa akata, “Vɨ veeni pagati paanyie ʉvɨ, ʉmwana va 
mwene evo ɨsenga jya mwene jɨngagwɨle mu kɨsima ɨkɨgono kya Sabato, 
paapalya nakahʉmye?” 

6Avaanu valya, vakava vadumukiilwe ɨlya kʉtsova. 
Ʉlwɨjiso nʉ wiipa 

7ɄYɨɨsʉ akavavona avahenza ʉwʉ vɨɨlangilwe pa lʉhekelo wʉ vikɨhalɨla 
isitaamilo isya vɨɨmɨkiwa. Pwʉ akavavʉʉla ɨkɨhwananitso, akata, 

8“Wʉ ʉmuunu akwɨlangile ʉbɨhe kʉ vʉtegʉlanie, ʉleke ʉkʉsikila pa sitaamilo 
isya vɨɨmɨkiwa. Ʉleke ʉkʉvomba ewo ʉlwakʉva, ipange ɨlangilwe ʉmwɨmɨkiwa 
ʉjyʉnge ʉkʉkʉlʉtɨɨlɨla ʉve. 

9Pwʉ angiitse ʉvɨ avɨɨlangile ʉnyie nyɨ vooni, ikʉkʉvʉʉla iita, ‘Indekele ʉjʉ 
ʉpwʉ ʉtaamile.’ Apo, jʉwivona soni siitso, wʉ wihega ʉkʉbɨha kʉ sitaamilo sya 
vaanu avibedwa. 

10“Apeene, ʉngɨlangwe, ʉsikilage pa sitaamilo sya vaanu avibedwa, pakʉta 
apya ikwitsa ʉvɨ akwɨlangile, akʉvʉʉle ate, ‘Gwe mmanyaani vango, wiitse 
ʉtaame apa pa wɨɨmɨkiwa.’ Apo pwʉ jʉvuvonekaga ʉwɨɨmɨkiwa waako, 
pamiiho ga vɨɨlangwa vooni, 

11manya ʉmuunu ʉvaveetsaga ʉvɨ ikɨjɨmɨka, ʉNgʉlʉve alamwisa. Nʉ muunu 
ʉvɨ ikɨjisa, ʉNgʉlʉve alamwɨmɨka.” 

12Pwʉ ʉYɨɨsʉ akambʉʉla ʉvɨ aamwɨlangile akata, “Wʉ vukʉvanotsehetsa 
avaanu ʉlʉhekelo lwa pamuunyi evo kʉmihe, ʉleke ʉkʉvɨɨlanga avamanyaani 
vaako, evo avalʉkololwo, evo avaanu va kɨkolo kyako, evo avambʉtsengelanile 
vaako avamosu, vagela naveene vikʉkwɨlanga kʉ nongwa jya kʉkʉtavʉla ɨlyʉ 
ʉkavavombye. 

13Apeene, wʉ ʉtetengʼiinie ʉlʉhekelo, ʉvɨɨlangage avagatsu, avalema, 
avasugujwike isilʉnde na vabosu. 

14Apo pwʉ wiiva ʉlɨ nʼgatalʉsu, ʉlwakʉva avo valɨ vʉvʉle ɨkɨɨnu kya 
kʉkʉtavʉla. ɄNgʉlʉve vɨ mwene alakʉhomba, alaava itsʉʉsa avagolosu.” 

Kwʉ baako ʉkʉbeda ɨnyɨlango jya Ngʉlʉve 
(Mataayo 22:1-10) 

15Wʉ valɨ pa lʉhekelo, ʉmmenza mpamato wʉ apʉliike amamenyu ga Yɨɨsʉ, 
akambʉʉla akata, “Inʼgatalʉsu ʉmuunu ʉvaveetsaga ʉvɨ alaalya isiinu sya pa 
lʉhekelo mu Lʉdeeva lwa Ngʉlʉve!” 

16ɄYɨɨsʉ akamwanda mu kɨhwananitso akata, “Aalepwo ʉmuunu mpamato ʉvɨ 
aanotsiitse ɨkyakʉlya kya pa lʉhekelo ʉlʉvaha, akavɨɨlanga avaanu vongosu. 

17Ʉnsɨkɨ gwa lʉhekelo wʉ gʉsiike, akansuungʼa ʉmbanda va mwene kʉ vaanu 
ʉwʉ aavapye ɨnyɨlango, pakʉta avavʉʉle ate, ‘Mwitsage! Lɨno, isiinu syoni 
sinotsiiwe!’ 

18“Pwʉ vooni, mpamato mpamato ʉwʉ vɨɨlangilwe, vakabeela ʉkʉlʉta. Ʉntatsi 
akata, ‘Ndɨgʉlile ɨkɨlɨmɨla, pannogye ndɨlʉte kwilola. Ʉnsyɨkɨle, nandɨkiitse.’ 

19Ʉva vɨɨlɨ akata, ‘Ndɨgʉlile isenga kɨtsigo (10) tsa kʉlɨmɨla, ndilʉta kukʉtsigela. 
Ʉnsyɨkɨle, nandɨkiitse.’ 

20Namwene ʉva daatu akata, ‘Ndɨtegwe ʉnʼdala lɨlɨno, pwʉ lɨno jilemanika 
kwane ʉkwitsa.’ 

21“Ʉmbanda ʉlya akakilivuka, akampangɨla tsyoni ʉntwa va mwene. Pwʉ 
ʉntwa ʉlya akaviipa, akambʉʉla ʉmbanda va mwene akata, ‘Lʉtaga 
ngʼaningʼaani kʉ nsevo na kʉ nzɨla itsinge mu vʉtsenge ʉvʉ, ʉkiitse navo apa 
avagatsu, avalema, avabosu na vasugujwike isilʉnde.’ 

22“Kʉmbele, ʉmbanda ʉlya akakilivuka, akambʉʉla akata, ‘Ntwa, ʉgwʉ 
ʉkandagye ndɨvombile. Nalɨ lɨno, ʉvʉtaamo vʉpitsiige pwʉvʉle.’ 

23“Ʉntwa akambʉʉla akata, ‘Lɨno! Bɨhaga kʉnzi kʉ vʉtsenge, kʉ misevo na kʉ 
nzɨla itsʉ tsilotsa kʉ matsumbe amadebe, na kʉ silɨmɨla, ʉkavasiime avaanu 
viitse viingile mu nyumba jyango, ʉkʉsikila ʉpwʉ vidɨga. 

24Pwʉ ndikʉvavʉʉla ʉnyie ʉkʉta, mu vaanu avo ʉwʉ ndɨkavɨɨlangile pa 
vʉtengʉlɨlo, nʉ mpamato nakaalye isiinu sya pa lʉhekelo isyʉ ndɨnotsiitse 
ʉne!’ ” 

Ʉvʉtalamu wa kʉva nkongi va Yɨɨsʉ 
(Mataayo 10:37-38) 

25ɄYɨɨsʉ aagendaga paninie nɨ kɨpʉga ɨkɨvaha kya vaanu. Akavakilivukila, 
akavavʉʉla akata, 

26“Ʉmuunu ʉvaveetsaga ʉvɨ inogwa ʉkʉva nkongi vango, pannogye ʉmwene 
ʉkʉngana ʉne ʉkʉlʉtɨɨlɨla ʉlʉgano lwa mwene kwa dadaaje, kwa vanyina, kʉ 
nʼdala va mwene, kʉ vaana va mwene, kʉ valʉkololwe, na kʉ vahaatsave. 
Ikange pannogye ʉkʉngana ʉne ʉkʉlʉtɨɨlɨla ʉkʉvʉgana ʉwʉʉmi wa mwene. 

27Ʉmuunu ʉvɨ nikɨtwɨka ɨkɨdamingʼanie kya mwene nʉ kʉngʼonga, nakaweese 
ʉkʉva nkongi vango. 

28“Ndɨganule vʉnonu. Angave mpamato viinyo inogwa ʉkʉtsenga ɨnyumba jya 
lʉtogo, jiivomba kɨki pa vʉtengʉlɨlo? Pa vʉtengʉlɨlo jiitala ʉkʉsaaga isiinu 
syoni isyʉ silondiwa ʉkʉtsengela. Pwʉ jiikɨlola ndalɨ ni ndalama tsa kʉkwɨla 
ʉkʉmala ʉkʉtsenga. 

29Kɨtsila kʉvomba ewo, iweesa ʉkʉtsenga ʉwaalo, pwʉ ilemwa ʉkʉmala 
ʉkʉtsenga ɨnyumba ɨjyo. Pwʉ avalʉtanzɨla vooni wʉ vikʉjɨvona vikʉmʼbedaga, 

30viteetsaga, ‘Ʉmuunu ʉjʉ aatengwe ʉkʉtsenga, napeene alemilwe ʉkʉmala!’ 

31“Ndɨtsove ɨkɨhwananitso ɨkɨnge. Tʉte avakʉlʉdeeva vavɨlɨ vikɨsaavʉla 
ʉkʉlwa ɨligoha. Ʉntatsi alɨ na vasikali avaelufu kɨtsigo (10,000), ʉva vɨɨlɨ alɨ na 
vasikali avaelufu isitsigo sivɨlɨ (20,000). Ʉntatsi nakalʉte kupalamula ɨligoha 
kɨtsila kʉtaama paasi nʉ kʉsaaga ʉkʉta iweesa ʉkʉlwa nʉ va vɨɨlɨ ʉlya nʉ 
kʉndema. 

32Angavone ʉkʉta jiilemwa, jiisuungʼa ngʼaningʼaani avatangɨli va mwene, 
valʉte kʉ nkʉlʉdeeva ʉva vɨɨlɨ ʉlya wʉ apitsiige kʉvʉtale, pakʉta vasajane. 

33“Wʉ jɨlɨwo nakʉ kwanyie. Nakʉli nʉ mpamato mwanyie ʉvɨ anogye ʉkʉva 
nkongi vango, angave nasilekili syoni isyʉ alɨ nasyo. 

Avakongi va Yɨɨsʉ vaveetsage ndʉ mwinyo 
(Mataayo 5:13; Maliko 9:50) 

34“Ʉmwinyo kɨɨnu kɨnonu. Lɨno gʉngave gʉnangiike, vuvomba kɨki pa 
kʉgʉkilivulila ʉlʉnogo lwa gwene? 

35Ʉmwinyo ʉgʉlɨ ndʉʉgwa, gʉtsila mbombo nakʉ kʉ mmanga, nakʉ kʉva 
nyanzo jya ngʼakala. Ʉmwinyo ʉgwa gwiva gwa kʉtaagwa kʉnzi. Ʉvɨ ipʉlɨka, 
vɨ apʉlɨkage nʉ kʉtsingahɨtsa itso!” 

Luuka 15 

Ɨkɨhwananitso kya ngʼolo ɨjyajagile 
(Mataayo 18:12-14) 

1Avasangʉtsi va songo vongosu na vatulanongwa vaalʉtaga kwa Yɨɨsʉ 
kukʉmpʉlɨhɨtsa. 

2Pwʉ aVafalisayo na vamanyisi va ndagɨlo, vakatengʉla ʉkwɨngʼuula valɨkʉta, 
“Kɨki ʉmuunu ʉjʉ ikʉvʉʉpɨlɨla avatulanongwa, ikange iilya na veene?” 

3Pwʉ ʉYɨɨsʉ akavavʉʉla ɨkɨhwananitso ɨkɨ akata, 

4“Angave mpamato pagati paanyie alɨ ni ngʼolo ʉndeevʉlʉ mpamato (100), pwʉ 
ɨjyɨnge jɨjage, jiivomba kɨki? Jiikʉtsileka itsinge tsilya isitsigo budikakʉpamato 
na budikakʉpamato (99) pa lʉkɨnga, nʉ kʉbɨha kulonda ɨjyʉ jɨjagile, ʉkʉsikila 
ʉpwʉ ikʉjɨvona. 

5“Kange wʉ ajɨweene, jiihovoka, jiikʉjɨvɨɨka pa mavega ga mwene, 

6nʉ kʉvuja najyo kʉ nyumba. Wʉ asiike kʉ nyumba, pwʉ ikʉvɨɨlanga 
avamanyaani na vambʉtsengelanile va mwene, ikʉvavʉʉla iita, ‘Hekelagi 
paninie nʉʉne, ʉlwakʉva ndɨjɨweene ɨngʼolo jyango ɨjyʉ jɨkajagile!’ 

7“Ndikʉvavʉʉla ʉkʉta, vʉvʉle vʉle ava kʉkyanya viiva nʉ lʉhekelo ʉpwʉ 
ʉntulanongwa mpamato ipela imbiivi tsa mwene. Ʉlʉhekelo ʉlwa jʉlwiva 
lʉvaha ʉkʉlʉtɨɨlɨla ʉlʉhekelo lwa kʉva navo avaanu isitsigo budikakʉpamato 
na budikakʉpamato avagolosu, ʉwʉ valɨ vʉvʉle itsa kʉlaata.” 

Ɨkɨhwananitso kya hela ɨjyajagile 

8ɄYɨɨsʉ akavavʉʉla ɨkɨhwananitso ɨkɨnge, akata, “Ikange, tʉte ʉnʼdala 
mpamato alɨ ni hela kɨtsigo (10), pwʉ ɨhela mamato jijaga, jiivomba kɨki? 
Jiipamba ɨnyaale, nʉ kʉkuuna ɨnyumba jyoni, jiikɨkupila ʉkʉlonda ʉkʉsikila 
ʉpwʉ ikʉjɨvona. 

9Pwʉ angajɨvone, jiikʉvɨɨlanga avamanyaani na vambʉtsengelanile va mwene, 
nʉ kʉvavʉʉla ʉkʉta, ‘Hekelagi paninie nʉʉne, ʉlwakʉva ndɨjɨweene ɨhela 
jyango ɨjyʉ jɨkajagile!’ 

10“Ndikʉvavʉʉla ʉkʉta, wʉ jɨlɨwo, ʉNgʉlʉve ihekela pamiiho ga vasuungʼwa 
va mwene, ʉpwʉ ʉntulanongwa mpamato, ilaata imbiivi tsa mwene.” 

Ɨkɨhwananitso kya mwana ʉnʼjagi 

11ɄYɨɨsʉ akatsova ɨkɨhwananitso ɨkɨnge akata, “Aalepwo ʉmuunu mpamato, 
ʉvɨ aale na vanswambe vavɨlɨ. 

12Ʉnswambe ʉnʼdebe, akalʉta kwa dadaaje akata, ‘Gwe daada, ndidoova ʉʉme 
ʉvʉhaale wango.’ Pwʉ ʉdadaaje akanʼgavɨla, nʉ jyʉnge ʉvʉhaale wa mwene. 

13“Wʉ silʉtɨngʼiinie isigono sidebe, ʉnswambe ʉnʼdebe akalʉndamania isiinu 
sya mwene syoni, akahega akalʉta kʉ kɨlʉnga kya kʉvʉtale. Wʉ atsisiike ʉkwa, 
akatengʉla ʉkʉjesʉlania ɨkyʉma mu mbombo inzyeje, ʉkʉsikila ʉpwʉ imala 
kyoni. 

14Wʉ amalile ɨkyʉma ɨkyo, ɨnzala ɨngʼali jɨkagwa mu kɨlʉnga kɨlya, namwene 
akava vʉvʉle ɨkyakʉlya. 

15Pwʉ akalʉta kʉ muunu mpamato va kɨlʉnga kɨlya, akadoova amalɨmo. 
Ʉmuunu ʉlya, akammɨlɨka kʉ kɨlɨmɨla kuliisa ingʉbe tsa mwene. 

16Ʉnʼdɨɨmi ʉlya akava nɨ nzala. Pwʉ alɨkʉnogwa ʉkʉlya amakoona ʉgwʉ 
tsyalitsaga ingʉbe. Naavepwo ʉmuunu nʉ mpamato ʉvɨ aampeetsaga ɨkɨɨnu 
ɨkɨveetsaga. 

17“Kʉmbele, akasaaga mu numbula jya mwene akata, ‘Lola, avavombi vooni va 
daada, viilya nʉ kʉsigatsa, kɨki ʉne ndiiswa apa nɨ nzala! 

18Lɨno jʉndikilivuka kwa daada, nʉ kʉmbʉʉla ʉkʉta, “Gwe daada, ndɨtulile 
ɨnongwa kwa Ngʉlʉve na kwave. 

19Lɨno nandɨnogiili ʉkwɨlangwa mwana vaako, ndidoova ʉmbɨɨke ndɨve 
mpamato va vavombi vaako.” ’ 

20“Pwʉ akahega alɨkʉvuja kwa dadaaje. Wʉ ahegelye kʉ nyumba jya dadaaje, 
ʉdadaaje akambona kʉ kʉvʉtale, akankolela ɨkɨsa. Akannyilila, akankumbatɨla 
nʉ kʉnsaamusa pa kɨpambaga. 

21Pwʉ ʉmwana ʉlya, akambʉʉla ʉdadaaje akata, ‘Gwe daada, ndɨtulile 
ɨnongwa kwa Ngʉlʉve na kwave. Nandɨnogiili ʉkwɨlangwa mwana vaako.’ 

22“Ʉmwene ʉdadaaje akavavʉʉla avavanda va mwene akata, ‘Muleete 
ngʼaningʼaani ʉnsabwa ʉnnonu munswalɨtse. Munswalɨtse nɨ pete mu 
kɨmwana kya kɨvoko, ni silaatu mu silʉnde. 

23Mutoole ɨsenga jɨlya ɨnonu, muhɨnze, tʉvɨɨke ʉlʉhekelo, 

24manya ʉmwana vango ʉjʉ, aajagile, lɨno avoniike, aale ʉta asue, lɨno mwʉmi!’ 
Pwʉ avaanu valya vooni vakatengʉla ʉkʉhekela. 

25“Ʉnsɨkɨ ʉgwa, ʉnswambe ʉmbaha aale kʉ kɨlɨmɨla. Wʉ ivuja alɨ pawiipi na pa 
nyumba, akapʉlɨka avaanu vikwɨmba nʉ kʉnema. 

26Akamwɨlanga ʉmbombi mpamato, akambʉʉtsa akata, ‘Kʉlɨ kɨki?’ 

27Ʉmbombi akamwanda akata, ‘Ʉnnunaavo avujile, nʉ dadaajo ammɨnzye 
ɨsenga ɨjɨdutwive, ʉlwakʉva ambwene ʉmwana va mwene apitsiige mwʉmi 
ikange innonu.’ 

28Ʉnswambe ʉmbaha ʉlya akaviipa, akatsila ʉkwingila mu nyumba. Pwʉ 
ʉdadaaje akahʉma kʉnzi, akatengʉla ʉkʉnsiima iingile. 

29Napeene, ʉmwene akamwanda ʉdadaaje akata, ‘Lola! Ɨmyaka gyoni ɨgɨ 
ndikʉkʉvombela imbombo, ikange, nakɨgono kɨpamato nandɨgelili ʉkʉbeda 

ʉgwʉ vukʉndagɨla! Paninie naago nʉgelili ʉkʉʉma ʉne pange kɨpene, pakʉta 
ndɨhekele paninie na vamanyaani vango. 

30Lɨno wʉ itsile ʉmwana vaako ʉjʉ, ʉvɨ atsijeviinie ɨkyʉma kyako paninie na 
valigu, ʉmmɨnzye ɨsenga ɨnonu!’ 

31“Ʉdadaaje akambʉʉla akata, ‘Mwana vango, ʉve ʉlɨ nʉʉne isigono syoni, 
isiinu syoni isyʉ ndɨlɨ nasyo syako. 

32Lɨno, patʉnogye ʉkʉvɨɨka ʉlʉhekelo nʉ kʉhovoka ʉlwakʉva ʉnnunaavo 
aajagile, lɨno avoniike, aale ʉta asue, lɨno mwʉmi!’ ” 

Luuka 16 

Ɨkɨhwananitso kya mwɨmɨɨlɨtsi ʉvisaaga itsikwitsa 

1ɄYɨɨsʉ akavavʉʉla avakongi va mwene akata, “Aalepwo ʉmmosu mpamato, 
ʉvɨ aale nʉ mwɨmɨɨlɨtsi va kyʉma kya mwene. Ʉmmosu ʉlya akapʉlɨka ʉkʉta 
ʉmwɨmɨɨlɨtsi va mwene ʉjwa inanga ɨkyʉma kya mwene. 

2Pwʉ ʉmmosu akamwɨlanga ʉmwɨmɨɨlɨtsi, akambʉʉla akata, ‘Tsʉ nyiki itsi 
itsʉ ndɨpʉliike ʉkʉkongana nɨ mbombo jyako? Vonia ʉmwʉ ʉvombye 
ɨmbombo jya wɨɨmɨɨlɨtsi wa kyʉma kyango, ʉlwakʉva nʉnogiili ikange 
ʉkʉgendelela ʉkʉva mwɨmɨɨlɨtsi!’ 

3“Ʉmwɨmɨɨlɨtsi ʉlya akasaaga akata, ‘Ʉmbaha vango, ikʉnnyetsa mu mbombo, 
lɨno jʉndigaha ndeeti? Ʉkʉlɨma, ndɨlɨ vʉvʉle amaka, ikange ʉkʉdoova ndivona 
soni. 

4Lɨno! Ndɨlʉmanyile ɨkyʉ jʉndivomba, pakʉta apya annyetsiitse mu mbombo 
ɨjɨ, avaanu jʉvannyʉpɨlɨlage mu nyumba tsa veene.’ 

5“Pwʉ ʉmwɨmɨɨlɨtsi ʉlya akavɨɨlanga, mpamato mpamato, vooni ʉwʉ 
vaatsigilwagwa nʉ mbaha va mwene. Akambʉʉtsa ʉvaatalile ʉkʉsika akata, 
‘Vutsigilwa silɨngi nʉ mbaha vango?’ 

6Akamwanda akata, ‘Nditsigilwa amapɨɨpa kɨtsigo na ganni (14) ga mafuta ga 
zeituni.’ Ʉmwɨmɨɨlɨtsi akambʉʉla akata, ‘Toola ɨlikalatasi ɨlɨ, ɨlyʉ lɨvɨgilwe ɨkyʉ 
vutsigilwa, vɨga ngʼaningʼaani amapɨɨpa lekelakʉpamato (7).’ 

7Akambʉʉtsa ʉva vɨɨlɨ akata, ‘Ʉve vutsigilwa silɨngi?’ Akamwanda akata, 
‘Amagunila ndeevʉlʉ (100) ga ngano.’ Ʉmwɨmɨɨlɨtsi ʉlya akata, ‘Toola 
ɨlikalatasi ɨlɨ, ɨlyʉ lɨvɨgilwe ɨkyʉ vutsigilwa, vɨga isitsigo innaana (80).’ 

8“Kʉmbele, ʉmmosu ʉlya akanʼginia ʉmwɨmɨɨlɨtsi ʉnsyovi ʉlya, ʉmwʉ 
aavombye kʉ lʉhala, manya avaanu ʉwʉ navɨɨdɨki va Ngʉlʉve, vivombelanila 
kʉ lʉhala ʉkʉlʉtɨɨlɨla avɨɨdɨki va Ngʉlʉve. 

9Lɨno ʉne ndikʉvavʉʉla ʉnyie ʉkʉta, mwɨvɨɨkɨlage ʉvʉmanyaani kʉ nzɨla jya 
kʉvatanga avajiinyo ɨkyʉma kiinyo kya pa kɨlʉnga apa, pakʉta ʉnsɨkɨ wʉ 
kɨsilile, mwitse mwʉpɨlɨlwe kʉ vʉtaamo wa sikutsooni. 

10“Ʉmuunu ʉvaveetsaga ʉvɨ ikwɨmɨɨlɨla vʉnonu isiinu isidebe, ʉjwa iweesa 
ʉkwɨmɨɨlɨla vʉnonu nasi siinu isyongosu. Ewo wʉ jɨlɨwo nakʉ kʉ muunu 
ʉvaveetsaga ʉvɨ atava mwɨmɨɨlɨtsi nnonu va siinu isidebe. Ʉmuunu ʉvalɨwo 
nakaave mwɨmɨɨlɨtsi nnonu namu mu siinu isyongosu. 

11Lɨno, mungave namulɨ vɨɨmɨɨlɨtsi vanonu va kyʉma kya mu kɨlʉnga ɨkɨ, vɨ 
veeni ʉvɨ alavapa ɨkyʉma kya lweli? 

12Ikange mungave namulɨ vɨɨmɨɨlɨtsi vanonu va kyʉma kya muunu ʉjyʉnge, vɨ 
veeni alavapa ɨkyʉma kiinyo jyʉnyie? 

13Nakʉli ʉmbanda ʉvɨ iweesa ʉkʉvavombela avatwa vavɨlɨ kʉ nsɨkɨ mpamato. 
Lola, wʉ ikʉnʼgana nʉ kʉmbombela vʉnonu ʉntwa mpamato, pwʉ ikʉnsʉʉla 
nʉ kʉmʼbeda ʉjyʉnge ʉlya. Namukaweese ʉkʉmbombela ʉNgʉlʉve nɨ 
kyʉma kʉ nsɨkɨ mpamato!” 

14AVafalisayo wʉ vapʉliike amamenyu ago, vakatengʉla ʉkʉmʼbeda ʉYɨɨsʉ, 
ʉlwakʉva vaatsiganile siitso indalama. 

15Pwʉ ʉYɨɨsʉ akavavʉʉla akata, “Ʉnyie, mukɨvɨɨka vagolosu pamiiho ga vaanu. 
ɄNgʉlʉve vɨ alʉmanyile ʉgwʉ galɨ mu numbula tsiinyo. Isiinu isyʉ avaanu 
vivɨɨkɨla ʉntɨma, sikʉmbipitsa siitso ʉNgʉlʉve. 

Imanyiiso ʉkʉkongana nɨ ndagɨlo 
(Mataayo 11:12-13; 5:31-32; Maliko 10:11-12) 

16“Indagɨlo tsa Moose nʉ vʉvɨge wa vanyamalago, syavalongwitse avaanu 
ʉkʉsika ɨmisɨkɨ gya Yohana. Ʉkʉhʉma ɨmisɨkɨ ɨgyo, ɨLivangɨli lya Lʉdeeva lwa 
Ngʉlʉve lilʉmbɨlɨlwa, na vooni vivʉʉlwa kʉ maka, ʉkʉta viingile mu Lʉdeeva. 

17Lɨno mulʉmanye ʉkʉta kwebeepe siitso ʉvʉtandaatse nɨ kɨlʉnga 
ʉkʉjaganika, ʉkʉlɨngʼaania nʉ kʉhetsa ɨsopelo ɨndebe mamato jya ndagɨlo itsi. 

18“Pwʉ ʉmuunu ʉvaveetsaga ʉvɨ ikʉndeka ʉnʼdala va mwene nʉ kʉtegʉla 
ʉjyʉnge, iligupa. Najyʉ nʼgoosi ʉvɨ itegʉla ʉnʼdala ʉvɨ alekilwe nʉ nʼgoosi va 
mwene, namwene iligupa. 

Ʉmmosu nʉ nʼgatsu ʉLazalo 

19“Aalepwo ʉmmosu mpamato, ʉvɨ aaswalaga ɨmisabwa ɨminonu gya ndalama 
nyongosu. Isigono syoni aalitsaga ɨkyakʉlya kya lʉtogo. 

20Pa ndyango gwa mmosu ʉjwa, ɨkɨgono nɨ kɨgono, aaveetsaga apo ʉnʼgatsu 
mpamato, ʉvɨ aatambʉlwagwa vɨ Lazalo. Ʉjwa aale ni ngʼongʼo ʉmmana gwoni, 

21imbwa tsilɨkwitsa nʉ kʉmyanga ingʼongʼo tsa mwene. Ikange ʉmwene 
gwanogaga ʉkʉlya amasigalɨlo ʉgwʉ gaagwitsaga ʉkʉhʉma pa meesa ʉpwʉ 
aalitsaga ʉmmosu ʉjwa. 

22“Kʉmbele, ʉnʼgatsu ʉLazalo akaswa. Avasuungʼwa vakantoola, vakambɨɨka 
pawiipi nʉ Abulahamu kʉkyanya. Ʉmmosu ʉlya, namwene akaswa, vakansɨɨla. 

23Pwʉ ʉmmosu ʉlya wʉ ikʉvɨlwa siitso kʉ vʉswe, akambona ʉAbulahamu 
kʉvʉtale alɨ nʉ Lazalo. 

24Akamwɨlanga siitso akata, ‘Gwe daada Abulahamu, ʉngʼolele ɨkɨsa! 
Ndikʉvɨlwa siitso mu mwoto ʉgʉ! Ndidoova, ʉnsuungʼe ʉLazalo, atsabe 
ɨkɨmwana kya kɨvoko mu magasi, iitse adonyoletse pa lʉlimi lwane pakʉta 
lʉtsitsime.’ 

25“ɄAbulahamu akamwanda akata, ‘Mwana vango, ʉkʉmbʉke ʉkʉta wʉ ʉlɨ 
mwʉmi ʉkaale ni siinu syoni isinonu isyʉ ʉlɨkʉhʉʉvɨla, ʉLazalo 
akakʉvɨlwagwa. Lɨno, ʉmwene itseesiwa apa, nʉʉve vukʉvɨlwa siitso. 

26Paninie nɨɨlyo, pagati paawe nʉʉnyie, palɨ lʉgenge lʉvaha siitso. Ʉlʉgenge 
ʉlwa lʉvɨɨkilwe pakʉta, avaanu va kʉnʉ ʉwʉ vinogwa ʉkwitsa kwanyie, 
valemwagwe ʉkʉlovoka, na vʉʉkwa valemwagwe ʉkwitsa kwawe.’ 

27“Ʉmmosu ʉlya akambʉʉla akata, ‘Lɨno daada, ndikʉkʉdoova ʉnsuungʼe 
ʉLazalo abɨhe kʉmiitu kʉ nyumba jya daada vango. 

28Ʉkʉ ndɨlɨ na valʉkololwango vahaano. Abɨhe akavapavɨle vavʉleke ʉvʉviivi 
wa veene, pakʉta viitse valeke ʉkwitsa kʉnʉ kʉ vʉkʉvɨlwa ʉvʉlʉti.’ 

29Pwʉ ʉAbulahamu akamwanda akata, ‘Avalʉkololwo, valɨ nago amamenyu 
ʉgwʉ gaavɨgilwe nʉ Moose na vanyamalago, vapʉlɨhɨtsaage ago!’ 

30“Ikange ʉmmosu ʉlya akata, ‘Baako, daada Abulahamu! Ɨngave ʉmuunu 
ihʉma kʉ vaswe ibɨha kʉ veene, apo jʉvipela imbiivi tsa veene.’ 

31ɄAbulahamu akamwanda akata, ‘Vangave navikwɨdɨka ʉgwʉ gaavɨgilwe nʉ 
Moose na vanyamalago, nʉpwʉ ʉmuunu angatsʉʉke ʉkʉhʉma kʉ vaswe, 
navakamwɨdɨke.’ ” 

Luuka 17 

Imanyiiso tsa kʉsyɨkɨlanila 
(Mataayo 18:6-7, 21-22; Maliko 9:42) 

1ɄYɨɨsʉ akavavʉʉla avakongi va mwene akata, “Ingelo itsikʉvapelela avaanu 
ʉkʉvomba imbiivi pwile isigono syoni. Lɨno, asue vʉvʉle ʉmuunu ʉvipela 
ingelo itso! 

2Ɨkaale jiiva hʉba kʉ muunu ʉjwa ʉkʉkʉngɨlwa ʉlwala lwa kʉhevetela mu 
singo, nʉ kʉtaagwa mu nyanza, ʉkʉlɨngʼaania nʉ vʉkʉvɨlwa ʉvʉlambona, 
angave ikʉmpelela mpamato mu vadebe ava avombe imbiivi! 

3Lɨno, mwɨlolelage pakʉta muleke ʉkʉvomba ɨlyo! “Ʉmwɨdɨkinnino 
angakʉnangɨle, tsova nave, angapele, nsyɨkɨle. 

4Ndavɨ jɨve ikʉkʉnangɨla kavɨlɨ kavɨlɨ mu kɨgono kɨpamato, nʉ kʉkilivuka 
kwave kavɨlɨ kavɨlɨ kwita, ‘Ndɨpelile,’ ʉve nsyɨkɨle!” 

5Pwʉ avapositili valya vakanʼdoova ʉNtwa vakata, “Tudoova ʉtwongeletse 
ʉlwɨdɨko!” 

6ɄNtwa ʉYɨɨsʉ akavaanda akata, “Mukaale muve nʉ lwɨdɨko lʉdebe ndavɨ lʉve 
ndɨ mbeju ɨndebe ʉkʉlʉtɨɨlɨla tsyoni, mukaale mukʉgʉvʉʉla ʉmʼbɨkɨ ʉnkʉjʉ 
ʉgʉ ʉkʉta, ‘Ngʼongʼovoka ʉkoogame mu nyanza,’ nagwene gʉkaale 
gukʉvɨɨdɨkɨla!” 

Ʉwɨɨdɨhɨtsi mu mbombo 

7“Tʉte mpamato pagati paanyie alɨ nʉ mbanda ʉvɨ ilɨma evo idɨɨma ingʼolo. 
Veeni ʉvikʉmbʉʉla ʉmbanda wʉ asiike ʉkʉhʉma kuvomba ɨmbombo, ate, 
‘Itsa ngʼaningʼaani, taama ʉlye ɨkyakʉlya’? 

8Baako! Apeene jiita, ‘Innotsehetse ɨkyakʉlya, ikange ʉmbombelele ʉkʉsika 
ʉpwʉ ndimala ʉkʉlya nʉ kʉnywa. Wʉ ndɨmalile, pwʉ najyʉve ʉlye nʉ 
kʉnywa.’ 

9Ndeeti, jʉvukʉnsaana ʉmbombi, ʉlwakʉva avombile ʉgwʉ ʉkandagye? 
Baako! 

10Wʉ jɨlɨwo na kwanyie, wʉ mumalile ʉkʉvomba tsyoni itsʉ ʉNgʉlʉve 
avalagye ʉkʉvomba, pwʉ muteetsage, ‘Ʉwe tʉlɨ vavanda avanavanogiili 
ʉkʉsaanwa, tʉvombile itsʉ tsitʉnogye ʉkʉvomba.’ ” 

ɄYɨɨsʉ iponia avanya bʉʉba kɨtsigo 

11ɄYɨɨsʉ wʉ ilʉta kʉ Yelusalemu, akagendela ɨnzɨla ɨjyalʉtɨngʼiinie pagati pa 
kɨlʉnga kya Samaliya nɨ kya Galilaya. 

12Wʉ alɨ pa kwingila mu litsumbe lipamato, akaaganila na vaanu kɨtsigo (10) 
avanya bʉʉba. Avaanu valya, vakɨɨma kʉvʉtale nʉ mwene, 

13vakatotsa ɨlimenyu, vakanʼdoova vakata, “Gwe Mbaha, Yɨɨsʉ, ʉtʉkolele ɨkɨsa!” 

14ɄYɨɨsʉ wʉ avaweene, akavavʉʉla akata, “Bɨhagi mukɨvonie kʉ vateeketsi.” 
Wʉ valɨ mu nzɨla vilʉta, vakakenyemuka vaponile. 

15Pwʉ impamato pagati pa veene, wʉ aweene aponile, akakilivuka 
ngʼaningʼaani kwa Yɨɨsʉ, kʉnʉ ikʉnʼginia siitso ʉNgʉlʉve. 

16Wʉ asiike, akɨgwisa kɨvʉgudamo pavʉlongolo pa silʉnde sya Yɨɨsʉ kʉnʉ 
ikʉnsaana. Ʉmuunu ʉjwa, aale Nsamaliya. 

17ɄYɨɨsʉ akavʉʉtsa akata, “Navavalatsiiwi avaanu vooni kɨtsigo? Avange 
budikakʉpamato (9) valɨ ndaku? 

18Nakʉli ʉvɨ akiliwiike kukʉnʼginia ʉNgʉlʉve, apeene mwene ʉmpooma ʉjʉ?” 

19Pwʉ ʉYɨɨsʉ akambʉʉla akata, “Ɨma, bɨhaga, ʉNgʉlʉve akʉponiitse kʉ nzɨla 
jya lwɨdɨko lwako!” 

Ʉkwitsa ʉLʉdeeva lwa Ngʉlʉve 
(Mataayo 24:23-28, 37-41) 

20Ɨkɨgono kɨpamato, aVafalisayo vakambʉʉtsa ʉYɨɨsʉ vakata, “ɄLʉdeeva lwa 
Ngʉlʉve lʉliitsa ndali?” ɄYɨɨsʉ akavaanda akata, “ɄLʉdeeva lwa Ngʉlʉve 
nalukwitsa ni simanyilo isyʉ sivoneka na miiho. 

21Avaanu navakaate, ‘Lola! Lʉlɨ apa’ evo, ‘Lʉlɨ palya,’ manya ʉLʉdeeva lwa 
Ngʉlʉve lʉlɨ pagati paanyie.” 

22Pwʉ ʉYɨɨsʉ akavavʉʉla avakongi va mwene akata, “Siliitsa isigono isyʉ 
gʉlanogaga ʉkʉmbona ʉMwana va Muunu pange ndakɨve kɨgono kɨpamato, 
napeene namulambone. 

23Avaanu valavavʉʉlaga valateetsaga, ‘Lola! Ʉlya palya’ evo ‘Ʉjʉ apa.’ Mwitse 
muleke ʉkʉvɨɨdɨka pange ʉkʉvakonga. 

24Ndɨvavʉʉlile ago, ʉlwakʉva ʉnsɨkɨ ndɨlaava ndikilivuka ndɨ Mwana va 
Muunu, ndɨliitsa ʉta nzasi ɨjyʉ jikwitsa ngʼaningʼaani nʉ kʉmulika imbasu 
tsyoni mu vʉtandaatse. 

25Wɨgane wa Ngʉlʉve ʉkʉta wʉ ago gakaanale ʉkʉhʉmɨla, mbʉlongolo ndɨ 
Mwana va Muunu, ndɨtale ʉkʉkʉvɨlwa mu mongosu nʉ kʉbeelwa na vaanu va 
kɨvʉmbʉkʉ ɨkɨ. 

26“Ndʉwʉ jyale mu sigono sya Nwaka, wʉ jɨlaava namu mu sigono sya Mwana 
va Muunu. 

27Avaanu vaalitsaga nʉ kʉnywa, valɨkʉtegʉla nʉ kʉtegʉlwa, ʉkʉsika ɨkɨgono 
kɨlya ʉpwʉ ʉNwaka iingye mu ngalava. Apo, ʉlwongometso lʉkiitsa nʉ 
kwongometsa avaanu vooni. 

28“Ikange mu sigono sya Loti, jyale vʉle vʉle. Avaanu vaalitsaga nʉ kʉnywa, 
vaagʉlaga nʉ kʉgʉtsa, vaavyalaga nʉ kʉtsenga. 

29Napeene, ɨkɨgono kɨlya ʉLoti wʉ ahʉmile kʉ Sodoma, ʉmwoto na maganga 
agiviika gʉkiika ndɨ sula ʉkʉhʉma kʉkyanya, gʉkakobosa avaanu vooni. 

30Ewo wʉ jɨlaava ɨkɨgono kɨlya, ʉMwana va Muunu alaava ihʉmɨla pavʉvalasu. 

31“Ɨkɨgono ɨkyo, ʉmuunu angave kʉkyanya kʉ nyumba, aleke ʉkwika paasi nʉ 
kwingila mu nyumba pakʉta atoole isiinu sya mwene isyʉ silɨ nʼgati, apeene 
iike nʉ kʉnyila. Namwene ʉvɨ alɨ pa kɨlɨmɨla, aleke ʉkʉkilivuka kʉ nyumba 
kutoola ɨkɨveetsaga. 

32“Mukʉmbʉhɨtsaage itsʉ tsyahʉmye kʉ nʼdala va Loti. 

33Ʉmuunu ʉvaveetsaga ʉvɨ inogwa ʉkʉponia ʉwʉʉmi wa mwene, ʉjwa 
alawaambʉtsa. Apeene ʉmuunu ʉvaveetsaga ʉvɨ ikʉwaambʉtsa ʉwʉʉmi wa 
mwene kʉ nongwa jyane, ʉjwa vɨ alavʉpoka. 

34“Ndikʉvavʉʉla ʉkʉta, ɨkɨgono ɨkyo pakɨlo avaanu vavɨlɨ valaava vagonile pa 
kɨtanda kɨpamato, mpamato alatoolwa, ʉjyʉnge alasigatswa. 

35Avadala vavɨlɨ valaava pa kʉheveta, mpamato alatoolwa, ʉjyʉnge 
alasigatswa. 

36Avagoosi vavɨlɨ valalɨmaga ɨkɨlɨmɨla, mpamato alatoolwa, ʉjyʉnge 
alasigatswa.” 

37Avakongi vakambʉʉtsa vakata, “Ntwa, kwʉ ndaku ʉkwʉ ago galavombeka?” 
Akavaanda kʉ kɨtsovo akata, “Apoonu apalɨ kɨtuuve, pwʉ peene ingasimula 
tsilʉndamana paninie.” 

Luuka 18 

Ʉkʉnʼdoova ʉNgʉlʉve kɨtsila kʉgatala 

1ɄYɨɨsʉ akavavʉʉla avakongi va mwene ɨkɨhwananitso kya kʉvamanyiisa 
ʉkʉta wɨgane wa Ngʉlʉve vanʼdoovage ʉNgʉlʉve isigono syoni, kɨtsila 
kʉgatala. 

2Akavavʉʉla akata, “Aalepwo ʉndamutsi va nongwa mu vʉtsenge vʉpamato. 
Ʉmuunu ʉjwa, nɨsajage kwa Ngʉlʉve, ikange naavɨɨkɨlage ntɨma avaanu. 

3Lɨno, mu vʉtsenge ʉwa, aalemwo ʉnʼdala ʉnswɨle mpamato. Ʉjwa aalʉtaga 
kakongosu kukʉnsiima, alɨkʉta, ‘Ndidoova ʉnnyɨgɨle ɨnongwa vʉnonu, pakʉta 
ndɨntovetse ʉndʉgʉ vango, aleke ʉkʉtoola isiinu syango.’ 

4“Isigono syongosu sikalʉtɨngʼania, ʉndamutsi va nongwa ʉlya aagendelelaga 
ʉkʉbeela ʉkʉntanga ʉnswɨle ʉlya. Pwʉ kʉ vʉmalɨlo, akɨtsosa mu numbula jya 
mwene akata, ‘Ndavɨ jɨve nandikɨsaja kwa Ngʉlʉve, pange ʉkʉvɨɨkɨla ʉntɨma 
avaanu, 

5lɨno, pakʉva igendelela ʉkʉnnyanyamika, jʉndɨkʉmmɨgɨla vʉnonu ɨnongwa 
jya mwene, aleke ʉkʉtsiga ikʉngatatsa.’ ” 

6Pwʉ ʉNtwa ʉYɨɨsʉ akata, “Mwɨmanyiisaage kʉ ndamutsi va nongwa ʉlya 
ʉnnangi, ndʉwʉ aalamwe ʉkʉvomba! 

7Lɨno! ɄNgʉlʉve, nakavavombele vʉnonu avahalwa va mwene ʉwʉ vikʉnsiima 
pamuunyi na pakɨlo? Ndeeti, jiisuvalɨla ʉkʉvatanga? 

8Ndikʉvavʉʉla ʉkʉta, ʉNgʉlʉve alavavombela ngʼaningʼaani ʉgwʉ vanogye 
ʉkʉvombelwa. Lɨno, ʉMwana va Muunu alaava akiliwiike mu kɨlʉnga, 
alavavona avaanu ʉwʉ vikʉmwɨdɨka?” 

Ɨkɨhwananitso kya Falisayo nʉ nsangʉtsi va songo 

9Pwʉ ʉYɨɨsʉ akavavʉʉla kʉ kɨhwananitso avaanu ʉwʉ vɨɨvonaga ʉkʉta 
vagolosu nʉ kʉvabeda avaanu avange, akata, 

10“Ɨkɨgono kɨpamato avaanu vavɨlɨ vaalʉtile kukɨsaja kʉ tembile, mpamato aale 
Falisayo, ʉjyʉnge aale nsangʉtsi va songo. 

11ɄFalisayo ʉlya akɨɨma pa kwɨsaja. Akɨsaja mu numbula jya mwene akata, 
‘Gwe Ngʉlʉve, ndikʉkʉsaana, ʉlwakʉva ʉne nandɨlɨ nda vaanu avange: 
avanyambuda, avavombambiivi, avaligu, pange ndʉ nsangʉtsi va songo ʉjʉ! 

12Isigono sivɨlɨ mu ndʉngʉ mpamato, ʉne ndikɨdɨnda ʉkʉlya ɨkyakʉlya kʉ 
vʉsumbe wa kwɨsaja. Ikange, mu siinu syango syoni, ndilaha isyavʉpe ɨligavo 
lipamato mu magavo kɨtsigo (10).’ 

13“Namwene ʉnsangʉtsi va songo ʉlya, wʉ atsiige ɨmile kʉvʉtale, iniime, kʉnʉ 
ikɨtovatova pa kɨpambaga kya mwene, akata, ‘Gwe Ngʉlʉve, ʉndɨlɨle ɨkɨsa, ʉne 
ndɨ ntulanongwa!’ ” 

14ɄYɨɨsʉ akoongeletsa ʉkʉtsova akata, “Ndikʉvavʉʉla ʉkʉta, ʉnsangʉtsi va 
songo aavujile kʉ nyumba jya mwene, avalɨliilwe ʉvʉgolosu. Lɨno, ʉFalisayo 
ʉlya, baako, naavalɨlɨlwe ʉvʉgolosu, manya ʉmuunu ʉvaveetsaga ʉvɨ ikɨjɨmɨka 
jyʉmwene, ʉNgʉlʉve alamwisa. Nʉ muunu ʉvɨ ikɨjisa, ʉNgʉlʉve alamwɨmɨka.” 

ɄYɨɨsʉ ikʉvasaja avaana avadebe 
(Mataayo 19:13-15; Maliko 10:13-16) 

15Ɨkɨgono kɨpamato avaanu vakavagega avaana va veene kwa Yɨɨsʉ, pakʉta 
avaabaase, avasaje. Avakongi va mwene wʉ valɨweene ɨlyo, vakatengʉla 
ʉkʉvatanila avaanu avo. 

16Pwʉ ʉYɨɨsʉ akavɨɨlanga avaanu avo vooni viitse kʉ mwene, akata, “Valeki 
avaana avadebe viitsage kwane, muleke ʉkʉvasiga, manya avaanu avalɨ nda 
vaana ava, wʉ ʉLʉdeeva lwa Ngʉlʉve lwa veene. 

17Tsa jɨlweli ndikʉvavʉʉla ʉkʉta, ʉmuunu ʉvaveetsaga ʉvɨ nikʉmmʉʉvɨla 
ʉNgʉlʉve ndʉ mwana ʉnʼdebe ʉwʉ ikʉmmʉʉvɨla ʉmmotsi va mwene, 
nalʉsiku naliingile mu Lʉdeeva lwa Ngʉlʉve.” 

Ʉlʉpɨnza ʉlʉlɨ mu vʉmosu 
(Mataayo 19:16-30; Maliko 10:17-31) 

18Ʉmbaha mpamato, akambʉʉtsa ʉYɨɨsʉ akata, “Gwe Mmanyisi vɨ nʼgolosu, 
ndɨvombe kɨki pakʉta ndɨkave ʉwʉʉmi wa sikutsooni?” 

19Ʉmwene ʉYɨɨsʉ akamwanda akata, “Kɨki wiita ʉne ndɨlɨ nʼgolosu? Nakʉli 
ʉmuunu ʉnʼgolosu. Ʉnʼgolosu alɨ mpamato, vɨ Ngʉlʉve mwene. 

20Ndeeti, ʉtsimanyile indagɨlo, ‘Ʉlabudaga, ʉlaligupaga, ʉlahɨɨtsaga, 
ʉlanwangʼilaga ʉnnino, ʉmwɨmɨkage ʉdadaajo nʉ jyʉva vaako.’” 

21Ʉmwene akata, “Indagɨlo itso tsyoni, ndɨtsibiite ʉkʉhʉma mu vʉdebe 
wango.” 

22ɄYɨɨsʉ wʉ apʉliike ago, akambʉʉla akata, “Ʉdumukiilwe ɨkɨɨnu kɨpamato. 
Bɨhaga ʉkagʉtse isiinu syako syoni, pwʉ indalama itso ʉvagavɨle avagatsu, 
pwʉ wiiva wɨvɨɨkye ɨkɨbaana kʉkyanya. Apo pwʉ wiitse ʉngʼongage.” 

23Ʉmbaha ʉlya, wʉ apʉliike ago, akasʉsʉvala siitso, ʉlwakʉva aale nɨ kyʉma 
kyongosu. 

24ɄYɨɨsʉ wʉ ambwene ʉkʉta asʉsʉvye, akata, “Kʉtalamu siitso avamosu 
ʉkwingila kʉ Lʉdeeva lwa Ngʉlʉve! 

25Kwebeepe ɨngamila ʉkʉlʉtɨngʼania mu kiiho ka nyonelo, ʉkʉlɨngʼaania nʉ 
mmosu ʉkwingila mu Lʉdeeva lwa Ngʉlʉve!” 

26Avaanu ʉwʉ vaapʉliike ago, vakambʉʉtsa vakata, “Pwʉ veeni lɨno ʉviweesa 
ʉkʉpona?” 

27ɄYɨɨsʉ akavavʉʉla akata, “Itsʉ avaanu vilemwa ʉkʉvomba mu maka ga 
veene, kwa Ngʉlʉve tsivombeka.” 

28Apo, ʉPetulo akambʉʉla ʉYɨɨsʉ akata, “Lola, ʉwe tʉsilekile isiinu siitu syoni, 
tukʉkʉkonga ʉve!” 

29ɄYɨɨsʉ akata, “Tsa jɨlweli ndikʉvavʉʉla ʉkʉta, ʉmuunu ʉvaveetsaga ʉvɨ 
ajɨlekile ɨnyumba jya mwene, evo ʉnʼdala va mwene, evo avalʉkololwe, evo 
avahotsi va mwene, evo avaana va mwene, kʉ vʉsumbe wa Lʉdeeva lwa 
Ngʉlʉve, 

30ʉjwa wʉ apitsiige mu kɨlʉnga ʉmʉ jiikwʉpɨlɨla syongosu ʉkʉlʉtɨɨlɨla isyʉ 
asilekile. Ikange, ʉnsɨkɨ ʉgukwitsa, alakava ʉwʉʉmi wa sikutsooni.” 

ɄYɨɨsʉ itsova ʉlwa daatu ʉkʉswa nʉ kʉtsʉʉka kwa mwene 
(Mataayo 20:17-19; Maliko 10:32-34) 

31ɄYɨɨsʉ akavatoola avakongi va mwene kɨtsigo na vavɨlɨ (12), akalʉta navo 
apoonu ʉpwʉ vaatsiiva veene. Akavavʉʉla akata, “Lola! Twilʉta kʉ 
Yelusalemu. Ʉkwa, tsyoni itsʉ avanyamalago vaavɨgile ʉkʉkongana nʉ Mwana 
va Muunu, tsikavombeke. 

32Avalʉgʉ va mwene vitsisupulila ʉMwana va Muunu kʉ vaanu avatava 
Vayahudi. Avo vitsikʉnʼjejevʉla, vitsikʉnʼdʉka, vitsikʉmʼbehela amati, 

33vitsikʉntova ni ngʼwego, na kʉ vʉmalɨlo, vitsikʉmʼbuda. Ɨkɨgono ɨkya daatu 
jiitsʉʉka.” 

34Napeene, avakongi va mwene navaagamanyage ʉgwʉ aavavʉʉlile, ʉlwakʉva 
vaasihilwe ɨkɨlɨ nʼgati mu mamenyu aga. Pange valʉmanye ʉkʉta itsova kɨɨnu 
kɨki. 

ɄYɨɨsʉ ikʉmponia ʉmʼbosu 
(Mataayo 20:29-34; Maliko 10:46-52) 

35ɄYɨɨsʉ na vakongi va mwene wʉ valɨ pawiipi nʉ vʉtsenge wa Yeliko, ʉmuunu 
mpamato ʉvɨ aale mʼbosu aataamile pa lʉkanzimbale nɨ nzɨla, alɨkʉdoova 
isiinu. 

36Wʉ apʉliike avaanu vongosu vilʉtɨngʼania, akavʉʉtsa akata, “Valʉgoosi, kʉlɨ 
kɨki?” 

37Vakambʉʉla vakata, “ɄYɨɨsʉ va kʉ Nazaleti ilʉtɨngʼania.” 

38Pwʉ akɨɨlanga akata, “Gwe Yɨɨsʉ, Mwana va nkʉlʉdeeva ʉDavʉdi, ndidoova 
ʉngʼolele ɨkɨsa!” 

39Avaanu ʉwʉ vaale kʉvʉlongolo kwa Yɨɨsʉ, vakava vikʉntanila ʉkʉta 
anuunale. Ʉmwene akoongeletsa ʉkwɨlanga akata, “Gwe Mwana va 
nkʉlʉdeeva ʉDavʉdi, ndidoova ʉngʼolele ɨkɨsa!” 

40ɄYɨɨsʉ akɨɨma, akalagɨla ʉkʉta vandeete kʉ mwene. Ʉmʼbosu ʉlya wʉ 
ahegelye pavʉlongolo pa mwene, ʉYɨɨsʉ akambʉʉtsa akata, 

41“Vunogwa ndɨkʉvombele kɨki?” Akata, “Gwe Ntwa, ndidoova ndɨlolage.” 

42ɄYɨɨsʉ akambʉʉla akata, “Lɨno lolaga! ɄNgʉlʉve akʉponiitse kʉ nzɨla jya 
lwɨdɨko lwako.” 

43Ʉnsɨkɨ gʉʉgwa ʉgwa ʉmʼbosu ʉlya akatengʉla ʉkʉlola. Pwʉ akava 
ikʉnʼginia ʉNgʉlʉve. Ikange ʉkʉhʉma apo alɨkʉnkonga ʉYɨɨsʉ. Avaanu vooni, 
wʉ vagaweene ago, naveene vakanʼginia ʉNgʉlʉve. 

Luuka 19 

ɄYɨɨsʉ ikwaganila nʉ Zakayo 

1ɄYɨɨsʉ akiingila mu vʉtsenge wa Yeliko, akava ilʉtɨngʼania pagati pa vʉtsenge 
vʉlya. 

2Mu vʉtsenge vʉlya, aalemwo ʉmuunu mpamato, ʉvɨ aatambʉlwagwa vɨ 
Zakayo. ɄZakayo aale mbaha va vasangʉtsi va songo, ikange aale mmosu. 

3Ʉmuunu ʉjʉ akava inogwa ʉkʉmbona ʉYɨɨsʉ ʉkʉta alɨ ndeeti. Lɨno ʉlwakʉva 
avaanu vaale vongosu siitso, nʉ mwene aale nsupi, aalemilwe ʉkʉmbona. 

4Pwʉ akalʉta lʉvɨlo, akakɨlongola ɨkɨpʉga, akatoga kʉkyanya kʉ mʼbɨkɨ 
ʉnkʉjʉ, pakʉta ambone ʉYɨɨsʉ wʉ ilʉtɨngʼania palya. 

5ɄYɨɨsʉ wʉ asiike palya, akalola kʉkyanya kʉ mʼbɨkɨ, akambona ʉZakayo, 
akambʉʉla akata, “Zakayo! Ika ngʼaningʼaani, manya wɨgane wa Ngʉlʉve ʉkʉta 
ɨleelo, ʉne ndɨlɨnde mu nyumba jyako.” 

6ɄZakayo akiika ngʼaningʼaani, akantoola ʉYɨɨsʉ akalʉta nave kʉ nyumba jya 
mwene, akamwambɨlɨla nʉ lʉhekelo. 

7ɄYɨɨsʉ wʉ ikwingila ʉmwa, avaanu vooni vakambona. Pwʉ vakatengʉla 
ʉkwɨngʼuula, valɨkʉta, “Kɨki alʉtile mu kʉkina mu muunu ʉntulanongwa!” 

8ɄZakayo akɨɨma, akambʉʉla ʉNtwa ʉYɨɨsʉ akata, “Gwe Ntwa! Lɨno, isiinu 
syango ndigava pagati, ɨligavo lipamato jʉndikʉvapa avagatsu. Ikange, kʉ 
muunu ʉvɨ ndɨndyovile ɨkɨveetsaga, ndikʉnʼgelelaga kanni mu siinu isyʉ 
ndɨpokile kʉ mwene.” 

9ɄYɨɨsʉ akambʉʉla akata, “Ɨleelo, ʉvʉpoki witsile kʉ vaanu va nyumba ɨjɨ. Lɨno, 
ʉmuunu ʉjʉ namwene va kɨkolo kya Abulahamu, 

10manya ʉMwana va Muunu itsile kukʉvalonda nʉ kʉvapoka avaanu ʉwʉ 
vajagile.” 

Ɨkɨhwananitso kya vavanda ʉwʉ vaapeevilwe indalama 
(Mataayo 25:14-30) 

11Avaanu ʉwʉ vaampʉlɨhɨtsaaga ʉYɨɨsʉ vaasaagaga ʉkʉta ʉLʉdeeva lwa 
Ngʉlʉve lʉlɨ piipi, ʉlwakʉva ʉYɨɨsʉ aale pawiipi ʉkʉsika kʉ Yelusalemu. Pwʉ 
ʉYɨɨsʉ akavavʉʉla ɨkɨhwananitso, 

12akata, “Aalepwo ʉmuunu mpamato ʉva kɨkolo kya vanyalʉdeeva. Ʉjwa 
aalʉtile kʉ kɨlʉnga kya kʉvʉtale, pakʉta akatavʉlɨlwe ʉkʉva nkʉlʉdeeva, pwʉ 
akilivuke kulongotsa ɨkɨlʉnga kya mwene. 

13“Wʉ akaanale ʉkʉhega, aavɨɨlangile avavombi va mwene kɨtsigo (10), nʉ 
jyʉnge akampa indalama nyongosu. Akavavʉʉla akata, ‘Mwɨtsuluusaage ni 
ndalama itsi pakʉta mwolose ʉkʉsikila ʉpwʉ ndɨlakilivuka.’ 

14Ʉmuunu ʉjwa aasʉʉlilwe na vaanu va kɨlʉnga kya mwene. Pwʉ kʉmbele wʉ 
alʉtile, avaanu va kɨlʉnga kya mwene, vakavasuungʼa avajyavo avange kʉ 
kɨlʉnga kɨlya ɨkya kʉvʉtale kwita ndee, ‘Ʉwe natunogwa ʉmuunu ʉjʉ, ave 
nkʉlʉdeeva vaawe!’ 

15Ndavɨvave vaatsovile ɨlyo, ʉmwene aatavʉliilwe ʉkʉlongotsa ʉlʉdeeva ʉlwa. 
Wʉ akiliwiike, akavɨɨlanga avavombi va mwene valya ʉwʉ aavapye indalama, 
pakʉta alʉmanye ʉmwʉ nʉ jyʉnge olosehiitse. 

16“Ʉmbombi ʉvaatalile, akambʉʉla akata, ‘Gwe nkʉlʉdeeva, indalama itsʉ 
waamye, ndyolwise itsinge, amagavo kɨtsigo.’ 

17Ʉnkʉlʉdeeva ʉlya akambʉʉla akata, ‘Ʉvombile vʉnonu, ʉve ʉlɨ mbombi 
nnonu. Ʉkaale mmʉʉgʉ mu siinu isidebe siitso, lɨno ndikʉkʉpa ʉkʉlongotsa 
ʉvʉtsenge kɨtsigo.’ 

18Ʉmbombi ʉva vɨɨlɨ namwene akasika, akambʉʉla akata, ‘Gwe nkʉlʉdeeva, 
indalama itsʉ waamye, ndyolwise itsinge, amagavo gahaano.’ 

19Ʉnkʉlʉdeeva akambʉʉla namwene ʉjʉ akata, ‘Najyʉve, ndikʉkʉpa 
ʉkʉlongotsa ʉvʉtsenge vʉhaano.’ 

20“Ʉmbombi ʉva daatu akasika, akata, ‘Gwe nkʉlʉdeeva, indalama tsyako itsi 
apa. Ndɨkakʉngile mu kɨtambala, pakʉta tsileke ʉkʉjaga. 

21Ndyavombile ɨlyo ʉlwakʉva ndikʉkʉdwada, ʉve ʉlɨ muunu ntalamu. Vutoola 
isyʉ nʉvɨɨkili, ikange wibena isyʉ nʉvyalili.’ 

22“Ʉnkʉlʉdeeva akambʉʉla akata, ‘Vɨ mbanda vɨ mbiivi ʉve! Lɨno, 
ndikʉkʉhɨga ʉkʉkongana na mamenyu gaako ʉgwʉ ʉtsovile. Ʉkalʉmanyile 
ʉkʉta ʉne ndɨlɨ muunu ntalamu, nditoola isyʉ nandɨvɨɨkili, ikange ndibena isyʉ 
nandɨvyalili. 

23Lɨno kɨki nʉkavɨɨke indalama tsyango kʉ vaanu avikwolosa? Apo jɨkaale jiiva, 
wʉ ndikwitsa kutoola, ndɨkaale nditoola paninie ni tsa pakyanya itsʉ 
tsyongelye.’ 

24“Pwʉ akavavʉʉla avaanu ʉwʉ vɨɨmile palya akata, ‘Tooli indalama itso, impi 
ʉmbombi ʉvɨ olwise kɨtsigo (10).’ 

25Vakambʉʉla vakata, ‘Gwe nkʉlʉdeeva, mbona ʉlya alɨ natso kɨtsigo!’ 

26“Akata, ‘Ndikʉvavʉʉla ʉkʉta, ʉmuunu ʉvaveetsaga ʉvɨ ivombela vʉnonu 
ɨkyʉ apeevilwe, ikwongeletsiwaagwa isinge. Lɨno ʉvɨ nivombela ɨkyʉ 
apeevilwe, na kɨɨkyo ikwʉpwagwa. 

27Paninie naago, muvaleete apa avalʉgʉ vango valya ʉwʉ navakanogwe ʉne 
ndɨve nkʉlʉdeeva va veene, mubude wʉ ndilola!’ ” 

ɄYɨɨsʉ ikwʉpɨlɨlwa mu Yelusalemu ndʉ nkʉlʉdeeva 
(Mataayo 21:1-11; Maliko 11:1-11; Yohana 12:12-19) 

28ɄYɨɨsʉ wʉ atsovile ago, akava igendelela ʉkʉlʉta kʉ Yelusalemu kʉnʉ 
alongwe pa kɨpʉga kɨlya kya vaanu. 

29Wʉ ahegelye kʉ litsumbe lya kʉ Betifage nɨ lya kʉ Betaniya, mu kɨdugala ɨkyʉ 
kyatambʉlwagwa Mizeituni, akavasuungʼa avakongi va mwene vavɨlɨ, 

30akavavʉʉla akata, “Mulʉtage mu litsumbe ɨlyʉ lɨlɨ kʉvʉlongolo kwanyie. Wʉ 
mukwingila mulya, mukʉjɨvona ɨpunda ɨjipikʉla jɨkʉngilwe, ɨjyanagelili 
ʉmuunu ʉkwɨtoga. Muhʉdʉle, mwitse najyo apa. 

31Angave ʉmuunu jiikʉvavʉʉtsa iita, ‘Kɨki mukʉjɨhʉdʉla?’ Mumbʉʉle 
muteetsage, ‘ɄNtwa viitu alɨ nʉ vʉsumbe najyo.’ ” 

32Pwʉ avakongi valya vakalʉta, vakatsikʉtsivona tsyoni ndʉwʉ ʉYɨɨsʉ 
akavavʉʉlile. 

33Wʉ vikʉjɨhʉdʉla ɨpunda jɨlya ɨjipikʉla, avenenajyo vakavavʉʉtsa vakata, 
“Kɨki muhʉdʉla ɨpunda ɨjyo?” 

34Vakavaanda vakata, “ɄNtwa alɨ nʉ vʉsumbe najyo.” 

35Pwʉ vakammɨlɨkɨla ʉYɨɨsʉ, vakatandɨka ɨmisabwa gya veene pakyanya pa 
punda, vakantotsa ʉYɨɨsʉ pa jyene. 

36ɄYɨɨsʉ wʉ ilʉtɨngʼania, avaanu vakava vitandɨka ɨmisabwa gya veene mu 
nzɨla. 

37Wʉ alɨ pa kʉtengʉla ʉkwika ɨkɨdugala ɨkya Mizeituni, ɨkɨpʉga kyoni kya 
vakongi va mwene vakatengʉla ʉkʉluluutila, valɨkʉnʼginia ʉNgʉlʉve kʉ 
mbombo tsyoni itsa kʉdega itsʉ vaatsiweene. Vakava vikʉnʼginia siitso 

38viita, “Inʼgatalʉsu ʉNkʉlʉdeeva ʉvɨ ikwitsa mu litaawa lya Ntwa ʉNgʉlʉve. 
Lɨno palɨ lʉnotsehetso kwa Ngʉlʉve na vaanu va mwene. Ikange ʉwɨɨmɨkiwa 
alɨ nawo ʉNgʉlʉve ʉNdʉti va syoni.” 

39Mu kɨpʉga kɨlya, vaalemwo aVafalisayo vaninie, vakambʉʉla ʉYɨɨsʉ vakata, 
“Mmanyisi, ʉvatanile avakongi vaako, vɨlekelwe ʉkʉtsova ago!” 

40ɄYɨɨsʉ akavaanda akata, “Ndikʉvavʉʉla ʉkʉta, ɨngave ava vinuunala, 
amaganga ago jʉgikwoveela siitso!” 

ɄYɨɨsʉ ikʉvavʉʉla ʉkʉta ʉvʉtsenge wa Yelusalemu vʉlamamulwa 

41ɄYɨɨsʉ wʉ ahegelye, ikʉvʉvona ʉvʉtsenge ʉwa Yelusalemu, akatengʉla 
ʉkʉlɨla kʉ nongwa jya vʉkʉvɨlwa ʉwaale pakuwitsila ʉvʉtsenge ʉwa. 

42Akavavʉʉla akata, “Lʉkaale lwiva lʉnonu ɨleelo ʉve ʉlʉmanyile itsʉ ʉnogye 
ʉkʉvomba pakʉta ʉveetsage nʉ lʉnotsehetso! Lɨno tsisihiime pamiiho gaako. 

43Mu sigono isikwitsa, avalʉgʉ vaako valatsenga ʉlʉvɨgo ʉlʉkangasu 
ʉkʉtsʉngʉtɨla ʉvʉtsenge waako wooni. Apo pwʉ valakwʉvʉkɨla ʉkʉhʉma 
imbasu tsyoni. 

44Valakʉgwisa paasi, ʉve na vaanu vaako vooni. Navalakʉlekele nalɨ liganga 
ɨlyʉ lɨlasigala pakyanya pa lɨnge mu vʉtsenge wooni, ʉlwakʉva ʉnsɨkɨ ʉgwʉ 
ʉNgʉlʉve aakʉleetelaga ʉvʉpoki, nawaagʉmanye!” 

ɄYɨɨsʉ ivalatsa ɨtembile 
(Mataayo 21:12-17; Maliko 11:15-19; Yohana 2:13-22) 

45ɄYɨɨsʉ akiingila mu lʉvɨgo lwa tembile, akatengʉla ʉkʉswɨma avaanu ʉwʉ 
vaale mulya, mu kʉgʉtsa isiinu. 

46Akavavʉʉla akata, “Jɨvɨgilwe mu Vʉvɨge ʉVʉvalatse, ‘Ɨnyumba jyango 
jiveetsaga nyumba jya kwɨsajɨla.’ Ʉnyie muhambwe ʉkʉva ‘manga jya 
vanyambuda!’ ” 

47ɄYɨɨsʉ akava imanyiisa avaanu ɨkɨgono nɨ kɨgono mu tembile. Pwʉ avavaha 
va vateeketsi, paninie na vamanyisi va ndagɨlo na vanzagɨla va Vayahudi, 
vakava vilonda ɨnzɨla jya kʉmʼbuda. 

48Napeene, valɨkʉlemwa ʉkʉvomba ɨlyo ʉlwakʉva avaanu vooni 
vaankongaga ʉYɨɨsʉ kʉnʉ vitsingahɨtsa vʉnonu amamenyu ʉgwʉ 
aavavʉʉlaga. 

Luuka 20 

ɄYɨɨsʉ ivʉʉtsiwa ʉkwʉ wihʉma ʉvʉtavʉlɨlwa wa mwene 
(Mataayo 21:23-27; Maliko 11:27-33) 

1Ɨkɨgono kɨpamato, ʉYɨɨsʉ wʉ imanyiisa avaanu mu lʉvɨgo lwa tembile, nʉ 
kʉvavʉʉla ɨLivangɨli, avavaha va vateeketsi, avamanyisi va ndagɨlo, na 
vanzagɨla va Vayahudi vakamʼbɨhɨla. 

2Vakambʉʉtsa vakata, “Tʉvʉʉle, vuvomba aga kʉ vʉtavʉlɨlwa waani? Veeni 
ʉvɨ akʉpye ʉvʉtavʉlɨlwa ʉvʉ?” 

3Akavaanda akata, “Najyʉne ndikʉvavʉʉtsa ɨkɨɨnu kɨpamato. Munnyande, 

4ʉvʉtavʉlɨlwa wa Yohana wa kwotsa avaanu, waahʉmile ndaku? Waahʉmile 
kʉkyanya evo kʉ vaanu?” 

5Apo, vakatengʉla ʉkwɨtsosanza vaveene vakata, “Tʉngate, ‘Waahʉmile 
kʉkyanya,’ jiikʉtʉvʉʉtsa iita, ‘Pwʉ kɨki namwamwɨdɨke?’ 

6Tʉngate waahʉmile kʉ vaanu, avaanu vooni ava, jʉvikʉtʉtika na maganga, 
ʉlwakʉva vikwɨdɨka ʉkʉta ʉYohana ʉMwotsi aale nyamalago.” 

7Pwʉ vakamwanda vakata, “Natʉlʉmanyili ʉvʉtavʉlɨlwa ʉwa ʉkwʉ 
waahʉmile.” 

8ɄYɨɨsʉ akavavʉʉla akata, “Najyʉne, nandikʉvavʉʉli ʉvɨ amye ʉvʉtavʉlɨlwa 
wa kʉvomba aga.” 

Ɨkɨhwananitso kya vʉjagi wa Vaisilahɨli pamiiho ga Ngʉlʉve 
(Mataayo 21:33-46; Maliko 12:1-12) 

9Pwʉ ʉYɨɨsʉ akatengʉla ʉkʉvavʉʉla avaanu ɨkɨhwananitso ɨkɨ, akata, 
“Aalepwo ʉmuunu mpamato ʉvɨ aalɨmile ɨkɨlɨmɨla kya mwene, nʉ kʉvyala 
ɨmizabibu. Kʉ vʉmalɨlo, akagongoletsa ɨkɨlɨmɨla ɨkyo kʉ valɨmi, akaheganitsa 
akalʉta kʉ kɨlʉnga kya kʉvʉtale. Ʉkʉ akatsitaama isigono syongosu. 

10“Ʉnsɨkɨ gwa kʉtʉngʉla izabibu wʉ gʉsiike, akansuungʼa ʉmbombi va mwene 
kʉ vaanu valya, pakʉta vampe izabibu tsa kɨtʉmba kya mwene. Ʉmbombi ʉlya 
wʉ asiike, avalɨmi valya vakantova nʉ kʉnswɨma, akakilivuka isivoko syene. 

11“Ʉmwenekɨlɨmɨla, akansuungʼa ʉmbombi ʉjyʉnge. Namwene vakantova nʉ 
kʉmbombela itsa soni, kʉmbele vakanswɨma kɨtsila kʉmpa kɨɨnu. 

12Akansuungʼa ʉva daatu. Ʉjwa namwene vakantova, vakandematsa, 
vakantaaga kʉnzi kʉ kɨlɨmɨla. 

13“Kʉmbele, ʉmwenekɨlɨmɨla akata, ‘Lɨno ndɨgahe ndeeti? Ʉnsɨkɨ ʉgʉ, 
ndikʉnsuungʼa ʉnswambango ʉnʼgane! Ndisaaga, vikamwɨmɨke 
ʉnswambango.’ 

14Ʉmwana va mwene ʉnʼdɨɨmi akahega ʉkʉlʉta kʉ valɨmi valya. Wʉ avalɨmi 
valya vikʉmbona, vakava vivʉʉlana viita, ‘Ʉjʉ vɨ mwenevʉhaale va kɨlɨmɨla ɨkɨ. 
Lɨno tʉbude, pakʉta ʉvʉhaale wa mwene vʉve wiitu.’ 

15Vakankwegela kʉnzi kʉ kɨlɨmɨla, vakabuda.” Pwʉ ʉYɨɨsʉ akavavʉʉtsa, “Lɨno 
ʉmwenekɨlɨmɨla ʉlya jiikʉvagaha ndeeti avalɨmi valya? 

16Jiikwitsa nʉ kʉbuda avalɨmi valya, nɨ kɨlɨmɨla ɨkyo jiikʉvapa avalɨmi avange!” 
Avaanu wʉ vapʉliike amamenyu ago, vakata, “Ago galeke ʉkʉhʉmɨla lʉsiku!” 

17ɄYɨɨsʉ akavalola, akavavʉʉtsa akata, “Lɨno ʉvʉvɨge ʉvʉ, kwʉ kʉta kɨki? 
‘Ɨliganga ɨlyʉ avatsenganyumba vaalɨbeelile, ɨlyo lyʉ lɨvye liganga ɨlivaha lya 
kwibata ɨnyumba pa nguto jya waalo wa jyene.’ 

18“Ʉmuunu ʉvaveetsaga angagwe pa liganga ɨlyo, ideenyengʼana, ikange 
ʉmuunu ʉvaveetsaga ʉvɨ likʉnʼgwɨla, likʉntikinyulania.” 

19Avamanyisi va ndagɨlo na vavaha va vateeketsi wʉ vapʉliike amamenyu ago, 
vakalʉmanya ʉkʉta ɨkɨhwananitso kɨlya kyavatsovaga aveene. Pwʉ 
vakanogwa ʉkʉmwibata, napeene vakadwada ɨlipʉga lya vaanu avaale palya. 

Ʉwɨɨdɨhɨtsi kwa Ngʉlʉve evo kwa Kaisali 
(Mataayo 22:15-22; Maliko 12:13-17) 

20Pwʉ avavaha va Vayahudi, vakava vikʉnʼgokela ʉYɨɨsʉ. Vakavasuungʼa 
avatandɨɨli, ʉwʉ vɨɨvɨɨkile ʉta vaanu vanonu, vatandɨɨle ʉgwʉ itsova ʉYɨɨsʉ. 
Vaavombile ɨlyo pakʉta vavʉvone ʉwɨɨmɨlo ʉwihʉma mu mamenyu ʉgwʉ 
atsovile ʉYɨɨsʉ, pwʉ vamwibate nʉ kʉmmɨlɨka kʉ nkʉlʉdeeva akahɨgwe. 

21Pwʉ avatandɨɨli valya vakambʉʉtsa ʉYɨɨsʉ vakata, “Mmanyisi, tʉlʉmanyile 
ʉkʉta witsova nʉ kʉmanyiisa itsa lweli. Ikange navudwada ʉwɨɨmɨkiwa wa 
muunu, apeene vumanyiisa ʉwajɨlweli kʉ vaanu ʉkʉkonga ndʉwʉ inogwa 
ʉNgʉlʉve. 

22Ndeeti, indagɨlo tsiitu tsikʉtʉtavʉla ʉkʉsonga ɨsongo kwa Kaisali?” 

23ɄYɨɨsʉ akavʉmanya ʉvʉgelʉngʼania wa veene, akavavʉʉla akata, 

24“Mumbonie ɨhela jya dinali.” Wʉ ajɨweene, akavavʉʉtsa akata, “Ɨkɨhwani ɨkɨ 
nɨ litaawa ɨlɨ, syani?” Vakaanda vakata, “Sya Kaisali.” 

25Pwʉ ʉYɨɨsʉ akavavʉʉla akata, “Lɨno, isya Kaisali, mumpeetsage ʉKaisali, ni 
sya Ngʉlʉve, mumpeetsage ʉNgʉlʉve.” 

26Avaanu valya vakadega siitso ɨnyamulile jya Yɨɨsʉ. Vakatsiga mye. 
Vakalemwa ʉwɨɨmɨlo wa kʉmwibatɨla, ʉwihʉma mu mamenyu agatsovilwe nʉ 
Yɨɨsʉ pavʉlongolo pa vaanu. 

Ʉkʉtsʉʉka avaswe 
(Mataayo 22:23-33; Maliko 12:18-27) 

27Kʉmbele, aVasadukayo vaninie vakalʉta kwa Yɨɨsʉ. AVasadukayo vaanu ʉwʉ 
vaamanyiisaaga ʉkʉta ʉNgʉlʉve nalatsʉʉse avaanu ʉkʉhʉma kʉ vʉswe. Avo 
vakambʉʉtsa ʉYɨɨsʉ vakata, 

28“Gwe Mmanyisi, ʉMoose aatʉvɨgye ʉlʉlagɨlo ʉkʉta, angave ʉmuunu iiswa, nʉ 
kʉndeka ʉnʼdala va mwene kɨtsila mwana, pannogye ʉlʉkololwe ahaale 
ʉnswɨle ʉlya, pakʉta oolose ʉlʉjungu lwa lʉkololwe ʉvaasue.  

29Lɨno, vaalepwo avanamuunu lekelakʉpamato (7). Ʉntatsi akategʉla ʉnʼdala, 
akaswa kɨtsila kʉhola ʉmwana. 

30Ʉva vɨɨlɨ, akahaala ʉnswɨle ʉlya, namwene akaswa kɨtsila kʉhola ʉmwana.  

31Kʉmbele, ʉva daatu, namwene akahaala, akaswa. Tsikahʉmɨla ewo kʉ vooni 
lekelakʉpamato. Avaana va muunu mpamato vooni ava vaategwe ʉnʼdala ʉlya, 
vooni vaasue kɨtsila kʉhola ʉmwana. 

32Kʉmbele, namwene ʉnʼdala ʉlya akaswa. 

33Pwʉ ʉtʉvʉʉle, pa kɨgono kɨlya ɨkyʉ avaswe vooni valatsʉʉka, ʉnʼdala 
ʉnswɨle ʉjwa alaava nʼdala vaani? Tuvʉʉtsa ewo ʉlwakʉva aatoolilwe na 
vagoosi vooni lekelakʉpamato!” 

34ɄYɨɨsʉ akavavʉʉla akata, “Avaanu va lɨno, vitegʉla nʉ kʉtegʉlwa. 

35Avaanu ʉwʉ ʉNgʉlʉve ikʉvavona ʉkʉta vanogye ʉkʉtsʉʉswa ʉkʉhʉma kʉ 
vaswe nʉ kʉtaama mu kɨlʉnga ɨkɨpya, ʉkwa avo navalategʉlage pange 
kʉtegʉlwa. 

36Paninie naago navalaaswe ikange, manya valaava nda vasuungʼwa. Valaava 
vaana va Ngʉlʉve, ʉlwakʉva valatsʉʉsiwa ʉkʉhʉma kʉ vaswe. 

37“Najyʉ Moose aatsovile ʉkʉta avaswe valatsʉʉka. Aatsovile ɨlyo mu Vʉvɨge 
ʉVʉvalatse palya ʉpwʉ kyaviikaga ɨkɨtsaga. Aatsovile akata, ʉNtwa ʉNgʉlʉve, 
‘vɨ Ngʉlʉve va Abulahamu, va Isaka nʉ Yakobo.’ 

38ɄNgʉlʉve nikwɨlanga avaswe pakʉta vɨsajage kʉ mwene nʉ kʉmbombela, 
apeene avaanu avatsiige vʉʉmi. Kwʉ kʉta kʉ mwene avaanu vooni vʉʉmi.” 

39Apo, avamanyisi avange va ndagɨlo vakata, “Mmanyisi, ʉtsovile vʉnonu!” 

40Ʉkʉhʉma ʉnsɨkɨ ʉgwa naavepwo ʉmuunu ʉvɨ aagetsiitse ʉkʉmbʉʉtsa 
ʉYɨɨsʉ ɨlimenyu ɨlɨveetsaga. 

ɄKɨlɨsiti vɨ Mwana va Davʉdi ikange vɨ Ntwa va vooni 
(Mataayo 22:41-46; Maliko 12:35-37) 

41ɄYɨɨsʉ akavavʉʉtsa akata, “Oogo, jɨvye ndeeti avaanu viita, ʉKɨlɨsiti Mwana 
va nkʉlʉdeeva ʉDavʉdi? 

42Lola, ʉDavʉdi jyʉmwene, aavɨgile mu kɨtabu kya Zabuli akata, ‘ɄNtwa 
ʉNgʉlʉve aambʉʉlile ʉNtwa vango akata, “Ʉtaame kʉ kɨvoko kyango ɨkya 
kʉndyo, 

43ʉkʉsikila ʉnsɨkɨ ʉpwʉ ndikʉvalesa avalʉgʉ vaako, nʉ kʉvalongotsa lwoni.” 
’ ” 

44ɄYɨɨsʉ akoongeletsa ʉkʉtsova akata, “Ɨngave ʉDavʉdi jyʉmwene 
ikʉmwɨlanga ʉKɨlɨsiti ʉkʉta Ntwa, jiiva ndeeti akilivuke ikange ave mwana va 
Davʉdi?” 

ɄYɨɨsʉ ibeetsa ʉkwɨga ʉlwiho lwa vamanyisi va ndagɨlo 
(Mataayo 23:1-36; Maliko 12:38-40; Luuka 11:37-54) 

45Avaanu vooni wʉ vikʉmpʉlɨhɨtsa ʉYɨɨsʉ, ʉmwene akavavʉʉla avakongi va 
mwene akata, 

46“Muveetsage miiho na vamanyisi va ndagɨlo, avinogwa ʉkʉgenda mu 
vʉtsenge vaswalile ikanzo, pakʉta avaanu vavasaamusaage kʉ wɨɨmɨkiwa. 
Ikange wʉ valɨ mu lisinagogi, vinogwa ʉkʉtaama pa sitaamilo sya kʉvʉlongolo. 
Ikange wʉ avaanu valʉndamiine pa lʉhekelo, vinogwa ʉkʉtaama mu sitaamilo 
sya vɨɨmɨkiwa. 

47Avaanu ava vipoka isiinu sya vadala avaswɨle! Na pa kwɨvɨɨka vɨɨdɨki va 
Ngʉlʉve, vikɨsaja inyɨsajo inale, pakʉta avaanu vateetsage vagolosu. Avaanu 
ava pa kɨgono kya vʉhɨgi valavʉngwa siitso!” 

Luuka 21 

Isyavʉpe sya nʼdala ʉnswɨle 
(Maliko 12:41-44) 

1ɄYɨɨsʉ wʉ apitsiige mu tembile, akalola avamosu vongosu wʉ vilaha isyavʉpe 
sya veene mu kɨkongʼolo kya kʉlahɨla. 

2Ikange akambona nʉ nʼdala ʉnswɨle mpamato ʉnʼgatsu ilaha mulya ʉtʉhela 
tʉvɨlɨ. 

3Pwʉ, ʉYɨɨsʉ akata, “Jɨlweli ndikʉvavʉʉla, ʉnʼdala ʉjʉ ʉnswɨle ikange ʉnʼgatsu, 
alahile syongosu, avalʉtɨɨlye avange vooni, 

4manya avange vooni valahile mu kɨkongʼolo isiinu isyʉ nyongeletsa pa 
vʉmosu wa veene. Lɨno, ʉnswɨle ʉjʉ mu vʉgatsu wa mwene, alahile syoni isyʉ 
sikaale sya kʉntanga mu wʉʉmi wa mwene!” 

ɄYɨɨsʉ itsova ʉkʉmamulwa kwa tembile 
(Mataayo 24:1-2; Maliko 13:1-2) 

5Vaninie mu vakongi va Yɨɨsʉ, pɨlɨvatsova ikulongwi tsa tembile ʉmwʉ 
jɨdingʼuliilwe na maganga amanonu, paninie ni siinu sya lʉtogo isyʉ avaanu 
vaalahile kwa Ngʉlʉve. Pwʉ ʉYɨɨsʉ akata, 

6“Ago gooni ʉgwʉ mukʉgavona lɨno, siliitsa isigono nalɨlasigale nalɨ liganga 
ɨlyʉ lɨlaava pakyanya pa lɨnge, ʉlwakʉva gooni galamamulwa!” 

Ʉvʉkʉvɨlwa ʉvʉlahʉmɨla mu sigono sya kʉ vʉsililo 
(Mataayo 24:3-14; Maliko 13:1-13) 

7Avaanu valya vakambʉʉtsa vakata, “Mmanyisi, ago ʉgwʉ ʉtsovile galahʉmɨla 
ndali? Ikange kɨmanyilo kɨki ɨkɨlatʉvonia ʉkʉta gahegelye ʉkʉvombeka?” 

8Akavavʉʉla akata, “Mutaamage miiho, aleke ʉmuunu ʉvaveetsaga 
ʉkʉvasyova! Lola, valiitsaga avaanu vongosu nʉ kwɨvɨɨka neene, valateetsaga, 
‘Ʉne neene Kɨlɨsiti!’ Ikange, valateetsaga, ‘Ʉnsɨkɨ gʉlɨ piipi!’ Avaanu avo, 
mwɨlekelwe ʉkʉvakonga! 

9Ʉnyie mulapʉlɨkaga ikulongwi tsa magoha ni vuguuvugu tsa magoha. Mwitse 
mwɨlekelwe ʉkʉdwada ʉlwakʉva ago wɨgane wa Ngʉlʉve giitse gahʉmɨle 
taasi, wʉ ʉvʉsililo wa kɨlʉnga vʉpitsiige vʉkaanale ʉkwitsa.” 

10ɄYɨɨsʉ akagendelela ʉkʉtsova akata, “Avaanu va kɨvʉmbʉkʉ kɨpamato 
valalwitsaga na vaanu va kɨvʉmbʉkʉ ɨkɨnge, nʉ lʉdeeva lʉlalwitsaga nʉ 
lʉdeeva ʉlʉnge. 

11Kʉnʉ na kʉnʉ kʉlaavepwo isilindima isivaha, ɨnzala, nʉ vʉtamu 
ʉvukwambʉkɨla. Ikange, kʉkyanya kʉlaavepwo isiinu sya kʉdwatsa ni sidego 
isivaha. 

12“Ago gooni wʉ gakaanale ʉkʉhʉmɨla, avaanu valaviibata ʉnyie nʉ kʉvapelela 
ʉvʉkʉvɨlwa. Valavahɨlɨka kuhɨgwa mu masinagogi, nʉ kʉvakʉnga mu 
kɨkʉngwa. Ikange mulahɨlɨkwa pa vakʉlʉdeeva na pa vatwa pakʉta muhɨgwe, 
ʉlwakʉva ʉnyie mulɨ vakongi vango. 

13Kwanyie ʉnyie ʉgwa gʉlaava gwʉ nsɨkɨ gwa kʉvavonia aveene ʉlwɨdɨko 
lwinyo. 

14Lɨno, mu numbula tsiinyo mwitse mulekage ʉkwɨsaavʉla amamenyu ʉgwʉ 
mulatsovaga pa kwɨpoka wʉ muhɨgwa, 

15manya ʉne ndɨlavapa ʉlʉhala na mamenyu ʉgwʉ mulatsovaga, ʉkʉsika 
avalʉgʉ viinyo vilemwa ʉkʉbɨɨgana nago, ndakʉve kʉgasiga. 

16“Ikange, naveene avahotsi viinyo, avalʉkololwinyo, avaanu va mu nyumba 
tsiinyo na vamanyaani viinyo valavahendamaga. Ikange avange pagati paanyie 
valabudwa. 

17Avaanu vooni, valavasʉʉlaga ʉlwakʉva mukʉngʼonga ʉne. 

18Napeene, nalʉlajage nalʉ lʉjwɨlɨ lʉpamato mu mitwe giinyo! 

19Nʉʉnyie mungave mukɨjʉmɨɨlɨtsa, apo mulʉʉpɨlɨla ʉwʉʉmi va sikutsooni. 
ɄYɨɨsʉ itsova ʉkʉmamuka ʉvʉtsenge wa Yelusalemu 

(Mataayo 24:15-21; Maliko 13:14-19) 

20“Ʉnsɨkɨ wʉ mwivona ʉvʉtsenge wa Yelusalemu vʉniengetilwe na 
vatengaligoha, mulʉmanye ʉkʉta ʉnsɨkɨ gwa kʉmamulwa ʉvʉtsenge ʉwa gʉlɨ 
piipi. 

21Pwʉ avaanu vooni ʉwʉ vitaama mu kɨlʉnga ɨkya Yuuda, viitse vakɨmbɨlɨlage 
kʉ sidugala. Ʉwʉ valɨ mu vʉtsenge wa Yelusalemu, vahʉme vanyile, nʉ wʉ valɨ 
mu silɨmɨla, valeke ʉkʉkilivuka mu vʉtsenge. 

22Lola, isigono isyo silaava sya vʉkʉvɨlwa, pakʉta amamenyu gooni ʉgwʉ 
gaavɨgilwe mu Vʉvɨge ʉVʉvalatse gavombeke. 

23Vasue vʉvʉle avadala ʉwʉ valaava nʉ vʉtsito nʉ wʉ valoosaaga mu sigono 
isyo, manya kʉlaava nʉ vʉpala ʉvʉlɨ pongosu mu kɨlʉnga, nʉ lʉviipo lwa 
Ngʉlʉve lʉlaviitsila avaanu va kɨvʉmbʉkʉ ɨkɨ. 

24Avaanu avange, valabudwagwa ni panga, avange valahɨlɨkwa kwiva vavanda 
mu silʉnga isinge. Avaanu avatava Vayahudi, valiitsaga kulongotsa ʉvʉtsenge 
wa Yelusalemu, ʉkʉsika isigono sya veene sya kʉlongotsa silaava sisila. 

Ʉkwitsa kwa Mwana va Muunu 
(Mataayo 24:29-31; Maliko 13:24-27) 

25“Silavoneka isidego mu litsʉva, mu mwetsi na mu nondwe. Na mu kɨlʉnga 
ʉmʉ inyanza tsilaava na majɨga mavaha aganya lwʉjɨɨlo. Ɨlyo lɨlapela avaanu va 
sivʉmbʉkʉ syoni, kʉjage kʉleke nʉ kʉva nʉ lʉdwado. 

26Ago gooni, galaava gikwitsa mu kɨlʉnga, avaanu valajeetanika kʉ lʉdwado. 
Valasaagaga ʉkʉta lukʉvavonaga ʉlʉvʉngʉ ʉlʉlʉti, ʉlwakʉva, ʉNgʉlʉve 
alajʉtsaania amaka ga kʉkyanya. 

27“Pwʉ ʉMwana va Muunu alavoneka ikwitsa mu mavɨngo na maka nʉ 
wɨɨmɨkiwa ʉvʉlʉti. 

28Ago gooni, galaava gitengʉla ʉkʉvombeka, ʉnyie mwitse muveetsage nʉ 
lʉhʉʉvɨlo nʉ lʉhekelo, ʉlwakʉva ago givonia ʉkʉta ʉNgʉlʉve ahegelye 
kukʉvapoka!” 

Ɨkɨhwananitso kya mʼbɨkɨ gwa makʉjʉ 
(Mataayo 24:32-35; Maliko 13:28-31) 

29Pwʉ ʉYɨɨsʉ akavavʉʉla avakongi va mwene ɨkɨhwananitso akata, “Loli 
ʉmʼbɨkɨ gwa makʉjʉ nɨ mibɨkɨ ɨgɨnge gyoni. 

30Ʉnsɨkɨ wʉ mwivona ɨmibɨkɨ gɨtengwe ʉkʉlemba, mukʉlʉmanya ʉkʉta 
ɨkɨsuku kɨhegelye. 

31“Najyʉnyie vʉvʉle vʉle, mulaava mukʉtsivona itso tsivombeka, mwitse 
mulʉmanyilage ngʼaani ʉkʉta ʉLʉdeeva lwa Ngʉlʉve lʉhegelye. 

32Tsa jɨlweli ndikʉvavʉʉla ndiita, ɨkɨvʉmbʉkʉ ɨkɨ nakɨkalʉtɨngʼanie wʉ aga 
gooni nagavombiiki. 

33Ʉvʉtandaatse nɨ kɨlʉnga silajaga, apeene amamenyu gango nagalajage lʉsiku. 
Ʉkwɨsaavʉla wʉ nakɨsiiki ɨkɨgono kya vʉsililo 

34“Mutaamage miiho, pakʉta inumbula tsiinyo tsileke ʉkʉdʉlaniwa nʉ 
vʉnogwe ʉvʉviivi, nʉ vʉgaatsi, nʉ vʉgatatsiwa wa kɨlʉnga ɨkɨ, pakʉta ɨkɨgono 
ɨkyo ɨkya kʉ vʉsililo kɨgela kikʉviitsila ʉnyie wʉ namwɨsaawili. 

35Lola, ɨkɨgono ɨkyo kɨlavangalagania avaanu vooni mu kɨlʉnga kyoni. 

36Lɨno, mutaamage miiho ʉnsɨkɨ gwoni. Munʼdoovage ʉNgʉlʉve avapeetsage 
amaka mulese gooni ʉgwʉ jʉgihʉmɨla, pakʉta munogele ʉkwɨma pavʉlongolo 
pa Mwana va Muunu.” 

37Mu sigono isyo, pamuunyi, ʉYɨɨsʉ aamanyiisaaga avaanu mu lʉvɨgo lwa 
tembile. Pakɨlo, aalʉtaga kwigona kʉ kɨdugala ɨkya Mizeituni. 

38Ɨkɨgono nɨ kɨgono, avaanu vooni vaalaavaga kʉ tembile, pakʉta 
vampʉlɨhɨtse. 

Luuka 22 

ɄYuuda ikwɨdɨka ʉkʉmmendama ʉYɨɨsʉ 
(Mataayo 26:1-5, 14-16; Maliko 14:1-2, 10-11; Yohana 11:45-53) 

1Ʉnsɨkɨ gwa kyaka kya Mikate Ɨgɨtsila Kɨlʉve, gwahegelye. Ɨkyaka ɨkyo 
kyatambʉlwagwa Pasaka. 

2Avavaha va vateeketsi, paninie na vamanyisi va ndagɨlo, vaalondaga ɨnzɨla jya 
kʉmʼbudila ʉYɨɨsʉ. Kange vaavombaga ɨlyo kʉvʉtiitu, ʉlwakʉva vaadwadaga 
avaanu. 

3Pwʉ ʉSetano akamwingila ʉYuuda, ʉvɨ aatambʉlwagwa Isikalioti. Ʉmuunu 
ʉjʉ aale mpamato va vakongi va Yɨɨsʉ kɨtsigo na vavɨlɨ (12). 

4ɄYuuda akalʉta kʉ vavaha va vateeketsi, na kʉ vavaha va vasikali ʉwʉ 
vaaloleelaga ɨtembile. Akɨɨdɨngʼana navo pa kulongwi jya kʉmwibata ʉYɨɨsʉ. 

5Ɨlyo, lɨkavahovosa siitso avavaha valya, pwʉ vakɨɨdɨngʼana ʉkʉmpa indalama. 

6ɄYuuda akɨɨdɨkɨla. Akatengʉla ʉkʉlonda ʉnsɨkɨ ʉgwʉ ɨlipʉga lya vaanu 
nalɨpali, pakʉta ammendame ʉYɨɨsʉ kʉ veene. 

Ʉvʉtetengʼanihitso wa kyakʉlya kya Ntwa 
(Mataayo 26:17-30; Maliko 14:12-26; Yohana 13:21-30; 1 Vakolinto 11:23-25) 

7Ɨkɨgono kya kyaka kya Mikate Ɨgɨtsila Kɨlʉve, kɨkasika. Mu kɨgono ɨkɨ, waale 
wɨgane wa Ngʉlʉve ʉkʉta, avaanu vahɨnzage ingʼolo itsyavɨɨkilwe tsive tsa 
Pasaka. 

8Pwʉ ʉYɨɨsʉ akavasuungʼa ʉPetulo nʉ Yohana, akavavʉʉla akata, “Mubɨhe 
mukatʉnotsehetse ɨkyakʉlya kya Pasaka, pakʉta jʉtʉkalye paninie.” 

9Vakambʉʉtsa vakata, “Vunogwa tʉkanotse ndaku?” 

10Akavavʉʉla akata, “Pʉlɨhɨtsi! Wʉ mukwingila mu vʉtsenge, mutsikwagana 
nʉ nʼgoosi mpamato, ɨtwɨkile ɨnzɨɨlo jya magasi. Munkongage ʉmuunu ʉjwa 
ʉkʉtsisika kʉ nyumba ɨjyʉ itsikwingila. 

11Apo mumbʉʉle ʉmwenenyumba ɨjyo muteetsage, ‘ɄMmanyisi ikʉkʉvʉʉtsa 
iita, “Ɨkɨjumba kya vahenza kɨlɨ ndaku? Ndinogwa ʉkʉlya ɨkyaka kya Pasaka na 
vakongi vango.” ’ 

12Apo, jiikʉvalaga ɨkɨjumba ɨkɨvaha ɨkya kʉkyanya ɨkɨnotsiiwe. Pwʉ 
mutʉnotsehetse ʉmwa ɨkyakʉlya ɨkya Pasaka.” 

13Avakongi valya vakahega valɨkʉlʉta, vakatsisika mu vʉtsenge ʉwa. Wʉ 
vasiike, vakagavona gooni ndʉwʉ ʉYɨɨsʉ akavavʉʉlile. Pwʉ vakanotsa 
ɨkyakʉlya kya kyaka kya Pasaka. 

Ɨkyakʉlya kya Ntwa 

14Ʉnsɨkɨ gwa kʉlya gʉkasika. Pwʉ ʉYɨɨsʉ akataama pakʉta alye ɨkyakʉlya 
paninie na vapositili va mwene. 

15Akavavʉʉla akata, “Ndɨhowiike siitso ʉkʉlya ɨkyaka ɨkɨ ɨkya Pasaka paninie 
nʉʉnyie, wʉ ndɨkaanale ʉkʉkʉvɨlwa. 

16Ndikʉvavʉʉla ʉkʉta, nandɨlaalye ikange ɨkyakʉlya ɨkya Pasaka ʉkʉsikila 
ʉpwʉ ʉNgʉlʉve alaava avapokile avaanu va mwene vooni nʉ kʉvalongotsa.” 

17Pwʉ ʉYɨɨsʉ akatoola ɨkɨkombe, akansaana ʉNgʉlʉve, akavapa akata, “Kooti, 
munywetsage nyɨ vooni! 

18Ndikʉvavʉʉla ʉkʉta, jɨlweli nandɨlaanywe ikange ɨdivai ʉkʉsikila ʉpwʉ 
ʉLʉdeeva lwa Ngʉlʉve lʉliitsa.” 

19Akatoola ʉnkate akansaana ʉNgʉlʉve, akamenyula, akavapa, akata, “Tooli, 
litsagi, ʉgʉ gwʉ mmana gwango, ʉgʉhʉmiitswe kʉ nongwa tsiinyo. Wʉ 
muvombage vʉle vʉle pa kʉngʼʉmbʉhɨtsa ʉne.” 

20Wʉ vamalile ʉkʉlya, ʉYɨɨsʉ akatoola ɨkɨkombe, akansaana ʉNgʉlʉve, 
akavapa akata, “Ɨkɨkombe ɨkɨ kya lwɨdɨngʼano ʉlʉpya, ʉlwʉ ʉNgʉlʉve jiivomba 
nʉʉnyie kʉ nzɨla jya kʉduudika ʉnkisa gwango kʉ nongwa jyanyie. 

21“Napeene, mulʉmanye ʉkʉta, ʉmuunu ʉvɨ inogwa ʉkʉnsupulila ʉne kʉ 
valʉgʉ, tʉlɨ paninie pa kʉlya. 

22Kwʉ kʉta ʉMwana va Muunu ilʉta kubudwa, ndʉwʉ ʉNgʉlʉve aavɨɨkile 
ʉlʉvaatɨko. Napeene, asue vʉvʉle, ʉmuunu ʉjwa ʉvɨ jiikʉnsupulila kʉ valʉgʉ 
ʉMwana va Muunu!” 

23Apo, avapositili va Yɨɨsʉ vakatengʉla ʉkʉvʉʉtsania vaveene ʉkʉta, vɨ veeni 
pagati pa veene iweesa ʉkʉvomba ɨlyo. 

Ʉmbaha avavombelage ʉwilongotsa 

24Avakongi va Yɨɨsʉ vakatengʉla ʉkʉkaningʼana ʉkʉta, veeni pagati pa veene 
ʉvɨ iiva vɨ mbaha. 

25Pwʉ ʉYɨɨsʉ akavavʉʉla akata, “Avakʉlʉdeeva va vaanu avatava Vayahudi 
vikʉvalongotsa avaanu va veene kʉ maka, napeene avakʉlʉdeeva avo 
vitambʉlwa, vatangɨli va vaanu. 

26“Lɨno, ʉnyie mwɨlekelwe ʉkʉvomba ewo. Apeene ʉmuunu ʉmbaha kwanyie, 
ʉjwa aveetsage ndʉ muunu ʉnʼdebe kʉ vooni. Ʉvɨ ilongotsa avaanu, aveetsage 
ndʉ muunu ʉvɨ ikʉvavombela avange. 

27Lɨno! Ʉmbaha vyalɨku? Ʉvɨ itaama pa kʉlya ɨkyakʉlya! Evo ʉvɨ ivomba 
ʉkʉvanotsehetsa avange? Ndeeti, navɨ mwene ʉvɨ itaama pa kʉlya? Lɨno, ʉne 
ndɨlɨ paninie nʉʉnyie, ndɨlɨ ndʉ muunu ʉvɨ ikʉvavombela. 

28“Ʉnsɨkɨ gwoni ʉgwʉ ndɨkaale mu ngelo, ʉnyie nyienye mukaale nʉʉne. 

29Lɨno, ʉne ndikʉvapa amaka ga kʉlongotsa mu Lʉdeeva lwango, ndʉwʉ 
ʉDaada vango aamye ʉkʉlongotsa. 

30Apo mulalitsaga nʉ kʉnywa paninie nʉʉne mu Lʉdeeva lwango. Ikange 
mulataama mu sinyalwangʉla nʉ kʉlongotsa isivʉmbʉkʉ kɨtsigo na sivɨlɨ (12) 
sya Vaisilahɨli.” 

ɄYɨɨsʉ itsova ʉkʉta ʉPetulo jiikʉmʼbeela 
(Mataayo 26:31-35; Maliko 14:27-31; Yohana 13:36-38) 

31ɄYɨɨsʉ akata, “Simoni, Simoni! Ʉlʉmanye vʉnonu ʉkʉta ʉSetano adoovile nʉ 
kwɨdɨkɨlwa ʉkʉvagela ʉnyie, ndʉwʉ ʉmuunu ipeeta ɨngano jya mwene. 

32Lɨno ʉne, ndɨkʉdoovye kwa Ngʉlʉve, pakʉta ʉleke ʉkʉlʉleka ʉlwɨdɨko 
lwako kwane. Napeene, ʉpya ʉngʼilivukye ʉne, ʉvadʉlʉsaage avanino.” 

33ɄSimoni akamwanda akata, “Gwe Ntwa! Ʉne ndyɨsaawe ʉkʉva paninie 
nʉʉve jɨngave kwʉ kʉkʉngwa mu kɨkʉngwa, ndajɨve kwʉ kʉswa!” 

34ɄYɨɨsʉ akamwanda akata, “Petulo! Ndikʉkʉvʉʉla ʉkʉta, ɨleelo ɨjɨ, wʉ 
ɨngʼongove najɨvɨkili, jʉwiiva ʉmbeelile ʉne kadatu ʉkʉta nʉmmanyili.” 

Ʉkwɨnotsa nʉ kwɨkangatsa mu vʉpala 

35Kʉmbele, ʉYɨɨsʉ akavavʉʉtsa avakongi va mwene akata, “Ʉpwʉ 
ndɨkavasuungʼile kɨtsila ndalama, kɨtsila ntsigo ndasive silaatu, 
mukadumukiilwe ɨkɨveetsaga?” Vakaanda vakata, “Baako.” 

36Pwʉ ʉYɨɨsʉ akavavʉʉla akata, “Lɨno, angave ʉmuunu alɨ ni ndalama, evo 
ʉmpako, agegage. Namwene ʉvɨ alɨ vʉvʉle ɨpanga, agʉtse ɨlikoti lya mwene, 
pakʉta agʉle mamato, 

37ʉlwakʉva jɨvɨgilwe, ‘Aavalɨliilwe paninie na vatulanongwa.’ Amamenyu ago 
gaavɨgilwe pa kulongwi jyane. Lɨno ndikʉvavʉʉla ʉkʉta wɨgane wa Ngʉlʉve 
ago gavombeke kwane, ikange ndiita galɨ piipi ʉkʉvombeka.” 

38Vakambʉʉla vakata, “Gwe Ntwa! Lola! Apa pwʉtsile ipanga ivɨlɨ.” Ʉmwene 
akata, “Muduge ʉkʉtsova ɨkulongwi jya panga.” 

ɄYɨɨsʉ ikɨsaja mu kɨdugala kya Mizeituni 
(Mataayo 26:36-46; Maliko 14:32-42) 

39Pwʉ ʉYɨɨsʉ akahega alɨkʉlʉta kʉ kɨdugala kya Mizeituni, ndʉwʉ lwale lwiho 
lwa mwene. Naveene avakongi va mwene, vakava vikʉnkonga. 

40Wʉ asiike apoonu ʉpwʉ aatsoovye ʉkʉlʉta, akavavʉʉla akata, “Munʼdoovage 
ʉNgʉlʉve, ʉkʉta avape amaka pakʉta ingelo tsileke ʉkʉvalema.” 

41Pwʉ akavaleka palya, akalʉta pavʉlongolo padebe, ʉvʉtale wa kʉlahɨɨla 
ɨliganga. Akasugama, akadoova kwa Ngʉlʉve akata, 

42“Gwe Daada! Ʉngave vunogwa, ʉnnyetsehetse ɨkɨnywelo kya vʉkʉvɨlwa 
ʉvʉlʉti ʉvʉlɨ pa kʉnnyitsila. Napeene, ʉleke ʉkʉvomba ʉgwʉ ndinogwa ʉne, 
apeene ʉvombe ʉgwʉ vunogwa ʉve!” 

43Apo, ʉnsuungʼwa ʉkʉhʉma kʉkyanya akamwitsila ʉYɨɨsʉ, akava ikʉmpa 
amaka. 

44Ʉmwene ʉYɨɨsʉ akagimba ʉkwɨsaja, ʉlwakʉva aale nʉ lʉvavo ʉlʉlʉti. Wʉ 
ikɨsaja, ɨnuguutila ʉngata nkisa jɨkava jidonyola paasi. 

45Wʉ ɨsajile, akɨɨma, akalʉta kʉ vakongi va mwene, akavona vagoneelye itʉlʉ, 
ʉlwakʉva vaale nʉ lʉsʉsʉvalo. 

46Akavavʉʉtsa akata, “Kɨki mugoneelye itʉlʉ? Sisimuki! Munʼdoovage 
ʉNgʉlʉve, ʉkʉta avape amaka pakʉta ingelo tsileke ʉkʉvalema.” 

ɄYɨɨsʉ ikwibatwa 
(Mataayo 26:47-56; Maliko 14:43-50; Yohana 18:3-11) 

47ɄYɨɨsʉ wʉ itsova ago, kɨkiitsa ɨkɨpʉga kya vaanu valongotsiiwe nʉ Yuuda, 
impamato mu vakongi va mwene kɨtsigo na vavɨlɨ (12). Pwʉ ʉYuuda 
akahegelela kwa Yɨɨsʉ pakʉta antsibe. 

48ɄYɨɨsʉ akambʉʉtsa akata, “Gwe Yuuda! Vukʉmmendama ʉMwana va Muunu 
kʉ nzɨla jya kʉnsaamusa pa kɨpambaga?” 

49Pwʉ avakongi va Yɨɨsʉ wʉ vikʉgavona ago nʉ kʉlʉmanya ʉgwʉ jʉgihʉmɨla, 
vakambʉʉtsa vakata, “Gwe Ntwa! Tʉvatemanie ni panga?” 

50Baaho, mpamato pagati pa veene, akagɨda kʉ mbanda va nteeketsi ʉmbaha, 
akadumula ɨmbʉlʉkʉtʉ jya kʉndyo. 

51ɄYɨɨsʉ akatsova akata, “Ɨlekelwe ʉkʉvomba ɨlyo!” Akiibata ɨmbʉlʉkʉtʉ jya 
mbanda ʉlya, akamponia. 

52ɄYɨɨsʉ akavavʉʉtsa avavaha va vateeketsi, avavaha va valoleeli va tembile 
paninie na vanzagɨla va Vayahudi, akata, “Kɨki munnyitsye ni panga ni sonzo, 
ʉngata mwitsile kukʉmwibata ʉnyambuda? 

53Mbona isigono syoni, tʉkaveetsaga paninie mu tembile, namukannyibatage! 
Lɨno, ʉgʉ gwʉ nsɨkɨ gwanyie, ʉnsɨkɨ ʉgwʉ ilongotsa ʉnkʉlʉdeeva va ngʼiisi.” 

54Pwʉ avaanu valya vakamwibata ʉYɨɨsʉ, vakammɨlɨka mu nyumba jya 
nteeketsi ʉmbaha. ɄPetulo akava ikonga kʉvʉtale. 

ɄPetulo ikʉmʼbeela ʉYɨɨsʉ 
(Mataayo 26:57-58, 69-75; Maliko 14:53-54, 66-72; Yohana 18:12-18, 25-27) 

55Avaanu valya wʉ vasiike mu nyumba jya nteeketsi ʉmbaha, vakakotsa 
ʉmwoto pagati mu lʉvɨgo, vakataama valɨkwota. Namwene ʉPetulo akava 
ataamile paninie navo. 

56Lɨno kʉ nongwa jya lʉmuli lwa mwoto, ʉmbombi mpamato ʉmmɨnza, 
akandola vʉnonu ʉPetulo, akata, “Namwene ʉmuunu ʉjʉ akaale paninie nave.” 

57Ʉmwene ʉPetulo akabeela akata, “Gwe vɨ nʼdala ʉve! Ʉne nandɨmmanyili!” 

58Kʉmbele, ʉmuunu ʉjyʉnge akambona ʉPetulo akata, “Najyʉve ʉlɨ mpamato 
va valya.” Napeene, ʉPetulo akamwanda akata, “Gwe vɨ muunu ʉve, naneene!” 

59Wʉ kalʉtɨngʼiinie akavalɨlo kapamato vʉle, ʉmuunu ʉjyʉnge akasimiilitsa 
akata, “Jɨlweli, ʉmuunu ʉjʉ akaale paninie nave, ʉlwakʉva namwene ʉjʉ 
muunu va kʉ Galilaya!” 

60ɄPetulo akaanda akata, “Gwe vɨ muunu ʉve! Ʉgwʉ witsova ago, 
nandɨgamanyili!” Baaho wʉ itsova ago, ɨngʼongove jɨkavɨka. 

61ɄYɨɨsʉ akagalamuka, akandola ʉPetulo. Pwʉ ʉPetulo akakʉmbʉka 
amamenyu galya ʉgwʉ ʉNtwa akambʉʉlile ʉkʉta, “Ɨleelo, ɨngʼongove wʉ 
najɨvɨkili, jʉvukʉmbeela kadatu.” 

62Apo, ʉPetulo akahʉma kʉnzi, akatengʉla ʉkʉlɨla siitso. 
Avasikali vikʉnkinila ʉYɨɨsʉ 
(Mataayo 26:67-68; Maliko 14:65) 

63Avagoosi ʉwʉ vaandoleelaga ʉYɨɨsʉ, vakava vikʉnkinila nʉ kʉntova. 

64Vakamʼbunga nɨ kɨtambala kʉmiiho, pwʉ valɨkʉntova nʉ kʉmbʉʉtsa 
valɨkʉta, “Lagʉlɨla! Veeni ʉvɨ akʉtovile?” 

65Vakatsiga vikʉnʼdʉka amadʉsi mongosu. 
ɄYɨɨsʉ ihɨgwa na vavaha va Vayahudi 

(Mataayo 26:59-66; Maliko 14:55-64; Yohana 18:19-24) 

66Wʉ kʉkie pavʉsiku, avavaha va kɨvʉmbʉkʉ kyoni kya Vaisilahɨli, kwʉ kʉta 
avanzagɨla va Vayahudi, na vavaha va vateeketsi, na vamanyisi va ndagɨlo, 
vakalʉndamana. Pwʉ ʉYɨɨsʉ akahɨlɨkwa kʉ veene. 

67Vakambʉʉtsa vakata, “Tʉvʉʉle! Ʉve nda veeve Kɨlɨsiti?” ɄYɨɨsʉ akavaanda 
akata, “Nʉpwʉ ndɨngavavʉʉle, ndajɨve ndeeti namukɨɨdɨke. 

68Ikange ndɨngavavʉʉtse, namukagele ʉkʉnnyanda. 

69Lɨno, ʉkʉtengʉla ʉnsɨkɨ ʉgʉ, mulambona ʉMwana va Muunu ataamile 
ʉlʉvasu lwa kʉndyo lwa Ngʉlʉve ʉNyamaka Gooni.” 

70Apo vooni vakata, “Kwʉ kʉta ʉve ʉlɨ Mwana va Ngʉlʉve?” ɄYɨɨsʉ akavaanda 
akata, “Ʉnyie nyienye nyɨ mutsovile ʉkʉta ʉne vɨ vɨ neene!” 

71Pwʉ avavaha valya vakata, “Tʉlondage avooleletsi avange vɨɨki? Mbona ʉwe 
jyʉwe tʉpʉliike ɨlimenyu ɨlɨ ʉkʉhʉma kʉkʉ mwene!” 

Luuka 23 

ɄYɨɨsʉ ihɨgwa kwa Pilato 
(Mataayo 27:1-2, 11-14; Maliko 15:1-5; Yohana 18:28-38) 

1Kʉmbele, avavaha va Vayahudi valya vooni vakɨɨma, vakammɨlɨka ʉYɨɨsʉ kwa 
Pilato. 

2Vakatengʉla ʉkʉtsova itsa kʉmmɨga valɨkʉta, “Ʉmuunu ʉjʉ, tʉkambwene wʉ 
imanyiisa ikulongwi itsʉ tsikʉvavɨɨka avaanu ʉkʉjɨsambʉkɨla ɨsilikali mu 
kɨlʉnga kiitu. Ibeetsa avaanu ʉkʉsonga ɨsongo kwa Kaisali, ikange itsova ʉkʉta 
ʉmwene vɨ Kɨlɨsiti, ʉNkʉlʉdeeva.” 

3ɄPilato akambʉʉtsa ʉYɨɨsʉ akata, “Ndeeti, ʉve veeve Nkʉlʉdeeva va 
Vayahudi?” ɄYɨɨsʉ akamwanda akata, “Ʉve veeve ʉtsovile.” 

4Apo, ʉPilato akavavʉʉla avavaha va vateeketsi, paninie nɨ kɨpʉga kya vaanu 
akata, “Nandikʉvʉvona ʉvʉnangi kʉ muunu ʉjʉ.” 

5Avaanu valya vakasimiilitsa vakata, “Mbona imanyiiso tsa mwene 
tsikʉvapelela avaanu ʉkʉjɨsambʉkɨla ɨsilikali! Akwɨtsiitse imanyiiso tsa 
mwene mu kɨlʉnga ɨkɨ kyoni ɨkya Yuuda, aatengwe kʉ Galilaya ʉkʉsikila ʉpwʉ 
asiike nakʉ kʉnʉ.” 

6ɄPilato wʉ apʉliike ago, akavʉʉtsa alʉmanye ʉYɨɨsʉ nda muunu va kʉ 
Galilaya. 

7Wʉ alʉmanyile ʉkʉta muunu va kʉ Galilaya, ihʉma mu vʉtwa wa Helode, 
akammɨlɨka kwa Helode ʉlwakʉva isigono isyo, ʉHelode aale baaho pa 
Yelusalemu. 

ɄHelode ikʉmbʉʉtsa ʉYɨɨsʉ 

8ɄHelode wʉ ambwene ʉYɨɨsʉ, akahovoka siitso, ʉlwakʉva aapʉlɨkaga 
ikulongwi tsa mwene, ikange isigono syongosu alɨkʉnogwa ʉkʉmbona. Pwʉ 
lɨno, alɨkʉhʉʉvɨla ʉkʉta ikɨlolela jyʉmwene ɨkɨdego ɨkyʉ ʉYɨɨsʉ iweesa 
ʉkʉvomba. 

9Pwʉ ʉHelode akambʉʉtsa ʉYɨɨsʉ amamenyu mongosu, ʉmwene ʉYɨɨsʉ 
naamwande kɨɨnu. 

10Avavaha va vateeketsi na vamanyisi va ndagɨlo vakɨɨma nʉ kʉtsova siitso itsa 
kʉmmɨga ʉYɨɨsʉ. 

11Pwʉ ʉHelode na vasikali va mwene vakatengʉla ʉkʉnkinila ʉYɨɨsʉ nʉ 
kʉnʼjejevʉla. Vakanswalɨtsa ɨmisabwa gya lʉtogo nʉ kʉmmeka. Pwʉ ʉHelode 
akankilivula ʉYɨɨsʉ kwa Pilato. 

12Ʉkʉhʉma ɨkɨgono ɨkyo, ʉHelode nʉ Pilato vakava vamanyaani, nʉpwʉ 
jɨngave isigono isyalʉtɨngʼiinie vaasʉʉliine. 

ɄYɨɨsʉ ihɨgwa kwa Pilato 
(Mataayo 27:15-26; Maliko 15:6-15; Yohana 18:38–19:16) 

13Kʉmbele, ʉPilato akavalʉndamania avavaha va vateeketsi, na valongotsi va 
Vayahudi, paninie na vaanu avange. 

14Akavavʉʉla akata, “Mwitsile nave kwane ʉmuunu ʉjʉ, nʉ kʉtsova ʉkʉta 
imanyiisa avaanu ʉkʉta vajɨhambʉkɨle ɨsilikali. Lɨno pa kulongwi itsʉ 
mukʉmmɨga, ndɨmbʉʉtsiitse pavʉlongolo paanyie, napeene nandɨvʉweeni 
ʉvʉnangi nʉvʉpamato kʉ mwene. 

15Najyʉ Helode navʉweeni ʉvʉnangi kʉ mwene, kyʉ mene ankiliwe kwawe. 
Lɨno mulʉmanye vʉnonu ʉkʉta, ʉmuunu ʉjʉ, nakɨkʉli ɨkɨɨnu ɨkyʉ avombile, 
ɨkya kʉmpelela abudwe. 

16Kwʉ kʉta, jiitowa isikoti, pwʉ ndikʉmbopola.” 

17Lwale lwiho ɨkɨgono kya kyaka kya Pasaka, ʉPilato ʉkʉvadɨndʉlɨla avaanu 
ʉnkʉngwa mpamato. 

18Napeene, avaanu valya vooni, vakooveela siitso paninie vakata, “Ʉmuunu 
ʉjwa, abudwe! Tunogwa ʉtʉvopolele ʉBalaba!” 

19ɄBalaba aakʉngilwe mu kɨkʉngwa, ʉlwakʉva aavombile imbatsa nyongosu 
mu vʉtsenge, nʉ vʉbudi. 

20ɄPilato aanogwagwa ʉkʉmbopola ʉYɨɨsʉ, pwʉ akatsova navo ikange avaanu 
valya. 

21Napeene, aveene vakoongeletsa ʉkwoveela siitso valɨkʉta, “Ʉntovelele pa 
kɨdamingʼanie! Ʉntovelele pa kɨdamingʼanie!” 

22ɄPilato akakilivukila ʉlwa daatu, akatsova navo ikange akata, 
“Atovelelwagwe pa lɨlɨku? Ʉmuunu ʉjʉ, avombile vʉnangi vʉki? Ʉne 
nandikʉjɨvona ɨnongwa nɨmamato kʉ mwene ɨjyʉ jikʉmpelela abudwe. Lɨno 
itowa ni sikoti pwʉ ndikʉmbopola.” 

23Aveene vakoongeletsa ʉkwoveela vakata, “Intovelele pa kɨdamingʼanie!” Kʉ 
vʉmalɨlo, ʉkwoveela kwa veene kʉkavapelela ʉkwɨdɨkiwa. 

24Pwʉ ʉPilato akalamula ʉkʉvomba ndʉwʉ vaanʼdoovile. 

25Akambopola ʉBalaba ʉvɨ vaannogilwe, nʉpwʉ jɨngave aakʉngilwe pa 
nongwa jya kʉvomba imbatsa nyongosu nʉ kʉbuda avaanu. Akavasupulila 
avasikali ʉYɨɨsʉ pakʉta vambombele ndʉwʉ vinogwa aveene. 

ɄYɨɨsʉ itovelelwa pa kɨdamingʼanie 
(Mataayo 27:32-44; Maliko 15:21-32; Yohana 19:17-27) 

26Avasikali wʉ vikʉmmɨlɨka ʉYɨɨsʉ kukʉmʼbuda, vakaaganila nʉ muunu 
mpamato, ʉvɨ aatambʉlwagwa Simoni ʉmmolwa va kʉ vʉtsenge wa Kilene. 
Ʉmuunu ʉjwa aahʉmile kʉ silɨmɨla. Pwʉ vakamwibata, vakambegatsa 
ɨkɨdamingʼanie kya Yɨɨsʉ pakʉta agege, akapɨmba kʉnʉ ikonga kʉnsana kwa 
Yɨɨsʉ. 

27Ɨkɨpʉga kya vaanu kɨkava kikʉnkonga ʉYɨɨsʉ. Pagati pa veene avo, vaalemwo 
avadala ʉwʉ vɨɨgumbaga isipambaga nʉ kʉlɨla kʉ nongwa jya Yɨɨsʉ. 

28Pwʉ ʉYɨɨsʉ akavagalamukila, akavavʉʉla akata, “Ʉnyie nyɨ vadala va mu 
Yelusalemu! Mwɨlekelwe ʉkʉlɨla kʉ nongwa jyane! Apeene, mwɨlɨlɨlage jyʉnyie 
na vaana viinyo! 

29Mulʉmanye vʉnonu ʉkʉta isigono isikwitsa, avaanu valaata, ‘Vagatalʉsu 
avadala ʉwʉ vagʉmba, ʉwʉ navaholili pange kwosa!’ 

30Ʉnsɨkɨ ʉgwa, ‘Avaanu valateetsaga kʉ sidugala, “Mutʉhemukile!” Valaata kʉ 
sidugala isidebedebe, “Mutʉgubikile!” ’ 

31“Lola, jɨngave vivomba sivi ndavʉle, kʉ mʼbɨkɨ ʉmwigu, pwʉ jɨlaava ndeeti kʉ 
mʼbɨkɨ ʉgwʉmile?” 

32Ʉnsɨkɨ ʉgwa, avasikali vakava vikʉvahɨlɨka avatulanongwa vavɨlɨ paninie nʉ 
Yɨɨsʉ kukʉvatovelela. 

33Wʉ vasiike apoonu apaatambʉlwagwa Liheela lya Ntwe, vakantovelela 
ʉYɨɨsʉ pa kɨdamingʼanie. Naveene avatulanongwa valya vavɨlɨ, vakavatovelela 
pa sidamingʼanie, mpamato ʉlʉvasu lwa kʉndyo lwa Yɨɨsʉ, ʉjyʉnge ʉlʉvasu 
lwa kʉngʼɨgɨ. 

34ɄYɨɨsʉ akata, “Gwe Daada, ʉvasyɨkɨle, ʉlwakʉva ʉgwʉ vivomba, 
navagamanyili.” Avasikali valya vakagavana ɨmisabwa gya Yɨɨsʉ, kʉ nzɨla jya 
kʉlagʉlɨla mu sigelelo sya veene. 

35Avaanu vɨɨmile palya valɨkʉlola. Avavaha va Vayahudi, vakatengʉla 
ʉkʉnʼjʉlʉlɨsa ʉYɨɨsʉ valɨkʉta, “Aavapokile avange! Lɨno, ɨngave ʉmwene vɨ 
Kɨlɨsiti ʉvahalilwe nʉ Ngʉlʉve, ɨpoke jyʉmwene!” 

36Avasikali naveene, valɨkʉnkinila. Valɨkʉhegelela nʉ kʉmpa ɨdivai ɨngʼali, 

37valɨkʉtsova valɨkʉta, “Ʉngave ʉve veeve nkʉlʉdeeva va Vayahudi, ɨpoke 
jyʉve!” 

38Kange pakyanya pa ntwe gwa Yɨɨsʉ, paale nɨ kɨbavo ɨkyʉ kyavɨgilwe 
amamenyu aga, “ɄJɄ VƗ NKɄLɄDEEVA VA VAYAHUDI.” 

39Namwene mpamato mu vatulanongwa valya vavɨlɨ, akanʼdʉka ʉYɨɨsʉ akata, 
“Ʉve naveeve Kɨlɨsiti? Ɨpoke jyʉve, ʉtʉpoke nʉʉwe!” 

40Ʉmwene ʉjyʉnge ʉlya ʉva vɨɨlɨ, akantanila ʉnnine akata, “Gwe! 
Navukʉnʼdwada ʉNgʉlʉve? Mbona twɨ vooni twingitsiiwe mu lʉvʉngʉ 
lʉlʉninie. 

41Ʉwe tʉnogye ʉkwʉpɨlɨla ʉlʉvʉngʉ ʉlʉ, ʉlwakʉva tʉhɨgilwe kʉ nongwa jya 
galya ʉgwʉ tʉkagalwike. Ʉmwene ʉjʉ, navombili pange vʉnangi vʉninie.” 

42Pwʉ akata, “Gwe Yɨɨsʉ! Ndidoova ʉlaava vukwingila mu Lʉdeeva 
lwako, wiitse ʉngʼʉmbʉke!” 

43ɄYɨɨsʉ akamwanda akata, “Tsa jɨlweli ndikʉkʉvʉʉla ʉkʉta, ɨleelo ɨjɨ vutsiiva 
paninie nʉʉne kʉkyanya kwa Ngʉlʉve.” 

Ʉkʉswa kwa Yɨɨsʉ 
(Mataayo 27:45-56; Maliko 15:33-41; Yohana 19:28-30) 

44Ʉkʉtengʉla akavalɨlo ka ntanato (6) pamuunyi, ʉkʉsika akavalɨlo ka 
budikakʉpamato (9), ɨngʼiisi jɨkagwa mu kɨlʉnga kyoni, 

45ɨlitsʉva pange lɨmulikage. Ɨlipasiya ɨlyale mu Vʉtaamo ʉVʉvalatse wa 
Ngʉlʉve, lɨkalendʉka pagati, lɨkɨgava pavɨlɨ ʉkʉhʉma kʉkyanya ʉkʉsika paasi. 

46Pwʉ ʉYɨɨsʉ akalɨla kʉ limenyu ɨlivaha akata, “Gwe Daada! Ndigotola 
ɨnumbula jyango mu sivoko syako.” Wʉ atsovile ago, akaswa. 

47Ʉmbaha va vasikali wʉ agaweene ʉgwʉ gahʉmye, akanʼginia ʉNgʉlʉve 
akata, “Tsa jɨlweli, ʉmuunu ʉjʉ akaale inʼgolosu!” 

48Kange avaanu vooni ʉwʉ vaalʉndamiine palya, wʉ vagaweene ʉgwʉ 
gahʉmye, valɨkʉkilivuka kʉ nyumba tsa veene, valɨkwɨgumbagumba mu 
sipambaga sya veene kʉ lʉsʉsʉvalo. 

49Ikange, vooni ʉwʉ vaamanyiine nʉ Yɨɨsʉ, paninie na vadala ʉwʉ vaakongaga 
ʉkʉhʉma kʉ Galilaya, vɨɨmile kʉvʉtale valɨkʉlola ʉgwʉ gaavombekaga. 

Ʉkʉsɨɨlwa kwa Yɨɨsʉ 
(Mataayo 27:57-61; Maliko 15:42-47; Yohana 19:38-42) 

50-51Aalepwo ʉmuunu mpamato, ʉvɨ aatambʉlwagwa vɨ Yusufu, va kʉ 
Alimataya, mu kɨlʉnga kya Yuuda. ɄYusufu aale mpamato mu vavaha va 
Vayahudi. Ʉmwene nɨɨdɨngʼane na vanine pa kulongwi jya kʉmʼbuda ʉYɨɨsʉ, 
ʉlwakʉva aale inʼgolosu pamiiho ga Ngʉlʉve. Ikange, aahʉʉvɨlaga ʉkwitsa kwa 
Lʉdeeva lwa Ngʉlʉve. 

52Pwʉ ʉmuunu ʉjʉ akalʉta kukʉnʼdoova ʉPilato ʉkʉta, antavʉle atoole 
ʉnsimba gwa Yɨɨsʉ pakʉta akasɨɨle. 

53ɄPilato wʉ ɨdiike, pwʉ ʉmwene akalʉta kukwisa ʉnsimba pa kɨdamingʼanie. 
Akagʉbina mu sanda, akagʉgonia mu vʉguli ʉwʉ waajavilwe mu lʉvasu lwa 
lʉnalaawe. Ʉvʉguli ʉwa, naagele ʉkʉsɨɨlwa ʉmuunu ʉjyʉnge. 

54Ɨkɨgono ɨkyo, kyale kɨgono kya kwɨsaavʉla kʉ Sabato, ɨjyale piipi ʉkʉtengʉla. 

55Avadala ʉwʉ viitsile paninie nʉ Yɨɨsʉ ʉkʉhʉma kʉ Galilaya, vakava paninie 
nʉ Yusufu kʉ vʉguli. Vakavʉvona ʉvʉguli, nʉ mwʉ vaagonehiitse ʉmmana gwa 
Yɨɨsʉ. 

56Kʉmbele, vakakilivuka kʉ nyumba ʉkwʉ vaasikye, vakatetengʼania amafuta 
nʉ ntuguva ʉguvɨɨka ʉmmana gʉleke ʉkʉnuungʼa. Pwʉ ɨkɨgono kya Sabato 
vakagatalʉka, ʉkʉkongana ni ndagɨlo tsa Moose ʉmwʉ tsitsovela. 

Luuka 24 

Ʉkʉtsʉʉka kwa Yɨɨsʉ 
(Mataayo 28:1-10; Maliko 16:1-8; Yohana 20:1-10) 

1Pamulʉngʉ wʉ kutandaalʉka, avadala vakalʉta kʉ vʉguli. Avadala avo, 
vaagegile amafuta nʉ ntuguva ʉgwʉ vatetengʼiinie gwa kʉvɨɨka ʉnsimba 
gʉleke ʉkʉnuungʼa. 

2Wʉ vasiike, vakavona ɨliganga ɨlyʉ lyadɨndile ʉvʉguli lɨbɨɨlwike, lɨlɨ kʉ 
lʉkanzimbale nʉ vʉguli. 

3Pwʉ vakiingila mu nʼgati, vakavona ʉmmana gwa Ntwa ʉYɨɨsʉ nagʉpali, 
vakadega siitso! 

4Wʉ videga, vakakenyemuka avagoosi vavɨlɨ, ʉwʉ vaaswalile ɨmisabwa 
ɨmivalasu, ɨgyangʼaalaga siitso, vɨmile pawiipi na veene. 

5Avadala avo, lʉkaviitsila ʉlʉdwado. Vakagudama, valɨkʉlola paasi. Pwʉ 
avagoosi avo vakavavʉʉla vakata, “Kɨki mukʉndonda ʉmwʉmi kʉ vaswe? 

6Napali apa! Atsʉʉkile! Mukʉmbʉke amamenyu ʉgwʉ aavavʉʉlile wʉ alɨ kʉ 
Galilaya paninie nʉʉnyie, ʉkʉta, 

7‘Wɨgane wa Ngʉlʉve ʉkʉta ʉMwana va Muunu asupulilwe mu sivoko sya 
vatulanongwa, nʉ kʉbudwa pa kɨdamingʼanie, ɨkɨgono kya daatu atsʉʉke!’ ” 

8Avadala valya, vakakʉmbʉka amamenyu ago ga Yɨɨsʉ. 

9Pwʉ vakahʉma mu vʉguli. Vakalʉta kukʉvavʉʉla ikulongwi itso tsyoni 
avapositili va Yɨɨsʉ kɨtsigo nʉ mpamato (11), paninie na vange vooni. 

10Avadala avo vaale wʉ ava: ʉMaliyamu Magadalena, ʉYoana, ʉMaliyamu 
ʉvanyina va Yakobo, paninie na vadala avange ʉwʉ vaale paninie navo. 

11Avapositili wʉ vipʉlɨka ikulongwi itso, vakavona ʉta sʉngʉ, navɨɨdɨke. 

12Napeene, ʉPetulo akɨɨma ngʼaningʼaani, akalʉta lʉvɨlo kʉ vʉguli. Wʉ asiike, 
akameeha mu vʉguli, akatsivona isanda tsyene itsʉ vaansɨɨlye ʉYɨɨsʉ. Akahega 
palya, idega ʉgwʉ gahʉmye. 

ɄYɨɨsʉ ikɨvonia kʉ vakongi va mwene vavɨlɨ 
(Maliko 16:12-13) 

13Ɨkɨgono kɨɨkyo ɨkya Pamulʉngʉ, avakongi vavɨlɨ va Yɨɨsʉ vaalʉtaga kʉ 
litsumbe lya kʉ Emau. Ɨlitsumbe ɨlyo, lyale kʉtale na kʉ Yelusalemu, lyale lya 
lʉgendo lwa tʉvalɨlo tʉvɨlɨ. 

14Wʉ valɨ mu nzɨla, vakava vitsova ikulongwi itsʉ tsyahʉmye. 

15Wʉ vapitsiige vitsova ago, pwʉ ʉYɨɨsʉ jyʉmwene akiitsa, alɨkʉgenda paninie 
navo, 

16napeene ʉNgʉlʉve akavasiha valeke ʉkʉlʉmanya ʉkʉta vɨ Yɨɨsʉ. 

17ɄYɨɨsʉ akavavʉʉtsa akata, “Mwitsova kulongwi nyiki wʉ mugenda?” Avaanu 
valya vakɨɨma, kʉnʉ vasʉsʉvye. 

18Mpamato mu veene, ɨlitaawa lya mwene vɨ Kileopa, akamwanda akata, 
“Oogo! Ʉlɨ jyʉve vɨ mwene mu vahenza vooni va mu Yelusalemu, vɨ nʉlʉmanyili 
ʉgwʉ gavombiike ʉmwa isigono isi?” 

19Ʉmwene ʉYɨɨsʉ akata, “Kʉlɨ kulongwi nyiki?” Vakaanda vakata, “Ikulongwi 
itsʉ vambombye ʉYɨɨsʉ va kʉ Nazaleti, ʉmuunu ʉvɨ akaale nyamalago, ikange 
akaale na maka mongosu mu mbombo na mu mamenyu ga mwene. Ikange 
alɨkʉvahovosa avaanu nʉ Ngʉlʉve. 

20Lɨno, avavaha va vateeketsi, na valongotsi viitu, vakasupulye ʉYɨɨsʉ, pakʉta 
ahɨgwe nʉ kʉbudwa. Pwʉ vakamʼbudile pa kɨdamingʼanie. 

21Ʉjwa vɨ mwene tʉkahʉʉvɨlaga ʉkʉta jiikʉtʉvopola ʉwe twɨ Vaisilahɨli. Lɨno, 
ɨleelo kɨgono kya daatu, ʉkʉhʉma ago gooni gavombekage. 

22“Ɨlɨnge ɨlya kʉdega, avadala vaninie mu kɨpʉga kiitu vatʉkenyemwe, 
ʉlwakʉva ɨleelo wʉ kutandaalʉka, vakalʉtile kʉ vʉguli, 

23vaweene ʉmmana gwa Yɨɨsʉ nagʉmuli mu vʉguli. Viitsile kukʉtʉvʉʉla ʉkʉta 
vagiine na vasuungʼwa, ʉwʉ vavavʉʉlile ʉkʉta ʉYɨɨsʉ atsʉʉkile. 

24Pwʉ avange mu kɨpʉga kiitu vakalʉtile kʉ vʉguli kwilola, vaweene tsilɨ 
ndʉwʉ vakatsovile avadala valya. Naveene navakambone ʉYɨɨsʉ.” 

25Namwene ʉYɨɨsʉ akavavʉʉla akata, “Ʉnyie mulɨ vapelwa! Kɨki inumbula 
tsiinyo nzito ʉkwɨdɨka gooni ʉgwʉ gaatsovilwe na vanyamalago? 

26Ndeeti, navʉkaale wɨgane wa Ngʉlʉve ʉkʉta ʉKɨlɨsiti agendele mu 
vʉkʉvɨlwa vʉlya wooni, pwʉ kʉmbele iingile mu wɨɨmɨkiwa wa mwene?” 

27Pwʉ akavavʉʉla ikulongwi tsa mu Vʉvɨge ʉVʉvalatse wooni, itsʉ tsyavɨgilwe 
pa kulongwi tsa mwene. Akatsova ago ʉkʉtengʉla isitabu sya Moose ni sitabu 
syoni sya vanyamalago. 

28Wʉ vasiike mu litsumbe ɨlyʉ vaalʉtaga, ʉYɨɨsʉ akava ʉta apitsiige nʉ 
lʉgendo, ilʉtɨngʼania. 

29Pwʉ aveene vakansiima siitso vakata, “Ʉtaame baaha paninie nʉʉwe, 
ʉlwakʉva vʉhue, ɨngʼiisi jɨlɨ piipi.” ɄYɨɨsʉ akɨɨdɨka, akiingila mu nyumba, 
akataama navo. 

30Wʉ vataamile paninie pa kʉlya, pwʉ ʉYɨɨsʉ akatoola ʉnkate, akansaana 
ʉNgʉlʉve, akamenyulania, akavapa. 

31Ʉnsɨkɨ gʉʉgwa, ʉNgʉlʉve akavapelela ʉkʉlʉmanya ʉkʉta vɨ Yɨɨsʉ. Pwʉ 
ʉYɨɨsʉ akajaganika pavʉlongolo pa veene. 

32Apo vakatengʉla ʉkwɨtsosanza vakata, “Kyʉ mene, ʉnsɨkɨ wʉ itsova nʉʉwe 
mu nzɨla, ikʉtʉvʉʉla ʉgwʉ galɨ mu Vʉvɨge ʉVʉvalatse, ɨmitɨma giitu 
gɨlɨkʉpya!” 

33Ʉnsɨkɨ gʉʉgwa vakahega, vakakilivuka kʉ Yelusalemu. Ʉkwa vakavavona 
valʉndamiine avapositili va Yɨɨsʉ kɨtsigo nʉ mpamato (11) paninie na vaanu 
avange. 

34Pwʉ avo vavɨlɨ vakapʉlɨka avajyavo viita, “Tsa jɨlweli, ʉNtwa viitu atsʉʉkile! 
Ambonekye ʉSimoni!” 

35Pwʉ naveene vakavapangɨla gooni ʉgwʉ gavahʉmye mu nzɨla, nʉ wʉ ʉYɨɨsʉ 
akamanyikiike kʉ veene wʉ imenyulania ʉnkate nʉ kʉvapa. 

ɄYɨɨsʉ ikwɨma pagati pa vakongi va mwene 
(Mataayo 28:16-20; Maliko 16:14-18; Yohana 20:19-23; Mbombo tsa Vapositili 1:6-8) 

36Avakongi va Yɨɨsʉ wʉ vigendelela ʉkʉtsova itso, ʉYɨɨsʉ jyʉmwene akɨɨma 
pagati pa veene. Akavavʉʉla akata, “Ʉlʉnotsehetso lʉveetsage nʉʉnyie!” 

37Vakakenyemuka, vakadwada siitso, ʉlwakʉva vaasaagaga ʉkʉta vikʉlɨvona 
ɨlisyʉka. 

38Ʉmwene, ʉYɨɨsʉ akavavʉʉla akata, “Kɨki mutʉngʉtsiima! Kɨki musinaana mu 
numbula tsiinyo! 

39Mulole isivoko syango ni silʉnde syango, pwʉ mulʉmanye ʉkʉta neene. 
Munnyabaase mulole, ʉlwakʉva ɨlisyʉka lɨtsila mmana, pange matsege. Lɨno 
ʉne ndʉwʉ mwilola, ndɨlɨ nasyo.” 

40ɄYɨɨsʉ wʉ amalile ʉkʉvavʉʉla amamenyu ago, akavavonia isivoko ni silʉnde 
sya mwene. 

41Apo avakongi va mwene vakahekela siitso, kʉnʉ videga ʉkʉsikila pa kʉsaaga 
ʉkʉta ipange navɨ mwene jɨlweli! Wʉ vapitsiige vihekela nʉ kʉdega, ʉYɨɨsʉ 
akavavʉʉtsa akata, “Mulɨ nakyo ɨkyakʉlya ɨkɨveetsaga apa?” 

42Vakampa ɨkɨtuli kya somba ɨnyianye. 

43Akʉʉpɨlɨla nʉ kʉlya pamiiho ga veene. 

44Pwʉ akavavʉʉla akata, “Wʉ ndɨlɨ paninie nʉʉnyie, ndyavavʉʉlile ʉkʉta 
ikulongwi itsʉ tsivɨgilwe mu ndagɨlo tsa Moose, mu sitabu sya vanyamalago, na 
mu kɨtabu kya Zabuli, itsʉ tsiganula ikulongwi tsyane, wɨgane wa Ngʉlʉve 
ʉkʉta tsyoni tsivombeke.” 

45Pwʉ akavaganulila itsitsowa mu Vʉvɨge ʉVʉvalatse pakʉta vatsimanye. 

46Akavavʉʉla akata, “Jɨvɨgilwe ʉkʉta, ʉKɨlɨsiti alakʉvɨlwa nʉ kʉbudwa, ikange 
ɨkɨgono ɨkya daatu, alatsʉʉka ʉkʉhʉma kʉ vaswe. 

47Ikange, mu litaawa lya mwene, avaanu va sivʉmbʉkʉ syoni, ʉkʉtengʉlɨla mu 
Yelusalemu, valalʉmbɨlɨlwa ʉkʉta vapelage imbiivi tsa veene, pakʉta 
ʉNgʉlʉve avasyɨkɨle. 

48Aga ʉgwʉ gavombiike, ʉnyie mulolile, pwʉ lɨno muvavʉʉlage avange. 

49“Pʉlɨhɨtsi! Lɨno ʉne jʉndikʉvasuungʼila ʉnyie ʉMepo ʉMbalatse ʉvɨ ʉDaada 
vango aavahʉʉviitse ʉkʉta alavapa. Lɨno, mutaamage mu vʉtsenge 
ʉvʉ, ʉkʉsikila ʉpwʉ mukwʉpɨlɨla amaka ʉkʉhʉma kʉkyanya kwa Ngʉlʉve.” 

ɄYɨɨsʉ itoga kʉkyanya kwa Ngʉlʉve 
(Maliko 16:19-20; Mbombo tsa Vapositili 1:9-11) 

50Kʉmbele, ʉYɨɨsʉ akahʉma navo mu vʉtsenge, alɨkʉlʉta ʉlʉvasu ʉlwahegelye 
kʉ litsumbe lya kʉ Betaniya. Wʉ vasiike palya, akɨɨmya isivoko sya mwene 
kʉkyanya, akavasaja. 

51Wʉ apitsiige ikʉvasaja, akahega pa veene, pwʉ akatoolwa ʉkʉbɨha kʉkyanya 
kwa Ngʉlʉve. 

52Apo, vakɨsaja kʉ mwene. Vakakilivuka kʉ Yelusalemu, kʉnʉ vahowiike siitso. 

53Ʉnsɨkɨ mwongosu valɨkʉva mu lʉvɨgo lwa tembile, valɨkʉnʼginia ʉNgʉlʉve. 

Yohana 

Yohana 1 

ɄLimenyu va Ngʉlʉve iitsile akava muunu 

1Pa vʉtengʉlɨlo wa gooni ʉLimenyu aamalile ʉkʉvepwo. ɄLimenyu ʉjwa aale 
kwa Ngʉlʉve ʉDaada, ikange ʉLimenyu ʉjwa aale Ngʉlʉve. 

2Apo pa vʉtengʉlɨlo, ʉLimenyu aale paninie nʉ Ngʉlʉve. 

3ɄNgʉlʉve aapelile syoni ʉkʉgendela mu mwene. Nakɨkʉli ɨkɨɨnu ɨkɨveetsaga 
ɨkyʉ aapelile kɨtsila kʉgendela mu mwene. 

4Ʉmwene vɨ vʉtengʉlɨlo wa wʉʉmi, ikange vɨ ikʉvapa avaanu ʉlʉmuli 
vammanye ʉNgʉlʉve. 

5Ʉlʉmuli ʉlwa lumulika mu ngʼiisi, lola ɨngʼiisi jɨlemilwe ʉkʉlʉlesa. 

6ɄNgʉlʉve aasuungʼile ʉmuunu mpamato ʉvɨ ɨlitaawa lya mwene aale vɨ 
Yohana. 

7ɄYohana ʉjwa iitsile kukwoleletsa ikulongwi tsa lʉmuli ʉlwa, pakʉta kʉ nzɨla 
jya mwene, avaanu vooni valwɨdɨke. 

8Ʉjwa naale vɨ lʉmuli ʉlwa, apeene iitsile kukwoleletsa ikulongwi tsa lʉmuli 
ʉlwa. 

9Ʉlʉmuli lwa jɨlweli ʉlwa, ikange ʉlukʉvamulikila avaanu vooni, lwitsaga mu 
kɨlʉnga ʉmʉ. 

10Ʉmwene ʉjwa aataamaga mu kɨlʉnga ʉmʉ, ikange aale vɨ Mpeli va syoni. 
Nʉpwʉ jɨngave jyale ewo, avaanu va mu kɨlʉnga pange vammanye. 

11Ʉjwa iitsile kʉ myave na kʉ vaanu va kɨvʉmbʉkʉ kya mwene, lɨno avaanu 
avo navaamwʉpɨlɨle. 

12Apeene valya vooni avaamwʉpɨlye nʉ kʉmwɨdɨka, wʉ aavapelye vave vaana 
va Ngʉlʉve. 

13Avo vavye vaana va Ngʉlʉve, nakwʉ kʉta ʉkʉkongana nɨ kɨvʉmbʉkʉ kya 
veene, pange ʉkʉkongana nʉ kʉholwa kɨvʉmuunu, apeene ʉNgʉlʉve vɨ 
mwene avapelile vave vaana va mwene jyʉmwene. 

14ɄLimenyu ʉjwa iitsile akava muunu, alɨkʉtaama paninie nʉʉwe. Ʉwe 
twavʉweene ʉwɨɨmɨkiwa wa mwene, ʉjwa ʉvɨ lʉdɨɨga ʉkʉhʉma kwa Daada 
ʉNgʉlʉve. Ʉmwene nya lʉhʉngʉ siitso ikange va jɨlweli. 

15ɄYohana ʉMwotsi alɨkʉvavʉʉla avaanu ikulongwi tsa muunu ʉjwa, 
alɨkwoleletsa alɨkʉta, “Ʉjʉ vɨ mwene ʉvɨ ndyavavʉʉlaga ʉkʉta, ‘Ikwitsa 
ʉmuunu mpamato kʉnsana kwane, ʉmwɨmɨkiwa siitso, ʉvɨ andʉtɨɨlye ʉne, 
manya aalekwo wʉ ʉne ndɨkaanale ʉkʉholwa.’ ” 

16Ʉwe twɨ vooni, mu vʉkwɨlanilo wa mwene, tukwʉpɨlɨla ʉlʉhʉngʉ lwa 
mwene ʉlwʉ ikʉtʉvombela kavɨlɨ kavɨlɨ. 

17Kwʉ kʉta katale ʉNgʉlʉve aatʉpye indagɨlo tsa mwene kʉ nzɨla jya Moose, 
ʉnsɨkɨ ʉgʉ atʉpye ʉlʉhʉngʉ lwa mwene nʉ wajɨlweli wa mwene kʉ nzɨla jya 
Yɨɨsʉ Kɨlɨsiti. 

18Nakʉli ʉmuunu ʉvɨ agelile ʉkʉmbona ʉNgʉlʉve. Apeene ʉjwa ʉlʉdɨɨga ʉvɨ 
namwene Ngʉlʉve, ikange ʉvɨ alɨ paninie nʉ Daada ʉNgʉlʉve, vɨ mwene 
amboniitse ʉNgʉlʉve kwawe. 

Ʉwooleletsi wa Yohana ʉMwotsi 
(Mataayo 3:1-12; Maliko 1:1-8; Luuka 3:1-18) 

19Ʉwooleletsi wa Yohana wʉ ʉvʉ: Ɨkɨgono kɨpamato, ʉpwʉ avalongotsi va 
Vayahudi vaavasuungʼile avateeketsi na Valawi ʉkʉhʉma kʉ Yelusalemu, 
vakambʉʉtse ʉYohana, ʉkʉta vɨ veeni, 

20ʉYohana ooleliitse kɨtsila kʉsiha kɨninie akata, “Ʉne naneene Mesiya.” 

21Vakambʉʉtsa ikange vakata, “Pwʉ ʉve veeve veeni? Ndeeti, ʉve veeve 
nyamalago ʉEliya?” ɄYohana akavuja akavaanda akata, “Baako, ʉne naneene 
Eliya.” Aveene vakambʉʉtsa ikange vakata, “Ndeeti, ʉve veeve nyamalago 
ʉlya, ʉvɨ tukʉmpʉlɨkɨla ʉkʉhʉma kwa Ngʉlʉve?” ɄYohana akavaanda akata, 
“Baako, ʉne naneene.” 

22Pwʉ vakambʉʉtsa ikange vakata, “Pwʉ lɨno ʉve veeve veeni? Tʉvʉʉle 
pakʉta tʉkavavʉʉle avatʉsuungʼile kwave. Ʉve vukɨtsova wiita ʉlɨ veeni?” 

23Pwʉ ʉYohana akavaanda ʉkʉkongana na mamenyu ʉgwʉ aatsovile 
ʉnyamalago ʉYesaya, akata, “Ʉne ndɨlɨ limenyu lya muunu ʉvɨ ikwɨlanga mu 
lʉkɨnga iita, ‘Mugolosaage ɨnzɨla jya Ntwa!’ ” 

24Avaanu avange mu valya avaasuungʼilwe, vaale Vafalisayo. Pwʉ avo 

25vakambʉʉtsa vakata, “Ɨngave ʉve naveeve Mesiya, evo naveeve nyamalago 
ʉEliya, evo naveeve nyamalago ʉlya, pwʉ tsivye ndeeti ʉve vukwotsa?” 

26ɄYohana akavaanda akata, “Ʉne ndikwotsa na magasi, apeene pagati paanyie 
apa, pwale ʉvɨ ʉnyie namummanyili. 

27Ʉjwa vɨ mwene ʉvɨ ikwitsa kʉnsana kwane, ʉvɨ nandɨnogiili nakʉ kʉva 
mbanda va kʉhʉdʉla ɨmilegehe gya silaatu sya mwene.” 

28Gooni ago gaavombiike mu vʉtsenge wa mu Betaniya ʉkwʉ ʉYohana 
aavootsaaga avaanu. Ʉvʉtsenge ʉvʉ vʉlɨ Kʉvʉhʉmo wa Litsʉva, ɨmwambo jya 
lʉgasi lwa Yolodani. 

ɄYɨɨsʉ vɨ Kakolo va Ngʉlʉve 

29Ɨlya kɨlaavo, ʉYohana akambona ʉYɨɨsʉ ikwitsa kʉ mwene. Pwʉ akavavʉʉla 
avaanu avaalepwo palya akata, “Ndolage, ʉjwa vɨ Kakolo va Ngʉlʉve, ʉvihetsa 
imbiivi tsa vaanu vooni! 

30Ʉjʉ vɨ mwene ʉvɨ ndyavavʉʉlaga ʉkʉta, ‘Ikwitsa ʉmuunu mpamato kʉnsana 
kwane, ʉmwɨmɨkiwa siitso, ʉvɨ andʉtɨɨlye ʉne, manya aalekwo wʉ ʉne 
ndɨkaanale ʉkʉholwa.’ 

31Ikange najyʉne nandyammanye ʉkʉta vɨ veeni, apeene nditsile kukwotsa na 
magasi pakʉta aVaisilahɨli vammanye ʉjwa.” 

32Pwʉ ʉYohana akatsova ʉwooleletsi ʉvʉ akata, “Ndɨkambwene ʉMepo 
ʉMbalatse ʉkʉhʉma kʉkyanya, wʉ ikwika pakyanya pa mwene mu kɨhwani 
kya ngʉndya, nʉ kʉtaama pa mwene. 

33Ikange ʉne nandɨkammanye ʉkʉta vɨ veeni, lɨno ʉNgʉlʉve ʉvɨ ansuungʼile 
kukwotsa akambʉʉlile ʉne ʉkʉta, ‘Ʉmuunu ʉvɨ jʉvukʉmbona ʉMepo vango 
ikwika pakyanya pa mwene, nʉ kʉtaama pa mwene, ʉjwa vɨ mwene ʉvɨ 
jiikʉvootsaaga avaanu nʉ Mepo ʉMbalatse.’ ” 

34Pwʉ ʉYohana akata, “Ʉne ndɨkagaweene ago, ikange ndikwoleletsa, ʉkʉta 
ʉjwa vɨ Mwana va Ngʉlʉve.” 

Avakongi avatatsi va Yɨɨsʉ 

35Ɨlya kɨlaavo, ʉYohana ʉMwotsi akavepwo palya ikange paninie na vakongi 
vavɨlɨ mu vakongi va mwene. 

36Pwʉ akambona ʉYɨɨsʉ igenda pawiipi na veene. Akavavʉʉla avakongi va 
mwene akata, “Ndolage, ʉjwa vɨ Kakolo va Ngʉlʉve!” 

37Avakongi va Yohana wʉ vapʉliike ago, vakankonga ʉYɨɨsʉ. 

38Pwʉ ʉYɨɨsʉ akagalamuka kʉnsana, akavavona avakongi avo vikʉnkonga. 
Akavavʉʉtsa akata, “Mwe, munogwa kɨki?” Aveene vakaanda vakata, “Gwe 
Labi, vutaama ndaku?” Ɨlitaawa ɨlɨ kwʉ kʉta Mmanyisi. 

39ɄYɨɨsʉ akavaanda akata, “Mwitsage, jʉmukʉpavona.” Pwʉ vakankonga. 
Akavalɨlo ka kɨtsigo (10) kʉmihe, vakasika ʉpwʉ aataamaga, vakataama 
paninie nʉ mwene ɨkɨgono ɨkyo. 

40Ʉnkongi mpamato mu vakongi vavɨlɨ ʉwʉ vaapʉliike amamenyu ga Yohana, 
nʉ kʉnkonga ʉYɨɨsʉ, ɨlitaawa lya mwene aale vɨ Andeleya, ʉnnuuna va Simoni 
Petulo. 

41Ɨkɨɨnu ɨkɨtatsi ɨkyʉ aavombile, kwʉ kʉlʉta kukʉndonda ʉkakaaje ʉSimoni. 
Wʉ ambwene, akambʉʉla akata, “Tʉmbwene ʉMesiya!” Ɨlitaawa ɨlɨ kwʉ kʉta 
Kɨlɨsiti. 

42Pwʉ ʉAndeleya akiitsa nave ʉSimoni kwa Yɨɨsʉ. ɄYɨɨsʉ akandola ʉSimoni, 
akambʉʉla akata, “Ʉve veeve Simoni vɨ mwana va Yohana. Ʉkʉhʉma ɨleelo, 
ɨlitaawa lyako liiva veeve Kefa.” Kefa kwʉ kʉta Petulo evo Lʉnalaawe. 

Ɨnyɨlango jya vakongi avange vavɨlɨ 

43Ɨlya kɨlaavo, ʉYɨɨsʉ aalamwe ʉkʉbɨha kʉ kɨlʉnga kya Galilaya. Wʉ alɨ ʉkʉ, 
akambona ʉFilipo, akambʉʉla akata, “Filipo, ingʼongage.” 

44ɄFilipo kʉ myave kwale kwʉ ʉkʉ kʉ vʉtsenge wa Betisaida, ʉkwa kwʉ kwale 
kʉ myavaavo kwa Andeleya najyʉ Petulo. 

45Pwʉ ʉFilipo akambona ʉNatanaeli. Wʉ ambwene, akambʉʉla akata, 
“Tʉmbwene ʉmuunu ʉvɨ ʉMoose aavɨgile ikulongwi tsa mwene mu sitabu sya 
ndagɨlo, ikange ʉvɨ nava vanyamalago vaavɨgile ikulongwi tsa mwene. Ɨlitaawa 
lya mwene vɨ Yɨɨsʉ, ihʉma kʉ Nazaleti, mwana va Yusufu.” 

46Pwʉ ʉNatanaeli akambʉʉtsa ʉFilipo akata, “Kʉlɨ kɨɨnu ɨkɨveetsaga ɨkɨnonu 
ɨkiweesa ʉkʉhʉma mu vʉtsenge wa Nazaleti?” ɄFilipo akamwanda akata, 
“Itsaga ʉlole.” 

47ɄYɨɨsʉ wʉ ambwene ʉNatanaeli ikwitsa kʉ mwene, akatsova ikulongwi tsa 
Natanaeli akata, “Jɨlweli, ʉjwa vɨ Mwisilahɨli, nansyovi.” 

48ɄNatanaeli akambʉʉtsa ʉYɨɨsʉ akata, “Ʉmanyilevʉli ikulongwi tsyango?” 
ɄYɨɨsʉ akamwanda akata, “Nagwene ʉnsɨkɨ gʉlya ʉFilipo wʉ akaanale ʉkwitsa 
kukʉkwɨlanga, ʉne ndɨkamalile ʉkʉkʉvona ʉtaamile pa nkʉjʉ.” 

49Pwʉ ʉNatanaeli akamwanda akata, “Gwe Mmanyisi, ɨleelo ndɨlʉmanyile 
ʉkʉta ʉve ʉlɨ Mwana va Ngʉlʉve! Ʉve ʉlɨ Nkʉlʉdeeva va Vaisilahɨli!” 

50ɄYɨɨsʉ akambʉʉtsa akata, “Ndeeti, vukwɨdɨka ʉlwakʉva ndɨkʉvʉʉlile ʉkʉta 
ndɨkakʉweene wʉ ʉtaamile pa nkʉjʉ? Jʉvukʉtsivona itsinge imbaha 
ʉkʉlʉtɨɨlɨla piitsi! 

51Jɨlweli ndikʉvavʉʉla ʉkʉta, mulakʉvona kʉkyanya kʉdɨndwike, nʉ 
kʉvavona avasuungʼwa va Ngʉlʉve vitoga kʉkyanya nʉ kwika paane ndɨ 
Mwana va Muunu.” 

Yohana 2 

Ʉlʉhekelo lwa vʉtegʉlanie kʉ Kana 

1Wʉ atsovile ago, pa kɨgono ɨkya daatu, lʉkavepwo ʉlʉhekelo lwa vʉtegʉlanie 
kʉ Kana, mu kɨlʉnga kya Galilaya. Pa vʉtegʉlanie apo aalepwo najyʉ vanyina 
va Yɨɨsʉ. 

2Ikange ʉYɨɨsʉ na vakongi va mwene naveene vaalepwo pa vʉtegʉlanie ʉwa, 
manya naveene vɨɨlangilwe. 

3Wʉ gʉlʉtɨngʼiinie ʉnsɨkɨ, ɨdivai jɨkasila. Pwʉ ʉvanyina va Yɨɨsʉ akambʉʉla 
ʉYɨɨsʉ akata, “Vavʉla divai.” 

4ɄYɨɨsʉ akamwanda ʉvanyina akata, “Gwe, jyʉva, kɨki vukʉmbʉʉla ʉne 
itsi? Ʉnsɨkɨ gwango nagʉsiiki.” 

5Pwʉ ʉvanyina akavavʉʉla avavombi akata, “Ɨlɨveetsaga ɨlyʉ ʉYɨɨsʉ 
jiikʉvavʉʉla, jʉmuvombage.” 

6Apoonu apo, tsyalepwo inzɨɨlo ntanato (6). AVayahudi vaavɨɨkaga ʉmwa 
amagasi ga kʉvombela inyiiho tsa veene, tsa kwɨvalatsa. Ɨnzɨɨlo mamato 
jyadɨgaga amadebwe ʉta gahaano evo ntanato. 

7Pwʉ ʉYɨɨsʉ akavavʉʉla avavombi avo akata, “Mudɨtse amagasi mu nzɨɨlo itso.” 
Pwʉ vakanega amagasi, vakadɨtsa mu nzɨɨlo itso. 

8Pwʉ ʉYɨɨsʉ akavavʉʉla akata, “Lɨno tʉmi madebe, mummɨlɨkɨle ʉmbaha va 
lʉhekelo.” Pwʉ vakatʉma amagasi nʉ kʉmpa ʉmbaha ʉjwa. 

9Ʉmbaha va lʉhekelo akavonza amagasi ago, ʉgwʉ ʉYɨɨsʉ aandwe gave divai. 
Ʉmwene naalʉmanye ʉkwʉ jɨhʉmile, apeene avavombi avaanegile amagasi, 
wʉ veene vaalʉmanyile ʉkwʉ jɨhʉmile. Pwʉ ʉmwene akamwɨlanga 
ʉntegʉlanʼdala. 

10Wʉ itsile ʉntegʉlanʼdala, ʉmbaha ʉjwa akata, “Ʉmuunu ʉvaveetsaga pa 
vʉtengʉlɨlo ikʉvapa avaanu ɨdivai ɨnonu, pwʉ wʉ avaanu vanyue nʉ 
kʉkwɨlanila, pwʉ kʉ vʉmalɨlo ikʉvapa ɨdivai ɨjɨtava nonu. Lɨno ʉve ʉsigiitse 
ɨdivai ɨnonu ʉkʉsikila lɨno kʉ vʉmalɨlo!” 

11ɄYɨɨsʉ aavombile ɨkɨmanyilo ɨkɨ, mu vʉtsenge wa Kana wa kʉ Galilaya. 
Ɨkɨmanyilo ɨkyo kyale kyʉ kɨtatsi ʉkʉvombwa nʉ mwene, pa kʉvonia 
ʉwɨɨmɨkiwa wa mwene kʉ vaanu. Ʉkʉhʉmana nɨɨlyo avakongi va mwene 
vakamwɨdɨka. 

12Ʉlʉhekelo lwa vʉtegʉlanie wʉ lʉsilile, ʉYɨɨsʉ akiika kʉ Kapelenaumu paninie 
nʉ vanyina, avanunaave, na vakongi va mwene. Vakataama ʉkwa isigono 
sidebe. 

ɄYɨɨsʉ iswɨma avatsuluusi mu tembile 
(Mataayo 21:12-13; Maliko 11:15-17; Luuka 19:45-46) 

13Ʉnsɨkɨ gwa kyaka kya Vayahudi, ɨkyʉ viita Pasaka, wʉ kɨlɨ piipi, ʉYɨɨsʉ 
akatoga ʉkʉbɨha kʉ Yelusalemu. 

14Wʉ asiike ʉkʉ, akiingila mu lʉvɨgo lwa tembile. Ʉmwa akavavona avaanu 
ʉwʉ vaagʉtsaaga isenga, ingʼolo, ingʉndya, nʉ wʉ vaandʉlaniaga indalama tsa 
kʉvombela mu tembile, vaataamile pa meesa tsa veene. 

15ɄYɨɨsʉ wʉ agaweene ago, akanotsa ʉndegehe gʉve kɨkoti, akaswɨmɨla kʉnzi 
avaanu vooni avaale ʉmwa, paninie natsi senga ni ngʼolo. Akagalamula imeesa 
tsa vaanu avaandʉlaniaga indalama nʉ kʉpalangʼania indalama tsa veene. 

16Pwʉ akavavʉʉla avaanu ʉwʉ vaagʉtsaaga ingʉndya akata, “Hetsi ingʉndya 
apa! Kwʉ baako ʉkʉjɨvɨɨka ɨnyumba jya Daada jɨve soko!” 

17Avakongi va mwene kʉmbele vakakʉmbʉka amamenyu ʉgwʉ gaavɨgilwe mu 
Vʉvɨge ʉVʉvalatse ʉkʉta, “Ʉvʉnogwe wango wa kʉta ɨnyumba jyako 
jyɨmɨkiwaagwe, jʉvukʉvapelela vambiipile nʉ kʉmbejanga ʉne.” 

18Pwʉ avalongotsi va Vayahudi wʉ vagaweene ʉgwʉ ʉYɨɨsʉ avombile, 
vakambʉʉtsa vakata, “Vuvomba kɨmanyilo kɨki ɨkya kʉtʉvonia ʉwe ʉkʉta ʉve 
ʉlɨ nʉ vʉtavʉlɨlwa wa kʉvomba itsi?” 

19ɄYɨɨsʉ akavaanda akata, “Mumamule ʉVʉtaamo ʉVʉvalatse wa Ngʉlʉve ʉvʉ, 
ʉne jʉnditsenga kʉ sigono sidatu.” 

20Pwʉ aveene vakaanda vakata, “ɄVʉtaamo ʉVʉvalatse wa Ngʉlʉve ʉvʉ 
waatsengilwe kʉ myaka isitsigo sinni na ntanato (46). Pwʉ ʉve vuweesa ndeeti 
ʉkʉtsenga kʉ sigono sidatu?” 

21Mu mamenyu ago, ʉYɨɨsʉ naatsovage ikulongwi tsa Vʉtaamo ʉVʉvalatse wa 
Ngʉlʉve ʉmwʉ vɨɨsajɨlaga, apeene aatsovaga ikulongwi tsa mmana gwa 
mwene ʉgwahegelye ʉkʉvejangwa. 

22Wʉ ʉYɨɨsʉ atsʉʉkile ʉkʉhʉma kʉ vaswe, avakongi va mwene vakakʉmbʉka 
amamenyu ago ʉgwʉ aatsovile. Kʉ nzɨla ɨjyo, vakɨɨdɨka amamenyu ʉgwʉ 
gaavɨgilwe mu Vʉvɨge ʉVʉvalatse, na mamenyu ʉgwʉ ʉYɨɨsʉ aatsovile. 

ɄYɨɨsʉ agamanyile agalɨ mu nʼgati mu numbula tsa vaanu vooni 

23ɄYɨɨsʉ wʉ alɨ pa kyaka kya Pasaka mu Yelusalemu, avaanu vongosu 
vakatengʉla ʉkʉmwɨdɨka, manya vaasiweene isimanyilo isyʉ aavombaga. 

24Ʉmwene ʉYɨɨsʉ naavɨɨdɨkɨlage, ʉlwakʉva aatsimanyile tsilya itsʉ tsilɨ mu 
numbula tsa vaanu vooni. 

25Ikange naalondage ʉmuunu ʉvaveetsaga ooleletse itsʉ avaanu visaaga, 
manya aatsimanyile tsyoni itsilɨ mu numbula tsa vaanu vooni. 

Yohana 3 

ɄYɨɨsʉ itsova nʉ Nikodemu 

1Lɨno aalekwo ʉFalisayo ʉmwɨmɨkiwa mpamato va mu kɨpʉga kya vavaha va 
kɨvʉmbʉkʉ kyoni kya Vayahudi, ɨlitaawa lya mwene aale vɨ Nikodemu. 

2Ɨkɨgono kɨpamato pakɨlo, akalʉta kwa Yɨɨsʉ akambʉʉla akata, “Gwe Mmanyisi, 
tʉlʉmanyile ʉkʉta ʉve ʉlɨ mmanyisi, ʉsuungʼilwe nʉ Ngʉlʉve, ʉlwakʉva 



233 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

nakʉli ʉmuunu ʉviweesa ʉkʉvomba isimanyilo isi isyʉ vuvonia, ɨngave 
ʉNgʉlʉve nalɨ paninie nʉ mwene.” 

3Ʉmwene ʉYɨɨsʉ akamwanda akata, “Jɨlweli ndikʉvavʉʉla ʉkʉta, nakʉli 
ʉmuunu ʉvaveetsaga ʉviweesa ʉkʉlʉmanya ʉLʉdeeva lwa Ngʉlʉve ɨngave 
naholilwi ʉlwa vɨɨlɨ.” 

4ɄNikodemu akambʉʉtsa ʉYɨɨsʉ akata, “Ndeeti, ʉmuunu ʉnʼgogolo iweesa 
ndeeti ʉkʉholwa ʉlwa vɨɨlɨ? Ndeeti, iweesa ʉkʉtsikwingila ikange mu litumbu 
lwa vanyina pakʉta aholwe ʉlwa vɨɨlɨ?” 

5ɄYɨɨsʉ akamwanda akata, “Jɨlweli ndikʉkʉvʉʉla ʉkʉta, nakʉli ʉmuunu 
ʉvaveetsaga ʉviweesa ʉkwingila mu Lʉdeeva lwa Ngʉlʉve ɨngave naholilwi kʉ 
nzɨla jya magasi na kʉ maka ga Mepo ʉMbalatse. 

6Avahotsi vihola avaana va veene kɨmmana, lɨno ʉMepo ʉMbalatse vɨ mwene 
ʉvɨ ikʉvahola vʉpya avaanu pakʉta vave nʉ wʉʉmi wa sikutsooni. 

7Ʉleke ʉkʉdega aga ʉgwʉ ndɨkʉvʉʉlile ʉkʉta, wɨgane wa Ngʉlʉve muholwe 
ʉlwa vɨɨlɨ. 

8Ʉnkuluguuto gukuluguuta gulotsa ʉkwʉ gunogwa. Vuweesa ʉkʉpʉlɨka 
ʉkʉkuluguuta kwa gwene, napeene nʉkalʉmanye ʉkwonu ʉkwʉ gwihʉma 
pange ʉkwʉ gulotsa. Itsi wʉ tsilɨwo nakʉ kʉ muunu ʉvaveetsaga ʉvɨ aholilwe 
nʉ Mepo ʉMbalatse.” 

9ɄNikodemu akambʉʉtsa ʉYɨɨsʉ akata, “Lɨno, isiinu isi sivombekaga ndeeti?” 

10ɄYɨɨsʉ akamwanda akata, “Ʉve ʉlɨ mmanyisi mwɨmɨkiwa va vaanu va 
kɨlʉnga kya Isilahɨli, ndeeti nʉgamanyili gooni aga? 

11Jɨlweli ndikʉkʉvʉʉla ʉkʉta, ʉwe tʉgamanyile galya ʉgwʉ twitsova, ikange 
tukwolela galya ʉgwʉ tʉgaweene, lɨno ʉnyie namukwɨdɨka ago. 

12Ndɨngave ndɨvavʉʉlile itsa mu kɨlʉnga ɨkɨ, ʉnyie namunnyɨdiiki, pwʉ 
muweesa ndeeti ʉkʉnnyɨdɨka, ɨngave ndikʉvavʉʉla itsa kʉkyanya? 

13Nakʉli ʉmuunu ʉvaveetsaga ʉvɨ agelile ʉkʉbɨha kʉkyanya nʉ kʉkilivuka. 
Apeene ʉne ndɨ Mwana va Muunu neene ndiikile ʉkʉhʉma kʉkyanya. 

14“Lola, aVaisilahɨli wʉ valɨ mu lʉkɨnga, ʉMoose aahʉʉsiitse ɨkɨhwani kya 
nzoka jya kyʉma, pakʉta ʉNgʉlʉve avapoke avikʉjɨlola. Vʉvʉle vʉle najyʉne 
ndɨ Mwana va Muunu, wɨgane wa Ngʉlʉve, ndɨhʉʉswe nʉ kʉpagɨkwa, 

15pakʉta ndɨmpe ʉwʉʉmi wa sikutsooni ʉmuunu ʉvaveetsaga ʉvɨ 
ikʉnnyɨdɨka.” 

16Lola, ʉNgʉlʉve aavaganile siitso avaanu vooni va mu kɨlʉnga ʉmʉ. 
Ʉkʉkongana nɨɨlyo, aansuungʼile ʉMwana va mwene ʉlʉdɨɨga, iitse, aswe pa 

kʉvapoka avatulanongwa va mu kɨlʉnga ʉmʉ, pakʉta ʉmuunu ʉvaveetsaga 
ʉvɨ ikʉmwɨdɨka aleke ʉkʉjaga, apeene akave ʉwʉʉmi wa sikutsooni. 

17ɄNgʉlʉve naansuungʼe ʉMwana va mwene mu kɨlʉnga pakʉta avahɨge 
avaanu, apeene aansuungʼile pakʉta avapoke. 

18ɄNgʉlʉve nikʉmmɨga ʉmuunu ʉvɨ ikʉmwɨdɨka ʉMwana lʉdɨɨga va mwene 
ʉNgʉlʉve. Lɨno, ʉlya ʉvɨ nikʉmwɨdɨka amalile ʉkʉhɨgwa, ʉlwakʉva 
nikʉmwɨdɨka ʉjwa. 

19Ʉvʉhɨgi wʉ ʉvʉ, ʉlʉmuli lwitsile mu kɨlʉnga ʉmʉ, lɨno avaanu vongosu 
vinogwa ʉkʉva mu ngʼiisi, navinogwa ʉkʉva mu lʉmuli. Vivomba ewo 
ʉlwakʉva imbombo tsa veene mbiivi. 

20Avaanu vooni avivomba galya agatava manonu, vikʉlʉsʉʉla ʉlʉmuli ʉlwa. 
Ikange navinogwa ʉkʉbɨha mu lʉmuli. Vivomba ewo pakʉta imbiivi tsa veene 
tsileke ʉkʉvoneka. 

21Lɨno avaanu vooni avilonda siitso ʉkʉvomba ʉwajɨlweli vilʉta pa lʉmuli 
ʉlwa, pakʉta imbombo tsa veene tsive pavʉvalasu, tsimanyikike ʉkʉta 
ʉNgʉlʉve vɨ ikʉvapa amaka ga kʉvomba itso. 

ɄYohana ʉMwotsi ikwoleletsa ikange ikulongwi tsa Yɨɨsʉ 

22Ʉnsɨkɨ wʉ gʉlʉtɨngʼiinie, ʉYɨɨsʉ na vakongi va mwene vakalʉta mu kɨlʉnga 
kya Yuuda. Akatsilɨnda navo ʉkwa, alɨkʉvootsa avaanu. 

23Mu nsɨkɨ ʉgwa, namwene ʉYohana aavootsaaga avaanu kʉ Ainoni, pawiipi 
nʉ vʉtsenge wa Salimu, manya ʉkwa gaalekwo amagasi mongosu. Avaanu 
vongosu valɨkʉlʉta kʉ mwene pakʉta avootse. 

24ɄYohana ʉMwotsi aavombaga ɨmbombo ɨjyo, wʉ ʉHelode akaanale 
ʉkʉmwibata nʉ kʉnʼdɨndɨla mu kɨkʉngwa. 

25Ɨkɨgono kɨpamato, avakongi vaninie va Yohana vakatengʉla ʉkʉkaningʼana 
nʉ Nʼyahudi mpamato, pa kulongwi jya nyiiho tsa veene tsa kwɨvalatsa. 

26Pwʉ vakalʉta kwa Yohana, vakambʉʉla vakata, “Gwe Mmanyisi, ʉmuunu ʉvɨ 
ʉkaale nave kʉ mwambo jɨlya jya lʉgasi lwa Yolodani, ʉvɨ ʉkooleletsaaga 
ikulongwi tsa mwene, namwene ikwotsa avaanu. Ikange avaanu vongosu vilʉta 
kʉ mwene ʉkʉlʉtɨɨlɨla kwave!” 

27ɄYohana akavaanda akata, “Ʉmuunu nakaweese ʉkʉva nakyo ɨkɨɨnu 
ɨkɨveetsaga, ɨngave ʉNgʉlʉve nampiili. 

28Ʉnyie mulɨ vooleletsi vango, kʉ galya ʉgwʉ ndɨkatsovaga ʉkʉta, ‘Ʉne 
naneene Mesiya, apeene ʉNgʉlʉve ansuungʼile ʉne pakʉta ndɨlongole 
pavʉlongolo pa mwene ʉMesiya.’ 

29Ʉmmɨnza ʉvɨ itegʉlwa pannogye ʉkʉvʉʉka alʉtage kʉ nʼgoosi ʉvɨ 
ikʉntegʉla. Ʉne ndɨlɨ ndʉ mmanyaani va ntegʉlanʼdala, ndyɨmile pa lʉkanzi pa 

mwene ʉntegʉlanʼdala. Ʉne ndihekela wʉ ndipʉlɨka ɨlimenyu lya mwene. 
Jɨlweli ɨkɨ kyʉ kɨɨnu ɨkɨnnyowiise siitso. 

30Lɨno, pwʉ wɨgane wa Ngʉlʉve ʉwɨɨmɨkiwa wa Yɨɨsʉ woongelelage wʉ kʉnʉ 
ʉwɨɨmɨkiwa waane vukwika paasi.” 

Ʉvɨ ahʉmile kʉkyanya vɨ ndʉti 

31Ʉlya ʉvɨ ahʉmile kʉkyanya kwa Ngʉlʉve alɨ nʉ vʉtavʉlɨlwa ʉkʉlʉtɨɨlɨla 
avaanu vooni. Ʉmuunu ʉjyʉnge ʉvaveetsaga, va mu kɨlʉnga ʉmʉ, itsova tsyene 
ikulongwi tsa mu kɨlʉnga ʉmʉ. Kwʉ kʉta ʉvɨ ahʉmile kʉkyanya alɨ nʉ 
vʉtavʉlɨlwa ʉkʉlʉtɨɨlɨla avaanu vooni. 

32ɄYɨɨsʉ ʉjwa ikwoleletsa ikulongwi tsa galya ʉgwʉ agaweene ikange 
agapʉliike ʉkʉhʉma kwa Ngʉlʉve. Lɨno, avaanu vadebe vʉvʉle ʉwʉ vikwɨdɨka 
ʉkʉta galya ʉgwʉ ikwoleletsa ga jɨlweli. 

33Ʉmuunu ʉvaveetsaga ʉvɨ ikwɨdɨka ʉwooleletsi wa Yɨɨsʉ, ivonia pavʉvalasu 
ʉkʉta ʉNgʉlʉve va jɨlweli, 

34manya ʉNgʉlʉve ansuungʼile ʉYɨɨsʉ agatsove amamenyu ga mwene 
ʉNgʉlʉve. ɄNgʉlʉve ampye ʉYɨɨsʉ ʉMepo ʉMbalatse kɨtsila kɨgelelo. 

35ɄDaada ʉNgʉlʉve anʼganile ʉMwana va mwene, ikange ampye amaka ga 
kʉlongotsa isiinu syoni. 

36Ʉmuunu ʉvɨ ikʉmwɨdɨka ʉMwana va Ngʉlʉve, alɨ nʉ wʉʉmi wa sikutsooni. 
Lɨno ʉmuunu ʉvɨ ikʉmʼbeela, nalakave ʉwʉʉmi wa sikutsooni, ʉlwakʉva 
ʉNgʉlʉve igendelelaga ʉkʉmbiipila ʉmuunu ʉjwa sikutsooni. 

Yohana 4 

ɄYɨɨsʉ itsova nʉ nʼdala ʉNsamaliya 

1-2Pwʉ aVafalisayo vakapʉlɨka ikulongwi tsa Yɨɨsʉ ʉkʉta ikwotsa nʉ kʉva na 
vakongi vongosu ʉkʉlʉtɨɨlɨla kwa Yohana, nʉpwʉ jɨngave, ʉYɨɨsʉ jyʉmwene 
nootsaage avaanu, apeene avakongi va mwene wʉ veene vootsaaga. ɄYɨɨsʉ wʉ 
aweene ʉkʉta ikulongwi itso tsivasikye aVafalisayo, 

3akahega mu kɨlʉnga kya Yuuda paninie na vakongi va mwene, akalʉta ikange 
kʉ kɨlʉnga kya Galilaya. 

4Wʉ ilʉta kʉ Galilaya, waale wɨgane wa Ngʉlʉve agendele mu kɨlʉnga kya 
Samaliya. 

5Pwʉ vakasika mu Samaliya, mu vʉtsenge vʉpamato ʉwaatambʉlwagwa 
Sikali. Ʉvʉtsenge ʉwa waale pawiipi nɨ kɨlɨmɨla ɨkyʉ ʉYakobo aampye ʉmwana 
va mwene ʉYusufu, kɨve kya vʉhaale wa mwene. 

6Apo kyalepwo ɨkɨsima kɨpamato kya magasi ɨkyatambʉlwagwa kɨsima kya 
Yakobo. Lola, ɨlitsʉva wʉ lɨlɨ pantwekyanya, ʉYɨɨsʉ akataama pa lʉkanzi pa 



236 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

kɨsima ɨkyo pakʉta agatalʉke, kʉ nongwa jya vʉgatale wa lʉgendo ʉlwʉ 
aagendile. 

7-8Pwʉ avakongi va mwene vakalʉta kʉ vʉtsenge kwigʉla ɨkyakʉlya. ɄYɨɨsʉ 
akasigala mwene pa kɨsima. Wʉ alɨ apo, akiitsa ʉnʼdala mpamato ʉNsamaliya 
kwinega amagasi mu kɨsima ɨkyo. Wʉ ʉYɨɨsʉ ambwene, akambʉʉla akata, 
“Gwe jyʉva, ndidoova ʉʉme amagasi ndɨnywe.” 

9Pwʉ ʉnʼdala ʉjwa akamwanda ʉYɨɨsʉ akata, “Mbona ʉve ʉlɨ Nʼyahudi, wʉ ʉne 
ndɨlɨ nʼdala ikange ndɨlɨ Nsamaliya! Tsa kʉdega ʉkʉta vudoova amagasi 
kwane.” Aatsovile ndavʉle ʉlwakʉva aVayahudi vaabeelaga ʉkʉva nʉ 
vʉhangɨlanile wa sikongʼolo na Vasamaliya. 

10ɄYɨɨsʉ akamwanda akata, “Ʉkaale ʉlʉmanye silya isyʉ ʉNgʉlʉve inogwa 
ʉkʉkʉpa nʉ kʉta vɨ veeni ʉvɨ ikʉkʉdoova amagasi ga kʉnywa, ʉkaale 
vukʉnʼdoova ʉmwene amagasi. Pwʉ ʉmwene akaale ikʉkʉpa amagasi 
agikʉvapa avaanu ʉwʉʉmi.” 

11Ʉnʼdala ʉlya akamwanda ʉYɨɨsʉ akata, “Gwe ntwa, ʉve nʉlɨ nakyo 
ɨkɨkongʼolo ɨkɨkʉngilwe mu ndegehe ʉntale ɨkyʉ vuweesa ʉkʉnegela amagasi 
apa, manya ɨkɨsima ɨkɨ kɨtale siitso, pwʉ jʉvutoola ndaku amagasi ago 
agikʉvapa avaanu ʉwʉʉmi? 

12Ʉkʉkʉjiitu ʉYakobo aatʉpye ɨkɨsima ɨkɨ kya magasi, ʉgwʉ namwene 
aanywetsaga na vaana va mwene, paninie ni sidɨɨmo sya mwene. Jɨlweli, ʉve 
nʉlɨ ndʉti ʉkʉlʉtɨɨlɨla ʉmwene!” 

13Pwʉ ʉYɨɨsʉ akamwanda akata, “Ʉmuunu ʉvaveetsaga ʉviinywa amagasi 
ʉgwʉ gihʉma mu kɨsima ɨkɨ, jiikwʉmɨlwa ikange. 

14Lɨno ʉmuunu ʉvɨ iinywa amagasi ʉgwʉ ʉne ndikʉmpa, nalaave nɨ kyʉmɨlwa 
lʉsiku. Amagasi ʉgwʉ ndikʉmpa ʉne giiva ʉngata kɨdwivudwivu kya magasi 
mu nʼgati mu mwene, ɨkyʉ nakɨlʉʉme lʉsiku, apeene kikʉmpelelaga ave nʉ 
wʉʉmi wa sikutsooni.” 

15Pwʉ ʉnʼdala ʉjwa akanʼdoova ʉYɨɨsʉ akata, “Gwe ntwa, ndikʉkʉdoova ʉʉme 
amagasi ago ʉgwʉ ʉtsovile, pakʉta ndɨleke ʉkwʉmɨlwa, ikange ndɨleke 
ʉkwitsa kwinega amagasi mu kɨsima ɨkɨ!” 

16ɄYɨɨsʉ akamwanda akata, “Lʉtaga ʉkamwɨlange ʉnʼgoosi vaako, wiitse nave 
apa.” 

17Ʉnʼdala ʉjwa akaanda akata, “Ʉne nandɨlɨ nave ʉnʼgoosi.” Pwʉ ʉYɨɨsʉ akata, 
“Ʉtsovile ʉgolwike ʉkʉta nʉlɨ nave ʉnʼgoosi! 

18Lola ʉve ʉtoolilwe nʉ kʉlekwa na vagoosi vahaano ʉkʉsikila lɨno, namwene 
ʉlya ʉvɨ vutaama nave lɨno, nanʼgoosi vaako. Apo ʉtsovile lweli.” 

19Ʉnʼdala ʉjwa akamwanda akata, “Gwe ntwa, lɨno ndɨlʉmanyile ʉkʉta ʉve ʉlɨ 
nyamalago. 

20Avakʉkʉjiitu vɨɨsajaga kwa Ngʉlʉve pa kɨdugala ɨkɨ ɨkya Gelizimu. Lɨno ʉnyie 
nyɨ Vayahudi mwitsova mwita, apeene apoonu apakwɨsajɨla kwa Ngʉlʉve, kwʉ 
ʉkʉ kʉ Yelusalemu.” 

21ɄYɨɨsʉ akamwanda akata, “Gwe vɨ jyʉva ʉve, ɨdɨkaga itsʉ nditsova, jɨlweli 
ʉnsɨkɨ gukwitsa ʉgwʉ namulɨsajage kwa Daada ʉNgʉlʉve pa kɨdugala ɨkɨ evo 
mu tembile jya kʉ Yelusalemu. 

22Ʉnyie nyɨ Vasamaliya mukɨsaja kwa Ngʉlʉve ʉvɨ namummanyili. Ʉwe twɨ 
Vayahudi tukɨsaja kwa Ngʉlʉve ʉvɨ tʉmmanyile nʉ kʉgendela mwawe, 
ʉNgʉlʉve avavoniitse avaanu ɨnzɨla jya kʉvapoka mu mbiivi tsa veene. 

23Lɨno, ʉnsɨkɨ gukwitsa, nʉʉlʉ lɨno gʉsiike, ʉgwʉ avaanu ʉwʉ jɨlweli vikɨsaja 
kwa Ngʉlʉve ʉDaada, vikɨsajaga kʉ mwene ndʉwʉ ʉMepo va mwene ʉDaada 
ikʉvalongotsa, ikange ndʉwʉ ʉwajɨlweli wa mwene vukʉvalongotsa. ɄDaada 
ʉNgʉlʉve ilonda avaanu vɨsajage kʉ mwene kʉ nzɨla ɨjyo. 

24ɄNgʉlʉve Mepo. Avaanu avikɨsaja kʉ mwene, wɨgane wa mwene ʉkʉta 
vɨsajage ndʉwʉ ʉMepo va mwene ikʉvalongotsa, ikange ndʉwʉ ʉwajɨlweli wa 
mwene vukʉvalongotsa.” 

25Ʉnʼdala ʉjwa akamwanda akata, “Ndɨlʉmanyile ʉkʉta ʉMesiya aliitsa. Ʉpwʉ 
aliitsa, alatʉvʉʉla gooni.” Ɨlitaawa Mesiya kwʉ kʉta Kɨlɨsiti. 

26Pwʉ ʉYɨɨsʉ akamwanda akata, “Ʉne, ndɨ nditsova nʉʉve, neene muunu ʉjwa 
ʉvɨ ʉve vukʉntsova.” 

27Ʉnsɨkɨ ʉgwa avakongi va mwene vakakilivuka, vakadega siitso wʉ vivona 
ʉYɨɨsʉ itsovania nʉ nʼdala. Lɨno naavepwo ʉnkongi nʉ mpamato ʉvɨ 
aambʉʉtsiitse ʉYɨɨsʉ ate, “Kɨki ɨkyʉ vulonda kʉ mwene?” evo ʉkʉta, “Kɨki 
witsova nave?” 

28Ʉnʼdala ʉjwa akajɨleka ɨnzɨɨlo jya mwene jya magasi baaho, akalʉta kʉ 
vʉtsenge. Wʉ asiike ʉkwa, akavavʉʉla avaanu akata, 

29“Tʉvʉʉke mukambone ʉmuunu ʉvɨ ambʉʉlile gooni ʉgwʉ ndɨvombiige. 
Ʉmuunu ʉjwa, ipange iweesa ave vɨ Mesiya ʉvɨ tuhʉʉvɨla ʉkʉta aliitsa.” 

30Lola avaanu avo wʉ vapʉliike ago, vakahega mu vʉtsenge ʉwa, valɨkʉbɨha 
ʉkwonu ʉkwʉ aale ʉYɨɨsʉ. 

31Wʉ avaanu avo vakaanale ʉkʉsika, avakongi va mwene vakanʼdoova vakata, 
“Gwe Mmanyisi, itsaga ʉlye ɨkyakʉlya.” 

32Ʉmwene akavaanda akata, “Ʉne ndɨlɨ nakyo ɨkyakʉlya ɨkɨnge ɨkyʉ ʉnyie 
namukɨmanyili.” 

33Pwʉ avakongi va mwene vakatengʉla ʉkwɨtsosanza vakata, “Nakʉli ʉmuunu 
ʉvɨ itsile kukʉmpa ɨkyakʉlya wʉ natʉpali, nawʉ jɨlɨwo?” 

34ɄYɨɨsʉ akavaanda akata, “Ɨkyakʉlya kyango ʉne kwʉ kʉvomba itsa vʉnogwe 
wa Daada ʉvɨ ansuungʼile, ndɨmale ɨmbombo jya mwene. 

35Ʉnyie mwita, ‘Gɨsigye ɨmyetsi gɨnni vʉvʉle pwʉ gwisika ʉnsɨkɨ gwa mbene.’ 
Lɨno ʉne ndiita nawʉ jɨlɨwo. Mulole isilɨmɨla ʉmwʉ siveelye, isiinu sidʉlwike, 
sinogye ʉkʉbenwa. 

36Ʉlʉ lɨno, ʉmʼbeni ikwʉpɨlɨla ʉlʉhombo lwa mwene, nʉ kʉlʉndamania mu 
sibaana ʉvʉbeni, vʉve nʉ wʉʉmi wa sikutsooni. Pwʉ ʉlya ʉvɨ ivyala ɨmbeju 
nʉʉlya ʉvɨ ibena, vooni vahekelage paninie. 

37Apo ɨkɨtsovo kɨlya ɨkiita, ‘Ʉmuunu mpamato ivyala ɨmbeju, ʉjyʉnge ibena,’ 
kivoneka kya lweli pa kulongwi ɨjɨ. 

38Ʉne ndɨkavasuungʼile ʉnyie kwibena isyʉ namwavyale. Avaanu avange 
vaavombile ɨmbombo jyoni ɨmala, ʉnyie mwibena isiinu isihʉmana nɨ mbombo 
jya veene.” 

AVasamaliya vikʉmwɨdɨka ʉYɨɨsʉ 

39AVasamaliya vongosu va vʉtsenge vʉlya wa mu Sikali, vakamwɨdɨka ʉYɨɨsʉ, 
ʉlwakʉva vaapʉliike ʉwooleletsi wa nʼdala ʉlya ʉwʉ aatsovile ʉkʉta, 
“Ʉmuunu ʉjwa ambʉʉlile gooni ʉgwʉ ndɨvombiige.” 

40Pwʉ aVasamaliya valya vakasika apoonu ʉpwʉ aale ʉYɨɨsʉ, vakanʼdoova 
siitso ʉkʉta ataame paninie na veene. Pwʉ akataama mu vʉtsenge ʉwa isigono 
sivɨlɨ. 

41Ʉnsɨkɨ ʉgwa, avaanu vongosu siitso vakamwɨdɨka ʉYɨɨsʉ kʉ nongwa jya 
galya ʉgwʉ aatsovaga. 

42Vakambʉʉla ʉnʼdala ʉjwa vakata, “Lɨno tʉmwɨdiike ʉmuunu ʉjʉ nakwʉ kʉta 
kʉ nongwa jya galya geene ʉgwʉ ʉtʉvʉʉlile ʉve, apeene tukʉmwɨdɨka 
ʉlwakʉva tʉpʉliike jyʉwe galya ʉgwʉ itsova. Ikange tʉlʉmanyile ʉkʉta jɨlweli 
ʉmuunu ʉjʉ vɨ Mpoki va kɨlʉnga.” 

ɄYɨɨsʉ ikʉmponia ʉmwana va nyivaha 

43Isigono sivɨlɨ wʉ silʉtɨngʼiinie, ʉYɨɨsʉ akahega mu vʉtsenge wa Sikali, 
alɨkʉlʉta kʉ Galilaya. 

44Aavombile ewo ʉlwakʉva aavavʉʉlile avakongi va mwene ʉkʉta 
ʉnyamalago nikwɨmɨkiwa na vaanu va kʉ myave. 

45Wʉ asiike ʉkʉ, avaanu va kʉ Galilaya vakamwʉpɨlɨla ʉlwakʉva vaagaweene 
gooni ʉgwʉ ʉYɨɨsʉ aavombile kʉ Yelusalemu, pa kyaka kya Pasaka, ʉkwʉ 
naveene vaalekwo. 

46Pwʉ wʉ alɨ kʉ Galilaya, ʉYɨɨsʉ akalʉta kʉ vʉtsenge wa Kana. Mu vʉtsenge 
ʉwa mwʉ mwene, isigono sya kʉnsana, aahambwe amagasi gave divai. Lɨno kʉ 
Kapelenaumu aalekwo ʉnyivaha mpamato va nkʉlʉdeeva ʉvɨ ʉmwana va 
mwene ʉnʼdɨɨmi aale ntamu. 

47Ʉnyivaha ʉjwa akapʉlɨka ʉkʉta ʉYɨɨsʉ itsile ikange kʉ Galilaya, ʉkʉhʉma 
mu kɨlʉnga kya Yuuda. Pwʉ akalʉta kwa Yɨɨsʉ nʉ kʉnsiima ʉkʉta alʉte kʉ 
Kapelenaumu akamponie ʉmwana va mwene, ʉvɨ gwapʉʉgaga. 

48ɄYɨɨsʉ akamwanda ʉnyivaha ʉjwa akata, “Nyɨ vaanu ʉnyie, ndeeti, 
namukaweese ʉkʉnnyɨdɨka kɨtsila kʉsivona isimanyilo ni sidego?” 

49Ʉnyivaha ʉlya akamwanda akata, “Gwe Ntwa, ndikʉkʉdoova, tʉbɨhe 
ʉkamponie ʉmwana vango wʉ naswili.” 

50Ʉmwene ʉYɨɨsʉ akamwanda akata, “Ʉvujage kʉ miinyo, ʉmwana vaako 
aponile.” Ʉnyivaha ʉjwa akɨɨdɨka amamenyu ga Yɨɨsʉ, pwʉ alɨkʉvuja kʉ myave. 

51Wʉ igenda mu nzɨla, akaaganila na vavombi va mwene. Vakambʉʉla vakata, 
“Ʉmwana vaako aponile, mwʉmi lwoni.” 

52Pwʉ akavavʉʉtsa akata, “Akaponile ʉkʉhʉma ndali?” Aveene vakaanda 
vakata, “Akaponile ʉkʉhʉma igolo pamuunyi, akavalɨlo ka lekelakʉpamato 
(7).” 

53Pwʉ ʉdadaaje va mwana ʉjwa akalʉmanya ʉkʉta akaponile ʉkʉtengʉlɨla 
akavalɨlo kaakalya ʉpwʉ ʉYɨɨsʉ akatsovile akata, “Ʉmwana vaako aponile.” 
Pwʉ ʉnyivaha ʉjwa paninie na vaanu va mu nyumba jya mwene vakamwɨdɨka 
ʉYɨɨsʉ. 

54Ɨkɨ kyale kɨmanyilo kya vɨɨlɨ ɨkyʉ ʉYɨɨsʉ aavombile mu Galilaya. Aavombile 
wʉ ahʉmile kʉ Yuuda. 

Yohana 5 

ɄYɨɨsʉ ikʉmponia ʉntamu pa lisiva ɨlya Betisata 

1Ʉnsɨkɨ wʉ galʉtɨngʼiinie ago, ʉYɨɨsʉ akatoga ʉkʉbɨha kʉ vʉtsenge wa kʉ 
Yelusalemu, kukwɨmba ɨkyaka kya Vayahudi. 

2Mu vʉtsenge ʉwa, gwalepwo ʉndyango ʉmbaha ʉgwʉ ɨlitaawa lya gwene 
vaateetsaga, “Ndyango gwa Ngʼolo.” Pawiipi nʉ ndyango ʉgwa, paalepwo 
ɨlisiva ɨlyʉ ɨlitaawa lya lyene, mu nzovele jya Kɨebulaniya, vaateetsaga Betisata. 
Ɨlisiva ɨlyo lyatsʉngʉtiilwe na meeve gahaano. 

3Mu nʼgati mu meeve ago, vaagonile avatamu vongosu. Mu vatamu avo avange 
vaale vabosu, avange valema, nʉ wʉ vaasugujwike. Avatamu avo vaapʉlɨkɨlaga 
amagasi gatimbungʼane, 

4manya ʉnsɨkɨ nninie ʉnsuungʼwa va Ngʉlʉve iitsaga nʉ kʉtimbungʼania 
amagasi ga lisiva ɨlyo. Pwʉ jyaveetsaga ndee: Ʉntamu ʉvaalongolaga ʉkwingila 
mu lisiva wʉ amagasi gitimbungʼana, aaponaga ʉvʉtamu ʉwʉ aale nawo. 

5Lɨno, pa lisiva lɨlya aalepwo ʉmuunu mpamato ʉvɨ aale ntamu ɨmyaka isitsigo 
sidatu na nnaana (38). 

6ɄYɨɨsʉ akambona agonile palya. Wʉ kʉnʉ alʉmanyile ʉkʉta ataamile palya 
ʉnsɨkɨ ntale, akambʉʉtsa akata, “Ndeeti, ʉve vunogwa ʉkʉpona?” 

7Ʉntamu ʉlya akamwanda ʉYɨɨsʉ akata, “Gwe ntwa, nakʉli ʉmuunu ʉva 
kʉnnyingitsa mu lisiva wʉ ʉnsɨkɨ amagasi gitimbungʼana. Lola ʉnsɨkɨ ʉne 
ndikɨkupila ʉkwingila mu lisiva ɨlyo, ndikenyemuka ʉmuunu ʉjyʉnge annalye, 
ingye.” 

8Pwʉ ʉYɨɨsʉ akambʉʉla ʉntamu ʉlya akata, “Ɨma, pɨmba ɨliteesu lyako, 
ʉvujage kʉ nyumba.” 

9Ʉnsɨkɨ gʉʉgwa, ʉmuunu ʉlya akapona ʉvʉtamu wa mwene, akapɨmba ɨliteesu 
lya mwene, akatengʉla ʉkʉlʉta. Ɨkɨgono ɨkyʉ ʉYɨɨsʉ aamponiitse ʉmuunu 
ʉjwa kyale kɨgono kya Sabato. 

10Pwʉ lɨno avalongotsi va Vayahudi wʉ vambwene igenda kʉnʉ apɨmbile 
ɨliteesu, vakambʉʉla ʉmuunu ʉlya vakata, “Ɨleelo kɨgono kya Sabato, indagɨlo 
natsikʉkʉtavʉla ʉve ʉkʉpɨmba ɨliteesu.” 

11Ʉmuunu ʉlya akavaanda akata, “Ʉmuunu ʉvɨ ammoniitse ʉne vɨ mwene 
andagye ndɨpɨmbe ɨliteesu ɨlɨ.” 

12Avalongotsi valya vakambʉʉtsa vakata, “Muunu veeni ʉvɨ akʉlagye 
ʉkʉvomba ndavʉle?” 

13Lɨno ʉmuunu ʉlya pange alɨmanye ɨlitaawa lya muunu ʉvɨ aamponiitse, 
ʉlwakʉva wʉ amponiitse, ʉYɨɨsʉ aajaganikye mu kɨpʉga kya vaanu avaalepwo 
palya. 

14Kʉmbele ʉYɨɨsʉ akambona ʉmuunu ʉlya ʉvaamponiitse alɨ mu lʉvanza lwa 
tembile. ɄYɨɨsʉ akambʉʉla akata, “Pʉlɨhɨtsa, ɨleelo ʉponile. Lɨno ʉleke 
ʉkwandɨsa ikange ʉkʉvomba imbiivi, ʉlwakʉva ɨngave vukwandɨla ʉkʉvomba 
itso, jʉvukʉkʉvona ʉvʉkʉvɨlwa ʉvʉlʉtɨɨlye kʉ vʉlya ʉvʉkakʉweene ʉnsɨkɨ 
ʉgʉlʉtile.” 

15Baaho, ʉmuunu ʉlya akalʉmanya ʉkʉta ʉjwa vɨ Yɨɨsʉ. Ʉnsɨkɨ gʉʉgwa, 
ʉmuunu ʉlya akandeka ʉYɨɨsʉ, akakilivuka kʉ valongotsi va Vayahudi, 
akavavʉʉla akata, “Ʉmuunu ʉvammoniitse vɨ Yɨɨsʉ.” 

16Pwʉ avalongotsi va Vayahudi vakatengʉla ʉkʉmpelela ʉvʉkʉvɨlwa ʉYɨɨsʉ, 
ʉlwakʉva aavombaga isiinu ndiisyo mu kɨgono kya Sabato. 

Avaanu vikava ʉwʉʉmi wa sikutsooni ʉkʉgendela mu Mwana va Ngʉlʉve 

17Wʉ ʉYɨɨsʉ ivona ewo, akavavʉʉla avalongotsi avo va Vayahudi akata, 
“ɄDaada ivomba ɨmbombo ʉnsɨkɨ gwoni. Pwʉ najyʉne ndivomba ɨmbombo 
ʉnsɨkɨ gwoni.” 

18Ʉkʉhʉmana nɨɨlyo, avalongotsi va Vayahudi vakatengʉla ʉkʉlonda ɨnzɨla jya 
kʉmʼbuda ʉYɨɨsʉ. Vaalamwe ʉkʉmʼbuda, ʉlwakʉva paninie nʉ kʉleka 
ʉkʉkyɨmɨka ɨkɨgono kya Sabato, aatalile akatsova ʉkʉta, ʉNgʉlʉve aale 
Dadaaje. Kʉ nzɨla ɨjyo aavoniike ikɨlɨngʼaania ʉmwene nʉ Ngʉlʉve. 

19Kʉmbele ʉYɨɨsʉ akoongeletsa ʉkʉvavʉʉla avalongotsi avo akata, “Jɨlweli 
ndikʉvavʉʉla, ʉne ndɨ ndɨlɨ Mwana va mwene, nandiweesi ʉkʉvomba 
ɨkɨveetsaga kʉ vʉnogwe wango jyʉne. Ʉne ndivomba geene galya ʉgwʉ 
ndikʉmbona ʉDaada ivomba. 

20ɄDaada anganile ʉne, ikange ikʉmbonia ʉne imbombo tsyoni itsʉ ivomba. 
Kʉ nsɨkɨ ʉgukwitsa, jiikʉmbonia imbombo imbaha itsinge ʉkʉlʉtɨɨlɨla 
piitsi itsʉ ʉnyie jʉmwidega siitso. 

21Ndʉwʉ ʉDaada ikʉvatsʉʉsa avaswe nʉ kʉvapa ʉwʉʉmi wa sikutsooni, 
vʉvʉle vʉle najyʉne ndikʉvatsʉʉsa nʉ kʉvapa ʉwʉʉmi wa sikutsooni avaanu 
ʉwʉ ndinogwa ʉkʉvapa. 

22Ikange ʉDaada nikʉmmɨga ʉmuunu ʉvaveetsaga ʉlya, apeene amye ʉne 
ʉvʉtavʉlɨlwa wa kʉvahɨga avaanu vooni, 

23pakʉta avaanu vooni vannyɨmɨkage ʉne ndʉwʉ vikʉmwɨmɨka ʉDaada. 
Ʉmuunu ʉvaveetsaga ʉvɨ nikʉnnyɨmɨka ʉne ndɨ Mwana va mwene ʉNgʉlʉve, 
pwʉ nikʉmwɨmɨka ʉDaada ʉvɨ ansuungʼile ʉne. 

24“Jɨlweli ndikʉvavʉʉla, avaanu vooni ʉwʉ vipʉlɨka amamenyu gango nʉ 
kʉmwɨdɨka ʉNgʉlʉve ʉvɨ ansuungʼile ʉne, valɨ nʉ wʉʉmi wa sikutsooni. 
Navalahɨgwe kʉ mbiivi tsa veene, apeene valʉtɨngʼiinie ʉkʉhʉma kʉ vʉswe nʉ 
kwingila kʉ wʉʉmi wa sikutsooni. 

25Jɨlweli ndikʉvavʉʉla, ʉnsɨkɨ gukwitsa, nʉʉlʉ lɨno gʉsiike, ʉpwʉ 
avaswe valapʉlɨka ʉgwʉ ndɨ Mwana va Ngʉlʉve nditsova. Pwʉ ʉwʉ valaava 
vipʉlɨka nʉ kwɨdɨka, valaava nʉ wʉʉmi wa sikutsooni, 

26manya ndʉwʉ ʉDaada alɨ nawo ʉwʉʉmi wa sikutsooni, vʉvʉle vʉle najyʉne 
ndɨ Mwana va mwene ammelye ʉkʉva nʉ wʉʉmi wa sikutsooni. 

27Ikange, amye amaka ga kʉvahɨga avaanu, ʉlwakʉva ʉne ndɨlɨ Mwana va 
Muunu. 

28Mulakenyemukaga kʉ mamenyu ago! Gʉliitsa ʉnsɨkɨ ʉpwʉ avaswe vooni 
valapʉlɨka wʉ ndikʉvɨɨlanga, 

29valatsʉʉka, valahʉma mu vʉguli wa veene. Avaanu avaavombaga inonu, 
valapeewa ʉwʉʉmi wa sikutsooni nʉ wʉ vaavombaga imbiivi, valahɨgwa 
ʉkʉta voongometswe. 

30Nakɨkʉli ɨkɨɨnu ɨkɨveetsaga ɨkyʉ ndiweesa ʉkʉvomba kʉ vʉtavʉlɨlwa wango 
jyʉne. Ndikʉvahɨga avaanu ʉkʉkongana nʉ mwʉ ʉDaada ikʉndagɨlɨla. Pwʉ 
lɨno, ʉvʉhɨgi wango wa jɨlweli, ʉlwakʉva nandivomba ʉgwʉ ndɨnogilwe ʉne, 
apeene ndivomba itsa vʉnogwe wa Ngʉlʉve ʉvɨ ansuungʼile.” 

Ʉwooleletsi wa kulongwi tsa Yɨɨsʉ 

31ɄYɨɨsʉ akagendelela ʉkʉtsova akata, “Ɨngave ndikʉvavʉʉla ʉnyie ikulongwi 
itsʉ ndisaaga ʉne ndɨ mwene, ʉnyie namukaweese ʉkwɨdɨka ʉwooleletsi 
wango ʉkʉta wa jɨlweli. 

32Apeene kwale ʉjyʉnge ʉvɨ ikwoleletsa ikulongwi tsyango kwanyie, ʉjwa vɨ 
Ngʉlʉve ʉDaada, nʉʉne ndɨlʉmanyile ʉkʉta gooni ʉgwʉ ikwoleletsa ga jɨlweli. 

33Ʉnyie mwavasuungʼile avaanu kwa Yohana ʉMwotsi, nʉ mwene ooleliitse 
itsa jɨlweli kwanyie. 

34Ʉne nandihʉʉvɨla ʉgwʉ avaanu vitsova, apeene ndikʉvavʉʉla ʉnyie gooni 
ago pakʉta mupokwe. 

35ɄYohana ʉMwotsi aavoniitse ʉwajɨlweli kwanyie, ndʉwʉ ɨnyaale jiviika nʉ 
kʉmulika mu ngʼiisi. Ʉnyie mwalʉhovokye ʉlʉmuli ʉlwa kʉ nsɨkɨ nsupi. 

36“Napeene galya ʉgwʉ ndivomba gikwolela vʉnonu ikulongwi tsyane, 
galʉtɨɨlye kʉ galya ʉgwʉ ʉYohana aatsovaga. Lola imbombo itsʉ ʉDaada amye 
ʉkʉta ndɨvombage tsʉ tsyene tsivonia ʉkʉta ʉNgʉlʉve ʉDaada, vɨ mwene ʉvɨ 
ansuungʼile ʉne. 

37Namwene ʉDaada ʉvɨ ansuungʼile ʉne, ʉjwa vɨ mwene oleliitse ikulongwi 
tsyango kwanyie. Ʉnyie namugelili ʉkʉpʉlɨka lʉsiku ɨlimenyu lya mwene, 
ikange namugelili ʉkʉlola lʉsiku ʉmwʉ aveelye, 

38pange kʉlyʉpɨlɨla mu numbula tsiinyo ɨlimenyu lya Ngʉlʉve, ʉlwakʉva 
namukʉnnyɨdɨka ʉne ndɨ ansuungʼile kwanyie. 

39Mulolengʼania kʉ lwʉtsi ʉVʉvɨge ʉVʉvalatse, manya mwimanya muweesa 
ʉkʉkava ʉmwa ʉwʉʉmi wa sikutsooni. Jɨlweli ʉvʉvɨge ʉwa vukwolela 
ikulongwi tsyane, 

40napeene mubeela ʉkwitsa kwane ʉkwʉ kukʉvapelela ʉwʉʉmi wa 
sikutsooni. 

41“Ʉvʉsumbe wango nakwʉ kʉlonda ʉlʉginio ʉkʉhʉma kʉ vaanu. 

42Napeene ndɨvamanyile ʉnyie ʉmwʉ muveelye, ʉkʉta namunʼganili 
ʉNgʉlʉve mu numbula tsiinyo. 

43Ʉne nditsile kʉ vʉtavʉlɨlwa wa Daada, lɨno mubeela ʉkʉnnyʉpɨlɨla. Ɨngave 
ʉmuunu ʉjyʉnge ikwitsa kʉ vʉtavʉlɨlwa wa mwene jyʉmwene, ʉjwa 
mukʉmwɨdɨka nʉ kʉmwʉpɨlɨla. 

44Munogwa ʉkʉginiwa na vajiinyo, wʉ kʉnʉ namukɨkupila ʉkʉlonda 
ʉkʉginiwa nʉ Ngʉlʉve jyʉmwene. Pwʉ, muweesa ndeeti ʉkʉnnyɨdɨka ʉne? 

45“Mulekage ʉkʉsaaga ʉkʉta ʉne ndɨlavavʉʉlɨla kwa Daada muhɨgwe. Baako, 
ʉMoose ʉvɨ ʉnyie mukʉmmʉʉvɨla, vɨ mwene alavavombela ɨlyo. 

46Ɨngave lweli mwɨdiike amamenyu ga Moose, pwʉ mukaale muweesa 
ʉkʉnnyɨdɨka najyʉne, ʉlwakʉva ʉMoose vɨ mwene ʉvɨ aavɨgile ikulongwi 
tsyango. 

47Lɨno mungaleke ʉkwɨdɨka amamenyu ʉgwʉ aavɨgile ʉMoose, pwʉ 
muweesa ndeeti ʉkwɨdɨka amamenyu gaane?” 

Yohana 6 

ɄYɨɨsʉ iliisa avaanu avaelufu vahaano 
(Mataayo 14:13-21; Maliko 6:30-44; Luuka 9:10-17) 

1Wʉ galʉtɨngʼiinie ago, ʉYɨɨsʉ akalovoka ɨnyanza jya Galilaya, ɨjyʉ ɨlitaawa 
ɨlɨnge jyʉ nyanza jya Tibeliya. 

2Ɨkɨpʉga ɨkɨvaha kya vaanu vakava vikonga kwa Yɨɨsʉ. Vaavombile ewo 
ʉlwakʉva vaasiweene isimanyilo isyʉ ʉYɨɨsʉ aavombaga kʉ vatamu. 

3Wʉ ʉYɨɨsʉ na vakongi va mwene valowiike ɨnyanza, vakatoga kʉ kɨdugala 
kɨpamato, vakatsitaama paninie. 

4Ʉnsɨkɨ ʉgwa, ɨkyaka kya Vayahudi kya Pasaka kyale piipi ʉkʉtengʉla. 

5ɄYɨɨsʉ akaloleesa, akakɨvona ɨkɨpʉga ɨkɨvaha kya vaanu ʉwʉ viitsaga kʉ 
mwene. Pwʉ akambʉʉtsa ʉFilipo akata, “Filipo, tʉkagʉle ndaku ɨkyakʉlya kya 
kʉvakwɨla avaanu vooni ava?” 

6ɄYɨɨsʉ aambʉʉtsiitse ʉFilipo ndavʉle, pa kʉnʼgela, ʉlwakʉva ʉmwene ʉYɨɨsʉ 
aalʉmanyile ɨkya kʉvomba. 

7ɄFilipo akamwanda akata, “Patʉnogye ʉwe tʉve ni dinali ɨmileevʉlʉ gɨvɨlɨ 
(200) itsa kʉkwɨla ʉkʉgʉla ɨmikate gya kʉlya avaanu ava vooni pakʉta nʉ 
jyʉnge atsilanze.” 

8Pwʉ ʉAndeleya, ʉnninie mu vakongi, ikange vɨ lʉkololwe va Simoni Petulo, 
akambʉʉla ʉYɨɨsʉ akata, 

9“Gwe Ntwa, pwale ʉnʼdɨɨmi mpamato apa, ʉvɨ alɨ nɨ mikate gɨhaano gya 
ngongilwe ni sisomba sivɨlɨ. Napeene ɨkɨ kyʉ kɨki kʉ vaanu avongosu ava!” 

10Pwʉ ʉYɨɨsʉ akavalagɨla avakongi va mwene akata, “Vavʉʉli avaanu vataame 
pa lʉhamba.” Apoonu palya lwalepwo ʉlʉhamba lwongosu. Pwʉ avaanu vooni 
vakataama paasi. Mu kɨpʉga kɨlya, vaalemwo avagoosi avaelufu vahaano 
(5,000). 

11Itso wʉ tsivombiike, ʉYɨɨsʉ akatoola ɨmikate gɨlya, akasaana kwa Ngʉlʉve, 
akamenyulania, akatavʉla vagavɨlwe avaanu vooni ʉwʉ vaalepwo palya. 
Akavomba vʉvʉle vʉle na kʉ sisomba silya sivɨlɨ. Ʉmuunu nʉ muunu akalya 
ndʉwʉ aanogilwe ʉkʉlya. 

12Avaanu vooni wʉ vigwite, ʉYɨɨsʉ akavavʉʉla avakongi va mwene akata, 
“Ndidoova mulʉndamanie ɨkyakʉlya kyoni ɨkɨsigye, kɨleke ʉkʉvepwo ɨkijaga.” 

13Pwʉ vakalʉndamania amasigalɨlo, vakadɨtsa isitʉndʉ kɨtsigo na sivɨlɨ (12) sya 
mikate ɨmimenyulanie ɨgyasigye wʉ avaanu valie vigwite. 

14Avaanu valya wʉ vakɨweene ɨkɨmanyilo ɨkyo, vakɨtsosanza vakata, “Jɨlweli 
ʉmuunu ʉjʉ vɨ ʉlya ʉnyamalago va Ngʉlʉve, ʉvɨ tʉmmʉʉvɨliige ʉkʉta aliitsa 
mu kɨlʉnga ʉmʉ.” 

15ɄYɨɨsʉ akalʉmanya ʉkʉta avaanu valya vilonda ʉkʉmwibata, nʉ kʉmbɨɨka 
ave Nkʉlʉdeeva va veene. Pwʉ ʉmwene akanyemeelʉka, akalʉta kʉ kɨdugala, 
akatsiiva mwene. 

ɄYɨɨsʉ igenda pakyanya pa magasi 
(Mataayo 14:22-33; Maliko 6:45-52) 

16Ʉnsɨkɨ gwa kʉmihe, avakongi va Yɨɨsʉ vakiika, vakabɨha kʉ nyanza jya 
Galilaya. 

17Vakiingila mu waato, nʉ kʉtengʉla ʉkʉlovoka ɨnyanza ʉkʉbɨha kʉ 
Kapelenaumu. Ʉnsɨkɨ ʉgwa kwale ngʼiisi, nʉ Yɨɨsʉ aale akaanale ʉkʉsika, 
pakʉta ave paninie na veene. 

18Wʉ valɨ mulya mu nyanza gʉkahʉmɨla ʉmbelo, ʉlwakʉva ʉnkuluguuto 
ʉmbaha siitso gwakulaga. 

19Avakongi va Yɨɨsʉ wʉ vagendiitse ʉwaato ʉta ikilomita ihaano evo ntanato 
(6), vakambona ʉYɨɨsʉ igenda pakyanya pa nyanza, ikwitsa pawiipi, ihegelela 
kʉ waato ʉmwʉ vaale, vakadwada siitso. 

20ɄYɨɨsʉ akavavʉʉla akata, “Muleke ʉkʉdwada, ʉne neene!” 

21Pwʉ aveene vakanogwa ʉkʉta iingile mu waato ʉmwʉ vaale, ʉnsɨkɨ gʉʉgwa 
vakasika ɨmwambo ʉkwʉ vaalʉtaga. 

ɄYɨɨsʉ vɨ nkate ʉgukʉvapa avaanu ʉwʉʉmi wa sikutsooni 

22Ɨlya kɨlaavo, ɨkɨpʉga kya vaanu avaasigye ɨmwambo ɨjyɨnge jya nyanza, 
vaalʉmanyile ʉkʉta waalepwo ʉwaato vʉpamato palya. Ikange vaalʉmanyile 

ʉkʉta ʉYɨɨsʉ naalemwo paninie na vakongi va mwene mu waato ʉwa, apeene 
avakongi va mwene veene wʉ vaalʉtile nʉ waato ʉwa. 

23Ikange avaanu avange vakiitsa nʉ waato ʉvʉnge ʉkʉhʉma kʉ Tibeliya, 
vakasika ʉpwʉ ɨkɨpʉga kya vaanu vakalie ɨmikate, wʉ ʉNtwa ʉYɨɨsʉ asaanile 
kwa Ngʉlʉve. 

24Wʉ avaanu va kɨpʉga ɨkyo, vaweene ʉkʉta ʉYɨɨsʉ napali apo, nava vakongi 
va mwene naveene navapali, vakiingila mu waato, vakalʉta kʉ Kapelenaumu 
kukʉndonda ʉYɨɨsʉ. 

25Avaanu valya wʉ vasiike ɨmwambo jya nyanza, vakambona ʉYɨɨsʉ, 
vakambʉʉtsa vakata, “Gwe Mmanyisi, ʉkitsile ndali kʉnʉ?” 

26ɄYɨɨsʉ akavaanda akata, “Jɨlweli ndikʉvavʉʉla, namukʉndonda ʉlwakʉva 
mukatwelile ʉvʉsumbe wa kɨdego ɨkyʉ ndɨkavombile. Apeene ʉnyie 
mukʉndonda ʉne ʉlwakʉva ndɨkavapye ɨmikate, mukalie nʉ kwiguta. 

27Mulekage ʉkʉvomba ɨmbombo kʉ vʉsumbe wa kʉkava ɨkyakʉlya ɨkivola, 
apeene muvombage kʉ vʉsumbe wa kʉkava ɨkyakʉlya ɨkyʉ nakivola, ɨkyʉ 
kikʉvapelela muve vʉʉmi sikutsooni. Ʉne ndɨ Mwana va Muunu ndikʉvapa 
avaanu ɨkyakʉlya ɨkyo, ʉlwakʉva ʉDaada ʉNgʉlʉve avoniitse pavʉvalasu 
amaka gango ga kʉvomba ɨlyo.” 

28Pwʉ aveene vakambʉʉtsa vakata, “Ndeeti, tʉvombe kɨki pakʉta tʉvombage 
imbombo itsʉ ʉNgʉlʉve inogwa?” 

29ɄYɨɨsʉ akavaanda akata, “ɄNgʉlʉve inogwa muvombage ɨmbombo mamato 
ɨjya kʉnnyɨdɨka ʉne, ndɨ ndɨsuungʼilwe nʉ mwene.” 

30Vakambʉʉtsa vakata, “Ndeeti, vuvomba kɨmanyilo kɨki pakʉta tʉkɨvone, 
pwʉ tʉkwɨdɨke? Vuvomba kɨki? 

31Avakʉkʉjiitu vaalie ɨmana wʉ valɨ mu lʉkɨnga, ndʉwʉ jɨvɨgilwe mu Vʉvɨge 
ʉVʉvalatse ʉkʉta, ‘Aavapye ɨkyakʉlya kya kʉhʉma kʉkyanya.’” 

32Pwʉ ʉYɨɨsʉ akavavʉʉla akata, “Jɨlweli ndikʉvavʉʉla, navɨ Moose ʉvɨ aavapye 
avakʉkʉjiinyo ɨkyakʉlya ɨkyo ʉkʉhʉma kʉkyanya, apeene vɨ Daada ʉvɨ nalɨ 
lɨno ikʉvapa ʉnyie ɨkyakʉlya kya jɨlweli ʉkʉhʉma kʉkyanya. 

33Ɨkyakʉlya kya Ngʉlʉve vɨ ʉlya ʉvɨ ikile ʉkʉhʉma kʉkyanya, pakʉta avape 
ʉwʉʉmi wa sikutsooni avaanu vooni va mu kɨlʉnga ʉmʉ.” 

34Pwʉ vakaanda vakata, “Gwe ntwa, tudoova ʉtʉpeetsage ɨkyakʉlya ɨkɨlɨwo 
isigono syoni!” 

35ɄYɨɨsʉ akavaanda akata, “Ʉne neene kyakʉlya ɨkipela ʉwʉʉmi wa sikutsooni. 
Ʉmuunu ʉvaveetsaga ʉvɨ ikwitsa kwane, nʉ kʉnnyɨdɨka, nalavawe ɨnzala 
pange ʉkʉva nɨ kyʉmɨlwa lʉsiku. 

ɄYɨɨsʉ ivomba ʉvʉnogwe wa Dadaaje 

36“Lɨno ʉne ndɨvavʉʉlile ʉkʉta nʉpwʉ jɨngave mumbwene, mupitsiige 
namukʉnnyɨdɨka. 

37Avaanu vooni ʉwʉ ʉDaada amye, vikwitsa kwane nʉ kʉnnyɨdɨka. Ikange 
ʉmuunu ʉvaveetsaga ʉvikwitsa kwane, ʉne nandikʉmʼbeela lʉsiku, 

38manya ʉne ndiikile ʉkʉhʉma kʉkyanya pakʉta ndɨvombage ʉvʉnogwe wa 
Daada ʉvɨ ansuungʼile. Nanditsili kuvomba ʉvʉnogwe wango jyʉne. 

39Ʉvʉnogwe wa Daada ʉvɨ ansuungʼile wʉ ʉvʉ: Ndɨleke ʉkʉjatsa nʉ mpamato 
mu valya ʉwʉ amye. Apeene ndiitse ndɨvatsʉʉse vooni, vave vʉʉmi pa kɨgono 
kya vʉhɨgi. 

40Apo kwʉ kʉta vʉnogwe wa Daada ʉkʉta ʉmuunu nʉ muunu ʉvɨ alʉmanyile 
ʉkʉta ʉne neene Mwana va Ngʉlʉve, nʉ kʉnnyɨdɨka, akave ʉwʉʉmi wa 
sikutsooni. Pwʉ ʉne ndɨliitsa ndikʉntsʉʉsa pa kɨgono kya vʉhɨgi.” 

41Apo aVayahudi vakatengʉla ʉkwɨlwenga ʉlwakʉva ʉYɨɨsʉ aatsovile akata, 
“Ʉne neene kyakʉlya ɨkiikile ʉkʉhʉma kʉkyanya.” 

42Vakavʉʉtsania vakata, “Ndeeti, ʉmuunu ʉjʉ navɨ Yɨɨsʉ, ʉmwana va Yusufu, 
ʉvɨ tʉvamanyile avahotsi va mwene vooni? Pwʉ iweesa ndeeti ʉkʉtsova ʉkʉta 
ikile ʉkʉhʉma kʉkyanya?” 

43ɄYɨɨsʉ akavaanda akata, “Muleke ʉkwɨlwenga. 

44Nakʉli ʉmuunu ʉvɨ iweesa ʉkwitsa kwane, apeene mwene ʉlya ʉvɨ 
akwegilwe nʉ Daada ʉvɨ ansuungʼile, nʉʉne ndɨliitsa ndikʉntsʉʉsa pa kɨgono 
kya vʉhɨgi. 

45Lola, ʉVʉvɨge ʉVʉvalatse wa vanyamalago wiita, ‘ɄNgʉlʉve alavamanyiisa 
avaanu vooni.’ Pwʉ ʉmuunu ʉvaveetsaga ʉvɨ ipʉlɨhɨtsa nʉ kʉmanyila 
ʉkʉhʉma kwa Daada, vɨ ikwitsa kwane. 

46Nandiita kwale ʉmuunu ʉvɨ ambwene ʉNgʉlʉve ʉDaada, apeene ʉne ndɨ 
mwene neene ndɨmbwene, ʉlwakʉva ndɨhʉmile kʉ mwene. 

Ʉkʉlya ʉmmana gwa Mwana va Muunu nʉ kʉnywa ʉnkisa gwa mwene 

47“Jɨlweli ndikʉvavʉʉla, ʉmuunu ʉvaveetsaga ʉvɨ ikʉnnyɨdɨka ʉne, alɨ nʉ 
wʉʉmi wa sikutsooni. 

48Ʉne neene kyakʉlya ɨkyʉ kikʉvapa avaanu ʉwʉʉmi wa sikutsooni. 

49Nʉpwʉ jɨngave avakʉkʉjiinyo vaalie ɨmana mu lʉkɨnga, vaasue. 

50Lɨno apa pwʉkɨle ɨkyakʉlya ɨkyʉ kiikile ʉkʉhʉma kʉkyanya. Ɨngave ʉmuunu 
iilya ɨkyakʉlya ɨkɨ, nalaaswe lʉsiku. 

51Ʉne neene kyakʉlya ɨkyʉ kiikile ʉkʉhʉma kʉkyanya, ɨkyʉ kikʉvapa avaanu 
ʉwʉʉmi. Ʉmuunu ʉvaveetsaga ʉvɨ iilya ɨkyakʉlya ɨkɨ, iiva nʉ wʉʉmi wa 

sikutsooni. Ɨkyakʉlya ɨkɨ gwʉ mmana gwango, ʉgwʉ ndihʉmya kʉ nongwa jya 
vaanu vooni, pakʉta vave nʉ wʉʉmi wa sikutsooni.” 

52Pwʉ aVayahudi vakatengʉla ʉkʉbeetsania nʉ kʉvʉʉtsania valɨkʉta, 
“Ʉmuunu ʉjʉ iweesa ndeeti ʉkʉhʉmya ʉmmana gwa mwene, pakʉta ʉwe 
tʉlye?” 

53Ʉmwene ʉYɨɨsʉ akavavʉʉla akata, “Jɨlweli ndikʉvavʉʉla, ɨngave namwili 
ʉmmana gwango, nʉ kʉnywa ʉnkisa gwango ʉne, ndɨ Mwana va Muunu, 
namulaave nʉ wʉʉmi wa sikutsooni. 

54Ʉmuunu ʉvaveetsaga ʉvɨ iilya ʉmmana gwango nʉ kʉnywa ʉnkisa gwango, 
alɨ nʉ wʉʉmi wa sikutsooni, nʉʉne ndɨlantsʉʉsa pa kɨgono kya vʉhɨgi. 

55Lola, ʉmmana gwango nʉ nkisa gwango syʉ siinu sya jɨlweli sya kʉlya nʉ 
kʉnywa. 

56Ʉmuunu ʉvaveetsaga ʉvɨ iilya ʉmmana gwango nʉ kʉnywa ʉnkisa gwango 
igendelelaga ʉkʉva mwane, nʉʉne ʉkʉva mu mwene. 

57“Ndʉwʉ ʉDaada ʉvɨ vɨ vʉtengʉlɨlo wa wʉʉmi aansuungʼile ʉne, nʉʉne 
ndikava ʉwʉʉmi ʉkʉhʉma kʉ mwene, vʉvʉle vʉle, ʉmuunu ʉvaveetsaga 
ʉvikʉndya ʉne, ikava ʉwʉʉmi ʉkʉhʉma kwane. 

58Pwʉ ʉne ndɨlɨ kyakʉlya ɨkyʉ kiikile ʉkʉhʉma kʉkyanya. Ɨkyakʉlya ɨkɨ 
nakilɨngʼaana nɨ kyakʉlya ɨkyʉ avakʉkʉjiinyo vaalie. Aveene vaalie, vakaswa. 
Lɨno ʉmuunu ʉvaveetsaga ʉvɨ iilya ɨkyakʉlya ɨkɨ, iveetsaga nʉ wʉʉmi wa 
sikutsooni.” 

59ɄYɨɨsʉ aatsovile amamenyu aga wʉ imanyiisa mu lisinagogi, ʉkʉ kʉ 
Kapelenaumu. 

Avakongi vongosu vikʉkʉleka ʉkʉmwɨdɨka ʉYɨɨsʉ 

60Wʉ vapʉliike ago, vongosu mu vakongi va mwene vakɨlwenga vakata, 
“Imanyiiso itsi nalamu siitso! Ndeeti, veeni ʉvɨ iweesa ʉkʉtsyɨdɨka?” 

61ɄYɨɨsʉ wʉ alʉmanyile ʉkʉta vikɨlwenga kʉ mamenyu ʉgwʉ atsovile, 
akavavʉʉtsa akata, “Ndeeti, ɨlimenyu ɨlɨ lɨvapɨnziitse? 

62Pwʉ jɨlaava ndeeti, mulaava mukʉmbona ndɨ Mwana va Muunu, nditoga 
ʉkʉbɨha kʉkyanya ʉkwʉ ndyalekwo pa vʉtengʉlɨlo? 

63ɄMepo va Ngʉlʉve vɨ mwene ikʉvapa avaanu ʉwʉʉmi wa sikutsooni. Amaka 
ga vaanu nagitangɨla kɨɨnu pakʉta ʉmuunu akave ʉwʉʉmi wa sikutsooni. 
Amamenyu ʉgwʉ ndɨvavʉʉlile gikʉvapelela avaanu vave nʉ Mepo va Ngʉlʉve, 
ikange vave nʉ wʉʉmi wa sikutsooni. 

64Napeene pwʉvale avange pagati paanyie ʉwʉ vibeela ʉkʉnnyɨdɨka.” ɄYɨɨsʉ 
aatsovile ndavʉle ʉlwakʉva aalʉmanyile ʉkʉhʉma pa vʉtengʉlɨlo ʉkʉta wʉ 

vaani ʉwʉ valabeelaga ʉkʉmwɨdɨka, ikange veeni ʉvɨ alammendama ʉkʉta 
abudwe. 

65Pwʉ akagendelela ʉkʉtsova akata, “Ɨkɨ kyʉ kɨɨnu ndɨkavavʉʉlile ʉkʉta, 
nakʉli ʉmuunu ʉvɨ iweesa ʉkwitsa kwane, ɨngave ʉDaada nankwegili.” 

66Ʉkʉhʉma ʉnsɨkɨ ʉgwa, vongosu mu vakongi va mwene vakajevanika, 
vakɨlekelwa ʉkʉlongotsania nʉ mwene ikange. 

67Pwʉ ʉYɨɨsʉ akavavʉʉtsa valya kɨtsigo na vavɨlɨ (12) akata, “Oogo, najyʉnyie 
munogwa ʉkʉndeka ʉne?” 

68ɄSimoni Petulo akamwanda akata, “Gwe Ntwa, tʉbɨhe kwani? Ʉve veeve ʉlɨ 
na mamenyu agikʉtʉpa ʉwʉʉmi wa sikutsooni. 

69Ʉwe tukwɨdɨka, ikange tʉlʉmanyile ʉkʉta ʉve veeve Mbalatse va Ngʉlʉve.” 

70Pwʉ ʉYɨɨsʉ akavavʉʉla akata, “Nʉpwʉ jɨngave ndyavahalile ʉnyie kɨtsigo na 
vavɨlɨ muve vakongi vango, mpamato pagati paanyie ilongotsiwa nʉ Setano.” 

71Apo ʉYɨɨsʉ aantsovaga ʉYuuda ʉmwana va Simoni Isikalioti. Ʉjwa vɨ 
mwene ʉvɨ kʉmbele iitsile akammendama ʉYɨɨsʉ, nʉpwʉ jɨngave aale 
mpamato mu vakongi kɨtsigo na vavɨlɨ. 

Yohana 7 

ɄYɨɨsʉ ilʉta kʉ Yelusalemu kʉ kyaka kya Syeve 

1Pwʉ wʉ ago galʉtɨngʼiinie, ʉYɨɨsʉ akatengʉla ʉkʉgendela ʉvʉtsenge ʉvʉ 
nʉʉvʉ mu kɨlʉnga kya Galilaya. Naanogwe ʉkʉgendela ɨkɨlʉnga ɨkya Yuuda 
ʉlwakʉva avalongotsi va Vayahudi ʉwʉ vaale mu kɨlʉnga kɨlya, vaagokaga 
ʉkʉmʼbuda. 

2Ʉnsɨkɨ gwa kyaka kya Vayahudi kya Syeve gwahegelye. 

3Pwʉ avalʉkololwe va Yɨɨsʉ vakambʉʉla vakata, “Hega mu kɨlʉnga ɨkɨ, ʉbɨhage 
kʉ Yuuda pakʉta avakongi vaako vakasivone isidego isyʉ wiiva vuvomba. 

4Ʉmuunu niiva ivomba imbombo tsa mwene kʉvʉtiitu ɨngave inogwa ʉkʉta 
amanyikike kʉ vaanu. Ɨngave vuvomba gooni aga apa, pwʉ ʉlʉte ʉkɨvonie 
pavʉvalasu kʉ vaanu vooni va mu kɨlʉnga ɨkɨ pakʉta vakʉmanye.” 

5Avalʉkololwe vaatsovile ewo ʉlwakʉva naveene navaamwɨdɨke ʉYɨɨsʉ ʉkʉta 
vɨ Mesiya. 

6Pwʉ ʉYɨɨsʉ akavaanda akata, “Ʉnsɨkɨ gwango gwa kʉlʉta ʉkʉ gʉkaanale 
ʉkʉsika, lɨno ʉnyie muweesa ʉkʉbɨha ʉnsɨkɨ gʉgwoni. 

7Lola, avaanu va mu kɨlʉnga ɨkɨ naviweesi ʉkʉvasʉʉla ʉnyie, apeene 
vikʉnsʉʉla ʉne ʉlwakʉva ndikwoleletsa ʉkʉta ʉgwʉ vivomba maviivi. 

8Ʉnyie togagi kʉ Yelusalemu kukwɨmba ɨkyaka ɨkyo. Ʉne nanditogi ʉlwakʉva 
ʉnsɨkɨ gwango nagʉsiiki ʉgwa kʉbɨha ʉkʉ.” 

9Wʉ ʉYɨɨsʉ atsovile ago, akasigala mu kɨlʉnga kya Galilaya. 

10Lɨno wʉ avalʉkololwe va Yɨɨsʉ valʉtile kʉ Yelusalemu kukwɨmba ɨkyaka, 
ʉYɨɨsʉ namwene akatoga ʉkʉbɨha kʉ Yelusalemu kɨtsila kwɨvonia. 

11Pwʉ wʉ valɨ pa kyaka, avalongotsi va Vayahudi vakava vikʉndonda ʉYɨɨsʉ. 
Valɨkʉvavʉʉtsa avaanu ʉwʉ vaalepwo palya valɨkʉta, “Ndeeti, alɨ ndaku 
ʉmuunu ʉjwa ʉvɨ viita vɨ Yɨɨsʉ?” 

12Avaanu vongosu ʉkʉhʉma mu kɨpʉga kɨlya vaavugujaga ikulongwi tsa Yɨɨsʉ. 
Avange vaateetsaga ʉYɨɨsʉ muunu nnonu, lɨno avange vaateetsaga ʉYɨɨsʉ 
muunu ʉvisyova avaanu. 

13Naavepwo ʉmuunu ʉvɨ aantsovaga ʉYɨɨsʉ pavʉvalasu, kʉ nongwa jya 
kʉvadwada avalongotsi va Vayahudi. 

ɄYɨɨsʉ ikʉvamanyiisa avaanu mu tembile 

14Wʉ isigono sya kyaka sisiike pagati, ʉYɨɨsʉ akalʉta, akiingila mu mbɨgo tsa 
tembile, akatengʉla ʉkʉvamanyiisa avaanu. 

15Pwʉ avalongotsi va Vayahudi vakakenyemuka kʉ manyiiso tsa Yɨɨsʉ nʉ 
kʉtengʉla ʉkwɨvʉʉtsa, valɨkʉta, “Ndeeti, ʉmuunu ʉjʉ iweesa ʉkʉlʉmanya 
ndeeti gooni aga kɨtsila kʉmanyila?” 

16Pwʉ ʉYɨɨsʉ akavavʉʉla akata, “Imanyiiso itsʉ ndimanyiisa natsyango ʉne, 
apeene manyiiso tsʉʉlya ʉvɨ ansuungʼile ʉne kwanyie. 

17Ʉmuunu ʉvaveetsaga ʉvɨ inogwa ʉkʉvomba itsa vʉnogwe wa Ngʉlʉve, 
jiikʉlʉmanya ʉkʉta imanyiiso itsi tsihʉmile kwa Ngʉlʉve, ikange jiikʉlʉmanya 
ʉkʉta nanditsova kʉ vʉtavʉlɨlwa wango jyʉne. 

18Mulʉmanye ʉkʉta, ʉmuunu ʉvaveetsaga ʉlya ʉvɨ itsova kʉ vʉnogwe wa 
mwene, ikɨlondela ʉwɨɨmɨkiwa wa mwene jyʉmwene. Lɨno ʉvɨ inogwa 
ʉwɨɨmɨkiwa wʉʉlya ʉvɨ ansuungʼile, itsova itsa jɨlweli, nitsova itsa vʉnuasi.” 

ɄMesiya imbaha ʉkʉlʉtɨɨlɨla kwa Moose 

19ɄYɨɨsʉ akagendelela ʉkʉtsova akata, “Mulʉmanyile ʉkʉta ʉMoose aavapye 
indagɨlo tsa Ngʉlʉve. Lɨno nakʉli ʉmuunu pagati paanyie ʉvɨ ikʉtsikonga 
indagɨlo itso. Pwʉ kɨki munogwa ʉkʉmbuda?” 

20Ɨkɨpʉga kya vaanu vakamwanda vakata, “Ʉve ʉlɨ nɨ mepo ɨmbiivi! Veeni ʉvɨ 
inogwa ʉkʉkʉbuda?” 

21ɄYɨɨsʉ akavaanda akata, “Ndyavombile ɨkɨmanyilo kɨpamato mu kɨgono kya 
Sabato, ʉnyie nyɨ vooni mwakenyemwike. 

22Lola, ʉMoose aavalagye ʉnyie ʉkʉvatahili avaana viinyo avadɨɨmi, nʉpwʉ 
ndajɨve avakʉkʉjiinyo wʉ veene vaatengʉliitse ʉlwiho ʉlʉ, ʉnsɨkɨ wʉ akaanale 
ʉkwitsa ʉMoose. Ʉkʉkongana nɨɨlyo, ʉnyie mulɨ nʉ lwiho lwa kʉvatahili 
avaana viinyo namu mu kɨgono kya Sabato. 

23Mungave mutsɨngahɨtsa ʉkʉkonga indagɨlo tsa Moose, ʉkʉvatahili avaana 
viinyo avadɨɨmi mu kɨgono kya Sabato, pwʉ kɨki mukʉmbiipila ʉne ʉlwakʉva 
ndɨkamponiitse ʉmuunu mu kɨgono kya Sabato? 

24Muleke ʉkʉmmɨga ʉmuunu nkyanyakyanya, apeene mummɨgage ʉmuunu 
ʉkʉkongana nʉ wajɨlweli.” 

Avaanu vivʉʉtsania ʉkʉta ʉYɨɨsʉ nda vɨ Mesiya 

25Pwʉ avaanu avange va mu Yelusalemu vakatengʉla ʉkʉvʉʉtsania vakata, 
“Ʉmuunu ʉjʉ navyʉla ʉvɨ avalongotsi vilonda ʉkʉmʼbuda? 

26Lola ɨleelo itsova pavʉvalasu, lɨno aveene navitsova ɨkɨveetsaga ɨkya 
kʉmʼbeetsa! Ndeeti, avalongotsi viweesa vave valʉmanyile ʉkʉta jɨlweli ʉjwa 
vɨ Mesiya? 

27Pwʉ itsi tsiveetsaga ndeeti? ɄMesiya alaava ikwitsa nakʉli ʉmuunu ʉvɨ 
alakʉmanya ʉkwʉ ahʉmile. Lɨno ʉwe tʉkʉmanyile ʉkwʉ ahʉmile ʉmuunu 
ʉjʉ!” 

28Pwʉ ʉYɨɨsʉ wʉ imanyiisa mu tembile, akapʉlɨsa akata, “Jɨlweli mummanyile 
ʉne, ikange mukʉmanyile nʉ kwʉ ndɨhʉmile. Ʉne nanditsili kʉ vʉtavʉlɨlwa 
wango jyʉne! Apeene ʉNgʉlʉve ʉvɨ ansuungʼile va jɨlweli. Ʉnyie 
namummanyili. 

29Ʉne ndɨmmanyile ʉlwakʉva ndɨhʉmile kʉ mwene, ikange vɨ mwene ʉvɨ 
ansuungʼile kwanyie.” 

30Pwʉ vakalonda ʉkʉntikamila, lɨno naalepwo ʉmuunu ʉvɨ aaweesiitse 
ʉkʉvomba ɨlyo, manya ʉnsɨkɨ gwa mwene nagwasike. 

Avasikali visuungʼwa kukʉmwibata ʉYɨɨsʉ 

31Lɨno avaanu vongosu mu kɨpʉga ɨkyale palya vakamwɨdɨka ʉYɨɨsʉ. 
Valɨkʉvuguja valɨkʉta, “ɄMesiya alaava ikwitsa, nalavombe isidego syongosu 
ʉkʉlʉtɨɨlɨla isyʉ avombile ʉmuunu ʉjʉ!” 

32AVafalisayo vakapʉlɨka itso. Pwʉ aveene na vavaha va vateeketsi 
vakavasuungʼa avasikali pakʉta vakamwibate ʉYɨɨsʉ. 

33Pwʉ ʉYɨɨsʉ akatsova akata, “Ndɨlɨ nʉʉnyie kʉ nsɨkɨ nsupi vʉvʉle, wʉ 
nagʉsiiki ʉnsɨkɨ gwango gwa kʉkilivuka ikange kʉ mwene ʉvɨ aansuungʼile. 

34Mupikʉndonda, napeene namukambone, ikange namukaweese nakʉ kwitsa 
ʉkwʉ jʉndiiva.” 

35Pwʉ avaanu va mu kɨpʉga kɨlya vakɨtsosanza vakata, “Ndeeti, ʉmuunu ʉjʉ 
ilʉta ndaku ʉkwʉ ʉwe natʉkaweese ʉkʉmbona? Ndeeti, inogwa ʉkʉlʉta kʉ 
Vayahudi ʉwʉ vahambile kʉ Vayunaani, nʉ kʉvamanyiisa avo? 

36Ndeeti, inogwa ʉkʉtʉvʉʉla kɨki kʉ mamenyu ga mwene ʉpwʉ iita, 
‘Mupikʉndonda, napeene namukambone, ikange namukaweese nakʉ kwitsa 
ʉkwʉ jʉndiiva?’ ” 

ɄYɨɨsʉ itsova ikulongwi tsa Mepo ʉMbalatse 

37Ɨkɨgono kya vʉmalɨlo wa kyaka kya Syeve, kyale kɨgono kɨlʉti siitso. Pa 
kɨgono ɨkyo, ʉYɨɨsʉ akɨɨma mu tembile, akapʉlɨsa akata, “Ʉnyie mungave mulɨ 
nɨ kyʉmɨlwa, itsagi kwane munywe. 

38ɄVʉvɨge ʉVʉvalatse vukʉvavʉʉla avaanu ʉkʉta, ʉmuunu ʉvaveetsaga ʉvɨ 
ikʉnnyɨdɨka ʉne, iiva ni sidwivudwivu sya magasi mongosu siitso mu nʼgati mu 
mwene.” 

39Mu mamenyu ago, ʉYɨɨsʉ aatsovaga ikulongwi tsa Mepo ʉMbalatse, ʉvɨ 
kʉmbele avɨɨdɨki vooni va Yɨɨsʉ vʉʉpɨlye. Ʉnsɨkɨ ʉgwa, ʉNgʉlʉve aale 
akaanale ʉkʉnsuungʼa ʉMepo ʉMbalatse kʉ veene, ʉlwakʉva ʉNgʉlʉve aale 
akaanale ʉkʉvonia pavʉvalasu ʉwɨɨmɨkiwa wa Yɨɨsʉ. 

Avaanu vilekengʼana pa kulongwi jya Yɨɨsʉ 

40Avaanu avange va mu kɨpʉga kɨlya wʉ vapʉliike amamenyu ago, vakatengʉla 
ʉkʉtsova vakata, “Jɨlweli, ʉmuunu ʉjʉ vɨ nyamalago ʉvɨ tukʉmpʉlɨkɨla 
ʉkʉhʉma kwa Ngʉlʉve.” 

41Avaanu avange vakata, “Ʉmuunu ʉjʉ vɨ Mesiya.” Napeene avange vakata, 
“Baako, ʉMesiya nakaweese ʉkʉhʉma kʉ Galilaya. 

42Ndeeti, ʉVʉvɨge ʉVʉvalatse nawitsova ʉkʉta ʉMesiya alahʉma mu lʉjungu 
lwa nkʉlʉdeeva ʉDavʉdi? Ikange ʉkʉta alaholwa mu Betelehemu, mu 
vʉtsenge ʉmwʉ namwene ʉDavʉdi aaholilwe?” 

43Ʉkʉhʉmana nɨɨlyo, avaanu vakalekengʼana pa kulongwi jya Yɨɨsʉ. 

44Avange vakanogwa ʉkʉntikamila, napeene nakʉli ʉmuunu ʉvɨ aaweesiitse 
ʉkʉvomba ewo. 

Avalongotsi va Vayahudi navaamwɨdɨke ʉYɨɨsʉ 

45Kʉ vʉmalɨlo avasikali vakakilivuka ikange kʉ vavaha va vateeketsi na 
Vafalisayo, kɨtsila kʉndeeta ʉYɨɨsʉ. Pwʉ avavaha avo vakavavʉʉtsa vakata, 
“Kɨki namumwibiiti nʉ kʉndeeta apa?” 

46Avasikali valya vakaanda vakata, “Nakʉli ʉmuunu ʉjyʉnge ʉvɨ iweesa 
ʉkʉtsova ndʉwʉ itsova ʉmuunu ʉlya.” 

47AVafalisayo vakavavʉʉtsa vakata, “Ndeeti, ʉYɨɨsʉ aweesiitse ʉkʉvasyova 
najyʉnyie? 

48Ndeeti, pwale ʉndongotsi va Vayahudi ʉvaveetsaga evo ʉFalisayo 
ʉvaveetsaga ʉvɨ amwɨdiike? 

49Twita, ɨkɨpʉga kya vaanu avamwɨdiike navatsimanyili indagɨlo tsa Moose, 
vaanu ʉwʉ ʉNgʉlʉve avakootwe.” 

50Pwʉ ʉNikodemu, ʉvɨ aale nninie mu valongotsi va Vafalisayo, ʉvɨ kʉ nsɨkɨ 
gwa kʉnsana aalʉtile pakɨlo kwa Yɨɨsʉ, akavavʉʉtsa avanine avo akata, 

51“Ndeeti, indagɨlo tsiitu tsikʉtʉtavʉla ʉkʉmmɨga ʉmuunu wʉ natʉtalili 
ʉkʉmpʉlɨhɨtsa nʉ kʉtsimanya itsʉ ivomba?” 

52Aveene vakamwanda ʉNikodemu vakata, “Ndeeti, najyʉve wihʉma kʉ 
Galilaya? Bɨhaga ʉkɨɨmbe ikange vʉnonu ʉVʉvɨge ʉVʉvalatse, pwʉ najyʉve 
jʉvukʉlʉmanya ʉkʉta nakʉli ʉnyamalago ʉvɨ iweesa ʉkʉhʉma kʉ Galilaya.” 

53Pwʉ avaanu vooni vakalekengʼana, vakagodoka kʉ myavaavo. 

Yohana 8 

Ʉnʼdala ʉvibiitwe mu vʉligu 

1Ʉmwene ʉYɨɨsʉ akahega pa tembile, akalʉta kʉ kɨdugala kya Mizeituni. 

2Pavʉsiku wʉ kʉkie, akakilivuka ikange mu tembile, akatsikwingila ʉmwa. 
Avaanu vooni vakalʉta kʉ mwene, pwʉ akataama nʉ kʉtengʉla 
ʉkʉvamanyiisa. 

3Avamanyisi va ndagɨlo tsa Moose na Vafalisayo, vakammɨlɨka kʉ mwene 
ʉnʼdala mpamato ʉvɨ ibiitwe mu vʉligu, vakambɨɨka pagati pa kɨpʉga kya 
vaanu. 

4Pwʉ vakambʉʉla ʉYɨɨsʉ vakata, “Gwe Mmanyisi, ʉnʼdala ʉjʉ ibiitwe wʉ 
ivomba ʉvʉligu. 

5ɄMoose, ʉkʉkongana ni ndagɨlo tsa mwene, aatʉlagye ʉkʉbuda avadala 
ndaava, kʉ nzɨla jya kʉtika na maganga. Pwʉ ʉve wiita ndeeti?” 

6Aveene vaavʉtsiitse ndavʉle pa kʉnʼgela ʉYɨɨsʉ, pakʉta vavʉvone ʉwɨɨmɨlo 
wa kʉmmɨlɨka pa vʉhɨgi. Ʉmwene ʉYɨɨsʉ akiinama, akavɨga nɨ kɨvoko kya 
mwene paasi pa mmanga. 

7Aveene wʉ vigendelela ʉkʉmbʉʉtsa, pwʉ ʉYɨɨsʉ akiinamuka akavaanda 
akata, “Ɨngave pwale mpamato pagati paanyie, ʉvɨ nagelili ʉkʉvomba imbiivi, 
vɨ atengʉle ʉkʉntika nɨ liganga ʉnʼdala ʉjʉ.” 

8Akavuja akiinama, akagendelela ʉkʉvɨga pa mmanga. 

9Wʉ vapʉliike ago, vakatengʉla ʉkʉhega mpamato mpamato, vakalongola 
avavaha vakakonga avadebe. Kʉ vʉmalɨlo akasigala ʉYɨɨsʉ mwene nʉ nʼdala 
ʉjwa ʉvɨ ɨɨmile pavʉlongolo pa mwene. 

10Pwʉ ʉYɨɨsʉ akiinamuka, akambʉʉtsa akata, “Jyʉva, valɨ ndaku avakʉleetile 
ʉhɨgwe? Ndeeti, nakʉli ʉvaveetsaga ʉvɨ asigye pakʉta akʉhɨge?” 

11Akamwanda akata, “Gwe Ntwa, nakʉli nʉ mpamato.” Pwʉ ʉYɨɨsʉ akambʉʉla 
akata, “Najyʉne nandɨkakʉhɨge. Lɨno lʉtaga, ʉkʉhʉma ɨleelo, wɨlekelwe 
ʉkwandɨsa ʉkʉvomba imbiivi.” 

ɄYɨɨsʉ vɨ lʉmuli lwa kɨlʉnga 

12Pwʉ ʉYɨɨsʉ akagendelela ʉkʉtsova ikange nɨ kɨpʉga kɨlya akata, “Ʉne neene 
ndikʉvapa ʉlʉmuli avaanu va mu kɨlʉnga. Ʉmuunu ʉvaveetsaga ʉvɨ 
ikʉngʼonga ʉne, nalagende lʉsiku mu ngʼiisi, apeene iveetsaga nʉ lʉmuli ʉlwʉ 
lukʉndongolela kʉ wʉʉmi wa sikutsooni.” 

13AVafalisayo vakambʉʉla ʉYɨɨsʉ vakata, “Ʉve vukwolela jyʉve ikulongwi 
tsyako. Ʉwooleletsi waako ʉwa nawa lweli.” 

14ɄYɨɨsʉ akavaanda akata, “Nʉpwʉ jɨngave ndikwoleletsa jyʉne ikulongwi 
tsyango, ʉgwʉ nditsova ga jɨlweli, ʉlwakʉva ndɨkʉmanyile ʉkwʉ ndɨhʉmile, 
ikange ndɨkʉmanyile ʉkwʉ ndilʉta. Lɨno ʉnyie namukʉmanyili ʉkwʉ 
ndɨhʉmile nʉ kwʉ ndilʉta. 

15Ʉnyie mukʉnnyɨga ʉne ʉkʉkongana ni siinu isivoneka, lɨno ʉne 
nandikʉmmɨga ʉvaveetsaga. 

16Lola, napeene ndɨngammɨge ʉmuunu, ndikʉmmɨgɨla mu vʉgolosu, manya 
nandɨlɨ jyʉne, apeene ndɨlɨ paninie nʉ Daada ʉvɨ ansuungʼile. 

17Mu ndagɨlo tsiinyo jɨvɨgilwe ʉkʉta, ʉwooleletsi wa vaanu vavɨlɨ, vukwɨdɨkiwa 
ʉkʉta wa jɨlweli. 

18Kʉ nzɨla ɨjɨ ʉne ndikwoleletsa ikulongwi tsyango, namwene ʉDaada ʉvɨ 
ansuungʼile ikwolela ikulongwi tsyane.” 

19Pwʉ aVafalisayo vakambʉʉtsa ʉYɨɨsʉ vakata, “Ndeeti, ʉDadaajo alɨ ndaku?” 
ɄYɨɨsʉ akavaanda akata, “Ʉne namummanyili, namwene ʉDaada 
namummanyili. Mukaale muve mummanyile ʉne, pwʉ mukaale muweesa 
ʉkʉmmanya najyʉ Daada.” 

20ɄYɨɨsʉ aatsovile ago gooni wʉ imanyiisa kʉ tembile, wʉ alɨ piipi na poonu 
ʉpwʉ vaavɨɨkaga isikongʼolo sya kʉlahɨla isyavʉpe. Paninie nɨɨlyo naalepwo 
ʉmuunu va kʉmwibata, ʉlwakʉva ʉnsɨkɨ gwa mwene gwale gʉkaanale 
ʉkʉsika. 

ɄYɨɨsʉ itsova ikulongwi tsa vʉswe wa mwene 

21Pwʉ ʉYɨɨsʉ akavavʉʉla ikange aVafalisayo avo akata, “Ʉne ndihega. Lola, wʉ 
ndɨhegile ʉnyie jʉmukʉndondaga ʉne, napeene jʉmwiswa wʉ mukaanale 
ʉkʉsyɨkɨlwa ʉvʉtulanongwa wiinyo. Ʉkwʉ ndilʉta ʉnyie namukaweese 
ʉkwitsa.” 

22Baaho aVayahudi vakatengʉla ʉkʉvʉʉtsania vakata, “Kɨki itsova ʉkʉta 
natʉkaweese ʉkʉnkonga ʉkwʉ ilʉta? Jiiva ilʉta kukɨbuda jyʉmwene?” 

23ɄYɨɨsʉ akagendelela ʉkʉvavʉʉla akata, “Ʉnyie mwihʉma apa paasi pa 
kɨlʉnga ɨkɨ, wʉ ʉne ndihʉma ʉkʉ kʉkyanya kwa Ngʉlʉve. Ʉnyie mulɨ va 
kɨlʉnga ɨkɨ, wʉ ʉne nandɨlɨ va kɨlʉnga ɨkɨ, 

24kyʉ mene ndɨvavʉʉlile ʉkʉta ʉnyie jʉmwiswa wʉ mukaanale ʉkʉsyɨkɨlwa 
ʉvʉtulanongwa wiinyo. Jɨlweli ɨngave namukwɨdɨka ʉkʉta Ʉne Neene ndɨ 
Ndɨlɨkwo, jʉmwiswa kʉ nongwa jya vʉtulanongwa wiinyo.” 

25Pwʉ vakambʉʉtsa ʉYɨɨsʉ vakata, “Tʉvʉʉle ʉve veeve veeni?” ɄYɨɨsʉ 
akavaanda akata, “Wʉ nditengʉla ʉkʉmanyiisa, ndɨkavavʉʉlile ʉkʉta ʉne 
neene veeni. 

26Ndɨlɨ nago mongosu ʉgwʉ ndɨkaale nditsova nʉ kʉvahɨga ʉnyie, lɨno ʉne 
ndikʉvavʉʉla avaanu vooni ikulongwi tsilya tsyene itsʉ ndipʉlɨka ʉkʉhʉma kʉ 
mwene ʉDaada. Ʉjwa vɨ mwene ʉvɨ ansuungʼile, ikange itsova ʉwajɨlweli.” 

27Aveene navaalʉmanye ʉkʉta aatsovaga navo ikulongwi tsa Daada va 
kʉkyanya. 

28Pwʉ ʉYɨɨsʉ akavavʉʉla akata, “Wʉ muhʉʉsiitse ʉMwana va Muunu pakʉta 
mumʼbude, pwʉ jʉmukʉlʉmanya ʉkʉta Ʉne Neene ndɨ Ndɨlɨkwo. Gooni ʉgwʉ 
ndivomba, nandivomba kʉ vʉtavʉlɨlwa wango jyʉne, apeene ndivomba nʉ 
kʉtsova galya ʉgwʉ ʉDaada ammanyiise. 

29Ʉvɨ ansuungʼile ʉne alɨ paninie nʉʉne. Ʉmwene nikʉndeka ndɨ mwene, 
manya ʉnsɨkɨ gwoni ndivomba galya ʉgwʉ gikʉmmovosa.” 

30ɄYɨɨsʉ wʉ itsova ago, avaanu vongosu vakamwɨdɨka. 
ɄNgʉlʉve ikʉvavɨɨka avaanu vave vavopolwa 

31Pwʉ ʉYɨɨsʉ akavavʉʉla aVayahudi valya avaamwɨdiike akata, “Ɨngave 
mukʉgakonga amamenyu gango, mwiva vakongi vango va jɨlweli, 

32ikange mukʉvʉmanyaga ʉwajɨlweli. Pwʉ kʉ nzɨla jya wajɨlweli ʉwa, 
ʉNgʉlʉve jiikʉvavɨɨka vavopolwa.” 

33Aveene vakambʉʉtsa vakata, “Kɨki witsova wiita ʉwe jʉtuvɨɨkwa vavopolwa 
wʉ ʉwe tʉlɨ vitsʉkʉlʉ va Abulahamu, ikange nakʉli ʉmuunu ʉvagelile lʉsiku 
ʉkʉtʉvɨɨka vavanda va mwene?” 



255 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

34ɄYɨɨsʉ akavaanda akata, “Jɨlweli ndikʉvavʉʉla ʉkʉta, ʉmuunu ʉvaveetsaga 
ʉvɨ igendelela ʉkʉvomba imbiivi, imbanda va mbiivi. 

35Ʉmbanda nivalɨlwa ʉkʉta va kʉtaama nʉ mwenenyumba va mwene 
sikutsooni, apeene ʉmwana va mwenenyumba vɨ itaama apo sikutsooni. 

36Pwʉ ndɨ Mwana va Ngʉlʉve ndɨngavavopole ʉkʉhʉma mu mbiivi tsiinyo, 
namukaave vavanda ikange, apeene mwiva vavopolwa jɨlweli. 

37Ndɨlʉmanyile ʉkʉta ʉnyie mulɨ vitsʉkʉlʉ va Abulahamu. Nʉpwʉ jɨngave wʉ 
jɨlɨwo, ʉnyie mulonda ʉkʉmbuda ʉne, ʉlwakʉva namukwɨdɨka ʉgwʉ 
ndikʉvamanyiisa ʉnyie. 

38Ʉne ndikʉvavʉʉla ʉgwʉ ndɨgaweene kwa Daada, lɨno ʉnyie muvomba ʉgwʉ 
ʉdadajiinyo avamanyiise ʉnyie.” 

39Aveene vakamwanda ʉYɨɨsʉ vakata, “Ʉwe ʉdadajiitu vɨ Abulahamu.” ɄYɨɨsʉ 
akavavʉʉla akata, “Mukaale muve jɨlweli mulɨ vaana va Abulahamu, mukaale 
muvombaga galya ʉgwʉ ʉAbulahamu aavombaga. 

40Lɨno mulonda ɨnzɨla jya kʉmbuda, nʉpwʉ jɨngave ndɨvavʉʉlile ʉwajɨlweli 
ʉwʉ ndɨvʉpʉliike ʉkʉhʉma kwa Ngʉlʉve. ɄAbulahamu naavombe itso itsʉ 
munogwa ʉkʉvomba kwane. 

41Imbombo itsʉ muvomba tsihʉma kwa dadajiinyo ʉjyʉnge.” AVayahudi avo 
vakamwanda ʉYɨɨsʉ vakata, “Ʉwe natʉlɨ vaana avaholilwe mu vʉligu, apeene 
ʉNgʉlʉve mwene vɨ Dadajiitu.” 

42ɄYɨɨsʉ akavaanda akata, “Jɨkaale jɨve ʉNgʉlʉve vɨ Dadajiinyo, pwʉ mukaale 
mukʉngana ʉne. Ʉne nanditsili kʉ vʉtavʉlɨlwa wango jyʉne, apeene ʉNgʉlʉve 
vɨ ansuungʼile. 

43Kɨki namukʉgamanya ʉgwʉ nditsova? Namukʉgamanya ʉlwakʉva mubeela 
ʉkwʉpɨlɨla imanyiiso tsyango. 

44Ʉnyie mulɨ vaana va dadajiinyo ʉSetano. Ikange munogwa ʉkʉvomba galya 
ʉgwʉ ʉdadajiinyo ʉjwa ikʉganogwa. ɄSetano ʉkʉhʉma kʉ vʉtengʉlɨlo 
imʼbudi, ikange ninogwa ʉkwɨma mu wajɨlweli, ʉlwakʉva ʉwajɨlweli navʉmuli 
mu numbula jya mwene. Ʉkʉtsova ʉvʉnuasi lwiho lwa mwene ʉSetano, manya 
ʉmwene innuasi ikange vɨ dadaaje va vanuasi vooni. 

45Lɨno ʉlwakʉva ʉne ndikʉvavʉʉla ikulongwi tsa jɨlweli, ʉnyie 
namukʉnnyɨdɨka. 

46“Veeni pagati paanyie ʉvɨ iweesa ʉkʉtsova ʉkʉta ʉne ndɨlɨ ntulanongwa? 
Ɨngave galya ʉgwʉ ndikʉvavʉʉla ga jɨlweli, pwʉ kɨki namukʉnnyɨdɨka? 

47Ʉmuunu va Ngʉlʉve ikʉmpʉlɨka ʉNgʉlʉve. Lɨno ʉnyie namukʉmpʉlɨka 
ʉNgʉlʉve ʉlwakʉva namulɨ vaanu va mwene.” 

ɄYɨɨsʉ vɨ ndʉti nakʉ kwa Abulahamu 

48AVayahudi avo vakambʉʉtsa ʉYɨɨsʉ vakata, “Ndeeti, ʉwe natwitsova ɨlweli 
wʉ twita ʉve ʉlɨ Nsamaliya ikange ʉlɨ ni mepo imbiivi?” 

49ɄYɨɨsʉ akavaanda akata, “Ʉne nandɨlɨ ni mepo imbiivi. Ʉne ndikʉmwɨmɨka 
ʉDaada, lɨno ʉnyie namukʉnnyɨmɨka ʉne. 

50Lola, ʉne nandilonda ʉkwɨjɨmɨka jyʉne, ʉNgʉlʉve vɨ mwene inogwa 
ndyɨmɨkiwaagwe ikange ʉmwene vɨ mmɨgi va jɨlweli. 

51Jɨlweli ndikʉvavʉʉla ʉkʉta, ʉmuunu ʉvaveetsaga ʉvɨ ikonga galya ʉgwʉ 
ndimanyiisa, nalaaswe lʉsiku.” 

52Pwʉ aVayahudi avo vakambʉʉla ʉYɨɨsʉ vakata, “Lɨno tʉlʉmanyile ʉkʉta ʉve 
ʉlɨ ni mepo imbiivi! ɄAbulahamu nava vanyamalago vaasue, lɨno ʉve wiita, 
‘Ʉmuunu ʉvaveetsaga ʉvɨ ikonga galya ʉgwʉ nditsova, nalaaswe lʉsiku!’ 

53Jɨlweli, ʉve nʉlɨ mbaha ʉkʉlʉtɨɨlɨla ʉkʉkʉjiitu ʉAbulahamu! Ʉmwene aasue. 
Avanyamalago naveene vaasue. Ndeeti, ʉve vukɨvɨɨka ʉlɨ veeni?” 

54ɄYɨɨsʉ akavaanda akata, “Ɨngave ndikɨjɨmɨka jyʉne, ʉkwɨjɨmɨka kwango 
kwiva kʉtsila mbombo ɨjɨveetsaga. Lɨno ʉDaada vɨ mwene ikʉʉma ʉwɨɨmɨkiwa 
ʉne, ʉvɨ ʉnyie mwita vɨ Ngʉlʉve viinyo. 

55Nalɨ lɨno mupitsiige namummanyili ʉNgʉlʉve, apeene ʉne ndɨmmanyile. 
Ndɨngate nandɨmmanyili ʉNgʉlʉve, pwʉ ndiiva ndɨlɨ nnuasi ndʉʉnyie. Ʉne 
ndɨmmanyile ʉNgʉlʉve, ikange galya ʉgwʉ itsova ndikʉgakonga. 

56Ʉkʉkʉjiinyo ʉAbulahamu aahowiike siitso pa kʉlʉmanya ʉkʉta ʉne 
ndɨliitsa. Aale ʉngata ambwene, aahowiike siitso.” 

57Pwʉ aVayahudi vakaviipa, vakambʉʉtsa ʉYɨɨsʉ vakata, “Ʉve ʉpitsiige nʼdebe 
nʉsikiili ɨmyaka isitsigo sihaano (50), pwʉ wambwene ndeeti ʉAbulahamu?” 

58ɄYɨɨsʉ akavaanda akata, “Jɨlweli ndikʉvavʉʉla ʉkʉta, Ʉne Neene ndɨ 
Ndɨlɨkwo, ndyale kwʉndɨle wʉ ʉAbulahamu akaanale ʉkʉholwa.” 

59AVayahudi wʉ vapʉliike ago, vakahola amaganga pakʉta vantike nʉ 
kʉmʼbuda. Ʉmwene ʉYɨɨsʉ akajaganika, akahega apoonu pa tembile. 

Yohana 9 

ɄYɨɨsʉ ikʉmponia ʉmʼbosu 

1Lola, ɨkɨgono kɨpamato ʉYɨɨsʉ wʉ igenda mu nzɨla, akambona ʉmuunu 
mpamato ʉvɨ aaholilwe mʼbosu. 

2Avakongi va mwene vakambʉʉtsa vakata, “Gwe Mmanyisi, ʉmuunu ʉjʉ 
aaholilwe mʼbosu kʉ nongwa jya mbiivi tsyani? Ndeeti ʉlʉ lʉkooto lwa mbiivi 
tsa muunu ʉjʉ jyʉmwene evo lwa mbiivi tsa vahotsi va mwene?” 

3ɄYɨɨsʉ akavaanda akata, “Ʉjʉ naviili mʼbosu kʉ nongwa jya mbiivi tsa mwene, 
evo imbiivi tsa vahotsi va mwene. Ʉmwene aaholilwe mʼbosu, pakʉta imbombo 
tsa Ngʉlʉve tsivonekele mu mwene. 

4Pilondiwa tʉvombage imbombo tsa Ngʉlʉve ʉvɨ ansuungʼile wʉ kʉpitsiige 
muunyi, manya ɨkɨlo jikwitsa ʉpwʉ nakʉli ʉmuunu ʉvaveetsaga ʉvɨ jiiweesa 
ʉkʉvomba imbombo. 

5Ʉnsɨkɨ wʉ ndɨlɨ mu kɨlʉnga ɨkɨ, ʉne neene ndikʉvapa ʉlʉmuli avaanu va mu 
kɨlʉnga.” 

6ɄYɨɨsʉ wʉ atsovile ago, akabeha amati paasi, akasyoga ʉmmanga na mati ago, 
akamyandɨka mu miiho ga mʼbosu ʉjwa. 

7Pwʉ akambʉʉla ʉmʼbosu akata, “Ʉbɨhage ʉkapuguhe kʉmiiho kʉ lisiva lya 
Silohamu.” Ɨlitaawa Silohamu kwʉ kʉta ʉvɨ aasuungʼilwe. Pwʉ ʉmʼbosu ʉjwa 
akalʉta kʉ Silohamu, akatsipuguha kʉmiiho, akapona, alɨkʉvuja kʉ myave ilola. 

8Pwʉ avambʉtsengelanile va mwene na vange vooni ʉwʉ vaambonaga pa 
vʉtengʉlɨlo wʉ idoova isiinu, vakatengʉla ʉkʉvʉʉtsania valɨkʉta, “Ndeeti, 
ʉmuunu ʉjʉ navɨ mwene ʉlya ʉvɨ akataamaga paasi nʉ kʉdoova isiinu?” 

9Avange vakata, “Ʉjʉ vɨ mwene.” Avange vakata, “Baako, ʉjʉ navɨ mwene, 
apeene ahwaniine siitso nʉ mwene.” Lɨno ʉvakaale mʼbosu, akavavʉʉla, “Tsa 
jɨlweli, ʉne neene ndɨkaale mʼbosu.” 

10Pwʉ vakambʉʉtsa vakata, “Ɨngave jɨlweli ʉve veeve, pwʉ amiiho gaako 
gatengwe ʉkʉlola kʉ nzɨla nyiki?” 

11Ʉmwene akavaanda akata, “Ʉmuunu ʉvɨ ɨlitaawa lya mwene vɨ Yɨɨsʉ, 
akabehile amati pa mmanga, akasyogile ʉmmanga na mati ago, nʉ kʉmyandɨka 
mu miiho gango. Pwʉ akambʉʉlile ʉne akata, ‘Ʉbɨhage ʉkapuguhe kʉmiiho kʉ 
lisiva lya Silohamu.’ Ndɨkalʉtile, ndɨkatsipuguha, pwʉ baaho ndɨkatengwe 
ʉkʉlola.” 

12Pwʉ vakambʉʉtsa vakata, “Ndeeti, ʉmuunu ʉjwa alɨ ndaku?” Ʉmwene 
akavaanda akata, “Inyage, nandɨlʉmanyili.” 

AVafalisayo vikʉmbʉʉtsa ʉvɨ aale mʼbosu 

13Pwʉ avaanu valya vakammɨlɨka kʉ Vafalisayo ʉmuunu ʉvɨ aale mʼbosu pa 
vʉtengʉlɨlo. 

14Ɨkɨgono ɨkyʉ ʉYɨɨsʉ aasyogile ʉmmanga nʉ kʉmponia ʉmʼbosu ʉjwa, kyale 
kɨgono kya Sabato. 

15Pwʉ aVafalisayo naveene vakambʉʉtsa ʉmuunu ʉjwa vakata, “Ndeeti, 
ʉkatengwe ʉkʉlola kʉ nzɨla nyiki?” Akavaanda akata, “Ʉmuunu mpamato 
akamyandiike ʉmmanga ʉgwʉ asyogile mu miiho gango, ndɨkalʉtile 
ndɨkatsipuguha kʉmiiho, lɨno ndilola.” 

16Pwʉ aVafalisayo vaninie vakata, “Ʉmuunu ʉvɨ avombile ndavʉle nihʉma kwa 
Ngʉlʉve, ʉlwakʉva ivomba ʉgwʉ gabeelilwe ʉkʉvombwa mu kɨgono kya 
Sabato.” Lɨno avange vakata, “Jiweesekana ndeeti kʉ muunu ʉntulanongwa 
ʉkʉvomba isimanyilo isyo?” Pwʉ vakasʉtɨngʼana vaveene kwa veene. 

17Kʉ vʉmalɨlo aVafalisayo vakambʉʉtsa ikange ʉmuunu ʉjwa vakata, “Ʉve 
wiita ndeeti pa kulongwi tsa muunu ʉjwa ʉvɨ akʉponiitse amiiho gaako?” 
Ʉmwene akavaanda akata, “Ʉne ndivona ʉmuunu ʉjwa nyamalago va 
Ngʉlʉve.” 

18Lɨno aVafalisayo navɨɨdɨke ʉkʉta ʉmuunu ʉjwa pa vʉtengʉlɨlo aale mʼbosu. 
Pwʉ vakavɨɨlanga avahotsi va mwene. 

19Vakavavʉʉtsa vakata, “Ndeeti, ʉmuunu ʉjʉ lweli mwana viinyo? Ndeeti, 
jɨlweli ʉmwene aaholilwe mʼbosu? Ɨngave lweli aaholilwe mʼbosu, pwʉ lɨno 
tsivye ndeeti ilola?” 

20Pwʉ avahotsi va mwene vakavaanda vakata, “Ʉwe tʉlʉmanyile ʉkʉta ʉjʉ 
lweli mwana viitu, ikange lweli aaholilwe mʼbosu. 

21Lɨno natʉlʉmanyili ɨkɨhʉmye kʉ mwene, ɨkɨmpelye atengʉle ʉkʉlola, evo 
ʉmuunu ʉvɨ amponiitse amiiho ga mwene. Mumbʉʉtse jyʉmwene, manya ʉjʉ 
muunu nʼdʉlʉsu, iweesa ʉkwɨtsovela jyʉmwene.” 

22Avahotsi va mwene vaatsovile ndavʉle, manya vaavadwadaga avalongotsi 
avo, ʉlwakʉva avalongotsi vɨɨdɨngʼiine ʉkʉta ʉmuunu ʉvaveetsaga ʉvɨ 
ikwɨdɨka ʉkʉta ʉYɨɨsʉ vɨ Mesiya, aveetsage va kʉtengwa nʉ kʉswɨmwa mu 
masinagogi ga veene. 

23Ɨkɨ kyʉ kyavapelye avahotsi avo vate, “Mumbʉʉtse jyʉmwene, ʉlwakʉva 
ʉmwene muunu nʼdʉlʉsu, iweesa ʉkwɨtsovela jyʉmwene.” 

24Pwʉ avalongotsi va Vayahudi vakamwɨlanga ikange ʉmuunu ʉvɨ aale mʼbosu 
pa vʉtengʉlɨlo, vakambʉʉla vakata, “Mwɨmɨkage ʉNgʉlʉve, manya ʉwe 
tʉlʉmanyile ʉkʉta ʉmuunu ʉjwa, ʉvɨ akʉponiitse, ntulanongwa.” 

25Pwʉ akavaanda akata, “Inyage angave ntulanongwa. Ʉne ndɨkɨmanyile ɨkɨɨnu 
kɨpamato, ndɨkaale mʼbosu, lɨno ndilola.” 

26Pwʉ vakambʉʉtsa vakata, “Ndeeti, ʉmuunu ʉjwa akakʉvombye kɨki? 
Akakʉponiitse amiiho gaako ndetindeeti?” 

27Ʉmwene akavaanda akata, “Ʉne ndɨmalile ʉkʉvavʉʉla, namupʉliiki? Kɨki 
munogwa ndɨvavʉʉle ikange? Ndeeti, najyʉnyie munogwa ʉkʉva vakongi va 
mwene?” 

28Pwʉ aveene vakanʼdʉka vakata, “Ʉve ʉlɨ nkongi va mwene! Lɨno ʉwe tʉlɨ 
vakongi va Moose. 

29Tʉlʉmanyile ʉkʉta ʉNgʉlʉve aatsovile nʉ Moose, lɨno ʉmuunu ʉjwa 
natʉlʉmanyili ʉkwʉ ahʉmile.” 

30Ʉmwene akavaanda akata, “Ʉne ndidega siitso! Ʉnyie mwita namummanyili 
ʉkwʉ ahʉmile, wʉ ʉmwene ammoniitse ʉne amiiho gango! 

31Tʉlʉmanyile ʉkʉta ʉNgʉlʉve nipʉlɨhɨtsa inyɨsajo tsa vatulanongwa, apeene 
ikʉmpʉlɨhɨtsa ʉmuunu ʉvaveetsaga ʉvɨ ikʉmwɨmɨka, ikange ivomba itsa 
vʉnogwe wa mwene ʉNgʉlʉve. 

32Ʉkʉhʉma pa vʉtengʉlɨlo ʉpwʉ ʉNgʉlʉve aapelile ɨkɨlʉnga, natʉgelili 
ʉkʉpʉlɨka nalʉsiku ʉkʉta kwale ʉvɨ amponiitse ʉmuunu ʉvaholilwe mʼbosu. 

33Ɨngave ʉmuunu ʉjʉ nihʉma kwa Ngʉlʉve, pwʉ naale aweese ʉkʉvomba ɨlɨ.” 

34Aveene vakaanda vakata, “Ʉve waaholilwe nʉ kʉlelwa mu vʉtulanongwa. 
Lɨno wigela ʉkʉtʉmanyiisa ʉwe!” Pwʉ vakantenga mu mpelela, vakanswɨma 
ahege pa veene. 

Ʉvʉbosu wa mu numbula tsa Vafalisayo 

35ɄYɨɨsʉ wʉ apʉliike ʉkʉta vantengile nʉ kʉnswɨma ʉmuunu ʉjwa, akalʉta 
kukʉndonda. Wʉ ambwene, akambʉʉtsa akata, “Ndeeti, vukʉmwɨdɨka 
ʉMwana va Muunu?” 

36Ʉmuunu ʉjwa akamwanda akata, “Gwe ntwa, ʉMwana va Muunu vɨ veeni 
pakʉta ndɨmwɨdɨkage?” 

37ɄYɨɨsʉ akamwanda akata, “Ʉve ʉmbwene, ikange vɨ mwene ʉvɨ itsova 
nʉʉve.” 

38Ʉmuunu ʉjwa akata, “Ndikʉkwɨdɨka, Ntwa.” Pwʉ akasugama pavʉlongolo pa 
Yɨɨsʉ akasaana kʉ mwene. 

39Pwʉ ʉYɨɨsʉ akata, “Ʉne nditsile mu kɨlʉnga ʉmʉ kwihɨga, pakʉta avabosu 
valolage, ikange avaanu ʉwʉ vilola, vave vabosu.” 

40Pwʉ aVafalisayo avange ʉwʉ vaalepwo apo, wʉ vapʉliike ikulongwi itso, 
vakambʉʉtsa vakata, “Oogo, wiita ʉwe najyʉwe tʉlɨ vabosu?” 

41ɄYɨɨsʉ akavaanda akata, “Mwale muve vabosu, mwale mwiva vatsila vʉgalo. 
Lɨno mugendelelaga ʉkʉva nʉ vʉgalo ʉlwakʉva mukɨtsova mwita mwilola.” 

Yohana 10 

ɄYɨɨsʉ vɨ Nʼdɨɨmi ʉNnonu va ngʼolo 

1ɄYɨɨsʉ akagendelela ʉkʉtsova akata, “Jɨlweli ndikʉvavʉʉla ndiita, ʉmuunu 
ʉvaveetsaga ʉvɨ nikwingilila pa ndyango gwa lipaalo lya ngʼolo, apeene 
ikwingilila apoonu apange, ʉjwa indyasi ikange nyambuda. 

2Lɨno ʉmuunu ʉvɨ ikwingilila pa ndyango gwa lipaalo, ʉjwa nʼdɨɨmi va ngʼolo. 

3Ʉndoleeli va lipaalo lya ngʼolo ikʉnʼdɨndʉlɨla ʉndyango ʉnʼdɨɨmi va ngʼolo 
ʉjwa. Ʉnʼdɨɨmi ʉjwa wʉ ikʉtsyɨlanga ingʼolo, itsyene tsipʉlɨka ɨlimenyu lya 
mwene. Wʉ ikʉtsihʉmya kʉnzi, ʉnʼdɨɨmi ikʉjyɨlanga ɨngʼolo mamato mamato 
ɨlitaawa lya jyene. 

4Wʉ amalile ʉkʉtsihʉmya kʉnzi, ilongola kʉvʉlongolo, itsyene tsikʉnkongaga 
ʉlwakʉva tsilɨmanyile ɨlimenyu lya mwene. 

5Ingʼolo natsiweesi ʉkʉnkonga ʉmuunu ʉmmenza, apeene tsikʉnkɨmbɨla 
ʉlwakʉva natsilɨmanyili ɨlimenyu lya mwene.” 

6ɄYɨɨsʉ aavavʉʉlile aVafalisayo ɨkɨhwananitso ɨkɨ, lɨno aveene pange 
valʉmanye ɨkyʉ aavavʉʉlaga. 

7Pwʉ ʉYɨɨsʉ akatsova akata, “Jɨlweli ndikʉvavʉʉla ʉkʉta, ʉne ndɨlɨ ndʉ 
ndyango ʉgwa ʉgwʉ ingʼolo tsikwingilila mu lipaalo. 

8Avaanu vooni ʉwʉ vaalongwe paane ʉkʉva vadɨɨmi va ngʼolo vaale valyasi 
ikange vanyambuda, napeene ingʼolo natsyavapʉlɨkage. 

9Ʉne ndɨlɨ ndʉ ndyango ʉgwa. Ʉmuunu ʉvaveetsaga ʉvɨ ikwingilila mu lipaalo 
ʉkʉgendela kwane alapokwa, ikange iiva nʉ vʉtavʉlɨlwa wa kwingila nʉ 
kʉhʉma, ʉkʉbɨha kʉ lʉhamba. 

10Ʉndyasi ikwitsa kʉ vʉsumbe wa mwene wa kʉhɨɨtsa, ʉkʉbuda nʉ kʉvejanga. 
Lɨno ʉne nditsile pakʉta vave nʉ wʉʉmi ʉvʉnavʉkeepa kɨɨnu. 

11“Ʉne ndɨlɨ Nʼdɨɨmi Nnonu va ngʼolo. Ʉnʼdɨɨmi ʉnnonu ikɨhʉmya ʉwʉʉmi wa 
mwene pakʉta ingʼolo tsa mwene tsileke ʉkʉlɨɨwa. 

12Ʉnʼdɨɨmi ʉnʼgongolwa ʉvɨ ingʼolo natsa mwene, ɨngave ikʉjɨvona ɨngʼekeeva 
jikwitsa, ikɨmbɨla nʉ kʉtsileka ingʼolo tsyene. Pwʉ ɨngʼekeeva jikwibata ingʼolo 
ninie, ni tsinge tsihamba. 

13Ʉnʼdɨɨmi ʉnʼgongolwa ikɨmbɨla ʉlwakʉva nivɨɨkɨla ʉntɨma ingʼolo itso. 

14Ʉne ndɨlɨ Nʼdɨɨmi Nnonu. Ndɨtsimanyile vʉnonu ingʼolo tsyango, natsyene 
tsimmanyile ʉne, 

15ndʉwʉ ʉDaada ammanyile ʉne, najyʉne ndɨmmanyile ʉmwene. Ʉne 
ndikɨhʉmya ʉwʉʉmi wango, pakʉta ingʼolo tsyango tsileke ʉkʉlɨɨwa. 

16Ʉne ndɨlɨ ni ngʼolo itsinge itsʉ nimuli mu lipaalo ɨlɨ, natsyene ndilondiwa 
ndɨtsilongotsaage. Ingʼolo itso natsyene tsipipʉlɨkaga ɨlimenyu lyango. Kʉ nzɨla 
ɨjyo, kuveetsaga ɨkɨpʉga kɨpamato, nʉ nʼdɨɨmi mpamato. 

17“ɄDaada anganile ʉne ʉlwakʉva ndikɨhʉmya ʉwʉʉmi wango, pakʉta 
ndɨvʉkave ikange. 

18Nakʉli ʉmuunu ʉvɨ iweesa ʉkʉmbuda ʉne ndɨngave ʉne nandɨntawiili. Ʉne 
jyʉne neene ndɨlamwe ʉkʉta ndɨbudwe. Ʉne ndɨlɨ nʉ vʉtavʉlɨlwa wa kʉta 
ndɨbudwe, ikange ndɨlɨ nʉ vʉtavʉlɨlwa wa kʉva mwʉmi ikange. ɄDaada 
jyʉmwene vɨ aandagye ʉkʉvomba ndavʉle.” 

19Wʉ vapʉliike amamenyu ago, aVayahudi vakalekengʼana kɨmasaago. 

20Vongosu vakatsova vakata, “Ʉjʉ alɨ nɨ mepo ɨmbiivi ɨjyʉ jɨmbɨɨkile ave nʉ 
lʉkwale. Kʉlɨ lʉvʉmbʉlɨlo lʉki ʉkʉmpʉlɨhɨtsa ʉmuunu ʉjʉ?” 

21Lɨno avange vakakaanika vakata, “Amamenyu ago nagiweesi ʉkʉhʉma mu 
muunu ʉnya mepo ɨmbiivi. Ndeeti, ɨmepo ɨmbiivi jiweesa ʉkʉmbɨɨka ʉmʼbosu 
alolage?” 

Avaanu vongosu vikʉmʼbeela ʉYɨɨsʉ 

22-23Wʉ gʉsiike ʉnsɨkɨ gwa kyaka kya Vayahudi kya kʉkʉmbʉka ʉkwɨmɨka 
ɨtembile ʉkʉ kʉ Yelusalemu, ʉYɨɨsʉ aale mu tembile, aagendaga mu lyeve ɨlyʉ 
ɨlitaawa lya lyene vaateetsaga Lyeve lya Solomoni. Ʉnsɨkɨ ʉgwa gwale nsɨkɨ 
gwa ngʼaala. 

24AVayahudi vaninie vakantsʉngʉtɨla ʉYɨɨsʉ, vakambʉʉtsa vakata, “Gwe! 
Vukʉtʉgatatsaaga mu numbula tsiitu ʉkʉsikila ndali? Ɨngave ʉve veeve Mesiya, 
tʉvʉʉle pavʉvalasu.” 

25Ʉmwene ʉYɨɨsʉ akavaanda akata, “Ʉne ndɨvavʉʉlile ʉkʉta neene veeni, lɨno 
ʉnyie mubeela ʉkʉnnyɨdɨka. Imbombo itsʉ ndivomba, kʉ maka ga Daada, tsʉ 
tsyene tsivonia ʉkʉta ʉne neene veeni. 

26Lɨno mubeela ʉkʉnnyɨdɨka ʉlwakʉva namulɨ va mu kɨpʉga kya ngʼolo 
tsyango. 

27Lola, ingʼolo tsyango tsipʉlɨka ɨlimenyu lyango nʉʉne ndɨtsimanyile vʉnonu, 
ni tsyene tsikʉngʼonga. 

28Ʉne ndikʉtsipa ʉwʉʉmi wa sikutsooni, natsiliitse tsijage lʉsiku. Ikange 
nakʉli ʉmuunu ʉnya kʉpoka ʉkʉhʉma mu sivoko syango. 

29ɄDaada ʉvɨ amye itso tsyoni vɨ ndʉti kʉ syoni. Pwʉ nakʉli ʉmuunu ʉvɨ 
iweesa ʉkʉpoka mu sivoko sya mwene. 

30Ʉne nʉ Daada tʉlɨ kɨɨnu kɨpamato.” 

31Pwʉ aVayahudi avange wʉ vapʉliike ago, vakatengʉla ʉkʉhola amaganga 
ikange, pakʉta vantike nʉ kʉmʼbuda ʉYɨɨsʉ. 

32Ʉmwene ʉYɨɨsʉ akavavʉʉla akata, “Ndɨvavoniitse isimanyilo syongosu 
isinonu isyʉ ndɨvombile kʉ maka ga Daada. Lɨno kyʉ kɨlɨku ɨkɨmanyilo ɨkyʉ 
kikʉvapelela ʉnyie ʉkʉnogwa ʉkʉnnika na maganga?” 

33AVayahudi vakaanda vakata, “Natunogwa ʉkʉkʉtika na maganga kʉ nongwa 
jya kʉvomba isidego isinonu, apeene ʉlwakʉva vukʉnʼdʉka ʉNgʉlʉve. Ʉve 
vukɨtsova ʉkʉta ʉlɨ Ngʉlʉve, wʉ ʉlɨ muunu vʉvʉle nda vaanu avange!” 

34ɄYɨɨsʉ akavaanda akata, “Ndeeti, najɨvɨgilwi mu sitabu siinyo sya ndagɨlo 
ʉkʉta ʉNgʉlʉve aatye, ‘Ʉnyie mulɨ vangʉlʉve?’ 

35Tsivɨgilwe mu Vʉvɨge ʉVʉvalatse ʉkʉta avaanu ʉwʉ vʉʉpɨlye ɨlimenyu lya 
Ngʉlʉve, ʉNgʉlʉve aatye avo vangʉlʉve. Nʉʉwe tʉlʉmanyile ʉkʉta ʉgwʉ 
gaavɨgilwe mu Vʉvɨge ʉVʉvalatse ga lweli isigono syoni. 

36Pwʉ lɨno, kɨki mwita ʉne ndikʉnʼdʉka ʉNgʉlʉve, wʉ ndiita, ‘Ʉne ndɨlɨ 
Mwana va Ngʉlʉve,’ wʉ ʉne neene ndɨ ʉDaada jyʉmwene annyalile nʉ 
kʉnsuungʼa mu kɨlʉnga? 

37Ɨngave nandivomba imbombo tsa Daada itsʉ ivomba, pwʉ muleke 
ʉkʉnnyɨdɨka. 

38Lɨno ɨngave ndivomba imbombo itsʉ ʉDaada ivomba, nʉpwʉ jɨngave 
namukʉgɨɨdɨka ʉgwʉ nditsova, pwʉ mwɨdɨkage imbombo itso. Kʉ nzɨla ɨjyo, 
pwʉ jʉmukʉlʉmanya ʉkʉta ʉDaada alɨ mwane, nʉʉne ndɨlɨ mwa Daada.” 

39Pwʉ aVayahudi avo wʉ vapʉliike ago, vakalonda ʉkʉmwibata ikange, 
ʉmwene ʉYɨɨsʉ akanyemeelʉka, akajaganika. 

40Kʉmbele ʉYɨɨsʉ akalʉta ikange ɨmwambo jya lʉgasi lwa Yolodani, akatsisika 
ʉpwʉ ʉYohana ootsehetsaaga avaanu pa vʉtengʉlɨlo, akataama ʉkʉ kʉ nsɨkɨ. 

41ɄYɨɨsʉ wʉ alɨ ʉkʉ, avaanu vongosu vakankonga, kʉnʉ vɨkɨtsosanza viita, 
“ɄYohana naavombe ɨkɨmanyilo nɨkɨpamato, napeene ikulongwi tsyoni tsa 
Yɨɨsʉ itsʉ aatsovaga tsyale tsa jɨlweli.” 

42Pwʉ avaanu vongosu avaalepwo palya vakamwɨdɨka ʉYɨɨsʉ. 

Yohana 11 

Ʉvʉswe wa Lazalo 

1Aalekwo ʉmuunu mpamato ʉvɨ ɨlitaawa lya mwene aale vɨ Lazalo. Ʉjwa aale 
ntamu. Aataamaga kʉ vʉtsenge wa Betaniya paninie na vahaatsave, ʉMaliyamu 
nʉ Malita. 

2ɄMaliyamu ʉjwa vɨ aamʼbakile ʉNtwa ʉYɨɨsʉ amafuta aginuungʼilila nʉ 
kʉmpulusa isilʉnde kʉ nzɨla jya nzwɨlɨ tsa mwene. 

3Pwʉ ʉMaliyamu nʉ Malita vakasuungʼa ɨkulongwi kwa Yɨɨsʉ vakata, “Gwe 
Ntwa, tukʉkʉvʉʉla ʉkʉta ʉnʼgane vaako ʉLazalo ntamu.” 

4ɄYɨɨsʉ wʉ apʉliike ɨkulongwi ɨjyo akata, “Ʉvʉtamu ʉwa navʉkamʼbude, 
apeene wa kʉvonia ʉwɨɨmɨkiwa wa Ngʉlʉve, nʉ kʉta avaanu vannyɨmɨkage 
ndɨ Mwana va mwene kʉ nzɨla jya vʉtamu ʉwa.” 

5ɄYɨɨsʉ aavaganile siitso ʉMalita na valʉkololwe, ʉMaliyamu nʉ Lazalo. 

6Wʉ apʉliike ʉkʉta ʉLazalo ntamu, akagendelela ʉkʉtaama apoonu apo kʉ 
sigono isinge sivɨlɨ. 

7Wʉ silʉtɨngʼiinie isigono isyo sivɨlɨ, ʉYɨɨsʉ akavavʉʉla avakongi va mwene 
akata, “Tʉvʉʉki ikange kʉ Yuuda.” 

8Avakongi va mwene vakamwanda vakata, “Gwe Mmanyisi, ʉnsɨkɨ nsupi 
ʉgʉlʉtile aVayahudi avange vakanogilwe ʉkʉkʉtika na maganga pakʉta 
vakʉbude. Pwʉ kɨki vunogwa ʉkʉbɨha ikange ʉkʉ?” 

9ɄYɨɨsʉ akaanda akata, “Ndeeti, ɨmuunyi najɨlɨ nʉ tʉvalɨlo kɨtsigo na tʉvɨlɨ (12)? 
Ɨngave ʉmuunu igenda pamuunyi, nakaweese ʉkʉkʉvala ɨkɨlʉnde kya mwene 
ʉlwakʉva ʉlʉmuli lumulika syoni. 

10Lɨno ʉvɨ igenda pakɨlo, ikʉvala ʉlwakʉva ʉlʉmuli lwa kʉntanga nalʉpali.” 

11ɄYɨɨsʉ wʉ atsovile ago, akagendelela ʉkʉvavʉʉla avakongi va mwene akata, 
“Ʉmmanyaani viitu ʉLazalo agoneelye itʉlʉ, lɨno ndilʉta ndɨkansisimule.” 

12Pwʉ avakongi va mwene vakamwanda vakata, “Gwe Ntwa, ɨngave agoneelye 
itʉlʉ, apisisimuka nʉ kʉpona.” 

13ɄYɨɨsʉ apa aavavʉʉlaga ʉkʉta ʉLazalo asue, lɨno avakongi va mwene 
vaamanyile itsova ʉkʉta agoneelye itʉlʉ. 

14Pwʉ ʉYɨɨsʉ akatsova pavʉvalasu akata, “ɄLazalo asue, 

15ʉlwakʉva ʉne nandɨviili ʉkʉ. Lɨno ʉne ndihekela ʉlwakʉva ʉvʉswe wa 
mwene vʉlɨ nʉ lʉvʉmbʉlɨlo kwanyie, manya jʉvukʉvapelela ʉnyie 
mwongeletse ʉkʉnnyɨdɨka ʉne. Pwʉ mwitsage tʉbɨhe kʉ mwene.” 

16Pwʉ ʉnkongi mpamato ʉTomasi ʉvɨ aatambʉlwagwa vɨ Vʉngʉngʉ, 
akavavʉʉla avakongivanine akata, “Najyʉwe tʉbɨhage pakʉta tʉkaswe paninie 
nave.” 

ɄYɨɨsʉ alɨ na maka ga kʉtsʉʉsa avaswe 

17ɄYɨɨsʉ wʉ asiike mu kɨlʉnga kya Yuuda, mu vʉtsenge wa Betaniya, akavona 
ʉLazalo amalile isigono sinni ʉkʉva mu vʉguli. 

18Ʉvʉtsenge wa Betaniya waale ikilomita idatu ʉkʉhʉma kʉ Yelusalemu. 

19Pwʉ avaanu vongosu mu Vayahudi vakiitsa kʉ nyumba jya Malita nʉ 
Maliyamu, kukʉviitsiga kʉ nongwa jya vʉswe wa mmaatsa vaavo ʉLazalo. 

20Lola, ʉMalita wʉ apʉliike ʉkʉta ʉYɨɨsʉ ikwitsa alɨ mu nzɨla, akahʉma kʉnzi 
nʉ kʉbɨha kukʉmwʉpɨlɨla, lɨno ʉMaliyamu akasigala mu nʼgati mu nyumba. 

21ɄMalita akambʉʉla ʉYɨɨsʉ akata, “Gwe Ntwa, ʉkaale ʉve pwʉle apa 
ʉmmaatsa vango ndalɨno naswili. 

22Nalɨ lɨno ndɨlʉmanyile ʉkʉta ɨkɨveetsaga ɨkyʉ vukʉnʼdoova ʉNgʉlʉve, 
ʉmwene ikʉkʉpa.” 

23Pwʉ ʉYɨɨsʉ akamwanda akata, “Ʉmmaatsavo itsʉʉka nʉ kʉva mwʉmi 
ikange.” 

24ɄMalita akata, “Gwe Ntwa, ndɨlʉmanyile ʉkʉta ʉNgʉlʉve ʉpwʉ alaava 
ikʉvatsʉʉsa avaanu pa kɨgono kya vʉhɨgi, namwene ʉmmaatsa vango 
alatsʉʉka nʉ kʉva mwʉmi ikange.” 

25ɄYɨɨsʉ akamwanda akata, “Ʉne neene vʉtsʉʉka ikange neene wʉʉmi. 
Ʉmuunu ʉvaveetsaga ʉvɨ ikʉnnyɨdɨka ʉne, nʉpwʉ jɨngave iiswa alatsʉʉsiwa 
nʉ kʉva nʉ wʉʉmi wa sikutsooni. 

26Nʉʉlya ʉvɨ alɨ nʉ wʉʉmi wa sikutsooni ʉvuhʉmana nʉ kʉnnyɨdɨka ʉne, 
nalaaswe lʉsiku. Ndeeti, vukwɨdɨka ago?” 

27ɄMalita akamwanda akata, “Eena Ntwa, ndikwɨdɨka ʉkʉta ʉve veeve Mesiya, 
Mwana va Ngʉlʉve, veeve ʉvɨ twahʉʉvɨtsiiwe ʉkʉta aliitsa mu kɨlʉnga ʉmʉ.” 

ɄYɨɨsʉ ilɨla 

28ɄMalita wʉ atsovile ago, akalʉta kukʉmwɨlanga ʉmamaaje ʉMaliyamu. Pwʉ 
akambʉʉla kʉvʉtiitu akata, “ɄMmanyisi ikʉkwɨlanga.” 

29ɄMaliyamu wʉ apʉliike ago, akahega ngʼaningʼaani akalʉta kwa Yɨɨsʉ. 

30ɄYɨɨsʉ aale akaanale ʉkwingila mu litsumbe ɨlyo, manya aale apoonu ʉpwʉ 
ʉMalita aalʉtile kukʉmwʉpɨlɨla. 

31AVayahudi valya avaale mu nyumba paninie nʉ Maliyamu, wʉ vikʉmbona 
ihega ngʼaningʼaani nʉ kʉhʉma kʉnzi, pwʉ vakankonga, manya vakata ipange 
ilʉta kʉ vʉguli kwʉ akalɨlage. 

32ɄMaliyamu wʉ asiike ʉpwʉ aale ʉYɨɨsʉ, akasugama pavʉlongolo pa mwene, 
akambʉʉla akata, “Gwe Ntwa, ʉkaale ʉvepwo apa, ʉmmaatsa vango ndalɨno 
naswili.” 

33ɄYɨɨsʉ wʉ ikʉmbona ilɨla, nava Vayahudi ʉwʉ itsile navo naveene vilɨla, 
akaviipa siitso, ɨnumbula jɨkambava siitso. 

34Pwʉ akavavʉʉtsa akata, “Mumbɨɨkile ndaku?” Vakamwanda vakata, “Gwe 
Ntwa, tʉvʉʉke tʉkakʉvonie ʉpwʉ tʉmbɨɨkile.” 

35ɄYɨɨsʉ akalɨla. 

36Pwʉ aVayahudi ʉwʉ vaaviitsigaga pa kɨlɨlo vakata, “Lolagi ʉmwʉ 
akanʼganie!” 

37Napeene avange vakata, “Ʉmuunu ʉjʉ vɨ mwene ʉvɨ aamponiitse ʉmʼbosu, 
pwʉ kɨki nakavombe ɨkɨveetsaga nakʉ kwa Lazalo pakʉta aleke ʉkʉswa?” 

ɄYɨɨsʉ ikʉntsʉʉsa ʉLazalo 

38ɄYɨɨsʉ wʉ apitsiige aviipile mu numbula, akasika pa vʉguli. Ʉvʉguli ʉwa 
waale manga ɨjyʉ vaadɨndile nɨ liganga ɨlivaha pa ndyango. 

39ɄYɨɨsʉ akavavʉʉla avaanu ʉwʉ vaalepwo palya akata, “Hetsi ɨliganga ɨlyo pa 
ndyango!” Pwʉ ʉMalita ʉmmaatsa va mwalihemu, akamwanda akata, “Gwe 
Ntwa, lɨno iiva atengwe ʉkʉnuungʼa ʉlwakʉva silʉtɨngʼiinie isigono sinni 
ʉkʉhʉma asɨɨlwagwe.” 

40Pwʉ ʉYɨɨsʉ akambʉʉla akata, “Ndeeti, nandɨkakʉvʉʉle ʉkʉta ɨngave 
vukwɨdɨka, jʉvukʉvʉvona ʉwɨɨmɨkiwa ʉvʉlʉti wa Ngʉlʉve ʉmwʉ vʉveelye?” 

41Pwʉ vakahetsa ɨliganga lɨlya. ɄYɨɨsʉ akalola kʉkyanya, akɨsaja kwa Ngʉlʉve 
akata, “Gwe Daada, ndikʉkʉsaana ʉlwakʉva ʉpʉliike inyɨsajo tsyango. 

42Ndɨlʉmanyile ʉkʉta vukʉmmʉlɨka ʉnsɨkɨ gwoni, lɨno nditsova aga kʉ 
nongwa jya kɨpʉga kya vaanu ava, pakʉta vɨɨdɨke ʉkʉta ʉve veeve ʉnsuungʼile 
ʉne.” 

43ɄYɨɨsʉ wʉ atsovile ago, akatotsa ɨlimenyu akɨɨlanga akata, “Lazalo, hʉma 
kʉnzi!” 

44Pwʉ ʉLazalo ʉvɨ aasue akahʉma kʉnzi. Isilʉnde ni sivoko sya mwene 
sikʉngilwe nɨ sanda ɨjyʉ vaansɨɨlye. Ikange aale nɨ kɨtambala ɨkyʉ vaankʉngile 
kʉmiiho. ɄYɨɨsʉ akavavʉʉla avaanu avo akata, “Mummʉdʉle ɨsanda ɨjyo, 
mundeke alʉtage.” 

Avalongotsi va Vayahudi vilonda ɨnzɨla jya kʉmʼbudila ʉYɨɨsʉ 
(Mataayo 26:1-5; Maliko 14:1-2; Luuka 22:1-2) 

45AVayahudi vongosu aviitsile kʉ vʉguli paninie nʉ Maliyamu, wʉ vagaweene 
ʉgwʉ ʉYɨɨsʉ avombile palya, vakamwɨdɨka. 

46Napeene aVayahudi avange vakalʉta kʉ Vafalisayo nʉ kʉvavʉʉla ʉgwʉ 
ʉYɨɨsʉ avombile. 

47Pwʉ avavaha va vateeketsi na Vafalisayo, vakɨɨlanga ʉlʉlʉndamano lwa 
vavaha va kɨvʉmbʉkʉ kyoni kya Vaisilahɨli, vakavʉʉtsania vakata, “Galya 
ʉgwʉ tuvomba gitangɨla kɨki? Lola, ʉmuunu ʉjʉ ivomba isimanyilo syongosu. 

48Ɨngave tukʉndeka agendelelage ʉkʉvomba isimanyilo isyo, avaanu vooni 
jʉvikʉmwɨdɨka. Pwʉ aValooma jʉvikwitsa nʉ kʉtʉhetsehetsa ɨtembile jiitu 
nakɨ kɨvʉmbʉkʉ kiitu.” 

49Pwʉ mpamato mu vavaha valya ɨlitaawa lya mwene aale vɨ Kayafa, ʉvɨ aale 
vɨ nteeketsi ʉmbaha mu mwaka ʉgwa, akavavʉʉla akata, “Ʉnyie 
namukɨmanyili ɨkɨveetsaga! 

50Ndeeti, namulʉmanyili ʉkʉta lwiva lʉnonu kwanyie ʉmuunu mpamato aswe 
kʉ lʉvʉmbʉlɨlo lwa vaanu vooni, pa kʉsiga kɨleke ʉkwongometswa 
ɨkɨvʉmbʉkʉ kyoni kya Vayahudi?” 

51ɄKayafa naatsovage ago kʉ vʉnogwe wa mwene jyʉmwene, apeene 
ʉlwakʉva aale vɨ nteeketsi ʉmbaha mu mwaka ʉgwa. Ʉmwene aatsovile 
amalago ago ʉkʉta ʉYɨɨsʉ jiiswa kʉ lʉvʉmbʉlɨlo lwa kɨvʉmbʉkʉ ɨkyo. 

52Ikange aateetsaga ʉYɨɨsʉ nakaaswe kʉ nongwa jya kɨvʉmbʉkʉ ɨkyo kyene, 
apeene jiiswa kʉ vʉsumbe wa kʉvalʉndamania avaana va Ngʉlʉve 
avahambile, vave paninie. 

53Ɨkɨgono ɨkyo, avalongotsi va Vayahudi vakalamula ʉkʉta jʉvamʼbude ʉYɨɨsʉ, 
vakatengʉla ʉkʉlonda ʉmwakwɨmɨlamwo pakʉta vamʼbude. 

54Ʉkʉkongana nɨɨlyo, ʉYɨɨsʉ akakʉleka ʉkʉgenda pavʉvalasu pagati pa 
Vayahudi. Apeene akahega ʉkwa, akabɨha kʉ wiipi na kʉ lʉkɨnga, kʉ vʉtsenge 
wa Efulahimu, akataama ʉkʉ paninie na vakongi va mwene. 

55Ɨkyaka kya Vayahudi kya Pasaka kyahegelye. Avaanu vongosu vakahega 
ʉkʉhʉma mu vʉtsenge wa veene, ʉkʉbɨha kʉ Yelusalemu pakʉta vakɨɨvalatse. 

56Avaanu avo vaandondaga ʉYɨɨsʉ. Pwʉ vakɨtsosanza wʉ valʉndamiine mu 
tembile, vakata, “Ʉnyie musaaga mwita kɨki? Ndeeti, mwivona ʉmuunu ʉjwa 
nakiitse kʉ kyaka ɨkɨ?” 

57Vaatsovaga ewo, ʉlwakʉva avavaha va vateeketsi na Vafalisayo vaamalile 
ʉkʉlagɨla ʉkʉta, ʉmuunu ʉvaveetsaga ʉvɨ alʉmanyile ʉkwʉ alɨkwo ʉYɨɨsʉ, 
akavavʉʉle pakʉta vamwibate. 

Yohana 12 

ɄMaliyamu ikʉmʼbaka amafuta ʉYɨɨsʉ 
(Mataayo 26:6-13; Maliko 14:3-9; Luuka 7:36-50) 

1Wʉ sisigye isigono ntanato (6) ʉkwingila mu kyaka kya Pasaka, ʉYɨɨsʉ akalʉta 
ikange kʉ Betaniya ʉkwʉ aataamaga ʉLazalo, ʉlya ʉvɨ ʉYɨɨsʉ aantsʉʉsiitse. 

2Wʉ asiike ʉkʉ, avaanu va poonu palya vakansugila isya kwɨgoneka. ɄMalita vɨ 
aavavombelaga. ɄLazalo aale paninie na vahenza avaale pa meesa nʉ Yɨɨsʉ. 

3Pwʉ ʉMaliyamu akatoola ɨtsupa jya mafuta ga kwɨbaka aginuungʼilila aga 
ndalama nyongosu, akamʼbaka ʉYɨɨsʉ mu silʉnde, akampulusa ni nzwɨlɨ tsa 
mwene. Ɨnyumba jyoni jɨkadɨga ʉlʉnuusi lwa mafuta ago. 

4Lɨno ʉYuuda Isikalioti, ʉmmendami va Yɨɨsʉ, ikange mpamato mu vakongi va 
mwene akata, 

5“Kɨki, amafuta ago nagagʉtsiiwi kʉ dinali ɨmileevʉlʉ gɨdatu (300), nʉ kʉvapa 
avagatsu indalama itso?” 

6ɄYuuda naatsove ewo kʉ nongwa jya kʉvakolela ɨkɨsa avagatsu, apeene 
ʉlwakʉva aale ndyasi. Ʉmwene vɨ aaloleelaga ʉmpako gwa ndalama. 
Ʉkʉhʉmana nɨɨlyo kakongosu ʉmwene aahɨɨtsaga indalama itso itsʉ 
aaloleelaga. 

7Pwʉ ʉYɨɨsʉ akamwanda ʉYuuda akata, “Indeke ʉnʼdala ʉjʉ, manya 
akagavɨɨkile vʉnonu amafuta ago ʉkʉsikila lɨno, ikʉgʉtetengʼania ʉmmana 
gwango kʉ kɨgono kya kʉgʉsɨɨla. 

8Avagatsu mulɨ navo isigono syoni, apeene ʉnyie namukaave nʉʉne isigono 
syoni.” 

Avalongotsi va Vayahudi vilamula ʉkʉmʼbuda ʉLazalo 

9Avaanu vongosu mu Vayahudi vakapʉlɨka ʉkʉta ʉYɨɨsʉ pwale apoonu palya. 
Vakalʉta kukʉmbona ʉYɨɨsʉ paninie nʉ Lazalo, ʉvɨ ʉYɨɨsʉ aantsʉʉsiitse 
ʉkʉhʉma kʉ vaswe. 

10Pwʉ avavaha va vateeketsi vakalamula vamʼbude ʉLazalo, 

11manya ʉkʉtsʉʉsiwa kwa mwene, kwavapelye aVayahudi vongosu vavaleke 
avalongotsi va veene, vamwɨdɨke ʉYɨɨsʉ. 

ɄYɨɨsʉ ikwʉpɨlɨlwa mu Yelusalemu ndʉ nkʉlʉdeeva 
(Mataayo 21:1-11; Maliko 11:1-11; Luuka 19:28-40) 

12Ɨlya kɨlaavo, ɨkɨpʉga ɨkɨvaha kya vaanu aviitsile kukwɨmba ɨkyaka kya 
Pasaka, vaapʉliike ʉkʉta ʉYɨɨsʉ alɨ mu nzɨla ikwitsa kʉ Yelusalemu. 

13Pwʉ vakadeenya amasaasi ga mitende, vakalʉta kukʉmwʉpɨlɨla ʉYɨɨsʉ. 
Valɨkwoveela valɨkʉta, “ɄNgʉlʉve aginiwaagwe! Inʼgatalʉsu ʉvɨ ikwitsa mu 
litaawa lya Ntwa ʉNgʉlʉve!” Inʼgatalʉsu ʉNkʉlʉdeeva va Vaisilahɨli. 

14Pwʉ ʉYɨɨsʉ akajɨvona ɨpunda ɨjipikʉla, akɨtoga pakyanya pa jyene ndʉwʉ 
jɨvɨgilwe mu Vʉvɨge ʉVʉvalatse pa kʉntsova ʉmwene ʉkʉta, 

15“Ʉnyie nyɨ vaanu va mu Sayuni muleke ʉkʉdwada! Lola, ʉNkʉlʉdeeva viinyo 
ikwitsa, atogile ɨpunda ɨjipikʉla!” 

16Ʉnsɨkɨ ʉgwa, avakongi va Yɨɨsʉ navaagamanye ago. Lɨno kʉmbele wʉ 
ʉNgʉlʉve amwingiitse ʉYɨɨsʉ mu wɨɨmɨkiwa wa mwene, vakakʉmbʉka ʉkʉta 
ago gaavɨgilwe pa kʉntsova ʉmwene, nʉ mwʉ vaambombye. 

17Avaanu avaale paninie nʉ Yɨɨsʉ wʉ ikʉmwɨlanga ʉLazalo ʉkʉhʉma mu 
vʉguli nʉ kʉntsʉʉsa ʉkʉhʉma kʉ vaswe, valɨkwoleletsa ikulongwi itso. 

18Ʉkʉkongana nɨɨlyo avaanu vongosu vakapʉlɨka ɨkulongwi jya kɨmanyilo ɨkyʉ 
ʉYɨɨsʉ aavombile, kyʉ kɨɨnu vaahʉmile kʉ Yelusalemu ʉkʉbɨha 
kukʉmwʉpɨlɨla. 

19Lɨno aVafalisayo vakɨtsosanza vakata, “Mwilola? Natʉkaweese ʉkʉvomba 
ɨkɨveetsaga! Lola, avaanu vooni vikʉnkonga ʉmwene.” 

ɄYɨɨsʉ itsova ʉkʉswa kwa mwene 

20Vaalekwo avaanu avange avatava Vayahudi mu vaanu avaatogile kʉ 
Yelusalemu kukɨsaja pa kyaka kya Pasaka. 

21Pwʉ avaanu avo vakalʉta kwa Filipo ʉvɨ aahʉmile kʉ Betisaida mu kɨlʉnga 
kya Galilaya, vakanʼdoova vakata, “Mwɨmɨkiwa, tudoova twagane nʉ Yɨɨsʉ.” 

22ɄFilipo akalʉta akambʉʉla ʉAndeleya ikulongwi itso, pwʉ ʉFilipo nʉ 
Andeleya vakalʉta kwa Yɨɨsʉ kukʉmbʉʉla. 

23Wʉ vambʉʉlile, ʉYɨɨsʉ akavaanda akata, “Lɨno ʉnsɨkɨ gʉlya gʉsiike ʉgwa 
wɨɨmɨkiwa wa Mwana va Muunu ʉkʉvoneka pavʉvalasu. 

24Jɨlweli ndikʉvavʉʉla ndiita, ɨmbeju jɨngaleke ʉkʉsɨɨlwa mu mmanga, ndʉ 
muunu ʉvasue nʉ kʉsɨɨlwa, pakʉta jyandʉke nʉ kʉmela, jitsiga jyene ʉmwʉ 
jɨveelye. Apeene jɨngasɨɨlwe pwʉ jimela nʉ kʉhʉʉpa iseke nyongosu. 

25Ʉmuunu ʉvaveetsaga ʉvɨ avʉganile ʉwʉʉmi wa mwene mu kɨlʉnga ʉmʉ, 
ʉjwa alawaambʉtsa. Apeene ʉmuunu ʉvaveetsaga ʉvɨ navʉganili ʉwʉʉmi wa 
mwene mu kɨlʉnga ʉmʉ, vɨ alavʉpoka nʉ kʉkava ʉwʉʉmi wa sikutsooni. 

26Ʉmuunu ʉvaveetsaga ʉvɨ ikʉmbombela, panogye angʼongage, lola 
apaveetsaga palya ʉpwʉ ndiiva ʉne, pwʉ namwene iveetsaga apo. Ikange 
ʉmuunu ʉvaveetsaga ʉvɨ ikʉmbombela ʉne, ʉDaada alamwɨmɨka. 

27“Lɨno ndɨtengwe ʉkʉsʉsʉvala siitso mu numbula jyango. Ndilemwa ndɨtsove 
ndɨte kɨki. Ndeeti ndɨte, ‘Gwe Daada, ndikʉkʉdoova ʉmmoke kʉ vʉkʉvɨlwa 
ʉvukʉnnyitsila?’ Baako, nandiweesi ʉkʉdoova ewo, manya nditsile mu kɨlʉnga 
ɨkɨ pakʉta ndɨvombe itsa vʉnogwe waako. 

28Lɨno, gwe Daada Ngʉlʉve, vʉvonie ʉwɨɨmɨkiwa wa litaawa lyako!” Pwʉ 
ʉNgʉlʉve akatsova ʉkʉhʉma kʉkyanya akata, “Gwe Mwana vango, ʉne 
ndɨvoniitse ʉwɨɨmɨkiwa wango, ikange ndigendelelaga ʉkʉvʉvonia.” 

29Pwʉ ɨkɨpʉga kya vaanu ʉwʉ vaalepwo palya wʉ vapʉliike ɨlimenyu 
ʉkʉhʉma kʉkyanya, avange vakata, “Ɨsula jɨkulwime,” avange vakata, 
“Ʉnsuungʼwa va Ngʉlʉve alɨkʉtsova nʉ mwene.” 

30Ʉmwene ʉYɨɨsʉ akavavʉʉla avaanu valya akata, “Ɨlimenyu ɨlyʉ mupʉliike 
nalɨkaave lya kʉnnanga ʉne, apeene lɨkaale lya kʉvatanga ʉnyie. 

31Lɨno gʉsiike ʉnsɨkɨ gwa Ngʉlʉve gwa kʉvahɨga avaanu va kɨlʉnga ɨkɨ, ikange 
ʉnsɨkɨ gwa Ngʉlʉve gwa kʉnswɨma ʉSetano ʉvɨ vɨ ntavala va mu kɨlʉnga ɨkɨ. 

32Ʉnsɨkɨ ndɨva ndɨhʉʉsiiwe, jʉndikʉvakwega vooni viitse kwane.” 

33ɄYɨɨsʉ aatsovile ndavʉle, pa kʉvonia ʉmwʉ jiiswɨla pa kɨdamingʼanie. 

34Pwʉ ɨkɨpʉga kya vaanu vakamwanda ʉYɨɨsʉ vakata, “Tʉpʉliike ʉkʉhʉma mu 
Vʉvɨge ʉVʉvalatse ʉkʉta, ʉMesiya alaava mwʉmi sikutsooni. Pwʉ kɨki wiita 
wɨgane wa Ngʉlʉve ʉMwana va Muunu ahʉʉsiiwe, ʉMwana va Muunu ʉjwa vɨ 
veeni?” 

35ɄYɨɨsʉ akavavʉʉla akata, “Ʉlʉmuli lʉlɨ paninie nʉʉnyie kʉ nsɨkɨ nsupi 
vʉvʉle ʉgʉsigye kʉvʉlongolo. Nʉʉnyie mulʉkongage ʉlʉmuli ʉlwa ʉnsɨkɨ ʉgʉ 
wʉ pwʉlʉle, pakʉta ɨngʼiisi jɨleke ʉkʉvalema, ʉlwakʉva ʉmuunu ʉvɨ igenda 
mu ngʼiisi nakʉmanyili ʉkwʉ ilʉta. 

36Wʉ ʉlʉmuli ʉlwa lʉpitsiige pwʉlʉle, pwʉ vɨɨkagi ʉlʉhʉʉvɨlo lwinyo mu 
lʉmuli ʉlwa pakʉta muve vaana va lʉmuli.” ɄYɨɨsʉ wʉ atsovile ago, akakɨleka 
ɨkɨpʉga kɨlya, akaheganitsa, akʉʉva. 

AVayahudi vongosu vibeela ʉkʉmwɨdɨka ʉYɨɨsʉ 

37Nʉpwʉ jɨngave ʉYɨɨsʉ aavombile isimanyilo syongosu pavʉlongolo pa veene, 
aVayahudi vongosu navaamwɨdɨke. 

38Ɨlɨ lyahʉmye ewo pakʉta gakwɨlanile amamenyu ʉgwʉ ʉnyamalago ʉYesaya 
aatsovile ʉpwʉ aatye, “Gwe Ntwa, veeni ʉvɨ ɨdiike ikulongwi tsiitu? Ikange, 
veeni ʉvɨ agaweene nʉ kʉgamanya amaka ga Ntwa?” 

39Vaalemilwe ʉkwɨdɨka ʉlwakʉva ʉNgʉlʉve aatsovile kʉ nzɨla jya Yesaya ʉjwa 
ʉkʉta, 

40“Avaboswitse amiiho ga veene nʉ kʉtsipela inumbula tsa veene tsikiliitale, 
pakʉta amiiho ga veene galeke ʉkʉlola, imbʉlʉkʉtʉ tsa veene tsileke 
ʉkʉpʉlɨka, ikange inumbula tsa veene tsileke ʉkʉlʉmanya, vagela vikwandʉka 
pakʉta ndɨvapoke.” 

41ɄYesaya aatsovile ago ʉlwakʉva aavʉweene ʉwɨɨmɨkiwa wa Yɨɨsʉ nʉ 
kʉtsova ikulongwi tsa mwene. 

42Paninie nɨɨlyo, vaalepwo nava valongotsi vongosu va Vayahudi ʉwʉ 
vaamwɨdiike ʉYɨɨsʉ. Lɨno avo navaatsovage pavʉvalasu ʉkʉta vamwɨdiike 
ʉkʉkongana nʉ kʉvadwada aVafalisayo ʉwʉ vaale vikʉvaswɨma mu 
masinagogi. 

43Avalongotsi avo vaanogwagwa siitso ʉkwɨmɨkiwa na vaanu ʉkʉlʉtɨɨlɨla 
ʉkwɨmɨkiwa nʉ Ngʉlʉve. 

Avaanu valahɨgwa kʉ mamenyu ʉgwʉ atsovile ʉYɨɨsʉ 

44Pwʉ ʉYɨɨsʉ akapʉlɨsa akata, “Ʉmuunu ʉvɨ ikʉnnyɨdɨka ʉne, nikʉnnyɨdɨka 
ʉne ndɨ mwene, apeene ikʉmwɨdɨka nʉ vɨ ansuungʼile. 

45Ikange ʉmuunu ʉvaveetsaga ʉvɨ ambwene ʉne, ambwene nʉ vɨ ansuungʼile. 

46Ʉne nditsile mu kɨlʉnga ʉmʉ ndʉ lʉmuli, pakʉta ʉvaveetsaga ʉvɨ 
ikʉnnyɨdɨka aleke ʉkʉtsiga mu ngʼiisi. 

47“Ʉmuunu ʉvaveetsaga ʉvɨ ipʉlɨka amamenyu gango, lɨno nikʉgakonga, 
nandikʉmmɨga, ʉlwakʉva nanditsili mu kɨlʉnga ʉmʉ kwihɨga avaanu, apeene 
nditsile kukʉvapoka. 

48Vʉvʉle vʉle, ʉmuunu ʉvaveetsaga ʉvɨ ikʉmbeela ʉne paninie na mamenyu 
gango, amamenyu ʉgwʉ ndɨtsovile gwʉ geene galammɨga pa litsʉva lya 
vʉmalɨlo. 

49Wʉ jɨlɨwo ʉlwakʉva ʉne nandɨtsovili itsi kʉ vʉtavʉlɨlwa wango jyʉne, 
apeene ʉDaada ʉvɨ ansuungʼile vɨ mwene andagye itsa kʉtsova, nʉ mwʉ 
ndɨtsovye. 

50Ikange, ndɨlʉmanyile ʉkʉta ʉlʉlagɨlo lwa mwene ʉlwa, lukʉvapa avaanu 
ʉwʉʉmi wa sikutsooni. Pwʉ ʉne nditsova geene ʉgwʉ ʉDaada andagye 
ʉkʉtsova.” 

Yohana 13 

ɄYɨɨsʉ ikʉvapugusa isilʉnde avakongi va mwene 

1Wʉ ɨkyaka kya Pasaka kɨhegelye, ʉYɨɨsʉ akalʉmanya ʉkʉta gʉsiike ʉnsɨkɨ 
gwa mwene gwa kʉhega mu kɨlʉnga ɨkɨ ʉkʉkilivuka kwa Dadaaje. Ʉnsɨkɨ 
gwoni wʉ alɨ mu kɨlʉnga ɨkɨ, aavaganile avaanu va mwene, ikange aavoniitse 
ʉkʉvagana ʉkʉsikila kʉ vʉsililo. 

2Ʉnsɨkɨ gwa kʉlya ɨkyakʉlya kya kwɨgoneka wʉ gʉsiike, ʉSetano akava ingiitse 
mu numbula jya Yuuda ʉmwana va Simoni Isikalioti ɨlisaago lya kʉmmendama 
ʉYɨɨsʉ. 

3ɄYɨɨsʉ aalʉmanyile ʉkʉta ʉDadaaje aampye ʉvʉtavʉlɨlwa wa kʉlongotsa 
isiinu syoni, ikange ʉkʉta ʉmwene ahʉmile kwa Ngʉlʉve, nʉ kʉta alakilivuka 
ikange kwa Ngʉlʉve. 

4Pwʉ akakʉleka ʉkʉlya, akɨɨma, akasuula ɨlikoti, akavɨɨka kʉ lʉkanzi, akatoola 
ɨlitaavʉlʉ, akɨpinya mu kɨvino. 

5Akaduudila amagasi mu libeseni. Akatengʉla ʉkʉpugusa isilʉnde sya vakongi 
va mwene nʉ kʉlagalʉsa nɨ litaavʉlʉ ɨlyʉ ɨɨpinyile. 

6ɄYɨɨsʉ wʉ asiike pa Simoni Petulo, ʉPetulo akambʉʉtsa akata, “Gwe Ntwa, 
ndeeti, ʉve vunogwa ʉkʉpugusa isilʉnde syane?” 

7ɄYɨɨsʉ akamwanda akata, “Ʉve nʉgamanyili ʉgwʉ ndivomba ʉnsɨkɨ ʉgʉ, 
apeene jʉvʉkʉgamanya kʉmbele.” 

8ɄPetulo akamwanda akata, “Ndajɨve ndeeti nʉkaweese ʉkʉpugusa isilʉnde 
syane!” Pwʉ ʉYɨɨsʉ akamwanda akata, “Ɨngave nandikʉkʉpʉgusi ʉve, nʉkaave 
nʉ vʉhange nʉʉne.” 

9Pwʉ ʉSimoni Petulo akamwanda akata, “Gwe Ntwa, ɨngave wʉ jɨlɨwo, ʉleke 
ʉkʉmugusa sisilʉnde syene, apeene ʉmuguse nasi sivoko paninie nʉ ntwe 
gwango.” 

10ɄYɨɨsʉ akamwanda akata, “Ʉmuunu ʉvɨ amalile ʉkwoga, nilondiwa ʉkwoga 
ikange, apeene kwene ʉkʉpuguha isilʉnde. Ʉjwa amalile ʉkʉvalala lwoni. Lola, 
ʉnyie muvalye, napeene nakwʉ kʉta muvalye nyɨ vooni.” 

11ɄYɨɨsʉ aammanyile ʉmmendami va mwene, kyʉ kɨɨnu aatsovile akata, 
“Nakwʉ kʉta muvalye nyɨ vooni.” 

12ɄYɨɨsʉ wʉ amalile ʉkʉvapʉgusa isilʉnde avakongi va mwene, akatoola ɨlikoti 
lya mwene akaswala, akakilivuka ʉpwʉ vaalitsaga ɨkyakʉlya, akavavʉʉtsa 
akata, “Ndeeti, mutsimanyingʼiinie itsʉ ndɨvavombye ʉnyie? 

13Ʉnyie mukʉnnyɨlanga ʉne mwita, ‘Mmanyisi’ ikange mwita, ‘Ntwa,’ 
mwitsova itsa jɨlweli, ʉlwakʉva ʉne ndɨlɨ Mmanyisi, ikange ndɨlɨ Ntwa. 

14Ʉne ndɨ Mmanyisi viinyo, ikange ndɨ Ntwa viinyo, ndɨvapugwise isilʉnde 
ʉnyie. Vʉvʉle vʉle najyʉnyie wʉ muvombage, mupugusaniage isilʉnde siinyo. 

15Ndɨvavoniitse ɨkɨhwananitso ɨkɨ pakʉta najyʉnyie muvombelanilage ndʉwʉ 
ndɨvavombye ʉnyie. 

16Jɨlweli ndikʉvavʉʉla, ʉmbanda niiva muunu mwɨmɨkiwa ʉkʉndʉtɨɨlɨla 
ʉntwa va mwene, ikange ʉvɨ isuungʼwa niiva muunu mwɨmɨkiwa ʉkʉndʉtɨɨlɨla 
ʉvɨ ansuungʼile. 

17Ɨngave mutsimanyingʼiinie itso, pwʉ mwiva vagatalʉsu ɨngave mukonga 
ɨkɨhwananitso ɨkɨ. 

18“Nanditsova aga kʉ nyɨ vooni. Ndɨvamanyile ʉkʉhʉma pa vʉtengʉlɨlo avaanu 
ʉwʉ ndɨvoomwe ʉkʉva vakongi vango. Lɨno ndɨtsovile aga pakʉta gavoneke 
ʉgwʉ gaavɨgilwe mu Vʉvɨge ʉVʉvalatse ʉkʉta, ‘Ʉmmanyaani vango ʉvɨ 
aalitsaga ɨkyakʉlya paninie nʉʉne, agalamwike nʉ kʉva ndʉgʉ vango.’ 

19Ndikʉvavʉʉla gooni aga ʉnsɨkɨ ʉgʉ wʉ tsikaanale ʉkʉvoneka, pakʉta wʉ 
tsivoniike, jʉmwɨdɨkage ʉkʉta Ʉne Neene ndɨ Ndɨlɨkwo. 

20Jɨlweli ndikʉvavʉʉla ʉkʉta, ʉmuunu ʉvaveetsaga ʉvɨ ikʉmwʉpɨlɨla ʉvɨ 
ndɨnsuungʼile, pwʉ iiva ikʉnnyʉpɨlɨla ʉne. Ikange, ʉvaveetsaga ʉvɨ 
ikʉnnyʉpɨlɨla ʉne, iiva ikʉmwʉpɨlɨla ʉDaada ʉvɨ ansuungʼile ʉne.” 

ɄYɨɨsʉ itsova ʉvɨ jiikʉmmendama 
(Mataayo 26:20-25; Maliko 14:17-21; Luuka 22:21-23) 

21ɄYɨɨsʉ wʉ atsovile ago, akasʉsʉvala siitso mu numbula jya mwene, akatsova 
pavʉvalasu akata, “Jɨlweli ndikʉvavʉʉla, mpamato pagati paanyie 
jiikʉnsupulila kʉ valʉgʉ.” 

22Pwʉ avakongi va mwene vakatengʉla ʉkʉlolana, manya vaakenyemwike 
ikange navaakɨmanye ɨkɨveetsaga ʉkʉta ikʉntsova veeni. 

23Aalepwo ʉnkongi mpamato ʉvɨ ʉYɨɨsʉ aanʼganile siitso. Ʉjwa aataamile 
lʉkɨgɨ apoonu pa wɨɨmɨkiwa, pawiipi nʉ Yɨɨsʉ, wʉ alɨ pa kʉlya. 

24Pwʉ ʉSimoni Petulo akantinitsa ʉnkongi ʉlya pakʉta ambʉʉtse ʉYɨɨsʉ 
aantsovaga veeni pagati pa veene. 

25Pwʉ ʉnkongi ʉlya akamwegamila ʉYɨɨsʉ, akambʉʉtsa akata, “Gwe Ntwa, 
witsova veeni?” 

26ɄYɨɨsʉ akamwanda akata, “Vɨ ʉlya ʉvɨ ndɨpikʉmpa ɨkɨpande ɨkɨ ɨkya nkate 
wʉ ndɨsaasile mu kɨkongʼolo.” Pwʉ akasaasa ɨkɨpande ɨkyo mu kɨkongʼolo, 
akampa ʉYuuda, ʉmwana va Simoni Isikalioti. 

27ɄYuuda wʉ ʉpɨlye ɨkɨpande kɨlya kya nkate, baaho akatengʉla 
ʉkʉlongotsiwa nʉ Setano. Pwʉ ʉYɨɨsʉ akambʉʉla ʉYuuda akata, “Ʉgwʉ 
vunogwa ʉkʉvomba, vomba ngʼaningʼaani!” 

28Lɨno avaanu vooni ʉwʉ vaalitsaga, pange valʉmanye ʉkʉta kɨki ʉYɨɨsʉ itsova 
ndavʉle. 

29Ʉkʉkongana nʉ Yuuda ʉkʉva vɨ aaloleelaga ʉmpako gwa ndalama, avange 
vaatye ipange ʉYɨɨsʉ aambʉʉlile ʉkʉta akagʉle isiinu isilondiwa vave nasyo pa 
kyaka, evo avape avagatsu indalama ninie. 

30Pwʉ ʉYuuda wʉ ʉpɨlye ɨkɨpande kɨlya, baaho akahʉma kʉnzi. Gwale nsɨkɨ 
gwa pakɨlo. 

ɄYɨɨsʉ ikʉvapa avakongi va mwene ʉlʉlagɨlo ʉlʉpya 

31Pwʉ ʉYuuda wʉ ahʉmile kʉnzi, ʉYɨɨsʉ akavavʉʉla avakongi va mwene 
akata, “Lɨno ʉwɨɨmɨkiwa wango ʉne ndɨ Mwana va Muunu vʉhegelye 
ʉkʉvoneka pavʉvalasu. Ikange vʉpivoneka pavʉvalasu ʉwɨɨmɨkiwa wa 
Ngʉlʉve ʉkʉgendela mu mbombo tsyango. 

32Pwʉ ɨngave vuvonekela ʉwɨɨmɨkiwa wa mwene ʉkʉgendela mu mbombo 
tsyango, pwʉ namwene ʉNgʉlʉve jiikʉvavonia avaanu ʉwɨɨmɨkiwa ʉwʉ ndɨlɨ 
nawo ʉne ndɨ Mwana va Muunu ʉkʉgendela mu mwene, ikange jiivomba 
ndavʉle kɨtsila kʉsuvalɨla. 

33“Mwe vaana vango, ndɨlɨ paninie nʉʉnyie kʉ nsɨkɨ nsupi vʉvʉle. Ndɨngalʉte, 
jʉmukʉndondaga. Ndʉwʉ ndyavavʉʉlile avalongotsi va Vayahudi, vʉvʉle vʉle 

ndikʉvavʉʉla najyʉnyie lɨno ʉkʉta, mupya mukʉndonda, namukambone, 
manya namukaweese ʉkwitsa ʉkwʉ jʉndiiva. 

34Lɨno ndikʉvapa ʉlʉlagɨlo ʉlʉpya ndiita, ‘Mugananage. Ndʉwʉ ʉne 
ndɨvaganile ʉnyie, vʉvʉle vʉle najyʉnyie mugananage.’ 

35Ɨngave muganana, pwʉ avaanu vooni jʉvikʉlʉmanya ʉkʉta ʉnyie mulɨ 
vakongi vango.” 

ɄYɨɨsʉ ivonia ʉkʉta ʉPetulo jiikʉmʼbeela 
(Mataayo 26:31-35; Maliko 14:27-31; Luuka 22:31-34) 

36Pwʉ ʉSimoni Petulo akambʉʉtsa ʉYɨɨsʉ akata, “Gwe Ntwa, wibɨha ndaku?” 
ɄYɨɨsʉ akamwanda akata, “Ndilʉta ʉkwʉ ʉve nʉkaweese ʉkʉngʼonga ʉnsɨkɨ 
ʉgʉ, apeene ʉlangʼonga kʉmbele.” 

37ɄPetulo akambʉʉtsa ikange akata, “Gwe Ntwa, kɨki kivɨɨka ndɨlemwe 
ʉkʉkʉkonga ʉnsɨkɨ ʉgʉ? Ʉne ndyɨsaawe ʉkʉhʉmya ʉwʉʉmi wango pa 
kʉkʉpoka ʉve.” 

38ɄYɨɨsʉ akamwanda akata, “Petulo, vuweesa ʉkʉnswɨla ʉne? Jɨlweli 
ndikʉkʉvʉʉla ʉkʉta, wʉ ɨngʼongove najɨvɨkili, ʉve jʉwiiva ʉmbeelile ʉne 
kadatu ʉkʉta nʉmmanyili.” 

Yohana 14 

ɄYɨɨsʉ vɨ nzɨla ɨjilotsa kwa Ngʉlʉve 

1“Muleke ʉkʉsʉsʉvala mu numbula tsiinyo, mukʉmwɨdɨka ʉNgʉlʉve, 
innyɨdɨkagi najyʉne. 

2Ʉvʉtaamo vʉvaha mu nyumba jya Daada. Ɨkaale ɨleke ʉkʉva wʉ jɨlɨwo, 
ndalɨno ndɨvavʉʉlile, manya ndɨlɨ mu nzɨla ʉkʉlʉta kukʉvanotsehetsa apoonu 
apakʉva ʉnyie. 

3Wʉ ndɨlʉtile nʉ kʉvanotsehetsa, jʉndikilivuka ikange kukʉvatoola ʉnyie 
pakʉta apoonu ʉpwʉ ndiiva, najyʉnyie pwʉ muveetsage paninie nʉʉne. 

4Ʉnyie mujɨmanyile ɨnzɨla ɨjilotsa ʉkwonu ʉkwʉ ndilʉta.” 

5Pwʉ ʉTomasi akambʉʉtsa ʉYɨɨsʉ akata, “Gwe Ntwa, ʉwe natʉkʉmanyili 
ʉkwʉ wibɨha. Lɨno, jiweesekana ndeeti ʉwe ʉkʉjɨmanya ɨnzɨla ɨjilotsa ʉkwa?” 

6ɄYɨɨsʉ akamwanda akata, “Ʉne neene nzɨla, neene lweli, ikange neene wʉʉmi. 
Nakʉli ʉmuunu ʉvaveetsaga ʉvɨ iweesa ʉkwitsa kwa Daada kɨtsila kʉgendela 
kwane. 

7Ɨngave mummanyile ʉne, pwʉ mummanyile namwene ʉDaada. Ʉkʉtengʉla 
lɨno, mummanyile, ikange mumbwene.” 

8Pwʉ ʉFilipo akadoova akata, “Gwe Ntwa, tukʉkʉdoova ʉtʉvonie ʉDaada, 
jiveetsaga jɨkwɨlye.” 

9ɄYɨɨsʉ akamwanda akata, “Gwe Filipo, ndɨtaamile nʉʉnyie ʉnsɨkɨ mwongosu, 
paninie nɨɨlyo ʉpitsiige nʉmmanyili ʉne? Ʉmuunu ʉvaveetsaga ʉvɨ ambwene 
ʉne, ambwene najyʉ Daada. Pwʉ kɨki witsova wiita, ‘Ʉtʉvonie ʉDaada?’ 

10Ndeeti, navukwɨdɨka ʉkʉta ʉne ndɨlɨ mu nʼgati mwa Daada, namwene alɨ mu 
nʼgati mwane? Amamenyu ʉgwʉ ndikʉvavʉʉla nanditsova kʉ vʉtavʉlɨlwa 
wango jyʉne, apeene ʉDaada ʉvɨ alɨ mu nʼgati mwane vɨ ivomba ɨmbombo jya 
mwene ʉkʉgendela mwane. 

11Munnyɨdɨkage wʉ nditsova ʉkʉta ʉDaada alɨ mu nʼgati mwane, nʉʉne ndɨlɨ 
mu nʼgati mu mwene. Lɨno ɨngave ʉnyie namukʉnnyɨdɨka ʉne, ɨdɨkagi 
ʉkʉkongana ni mbombo itsʉ ndivomba. 

12Jɨlweli ndikʉvavʉʉla, ʉmuunu ʉvaveetsaga ʉvɨ ikʉnnyɨdɨka ʉne, namwene 
ivombaga imbombo tsitsilya itsʉ ndivomba ʉne. Ikange ivombaga imbombo 
imbaha ʉkʉlʉtɨɨlɨla itsi, ʉlwakʉva ndilʉta kutaama nʉ Daada. 

13Ɨngave jʉmudoovaga ɨkɨɨnu ɨkɨveetsaga ʉkʉgendela mu litaawa lyango, ʉne 
jʉndikʉvavombelaga ndʉwʉ mudoovile. Kʉ nzɨla ɨjyo, ʉwɨɨmɨkiwa wa Daada 
jʉvuvonekaga ʉkʉgendela mu Mwana va mwene. 

14Pwʉ mudoovage ɨkɨveetsaga mu litaawa lyango, nʉʉne jʉndikʉvavombelaga 
ndʉwʉ mudoovile.” 

ɄYɨɨsʉ itsova ʉkwitsa kwa Mepo ʉMbalatse 

15“Ɨngave munganile, mutsikongage indagɨlo tsyango. 

16Pwʉ nʉʉne jʉndikʉvadoovela kwa Daada avape ʉNtangɨli ʉjyʉnge, pakʉta 
ʉjwa ataamage paninie nʉʉnyie, nalavaleke lʉsiku. 

17ɄNtangɨli ʉjwa vɨ Mepo ʉMbalatse. Ʉjwa jiikʉvamanyiisaaga avaanu 
ʉwajɨlweli. Avaanu ʉwʉ vikʉmʼbeela ʉNgʉlʉve navakaweese ʉkʉmwʉpɨlɨla 
ʉMepo ʉjwa, ʉlwakʉva navikʉmbona, ikange navammanyili. Lɨno ʉnyie 
mummanyile ʉMepo va Ngʉlʉve ʉlwakʉva itaama paninie nʉʉnyie, ikange 
jiiveetsaga mu nʼgati mwanyie. 

18“Nandɨkavaleke nyɨ veene ʉta vaana vapɨɨna, jʉndikwitsa ikange kwanyie. 

19Gʉsigye ʉnsɨkɨ nsupi vʉvʉle avaanu va kɨlʉnga ɨkɨ navakambone ʉne ikange. 
Lɨno ʉnyie jʉmukʉmbona ʉne ikange. Manya ʉkʉhʉmana nʉʉne ʉkʉva 
mwʉmi, pwʉ najyʉnyie mupiiva vʉʉmi. 

20Ndɨva nditsʉʉka, mupikʉlʉmanya ʉkʉta ʉne ndɨlɨ mu nʼgati mwa Daada, 
ʉnyie mulɨ mu nʼgati mwane, nʉʉne ndɨlɨ mu nʼgati mwanyie. 

21Ʉmuunu ʉvaveetsaga ʉvɨ ikwɨdɨka nʉ kʉkonga indagɨlo tsyango, ʉjwa vɨ 
mwene anganile. Nʉ mwene ʉmuunu ʉvɨ anganile, ʉDaada alanʼgana. Nʉʉne 
ndɨnʼganile, ikange ndikɨvonia kʉ muunu ʉjwa.” 

22Pwʉ ʉnkongi mpamato ʉvɨ ɨlitaawa lya mwene vɨ Yuuda, ʉvɨ navɨ Yuuda 
Isikalioti, akavʉʉtsa kwa Yɨɨsʉ akata, “Gwe Ntwa, jiweesekana ndeeti ʉve 
ʉkwɨvonia kwawe, ʉleke ʉkwɨvonia kʉ vaanu avange vooni?” 

23ɄYɨɨsʉ akamwanda akata, “Ʉmuunu ʉvaveetsaga ʉvɨ anganile, ikʉgakonga 
ʉgwʉ ndikʉndagɨla. Vʉvʉle vʉle ʉDaada alanʼgana, ikange ʉne nʉ Daada 
tukwitsa kʉ mwene, nʉ kʉtaama paninie nʉ mwene. 

24Lɨno ʉmuunu ʉvaveetsaga ʉvɨ nikʉngana ʉne, nikʉtsikonga itsʉ 
ndikʉndagɨla. Ikange, itsʉ ndilagɨla natsyango, apeene tsihʉma kʉ mwene ʉvɨ 
ansuungʼile. 

25“Ndɨvavʉʉlile gooni ago wʉ ndɨpitsiige ndɨlɨ paninie nʉʉnyie. 

26Lɨno ʉNtangɨli ʉjwa, kwʉ kʉta ʉMepo ʉMbalatse, ʉvɨ ʉDaada jiikʉnsuungʼa 
kwanyie mu litaawa lyango, vɨ mwene jiikʉvamanyiisaaga gooni nʉ 
kʉvakʉmbʉsa gooni ʉgwʉ ndɨvavʉʉlile. 

27Ndikʉvapelela muve nʉ lʉnotsehetso mu numbula tsiinyo, ʉlʉnotsehetso 
lʉlya ʉlwʉ ndɨlɨ nalwo mu numbula jyango lwʉ lʉʉlwa ndikʉvapelela 
najyʉnyie muve nalwo. Ʉlʉnotsehetso ʉlwa nalʉlɨ ndʉ lwa mu kɨlʉnga. Kwʉ 
baako ʉkʉsʉsʉvala mu numbula tsiinyo, ikange kwʉ baako ʉkʉdwada 
ɨkɨveetsaga. 

28Mupʉliike ʉgwʉ ndɨkavavʉʉlile ʉkʉta, ‘Jʉndilʉta, ikange jʉndikwitsa 
kwanyie.’ Ɨngave jɨlweli munganile, mukaale muhekelaga ʉkʉpʉlɨka ʉkʉta 
ndilʉta kwa Daada, ʉlwakʉva ʉDaada vɨ mbaha ʉkʉlʉtɨɨlɨla kwane. 

29“Ndɨvavʉʉlile gooni ago ʉnsɨkɨ ʉgʉ, wʉ ikulongwi itso tsikaanale ʉkʉhʉmɨla, 
pakʉta wʉ tsihʉmye jʉmunnyɨdɨke. 

30Nandiweesi ʉkʉtsova nʉʉnyie ʉnsɨkɨ ntale, ʉlwakʉva ʉmbaha va kɨlʉnga ɨkɨ, 
kwʉ kʉta ʉSetano, ahegelye. Napeene nalɨ nago amaka kwane. 

31Ʉgwʉ ndivomba gwʉ geene ʉgwʉ ʉDaada andagye ndɨvombage, pakʉta 
avaanu vooni valʉmanyingʼanie ʉkʉta ndɨnʼganile. Lɨno, ɨmagi tʉhege apa!” 

Yohana 15 

ɄYɨɨsʉ vɨ mʼbɨkɨ gwa zabibu gwa jɨlweli 

1ɄYɨɨsʉ akagendelela ʉkʉvamanyiisa akata, “Ʉne neene mʼbɨkɨ gwa zabibu gwa 
jɨlweli, ʉDaada vɨ ndɨmi. 

2Ʉlʉsamba ʉlʉveetsaga ʉlʉlɨ mwane, ʉlwʉ naluhʉʉpa iseke, ʉDaada 
ikʉlʉhetsa. Apeene ʉlʉsamba ʉlʉveetsaga ʉluhʉʉpa iseke, ʉDaada ikʉlʉnotsa 
vʉnonu pakʉta lʉhʉʉpage siitso. 

3Ʉnyie mumalile ʉkʉnotsiwa, kwʉ kʉta muvalatsiiwe, ʉlwakʉva mwɨdiike 
imanyiiso tsyango. 

4Mugendelelage ʉkʉtaama mwane, pwʉ najyʉne ndigendelelaga ʉkʉtaama mu 
nʼgati mwanyie. Ndʉwʉ ʉlʉsamba nalʉkaweese ʉkʉhʉʉpa iseke lwene kɨtsila 
kʉtaama mu lizabibu, vʉvʉle vʉle najyʉnyie namukaweese ʉkʉvomba 
ʉvʉnogwe wa Ngʉlʉve kɨtsila kʉtaama mu nʼgati mwane. 

5“Ʉne neene mʼbɨkɨ gwa zabibu, ʉnyie mulɨ samba. Ʉmuunu ʉlya ʉvɨ itaama 
mu nʼgati mwane, nʉʉne nditaama mu mwene, ʉjwa ihʉʉpaga iseke nyongosu. 
Ʉnyie mungaleke ʉkʉtaama mwane namukaweese ʉkʉvomba ɨkɨveetsaga. 

6Ʉmuunu ʉvaveetsaga ʉvɨ nitaama mwane ahwaniine nʉ lʉsamba ʉlutaagwa 
nʉ kwʉma. Insamba itso tsʉ avaanu viholengʼania nʉ kʉlaha mu mwoto, tsipye 
tsikoboke. 

7Ɨngave mutaama mwane na mamenyu gango gitaama mu nʼgati mwanyie, pwʉ 
munʼdoovage ʉDaada ɨkɨveetsaga ɨkyʉ munogwa, ʉmwene jiikʉvapa. 

8Ʉkʉhʉmana nɨɨlyo, muvoniaga pavʉvalasu ʉwɨɨmɨkiwa wa Daada, wʉ 
muhʉʉpa iseke nyongosu, nʉ kʉva vakongi vango va jɨlweli. 

9Ndʉwʉ ʉDaada anganile ʉne, wʉ jɨlɨwo najyʉne ndɨvaganile ʉnyie. Pwʉ 
mugendelelage ʉkʉtaama mu lʉgano lwango. 

10Ɨngave mukonga ʉgwʉ ndikʉvalagɨla, pwʉ mugendelelaga ʉkʉtaama mu 
lʉgano lwango, ndʉwʉ najyʉne ndikonga itsʉ ʉDaada andagye nʉ kʉtaama mu 
lʉgano lwa mwene. 

11“Ndɨvavʉʉlile aga pakʉta muve nʉ lʉhekelo ndʉwʉ ndihekela ʉne, ikange 
muhekelage siitso. 

12Ʉlʉlagɨlo lwango lwʉ ʉlʉ, mugananage, ndʉwʉ ʉne ndɨvaganile ʉnyie. 

13Ʉmuunu ʉvɨ ikɨhʉmya ʉwʉʉmi wa mwene avaswɨle avamanyaani va mwene, 
ivonia ʉkʉta alɨ nʉ lʉgano ʉlʉlʉti siitso. 

14Ʉnyie mungavombage galya ʉgwʉ ndɨvalagye, mwiva vamanyaani vango. 

15Ʉkʉtengʉlɨla lɨno nandikʉvɨɨlanga ʉnyie mulɨ vavanda vango. 
Nandikʉvɨɨlanga ewo ʉlwakʉva ʉmbanda nalʉmanyili itsʉ inogwa ʉkʉvomba 
ʉntwa va mwene. Lɨno ʉnyie ndikʉvɨɨlangaga vamanyaani vango, ʉlwakʉva 
ndɨvavʉʉlile galya gooni ʉgwʉ ʉDaada aambʉʉlile ʉne. 

16Nakwʉ kʉta ʉnyie nyienye mwannyalile ʉne, apeene ʉne neene ndyavahalile 
ʉnyie muve vakongi vango. Ndyavahalile pakʉta mulʉtage kuhʉʉpa 
iseke itsiivekwo sikutsooni, na pakʉta gooni ʉgwʉ mukʉnʼdoovaga ʉDaada mu 
litaawa lyango, ikʉvapeetsaga. 

17Pwʉ lɨno ndikʉvalagɨla ʉnyie ndiita mugananage. 

Avaanu va mu kɨlʉnga ɨkɨ vikʉvasʉʉla avɨɨdɨki va Yɨɨsʉ 

18“Ɨngave avaanu ʉwʉ navikʉmwɨdɨka ʉNgʉlʉve vikʉvasʉʉla ʉnyie, 
mukʉmbʉkage ʉkʉta vatalile ʉkʉnsʉʉla ʉne. 

19Mwale muve vaanu va kɨlʉnga ɨkɨ, pwʉ avo vakaale vikʉvagana ʉnyie ndʉwʉ 
vikʉvagana avaanu va lʉvasu lwa veene. Lɨno ʉnyie, ʉlwakʉva ndyavahalile 
ʉkʉhʉma mu kɨlʉnga ɨkɨ, namulɨ va kɨlʉnga ɨkɨ ikange. Ɨkyo kyʉ kikʉvapelela 
avaanu va kɨlʉnga ɨkɨ vavasʉʉlage ʉnyie. 

20Mulekage ʉkʉsaamwa itsʉ ndyavavʉʉlile ʉkʉta, ‘Ʉmbanda niiva muunu 
mwɨmɨkiwa ʉkʉndʉtɨɨlɨla ʉntwa va mwene.’ Lola, ɨngave vammelye 
ʉvʉkʉvɨlwa ʉne, najyʉnyie valavapelelaga ʉvʉkʉvɨlwa, ɨngave vikonga 
imanyiiso tsyango, valakongaga natsi tsyanyie. 

21Lɨno valavavombelaga gooni ago ʉlwakʉva ʉnyie mulɨ vakongi vango, ikange 
ʉlwakʉva navammanyili ʉvɨ ansuungʼile ʉne. 

22Ndɨkaale ndɨve nanditsili nʉ kʉtsova navo, pwʉ vakaale viiva vavʉla nongwa. 
Lɨno, navakaweese ʉkwɨtetela vateetsage vavʉla nongwa. 

23Ʉmuunu ʉvaveetsaga ʉvɨ ansʉʉlile ʉne, ansʉʉlile najyʉ Daada. 

24Ndɨvombile isidego isyʉ nagelili ʉkʉvomba ʉmuunu ʉjyʉnge. Jɨkaale jɨve 
navasiweeni, vakaale viiva vavʉla nongwa. Lɨno vasiweene syoni isyʉ 
ndɨvombile, paninie nɨɨlyo vapitsiige vansʉʉlile ʉne, ikange vansʉʉlile najyʉ 
Daada. 

25Itsi tsyahʉmye ndavʉle pakʉta gavombeke amamenyu galya agaavɨgilwe mu 
Vʉvɨge ʉVʉvalatse wa veene ʉkʉta, ‘Vansʉʉlile ʉne pavʉvʉle.’ 

26“Jʉndikʉnsuungʼa kwanyie ʉNtangɨli, ʉMepo ʉMbalatse, vɨ jiikʉvavoniaga 
avaanu vooni ʉwajɨlweli. Ihʉma kwa Daada, ikange wʉ asiike kwanyie 
jiikwoleletsaaga ʉwajɨlweli wango. 

27Ikange najyʉnyie mukwoleletsaaga ikulongwi tsyango, ʉlwakʉva muvye 
paninie nʉʉne ʉkʉhʉma pa vʉtengʉlɨlo.” 

Yohana 16 

1“Ndɨvavʉʉlile aga gooni pakʉta mulaava mukʉvɨlwa, mwitse muleke 
ʉkwɨpinza nʉ kʉlʉleka ʉlwɨdɨko lwinyo kwane. 

2Lola, valavaswɨmaga ʉnyie mu masinagogi ga veene. Ikange gʉliitsa ʉnsɨkɨ 
ʉgwʉ ʉmuunu angave ikʉvabuda ʉnyie, alavonaga ʉta ivomba ɨmbombo jya 
Ngʉlʉve. 

3Valavavombelaga ndavʉle, ʉlwakʉva navammanyili ʉDaada, ikange 
navammanyili ʉne. 

4Lɨno ndikʉvavʉʉla ago pakʉta gʉlaava gʉsiike ʉnsɨkɨ gwa veene gwa 
kʉvomba ago, mwitse mukʉmbʉkage aga ʉgwʉ ndikʉvavʉʉla. Ɨmbombo jya 

Mepo ʉMbalatse “Nandyavavʉʉle ago gooni pa vʉtengʉlɨlo, ʉlwakʉva ndyale 
paninie nʉʉnyie. 

5Lɨno ndilʉta kwa Daada ʉvɨ ansuungʼile ʉne kwanyie. Napeene nakʉli 
ʉvaveetsaga pagati paanyie ʉvɨ ikʉmbʉʉtsa ʉne iita, ‘Wilʉta ndaku?’ 

6Apeene musʉsʉvye siitso mu numbula tsiinyo ʉlwakʉva ndɨvavʉʉlile ʉkʉta 
ndilʉta kwa Daada. 

7“Ndikʉvavʉʉla itsa jɨlweli ndiita, kʉ nongwa jya lʉvʉmbʉlɨlo lwinyo, hʉba 
ʉne ndɨvaleke ʉnyie, ndɨlʉte kwa Daada. Ndɨngaleke ʉkʉlʉta, ʉNtangɨli ʉlya 
nakiitse kwanyie. Apeene ndɨngalʉte, jʉndikʉnsuungʼa kwanyie. 

8Ʉjwa wʉ itsile, jiikʉvavoniaga avaanu va mu kɨlʉnga ɨkɨ ʉvʉtulanongwa wa 
veene, ʉkʉsita kʉva vagolosu kwa veene, nʉ vʉhɨgi wa vʉnuasi wa veene. 

9Jiikʉvavoniaga aveene ʉkʉta vatulanongwa, ʉlwakʉva navikʉnnyɨdɨka ʉne, 

10jiikʉvavoniaga ʉkʉta ʉlʉgendo lwa veene nalwa vʉgolosu jɨlweli, manya 
ndilʉta kwa Daada, ʉkwʉ namulambone ʉne lʉsiku, 

11na pa kulongwi jya vʉhɨgi, jiikʉvavoniaga ʉkʉta ʉvʉhɨgi wa veene wa 
vʉnuasi, manya ʉNgʉlʉve amalile ʉkʉmmɨga ʉSetano, ʉmbaha va 
vatulanongwa. 

12“Ndɨpitsiige ndɨlɨ nago mongosu aga kʉvavʉʉla, lɨno ʉnsɨkɨ ʉgʉ 
namukaweese ʉkʉgamanyingʼania. 

13ɄMepo va Ngʉlʉve wʉ itsile kwanyie vɨ alavalongotsaaga ʉnyie pakʉta 
mwitse muvʉmanyingʼanie ʉwajɨlweli wooni pa kulongwi tsyango. Ʉmwene 
nalatsovage kʉ vʉtavʉlɨlwa wa mwene jyʉmwene, apeene alatsovaga tsilya 
itsʉ ipʉlɨka ʉkʉhʉma kwane. Ikange ʉmwene alavavʉʉlaga ikulongwi tsa 
galya agalahʉmɨla ʉnsɨkɨ gwa kʉvʉlongolo. 

14ɄMepo ʉjwa alavavoniaga ʉnyie ʉwɨɨmɨkiwa wango, manya ɨkyʉ 
alʉʉpɨlɨlaga ʉkʉhʉma kwane, alavavʉʉlaga ʉnyie. 

15Isiinu syoni isyʉ ʉDaada alɨ nasyo, syango. Ɨkɨ kyʉ mene nditsova ndiita 
ʉMepo ʉjwa alavavʉʉlaga ʉgwʉ alʉʉpɨlɨlaga ʉkʉhʉma kwane. 

Ʉlʉsʉsʉvalo lʉlahambʉka lʉhekelo 

16“Gʉsigye ʉnsɨkɨ nsupi ʉpwʉ jʉndikʉvaleka, namukambone ʉne. Lola wʉ 
gʉlʉtɨngʼiinie ʉnsɨkɨ nsupi ʉkʉhʉma ndɨvalekage, jʉmukʉmbona ʉne ikange.” 

17Pwʉ avakongi va mwene avange vakatengʉla ʉkʉvʉʉtsania vakata, “Ndeeti, 
kwʉ kʉta kɨki ʉpwʉ itsova iita, ‘Gʉsigye ʉnsɨkɨ nsupi jʉndikʉvaleka, 

namukambone ʉne,’ avujile atye ‘Lola wʉ gʉlʉtɨngʼiinie ʉnsɨkɨ nsupi ʉkʉhʉma 
ndɨvalekage, jʉmukʉmbona ʉne ikange,’ nʉpwʉ atye, ‘Ndilʉta kwa Daada?’ ” 

18Pwʉ vakagendelela ʉkʉvʉʉtsania valɨkʉta, “Wʉ vʉganulu vʉki ʉvʉlɨ mu 
mamenyu ga Yɨɨsʉ agiita, ‘Ʉnsɨkɨ nsupi?’ Ʉwe natukʉgamanyingʼania ʉgwʉ 
itsova.” 

19ɄYɨɨsʉ akalʉmanya ʉkʉta vinogwa ʉkʉmbʉʉtsa ʉgwʉ atsovile, pwʉ 
akavavʉʉtsa akata, “Ndeeti, muvʉʉtsania ʉgwʉ ndɨtsovile ʉkʉta, ‘Gʉsigye 
ʉnsɨkɨ nsupi jʉndikʉvaleka, namukambone ʉne, lola wʉ gʉlʉtɨngʼiinie ʉnsɨkɨ 
nsupi ʉkʉhʉma ndɨvalekage, jʉmukʉmbona ʉne ikange’? 

20Jɨlweli ndikʉvavʉʉla ndiita, ʉnyie jʉmulɨlaga nʉ kʉkuuta siitso, wʉ aveene 
avaanu va kɨlʉnga ɨkɨ jʉvihekelaga. Jʉmusʉsʉvala kʉ nsɨkɨ nsupi, napeene kʉ 
vʉmalɨlo ʉlʉsʉsʉvalo lwinyo jʉluhambʉka lwiva lʉhekelo. 

21Ʉnʼdala wʉ ihola ʉmwana, isʉsʉvala ʉlwakʉva ʉnsɨkɨ gwa lʉvavo lwa 
mwene gʉsiike. Lɨno wʉ aholile ʉmwana, nikʉmbʉka ikange ʉlʉvavo ʉlwa 
ʉlwakʉva alɨ nʉ lʉhekelo lwa kʉholwa ʉmuunu mu kɨlʉnga. 

22Vʉvʉle vʉle najyʉnyie mulɨ nʉ lʉsʉsʉvalo kʉ nsɨkɨ nsupi. Lɨno jʉndikwitsa 
ikange kwanyie, pwʉ jʉmwiva nʉ lʉhekelo mu numbula tsiinyo. Nakʉli nʉ 
mpamato ʉvɨ jiihetsa ʉlʉhekelo ʉlwa mu numbula tsiinyo. 

23Ikange ʉnsɨkɨ ʉgwa wʉ gʉsiike, namukandoove ʉne ɨkɨveetsaga. Jɨlweli 
ndikʉvavʉʉla ndiita, gooni ʉgwʉ mukʉnʼdoovaga ʉDaada mu litaawa lyango, 
ikʉvapeetsaga. 

24Ʉkʉsikila lɨno, namudoovili ɨkɨveetsaga kwa Ngʉlʉve mu litaawa lyango. 
Doovagi kwa Ngʉlʉve, pwʉ ʉmwene jiikʉvapa. Kʉ nzɨla ɨjyo mugendelelaga 
ʉkʉva nʉ lʉhekelo siitso mu numbula tsiinyo. 

Ʉlʉnotsehetso kʉ vakongi va Yɨɨsʉ 

25“Ndɨvavʉʉlile gooni ago kʉ mamenyu ga sumbo. Ʉnsɨkɨ gukwitsa ʉpwʉ 
nandɨlatsovage nʉʉnyie kʉ nzɨla jya sumbo, apeene ndɨlavavʉʉlaga 
pavʉvalasu ikulongwi tsa Daada. 

26Mu nsɨkɨ ʉgwa mulanʼdoovaga ʉNgʉlʉve mu litaawa lyango. Ʉne nandiita 
ndɨlaava va kʉvadoovela ʉnyie kwa Daada. 

27Ʉmwene ʉDaada avaganile ʉnyie, ʉlwakʉva ʉnyie munganile ʉne, ikange 
mwɨdiike ʉkʉta nditsile ʉkʉhʉma kwa Daada. 

28Nditsile mu kɨlʉnga ʉmʉ ʉkʉhʉma kwa Daada, lɨno ndɨlɨ piipi ʉkʉhega mu 
kɨlʉnga ʉmʉ, ndɨkilivuke kwa Daada.” 

29Pwʉ avakongi va mwene vakambʉʉla vakata, “Gwe Mmanyisi, lɨno ʉtengwe 
ʉkʉtsova nʉʉwe pavʉvalasu, kɨtsila kʉtsovela mu sumbo! 

30Lɨno tʉlʉmanyile ʉkʉta ʉtsimanyile tsyoni, ikange navulonda ʉmuunu 
akʉvʉʉtse ɨkɨveetsaga. Ago gwʉ geene gikʉtʉpelela twɨdɨke ʉkʉta ʉhʉmile 
kwa Ngʉlʉve.” 

31ɄYɨɨsʉ akavavʉʉtsa akata, “Ndeeti, mutengwe ʉkwɨdɨka lɨno? 

32Ʉnsɨkɨ gʉhegelye, ikange gʉlɨ piipi siitso, ʉpwʉ nyɨ vooni jʉmupaatsɨngʼana. 
Nyɨ vooni jʉmukilivuka kʉ miinyo, nʉ kʉndeka ʉne ndɨ mwene. Napeene 
nandɨkaave ndɨ mwene, manya ʉDaada alɨ paninie nʉʉne. 

33“Ʉnyie nyɨ vagane vango, ndɨvavʉʉlile ago gooni pakʉta muveetsage nʉ 
lʉnotsehetso mu numbula tsiinyo, ʉlwakʉva mulɨ mu nʼgati mwane. Pa 
kɨlʉnga apa vukʉviitsilaga ʉvʉkʉvɨlwa ʉvʉlɨ pongosu, lɨno mwɨkangatsaage 
inumbula, manya ʉne ndɨlesiitse amaka ga kɨlʉnga.” 

Yohana 17 

ɄYɨɨsʉ ikʉnʼdoova ʉNgʉlʉve 

1ɄYɨɨsʉ wʉ amalile ʉkʉtsova ago gooni, akalola kʉkyanya, akɨsaja akata, “Gwe 
Daada, ʉnsɨkɨ gwango gʉsiike. Ndidoova ʉvonie kʉ vaanu ʉwɨɨmɨkiwa wango 
ʉne ndɨ Mwana vaako, pakʉta najyʉne ndɨvonie kʉ veene ʉwɨɨmɨkiwa waako 
ʉmwʉ vʉveelye, 

2ndʉwʉ ʉve waamye ʉvʉtavʉlɨlwa wa kʉvalongotsa avaanu vooni, pakʉta 
avaanu vooni ʉwʉ ʉʉmye ʉne ndɨvape ʉwʉʉmi wa sikutsooni. 

3Ʉwʉʉmi wa sikutsooni wʉ ʉvʉ: Avaanu vakʉmanye ʉve, vɨ Ngʉlʉve va jɨlweli 
vɨ mwene, ikange vammanye ʉne ndɨ Yɨɨsʉ Kɨlɨsiti, ndɨ waansuungʼile kʉ veene. 

4Ʉne ndɨvoniitse ʉwɨɨmɨkiwa waako kʉ vaanu vooni, kʉ nzɨla jya kʉkwɨtsa 
ɨmbombo ɨjyʉ waansuungʼile kukʉjɨvomba. 

5Gwe Daada, ndidoova ʉʉme ikange ʉwɨɨmɨkiwa wango pakʉta ndɨve nawo 
paninie nʉʉve. Apo pwʉ jʉndiiva nawo ʉwɨɨmɨkiwa vʉlya ʉwʉ ndyale nawo 
wʉ ndɨlɨ paninie nʉʉve, wʉ ʉkaanale ʉkʉpela ɨkɨlʉnga. 

ɄYɨɨsʉ ikʉvadoovela avakongi va mwene 

6“Gwe Daada, waamye avaanu ʉwʉ pa vʉtengʉlɨlo vaale va mu kɨlʉnga ɨkɨ, ʉne 
ndɨvavoniitse ʉmwʉ ʉveelye. Aveene vaale vaako, pwʉ ʉve ʉkaama ʉne. Lɨno 
vikʉlɨkonga ɨlimenyu lyako. 

7Lɨno vasikye ʉkʉlʉmanya ʉkʉta isiinu syoni isyʉ ʉʉmye ʉne, sihʉmile kwave, 

8ʉlwakʉva ʉne ndɨvavʉʉlile gooni ʉgwʉ waambʉʉlile ʉne. Aveene vʉpɨlye, 
lɨno valʉmanyile ʉkʉta jɨlweli ndɨhʉmile kwave, ikange vɨɨdɨke ʉkʉta ʉve 
veeve waansuungʼile ʉne. 

9Ndikʉvadoovela ava ʉlwakʉva vaanu vaako. Nandikʉvadoovela avaanu vooni, 
peene ndikʉvadoovela avaanu ava veene ʉwʉ waamye. 

10Avaanu vango vooni, vaako ʉve, ikange avaanu vaako vooni, wʉ vango 
najyʉne. Ava vavoniitse ʉwɨɨmɨkiwa wango. 

11Ʉne ndikwitsa kwave, lola nandɨkaavemwo ikange mu kɨlʉnga ʉmʉ. Lɨno 
aveene vigendelelaga ʉkʉva mu kɨlʉnga ʉmʉ. Gwe Daada, ʉve vɨ Mbalatse, 
ndikʉkʉdoova ʉvaloleelage kʉ maka ga litaawa lyako ɨlyʉ ʉʉmye, pakʉta 
vaveetsage kɨɨnu kɨpamato ndʉwʉ ʉne nʉʉve tʉlɨ kɨɨnu kɨpamato. 

12Ʉnsɨkɨ ʉgwʉ ndɨkaale paninie navo, ndɨkavaloleelaga kʉ maka ga litaawa 
lyako ɨlyʉ waamye. Lola, ndɨvadɨɨmile vʉnonu, nandɨnʼjatsiitsi nʉ mpamato, 
peene mwene ʉlya ʉvɨ pannogye ʉkwongometswa, pakʉta gavombeke 
agaavɨgilwe mu Vʉvɨge ʉVʉvalatse. 

13“Gwe Daada, lɨno ndikwitsa kwave. Ʉne ndikʉvavʉʉla avakongi vango aga 
gooni wʉ ndɨpitsiige ndɨlɨ mu kɨlʉnga ɨkɨ, pakʉta vave nʉ lʉhekelo siitso mu 
numbula tsa veene, ʉlʉhekelo ʉlwʉ ndɨlɨ nalwo ʉne. 

14Ndɨvapye ɨlimenyu lyako ɨlyʉ waamye ʉne. Pwʉ ʉkʉhʉmana nɨɨlyo, avaanu 
va mu kɨlʉnga ɨkɨ vikʉvasʉʉla, ʉlwakʉva avakongi vango nava mu kɨlʉnga 
ʉmʉ, ndʉwʉ najyʉne nandɨlɨ va mu kɨlʉnga ʉmʉ. 

15“Gwe Daada, nandidoova ʉkʉta ʉvahetse mu kɨlʉnga ʉmʉ, apeene ʉkʉta 
ʉvapoke kʉ ntavangwa ʉSetano. 

16Aveene nava mu kɨlʉnga ʉmʉ ndʉwʉ ʉne nandɨlɨ va mu kɨlʉnga ʉmʉ. 

17Gwe Daada, ɨlimenyu lyako lya jɨlweli, pwʉ kʉ nzɨla jya wajɨlweli ʉwa 
ʉvavalatse ava vave vaako. 

18Ndʉwʉ ʉve waansuungʼile ʉne mu kɨlʉnga, vʉvʉle vʉle najyʉne 
ndikʉvasuungʼa ava mu kɨlʉnga. 

19Ndikɨhʉmya kwave ndɨkʉvombelage pa kulongwi tsa veene, pakʉta naveene 
vave vaako jɨlweli, vakʉvombelage. 

ɄYɨɨsʉ ikʉvadoovela avaanu avikʉmwɨdɨka 

20“Nandikʉvadoovela vaava veene, apeene ndikʉvadoovela na vange vooni, 
ʉwʉ valannyɨdɨkaga ʉkʉkongana na galya ʉgwʉ avakongi vango 
valavamanyiisaaga. 

21Ndidoova ʉkʉta avaanu avo vooni vave kɨɨnu kɨpamato ndʉwʉ ʉve, Daada, 
ʉlɨ mu nʼgati mwane, nʉʉne ndɨlɨ mu nʼgati mwave. Ikange, ndidoova ʉkʉta 
vave mu nʼgati mwawe, pakʉta avaanu vooni va mu kɨlʉnga vɨɨdɨkage ʉkʉta 
ʉve veeve waansuungʼile ʉne. 

22Ʉwɨɨmɨkiwa ʉwʉ waamye, najyʉne ndɨvapye avakongi vango, pakʉta vave 
kɨɨnu kɨpamato ndʉwʉ ʉve nʉʉne tʉlɨ kɨɨnu kɨpamato, 

23ʉne ndɨlɨ mu nʼgati mu veene, ʉve ʉlɨ mu nʼgati mwane. Ndikʉvanʼdoovela 
aveene ʉkʉta vaveetsage kɨɨnu kɨpamato jɨlweli. Kʉ nzɨla ɨjɨ avaanu va mu 
kɨlʉnga jʉvikʉlʉmanya ʉkʉta ʉve veeve waansuungʼile ʉne, ikange 
jʉvikʉlʉmanya ʉkʉta ʉvaganile avakongi vango ndʉwʉ ʉnganile ʉne. 

24“Gwe Daada, ndinogwa ʉkʉta avaanu ʉwʉ ʉʉmye, viitse vave paninie nʉʉne 
ʉpwʉ ndɨlaava. Apo, viitse vavʉvone ʉwɨɨmɨkiwa wango ʉwʉ waamye, manya 
waanganile ʉne ʉkʉhʉma wʉ ʉkaanale ʉkʉpela ɨkɨlʉnga. 

25Gwe Daada, ʉve vɨ Nʼgolosu, avaanu va mu kɨlʉnga ʉmʉ navakʉmanyili. 
Apeene ʉne neene ndɨkʉmanyile ʉve, ikange avakongi vango ava valʉmanyile 
ʉkʉta ʉve veeve waansuungʼile. 

26Ʉne ndɨvamanyiise vakʉmanye ʉve ʉmwʉ ʉveelye, ikange ndigendelelaga 
ʉkʉvomba ɨlyo. Ndivombaga ewo pakʉta naveene vavaganage avajyavo 
ndʉwʉ ʉve ʉnganile ʉne, na pakʉta ʉne ndɨve mu nʼgati mu veene.” 

Yohana 18 

Avalongotsi va Vayahudi vikʉmwibata ʉYɨɨsʉ 
(Mataayo 26:47-56; Maliko 14:43-50; Luuka 22:47-53) 

1ɄYɨɨsʉ wʉ amalile ʉkʉtsova ago gooni, akahega paninie na vakongi va mwene, 
vakalovoka ɨkɨhʉlʉ kya Kiduloni, vakalʉta kʉ kɨlɨmɨla kya mibɨkɨ ɨmizeituni, 
vakiingila ʉmwa. 

2ɄYuuda, ʉmmendami va Yɨɨsʉ, namwene aapamanyile apoonu apo, ʉlwakʉva 
ʉYɨɨsʉ aatsoovye ʉkʉbɨha apo kakongosu paninie na vakongi va mwene. 

3Pwʉ ʉYuuda akʉʉpɨlɨla ɨkɨpʉga kya vasikali paninie na valoleeli va tembile 
vaninie ʉkʉhʉma kʉ vavaha va vateeketsi na kʉ Vafalisayo, akavalongolela, 
vakalʉta kʉ kɨlɨmɨla ɨkyo, kʉnʉ vagegile inyaale, imuli ni silwɨlo. 

4ɄYɨɨsʉ aatsimanyile tsyoni itsyale piipi ʉkʉvombeka kʉ mwene. Pwʉ wʉ 
vasiike, akahegelela kʉ veene, akavavʉʉtsa avaanu avo akata, “Ndeeti, 
mukʉndonda ʉveeni?” 

5Aveene vakaanda vakata, “Tukʉndonda ʉYɨɨsʉ va kʉ Nazaleti.” ɄYɨɨsʉ 
akavaanda akata, “Ʉne apa neene ndɨ mukʉndonda.” ɄYuuda, ʉmmendami, 
namwene ɨɨmile baaho paninie navo. 

6ɄYɨɨsʉ wʉ avavʉʉlile atye, “Ʉne apa neene ndɨ mukʉndonda,” avasikali avo 
vakakilivuka kʉnsana nʉ kʉgwa paasi. 

7ɄYɨɨsʉ akavavʉʉtsa ikange akata, “Ndeeti, mukʉndonda ʉveeni?” Aveene 
vakaanda vakata, “Tukʉndonda ʉYɨɨsʉ va kʉ Nazaleti.” 

8ɄYɨɨsʉ akavavʉʉla akata, “Ndɨvavʉʉlile ʉkʉta, ʉne apa neene ndɨ 
mukʉndonda. Ɨngave lweli mukʉndonda ʉne, pwʉ muvaleke ava avalɨ paninie 
nʉʉne valʉtage.” 

9ɄYɨɨsʉ aatsovile ndavʉle pakʉta gakwɨlanile galya ʉgwʉ aatsovile pa 
vʉtengʉlɨlo, ʉpwʉ aatye, “Avaanu valya ʉwʉ waamye, nandɨnʼjatsiitsi nʉ 
mpamato.” 

10ɄSimoni Petulo aale nɨ panga. Pwʉ akaswekʉla ɨpanga ɨjyo, akagɨda kʉ 
mbanda va nteeketsi ʉmbaha, akadumula ɨmbʉlʉkʉtʉ jya kʉndyo. Ʉmbanda 
ʉjwa ɨlitaawa lya mwene aale vɨ Maliko. 

11ɄYɨɨsʉ wʉ ikʉtsivona itso, akambʉʉla ʉPetulo akata, “Petulo, kilivula ɨpanga 
jyako mu kɨpako kya jyene. Ndeeti, nʉlʉmanyili ʉkʉta pilondiwa ndɨnywele 
ɨkɨnywelo kya vʉkʉvɨlwa ndʉwʉ ʉDaada alamwe?” 

ɄYɨɨsʉ ihɨlɨkwa kwa Anasi 
(Mataayo 26:57-58; Maliko 14:53-54; Luuka 22:54) 

12Pwʉ ʉmbaha va vasikali, paninie nɨ kɨpʉga kya mwene, na valoleeli va 
tembile, vakamwibata ʉYɨɨsʉ, vakankʉnga. 

13Pwʉ vakammɨlɨka taasi kwa Anasi ʉvɨ aale vɨ nteeketsi ʉmbaha ʉnsɨkɨ gwa 
kʉnsana. Ʉjwa aale vɨ dadaaje va nʼdala va Kayafa ʉnteeketsi ʉmbaha mu 
mwaka ʉgwa. 

14ɄKayafa vɨ mwene, mu sigono sya kʉnsana, aavavʉʉlile avalongotsi avange 
va Vayahudi ʉkʉta, lwiva lʉnonu ʉmuunu mpamato aswe kʉ lʉvʉmbʉlɨlo lwa 
vaanu vooni. 

ɄPetulo ikʉmʼbeela ʉYɨɨsʉ 
(Mataayo 26:58, 69-70; Maliko 14:54, 66-68; Luuka 22:55-57) 

15ɄSimoni Petulo nʉ nkongi ʉjyʉnge mpamato, vaakongaga kʉnsana wʉ 
vikʉmmɨlɨka ʉYɨɨsʉ kwa Anasi. Ʉnkongi ʉjyʉnge ʉjwa aamanyikiike kʉ 
nteeketsi ʉmbaha, kyʉ mene akiingila nʉ Yɨɨsʉ mu lʉvɨgo lwa nyumba jya 
nteeketsi ʉmbaha. 

16ɄPetulo akɨɨma kʉnzi pa ndyango alɨkʉpʉlɨkɨla. Pwʉ ʉnkongi ʉjwa, ʉvɨ 
aamanyikiike kʉ nteeketsi ʉmbaha, akahʉma kʉnzi. Akatsova nʉ mmɨnza 
ʉndoleeli va pa ndyango. Ʉmmɨnza ʉjwa akantavʉla ʉPetulo iingile mu lʉvɨgo. 

17Pwʉ ʉmmɨnza ʉndoleeli ʉjwa, akambʉʉtsa ʉPetulo akata, “Ndeeti, ʉve 
najyʉve nʉlɨ nninie va vakongi va muunu ʉjwa?” ɄPetulo akamwanda akata, 
“Baako, ʉne naneene.” 

18Ʉnsɨkɨ ʉgwa, avavanda na valoleeli va tembile avo vakava vɨmile apo, 
vatsʉngʉtye ʉmwoto gwa nkala ʉgwʉ vaakotsiitse, valɨkwota, manya gwale 
nsɨkɨ gwa ngʼaala. Namwene ʉPetulo akɨɨma paninie navo, alɨkwota ʉmwoto. 

Ʉnteeketsi ʉmbaha ikʉmbʉʉtsa ʉYɨɨsʉ 
(Mataayo 26:59-66; Maliko 14:55-64; Luuka 22:66-71) 

19Wʉ gihʉmɨla ago, ʉnteeketsi ʉmbaha ʉAnasi, akava ikʉmbʉʉtsa ʉYɨɨsʉ 
ikulongwi tsa vakongi va mwene ni manyiiso tsa mwene. 

20ɄYɨɨsʉ akamwanda akata, “Ʉnsɨkɨ gwoni ndɨkatsovaga kʉ vaanu vooni 
pavʉvalasu, ndɨkamanyiisaaga avaanu mu masinagogi na mu tembile ʉmwʉ 
aVayahudi vongosu vilʉndamana paninie. Ndɨmanyiise imanyiiso tsyango 
tsyoni pavʉvalasu. 

21Pwʉ kɨki vukʉmbʉʉtsa ʉne? Kɨki navukʉvavʉʉtsa avaanu ʉwʉ 
vakammʉlɨhɨtsaaga wʉ ndimanyiisa? Aveene vagamanyile ʉgwʉ ndɨkatsovaga 
nʉ kʉmanyiisa.” 

22ɄYɨɨsʉ wʉ atsovile ago, ʉndoleeli va tembile mpamato ʉvɨ ɨɨmile pawiipi nʉ 
mwene, akɨnega nɨ lipi kwa Yɨɨsʉ. Akambʉʉtsa akata, “Ndeeti, panogelanie 
ʉkʉmwamula ndavʉle ʉnteeketsi ʉmbaha?” 

23ɄYɨɨsʉ akamwanda akata, “Ɨngave ndɨtsovile sivi, tsova ʉvʉviivi wango. Lɨno 
ɨngave ndɨtsovile itsa jɨlweli, pwʉ kɨki vukʉnnova?” 

24Pwʉ ʉYɨɨsʉ wʉ apitsiige akʉngilwe, ʉAnasi akalagɨla ʉkʉta vantoole nʉ 
kʉlʉta nave kʉ nteeketsi ʉmbaha ʉKayafa. 

ɄPetulo ikʉmʼbeela ʉYɨɨsʉ ikange 
(Mataayo 26:71-75; Maliko 14:69-72; Luuka 22:58-62) 

25Lola, ʉSimoni Petulo wʉ apitsiige ikwota ʉmwoto apo, avaanu vaninie 
vakambʉʉtsa vakata, “Ndeeti, ʉve najyʉve nʉlɨ nninie va vakongi va muunu 
ʉlya?” ɄPetulo akabeela akata, “Baako, ʉne naneene!” 

26Lɨno mpamato mu vavanda va nteeketsi ʉmbaha, ʉvɨ aale lʉkololwe va 
muunu ʉlya ʉvɨ ʉPetulo aadumwe ɨmbʉlʉkʉtʉ, akambʉʉtsa akata, “Ndeeti, 
naveeve ʉve ndɨkakʉweene wʉ ʉlɨ paninie nʉ Yɨɨsʉ mu kɨlɨmɨla kɨlya?” 

27ɄPetulo akabeela ikange akata, “Ʉne naneene!” Ʉnsɨkɨ gʉʉgwa ɨngʼongove 
jɨkavɨka. 

Avalongotsi va Vayahudi vikʉmmɨlɨka ʉYɨɨsʉ kwa Pilato 
(Mataayo 27:1-2; Maliko 15:1-5; Luuka 23:1-5) 

28Pwʉ pavʉsiku wʉ kʉkie, avalongotsi va Vayahudi vakantoola ʉYɨɨsʉ 
ʉkʉhʉma kwa Kayafa. Vakalʉta nave kʉ nyumba jya lʉdeeva jya nkʉlʉdeeva 
va Valooma. Lɨno aVayahudi avo naviingile ʉmwa pakʉta valeke ʉkwɨkolelania, 
valemwe ʉkʉlya ɨkyakʉlya kya kyaka kya Pasaka. 

29Pwʉ ʉndongotsi va Valooma, ʉPilato, akahʉma kʉnzi nʉ kʉbɨha ʉpwʉ vaale. 
Akavavʉʉtsa akata, “Ndeeti, ʉmuunu ʉjʉ avombile imbiivi nyiki itsʉ mulonda 
ahɨgwe?” 

30Aveene vakaanda vakata, “Jɨkaale jɨve ʉmuunu ʉjʉ nadeenyili indagɨlo, 
ndalɨno natwitsili nave kwave.” 

31ɄPilato akavavʉʉla akata, “Ʉnyie intooli mukammɨge ʉkʉkongana ni ndagɨlo 
tsiinyo.” Lɨno aveene aVayahudi vakaanda vakata, “Ʉwe natʉlɨ nawo 
ʉvʉtavʉlɨlwa wa kʉmmɨga ʉmuunu ʉvaveetsaga ʉkʉta abudwe.” 

32Itso tsyahʉmye ndavʉle pakʉta galya ʉgwʉ ʉYɨɨsʉ aatsovile gavombeke, 
palya ʉpwʉ aavoniitse ʉmwʉ kʉlaveela ʉkʉswa kwa mwene. 

ɄPilato ikʉmbʉʉtsa ʉYɨɨsʉ 

33Pwʉ ʉPilato akiingila ikange mu nyumba, akalagɨla ʉkʉta ʉYɨɨsʉ ahɨlɨkwe kʉ 
mwene. Wʉ ahɨliikwe, akambʉʉtsa akata, “Ndeeti, ʉve veeve nkʉlʉdeeva va 
Vayahudi?” 

34Ʉmwene ʉYɨɨsʉ akamwanda akata, “Ndeeti, ago ʉgwʉ vukʉmbʉʉtsa, gihʉma 
mu masaago gaako evo avaanu avange vakʉvʉʉlile ikulongwi tsyango?” 

35ɄPilato akamwanda akata, “Oogo, ʉne ndɨlɨ Nʼyahudi? Avaanu va kɨvʉmbʉkʉ 
kyako paninie na vavaha va vateeketsi wʉ veene vakʉleetile kwane pakʉta 
ndɨkʉhɨge. Ndeeti, ʉvombile nyiki?” 

36ɄYɨɨsʉ akamwanda akata, “ɄLʉdeeva lwango nalwihʉma mu kɨlʉnga ɨkɨ. 
Lʉkaale lʉve lwihʉma mu kɨlʉnga ɨkɨ, pwʉ avakongi vango vakaale 
vikʉndwɨlaga pakʉta ndɨleke ʉkwibatwa na valongotsi va Vayahudi. Lɨno 
ʉLʉdeeva lwango nalwihʉma apa.” 

37Pwʉ ʉPilato akambʉʉtsa akata, “Ndeeti, pwʉ lɨno tsa jɨlweli ʉkʉta ʉve ʉlɨ 
nkʉlʉdeeva?” ɄYɨɨsʉ akamwanda akata, “Ʉve ʉtsovile ʉkʉta ʉne ndɨlɨ 
nkʉlʉdeeva. Ndyaholilwe nʉ kwitsa mu kɨlʉnga ʉmʉ kʉ vʉsumbe wa kʉta 
ndyoleletsaage ʉwajɨlweli. Ʉmuunu ʉvaveetsaga ʉvɨ ikonga ʉwajɨlweli, ipʉlɨka 
amamenyu gango.” 

38ɄPilato akambʉʉtsa akata, “Ʉwajɨlweli kyʉ kɨɨnu kɨki?” ɄPilato wʉ atsovile 
ago, akahʉma kʉnzi, akavavʉʉla avalongotsi va Vayahudi akata, “Ʉne 
nandɨvʉweeni ʉvʉnangi ʉvʉveetsaga kʉ muunu ʉjʉ. 

39Paninie nɨɨlyo mulɨ nʉ lwiho lwa kʉndoova ndɨvavopolele ʉnkʉngwa 
mpamato pa nsɨkɨ gwa kyaka kya Pasaka. Ndeeti, munogwa ndɨvavopolele 
ʉnkʉlʉdeeva va Vayahudi?” 

40Pwʉ avaanu vooni vakooveela siitso vakata, “Baako! Kwʉ baako 
ʉkʉtʉvopolela ʉmuunu ʉjwa, apeene ʉtʉvopolele ʉBalaba.” ɄBalaba 
aakʉngilwe mu kɨkʉngwa kʉ nongwa jya kʉjɨhambʉkɨla ɨsilikali jya Valooma. 

Yohana 19 

ɄYɨɨsʉ ihɨgwa abudwe kʉ nzɨla jya kʉtovelelwa pa kɨdamingʼanie 
(Mataayo 27:15-31; Maliko 15:6-20; Luuka 23:13-25) 

1Pwʉ ʉPilato akavalagɨla avasikali va mwene ʉkʉta vantove ʉYɨɨsʉ ni sikoti. 

2Wʉ vantovile, avasikali avo vakanienga ʉlʉdingʼulilo lwa mitwinyo nʉ 
kʉnswɨka pa ntwe, vakanswalɨtsa ɨkanzo jya kɨkʉlʉdeeva jya langi jya vʉvengi. 

3Kʉmbele valɨkʉhegelela kavɨlɨ kavɨlɨ kʉ mwene nʉ kʉpembetsa valɨkʉta, 
“Mapembelo, gwe Nkʉlʉdeeva va Vayahudi!” Vakata nʉ kʉntova na mapi. 

4ɄPilato akahʉma kʉnzi ikange, akavavʉʉla avalongotsi va Vayahudi avo akata, 
“Pʉlɨhɨtsi, ndinogwa ʉkʉmmʉmya iitse kʉnzi kwanyie ʉmuunu ʉjʉ, pakʉta 
mulʉmanye ʉkʉta nandɨvʉweeni ʉvʉnangi ʉvʉveetsaga kʉ mwene.” 

5Pwʉ akammʉmya ʉYɨɨsʉ kʉnzi wʉ atsiige aswalile ʉlʉdingʼulilo lwa mitwinyo 
nɨ kanzo jya langi jya vʉvengi. ɄPilato akatsova pavʉvalasu akata, “Mulolage 
ʉmuunu viinyo ʉjʉ apa!” 

6Avavaha va vateeketsi na valoleeli va tembile wʉ vambwene ʉYɨɨsʉ, 
vakooveela siitso vakata, “Intovelele pa kɨdamingʼanie, intovelele pa 
kɨdamingʼanie!” Pwʉ ʉPilato akavavʉʉla akata, “Intooli jyʉnyie mukantovelele 
pa kɨdamingʼanie, manya ʉne nandɨvʉweeni ʉvʉnangi ʉvʉveetsaga kʉ 
mwene.” 

7AVayahudi vakaanda vakata, “Ʉkʉkongana nʉ lʉlagɨlo lwitu, jilondiwa 
abudwe, manya akɨtsovile akata ʉmwene Mwana va Ngʉlʉve.” 

8ɄPilato wʉ apʉliike amamenyu ago, akoongeletsa ʉkʉdwada siitso. 

9Pwʉ akantoola ʉYɨɨsʉ, akiingila nave ikange mu nyumba jya mwene. 
Akavʉʉtsa kwa Yɨɨsʉ akata, “Gwe vɨ muunu ʉve ʉhʉmile ndaku?” ɄYɨɨsʉ 
akatsiga kɨnuunu. 

10Pwʉ ʉPilato akambʉʉtsa ikange akata, “Kɨki navukʉnnyanda? Ndeeti, 
nʉlʉmanyili ʉkʉta ndɨlɨ nʉ vʉtavʉlɨlwa wa kʉkʉvopola evo ʉwa kʉkʉtovelela 
pa kɨdamingʼanie?” 

11ɄYɨɨsʉ akamwanda ʉPilato akata, “ɄNgʉlʉve aale aleke ʉkʉkʉpa ʉne 
ʉnnyɨge, ndalɨno nʉviili nawo ʉvʉtavʉlɨlwa ʉvʉveetsaga paane. Lɨno ʉmuunu 
ʉlya ʉvɨ ambɨɨkile mu sivoko syako, vɨ alɨ nɨ nongwa ɨmbaha ɨjɨlʉtɨɨlye pa 
jyave.” 

12Pwʉ ʉPilato wʉ apʉliike ago, akagela ʉkʉlonda ɨnzɨla jya kʉmbopola ʉYɨɨsʉ, 
lɨno aVayahudi vakagimba ʉkwoveela siitso vakata, “Ɨngave vukʉmbopola 
ʉmuunu ʉjwa, pwʉ wiiva nʉlɨ mmanyaani va Kaisali ʉnkʉlʉdeeva va Valooma. 
Lola, ʉmuunu ʉvaveetsaga ʉvɨ ikɨvɨɨka vɨ nkʉlʉdeeva, iiva ikʉmʼbeela 
ʉKaisali.” 

13ɄPilato wʉ apʉliike amamenyu ago, akahʉma nave ʉYɨɨsʉ kʉnzi, akalʉta, 
akataama pa kɨtaamilo kya kʉhɨgɨla inongwa. Apoonu apo paatambʉlwagwa 
Waalo wa Maganga. Ɨlitaawa ɨlɨ mu nzovele jya Kɨebulaniya viita Gabata. 

14Ɨkɨgono ɨkyo kyale kya kwɨsaavʉla pa kulongwi jya kyaka kya Pasaka. Wʉ 
gʉsiike ʉnsɨkɨ gwa pamuunyi, akavalɨlo ka ntanato (6), ʉPilato akakɨvʉʉla 
ɨkɨpʉga kya Vayahudi avo akata, “Ʉjʉ apa ʉNkʉlʉdeeva viinyo!” 

15Aveene vakooveela siitso vakata, “Ʉmʼbude, ʉmʼbude! Intovelele pa 
kɨdamingʼanie!” ɄPilato akavavʉʉtsa akata, “Ndeeti, munogwa ndɨntovelele pa 
kɨdamingʼanie ʉNkʉlʉdeeva viinyo?” Avavaha va vateeketsi vakaanda vakata, 
“Ʉwe natʉlɨ nave ʉnkʉlʉdeeva ʉjyʉnge, apeene tʉlɨ nave ʉKaisali 
ʉnkʉlʉdeeva va Valooma mwene!” 

16Pwʉ kʉ vʉmalɨlo ʉPilato akanʼgotola ʉYɨɨsʉ kʉ veene pakʉta atovelelwe pa 
kɨdamingʼanie. 

ɄYɨɨsʉ itovelelwa pa kɨdamingʼanie 
(Mataayo 27:32-44; Maliko 15:21-32; Luuka 23:26-43) 

Pwʉ avasikali vakantoola ʉYɨɨsʉ nʉ kʉhega nave. 

17Wʉ vihega, ʉYɨɨsʉ akapɨmba ɨkɨdamingʼanie kya kʉntovelela, akahʉma mu 
vʉtsenge, akalʉta apoonu apaatambʉlwagwa Liheela lya Ntwe, ɨlitaawa ɨlɨ mu 
nzovele jya Kɨebulaniya viita Goligota. 

18Wʉ vasiike palya, vakantovelela ʉYɨɨsʉ pa kɨdamingʼanie. Apoonu baaho apo 
vaalepwo avaanu avange vavɨlɨ ʉwʉ naveene vaatoveliilwe pa sidamingʼanie, 
mpamato ʉlʉvasu lwa kʉndyo, ʉjyʉnge ʉlʉvasu lwa kʉngʼɨgɨ. 

19ɄPilato akalagɨla ʉkʉta gavɨgwe amamenyu nʉ kʉvɨɨkwa pakyanya pa 
kɨdamingʼanie kya Yɨɨsʉ, agiita, “ɄYƗƗSɄ VA KɄ NAZALETI, ɄNKɄLɄDEEVA VA 

VAYAHUDI.” 

20Ʉvʉvɨge ʉwa waavɨgilwe mu nzovele jya Kɨebulaniya, nɨ jya Kɨlooma, nɨ jya 
Kɨyunaani. AVayahudi vongosu valɨkwɨmba ʉvʉvɨge ʉwa, manya apoonu apo 
ʉpwʉ vaantovelye ʉYɨɨsʉ, paale piipi nʉ vʉtsenge wa Yelusalemu. 

21Pwʉ avavaha va vateeketsi vakambʉʉla ʉPilato vakata, “Ʉleke ʉkʉvɨga, 
‘NKɄLɄDEEVA VA VAYAHUDI,’ apeene ʉvɨge ʉteetsage, ‘Ʉmuunu ʉjʉ aatye, ɄNE 

NEENE NKɄLɄDEEVA VA VAYAHUDI.’ ” 

22ɄPilato akavaanda akata, “Baako, ʉgwʉ ndɨvɨgile, ndɨvɨgile.” 

23Avasikali wʉ vantovelye ʉYɨɨsʉ pa kɨdamingʼanie, vakatoola ɨmisabwa gya 
mwene, vakagava amagavo ganni. Nʉ jyʉnge mu vasikali avo akatoola ɨligavo 
lya mwene. Ikange, vakatoola ɨkanzo jya mwene. Ɨkanzo ɨjyo jyale nzɨla lʉhono, 
manya jyanotsiiwe ngʉge ʉkʉhʉma kʉnanena ʉkʉsika kʉ silʉnde. 

24Pwʉ vakɨtsosanza vakata, “Tʉleke ʉkʉdwemula ɨkanzo ɨjɨ, apeene tʉlagʉlɨle 
jɨve jyani.” Itsi tsyahʉmye ndavʉle pakʉta gavombeke amamenyu galya ʉgwʉ 
gaavɨgilwe mu Vʉvɨge ʉVʉvalatse agiita, “Vaagaviine ɨmisabwa gyango, nʉ 
kʉvomba isilagʉlɨlo pa kulongwi jya kanzo jyango.” Itso tsyavombilwe na 
vasikali. 

25Lola, pawiipi nɨ kɨdamingʼanie kya Yɨɨsʉ vaalepwo avadala vanni, avɨɨmile 
apo. Mu vadala avo aalepwo ʉvanyina va Yɨɨsʉ, ʉvanyina ʉnʼdebe va Yɨɨsʉ, 
ʉMaliyamu ʉnʼdala va Kileopa, nʉ Maliyamu Magadalena. 

26ɄYɨɨsʉ wʉ ambwene ʉvanyina, ikange najyʉ nkongi ʉvɨ aanʼganile siitso 
ɨmile pawiipi nʉ vanyina, akata, “Gwe jyʉva, ndolage ʉjʉ. Ʉmbɨɨke ave mwana 
vaako.” 

27Ikange akambʉʉla ʉnkongi ʉjwa akata, “Ndolage ʉjʉ. Ʉmbɨɨke ʉkʉva vɨ 
jyʉva vaako.” Pwʉ ʉkʉhʉma ʉnsɨkɨ ʉgwa ʉnkongi ʉjwa akambɨɨka vanyina, 
alɨkʉtaama nave mu vʉtsenge wa mwene. 

Ʉkʉswa kwa Yɨɨsʉ 
(Mataayo 27:45-56; Maliko 15:33-41; Luuka 23:44-49) 

28ɄYɨɨsʉ wʉ alʉmanyile ʉkʉta amalile ʉkʉjɨvomba ɨmbombo jya mwene, pwʉ 
akatsova akata, “Ndɨlɨ nɨ kyʉmɨlwa.” Aatsovile ewo pa kʉkwɨtsa tsilya 
itsyavɨgilwe mu Vʉvɨge ʉVʉvalatse. 

29Apoonu apo kyalepwo ɨkɨkongʼolo ɨkyʉ vaadɨtsiitse ɨdivai ɨngʼali. Pwʉ 
vakatoola ɨpamba vakatsaba mu divai ɨjyo, vakavɨɨka mu lʉsamba lwa libɨkɨ 
ɨlɨhisopo, vakahʉʉsa vakampa ʉYɨɨsʉ mu ndomo. 

30ɄYɨɨsʉ wʉ anotsanziitse ɨdivai ɨjyo, akatsova akata, “Ɨmbombo jyango 
jɨsilile!” Pwʉ akiinama ʉntwe, akaswa. 

Avasikali vikʉmmoma ʉYɨɨsʉ nʉ nʼgoha 

31Ɨkɨgono ɨkyo kyale kya kwɨsaavʉla kʉ Sabato. Avalongotsi va Vayahudi 
navaanogwe ɨmisimba gya vaanu avo gɨtsige pakyanya pa sidamingʼanie mu 
kɨgono kya Sabato. Ikange ɨSabato ɨjyo jyale mbaha siitso. Pwʉ ʉkʉkongana 
nɨɨlyo, avalongotsi avo vakalʉta kwa Pilato, vakanʼdoova ʉkʉta avasikali valʉte 
vakadeenye isilʉnde sya vaanu avaatoveliilwe pa sidamingʼanie nʉ kʉhetsa 
ɨmisimba ɨgyo pa sidamingʼanie. 

32Pwʉ avasikali vakalʉta, vakadeenya isilʉnde sya vaanu avo vavɨlɨ 
avaatoveliilwe lʉninie nʉ Yɨɨsʉ. 

33Lɨno, wʉ valʉtile pa Yɨɨsʉ, vakavona amalile ʉkʉswa, pwʉ vakandeka kɨtsila 
kʉdeenya isilʉnde sya mwene. 

34Napeene, ʉnsikali mpamato akammoma ʉYɨɨsʉ nʉ nʼgoha pa lʉvasu. Pwʉ 
baaho ʉnkisa na magasi sikahʉma. 

35Ʉmuunu ʉvɨ aatsiweene tsyoni itsi wʉ tsivombeka vɨ mwene ikwoleletsa. 
Itsʉ ikwoleletsa tsa jɨlweli, ikange alʉmanyile ʉkʉta itsova itsa jɨlweli. Oleliitse 
itso pa vʉsumbe wa kʉta najyʉnyie mwɨdɨkage. 

36Itsi tsyahʉmye ndavʉle pakʉta gakwɨlanile amamenyu galya ʉgwʉ 
gaavɨgilwe mu Vʉvɨge ʉVʉvalatse ʉkʉta, “Nalɨkʉli ɨlitsege lya mwene ɨlyʉ 
valadeenya.” 



289 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

37Ikange ʉVʉvɨge ʉVʉvalatse wiita, “Valambona ʉvɨ vaammomile nʉ nʼgoha.” 
Ʉkʉsɨɨlwa kwa Yɨɨsʉ 

(Mataayo 27:57-61; Maliko 15:42-47; Luuka 23:50-56) 

38Aalekwo ʉmuunu mpamato ʉvɨ ɨlitaawa lya mwene aale vɨ Yusufu, aahʉmaga 
kʉ vʉtsenge wa Alimataya. Ʉmuunu ʉjʉ aale nkongi va Yɨɨsʉ ʉvɨ aasihaga 
ʉvʉkongi wa mwene, ʉlwakʉva aavadwadaga avalongotsi va Vayahudi. Ago 
gooni wʉ galʉtɨngʼiinie, pwʉ ʉmuunu ʉjwa akalʉta kwa Pilato, akanʼdoova 
ʉkʉta atoole ʉnsimba gwa Yɨɨsʉ akasɨɨle. ɄPilato akantavʉla. Pwʉ ʉYusufu 
akalʉta, akiisa ʉnsimba gwa Yɨɨsʉ pa kɨdamingʼanie. 

39ɄNikodemu, ʉvɨ ɨkɨlo mamato aalʉtile kwa Yɨɨsʉ, namwene akongeletsiinie 
nʉ Yusufu, akava agegile amafuta aginuungʼilila vʉnonu, agaale ga kilo isitsigo 
sidatu (30). 

40Pwʉ avaanu vavɨlɨ avo vakatoola ʉnsimba gwa Yɨɨsʉ, vakagʉbina mu sanda 
kʉnʉ vikʉgʉbaka amafuta ago aginuungʼilila vʉnonu ʉkʉkongana nʉ lwiho lwa 
Vayahudi lwa kʉsɨɨla avaswe. 

41Ʉkwonu ʉkwa ʉkwʉ vaantovelye ʉYɨɨsʉ, kyalekwo ɨkɨlɨmɨla kya mibɨkɨ 
ɨkyale nʉ vʉguli ʉvʉpya ʉmwʉ navagele ʉkʉnsɨɨla ʉmuunu ʉvaveetsaga. 

42Pwʉ vakansɨɨla ʉYɨɨsʉ mu vʉguli ʉwa, manya ɨkɨgono ɨkyo kʉ Vayahudi 
kyale kya kwɨsaavʉla kʉ Sabato, ikange ʉvʉguli ʉwa wʉ waale pawiipi. 

Yohana 20 

Ʉkʉtsʉʉka kwa Yɨɨsʉ 
(Mataayo 28:1-8; Maliko 16:1-8; Luuka 24:1-12) 

1Pavʉsiku wʉ kutandaalʉka, pa kɨgono kya Pamulʉngʉ, ʉMaliyamu 
Magadalena akalʉta kʉ vʉguli wa Yɨɨsʉ. Akavona ɨliganga lɨlya lɨbɨɨlwike 
ʉkʉhʉma pa ndyango gwa vʉguli. 

2Pwʉ akahega palya inyila, akalʉta kwa Simoni Petulo na kʉ nkongi ʉlya, ʉvɨ 
ʉYɨɨsʉ aanʼganile siitso. Akavavʉʉla akata, “Avaanu avatʉnga vahetsiitse 
ʉnsimba gwa Ntwa viitu mu vʉguli, ikange natʉlʉmanyili ʉkwʉ vavɨɨkile!” 

3ɄPetulo nʉ nkonginnine ʉjwa, vakahega, vakalʉta kʉ vʉguli. 

4Wʉ vilʉta, vooni wʉ vavɨlɨ valɨkʉnyila, napeene ʉnkonginnine ʉjwa akanyila 
akandʉtɨɨlɨla ʉPetulo, nʉ kʉlongola ʉkʉsika pa vʉguli. 

5Wʉ asiike, akiinama, akameeha mu vʉguli, akatsivona isanda itsʉ vaansɨɨlye 
ʉYɨɨsʉ, lɨno niingile mu nʼgati. 

6Pwʉ ʉSimoni Petulo akakonga, akasika apo, akiingila mu vʉguli nʉ kʉtsivona 
isanda itsʉ vaansɨɨlye ʉYɨɨsʉ. 

7Ikange akakɨvona nɨ kɨtambala ɨkyʉ vaanʼgubiike ʉYɨɨsʉ kʉ ntwe. Nakyale 
paninie nɨ misabwa ɨgɨnge, apeene kyasujilingʼiine pavʉnge, kʉ lʉkanzi. 

8Pwʉ ʉnkongi ʉjyʉnge ʉjwa, ʉvɨ aatalile ʉkʉsika apo, namwene akiingila mu 
vʉguli. Akalola, akɨɨdɨka ʉkʉta ʉYɨɨsʉ atsʉʉkile. 

9Paninie nɨɨlyo ikulongwi tsa kʉtsʉʉka ʉkwa navaatsimanye ʉmwʉ 
tsikongelanila nʉ Vʉvɨge ʉVʉvalatse ʉwiita, wɨgane wa Ngʉlʉve ʉkʉta ʉYɨɨsʉ 
atsʉʉke ʉkʉhʉma kʉ vaswe. 

10Pwʉ avakongi avo vakakilivuka ʉkwʉ vaataamaga. 
ɄYɨɨsʉ ikʉmbonekela ʉMaliyamu Magadalena 

(Mataayo 28:9-10; Maliko 16:9-11) 

11Lɨno ʉMaliyamu Magadalena akatsiga baaho ɨmile kʉnzi kʉ vʉguli, akava 
ilɨla. Wʉ ilɨla, akiinama nʉ kʉmeeha mu vʉguli. 

12Akavavona avasuungʼwa vavɨlɨ ʉwʉ vaaswalile ɨmisabwa ɨmivalasu. 
Vaataamile apoonu ʉpwʉ pa vʉtengʉlɨlo gwale ʉnsimba gwa Yɨɨsʉ. 
Ʉnsuungʼwa mpamato aataamile ʉlʉvasu lwa kʉ ntwe, ʉjyʉnge ʉlʉvasu lwa kʉ 
silʉnde. 

13Avasuungʼwa avo vakambʉʉtsa vakata, “Gwe jyʉva, kɨki wilɨla?” Ʉmwene 
akavaanda akata, “Avaanu avatʉnga vahetsiitse ʉnsimba gwa Ntwa vango 
ʉpwʉ gʉkaale, nandɨlʉmanyili ʉkwʉ vavɨɨkile!” 

14ɄMaliyamu wʉ atsovile amamenyu ago, akalola kʉnsana, akambona ʉmuunu 
mpamato ɨmile baaho. Hʉmbe ʉmuunu ʉjwa aale vɨ Yɨɨsʉ, lɨno ʉMaliyamu 
aanʼjagilwe. 

15ɄYɨɨsʉ akambʉʉtsa akata, “Gwe jyʉva, kɨki wilɨla? Ndeeti, vukʉndonda 
veeni?” ɄMaliyamu, kʉnʉ isaaga ʉkʉta ipange ʉmuunu ʉjwa imbombi va 
kɨlɨmɨla kya mibɨkɨ ɨkyo, akamwanda akata, “Gwe daada, ɨngave ʉve veeve 
ʉhetsiitse ʉnsimba gwa mwene ʉpwʉ gʉkaale, ndidoova, ʉmbʉʉle ʉkwʉ 
ʉgʉvɨɨkile, pakʉta ndɨkagʉtoole.” 

16ɄYɨɨsʉ akamwɨlanga, akatambʉla ɨlitaawa lya mwene akata, “Maliyamu!” 
Pwʉ ʉMaliyamu akagalamuka, akavona hʉmbe vɨ Yɨɨsʉ, pwʉ akatsova mu 
nzovele jya mwene jya Kɨebulaniya akata, “Laboni!” Ɨlimenyu ɨlɨ kwʉ kʉta 
Mmanyisi. 

17ɄYɨɨsʉ akambʉʉla akata, “Kwʉ baako ʉkʉnnyibata, manya ndɨkaanale 
ʉkʉtoga kʉkyanya kwa Daada. Lɨno ʉbɨhage ʉkavavʉʉle 
avalʉkololwango, ʉkʉta ndilʉta kʉkyanya kwa Daada, ʉvɨ vɨ Dadajiinyo 
najyʉnyie, kwa Ngʉlʉve vango ʉvɨ najyʉnyie vɨ Ngʉlʉve viinyo.” 

18Pwʉ ʉMaliyamu Magadalena akalʉta kʉ vakongi va Yɨɨsʉ, akavavʉʉla 
ikulongwi itsi, akata, “Lola, ʉne ndɨmbwene ʉNtwa!” Pwʉ akavavʉʉla gooni 
ʉgwʉ ʉYɨɨsʉ aandagye. 

ɄYɨɨsʉ ikʉvahʉmɨla avakongi va mwene 
(Mataayo 28:16-20; Maliko 16:14-18; Luuka 24:36-49) 

19Kʉmihe ɨkɨgono kɨɨkyo, avakongi va Yɨɨsʉ vaalʉndamiine mu nyumba 
mamato. Wʉ valɨ ʉmwa vakava vapatile ɨmilyango ʉlwakʉva vaavadwadaga 
avalongotsi va Vayahudi. Nʉpwʉ jɨngave ɨmilyango ɨgyo gyapatilwe, ʉYɨɨsʉ 
akahʉmɨla, akɨɨma pagati pa veene, akavavʉʉla akata, “Ʉlʉnotsehetso 
lʉveetsage nʉʉnyie!” 

20ɄYɨɨsʉ wʉ amalile ʉkʉvavʉʉla amamenyu ago, akavavonia isivoko nʉ lʉvasu 
lwa mwene. Avakongi wʉ vaweene ʉkʉta vɨ mwene ʉNtwa, vakahovoka siitso. 

21ɄYɨɨsʉ akatsova ikange akata, “Ʉlʉnotsehetso lʉveetsage nʉʉnyie. Ndʉwʉ 
ʉNgʉlʉve aansuungʼile ʉne, vʉvʉle vʉle najyʉne ndikʉvasuungʼa ʉnyie mu 
kɨlʉnga.” 

22Pwʉ akavapuulila ʉmwʉja, akavavʉʉla akata, “Ʉpɨlɨli ʉMepo ʉMbalatse. 

23Ɨngave mukʉvasyɨkɨla avaanu imbiivi tsa veene, ʉNgʉlʉve namwene iiva 
avasyɨkye imbiivi avaanu avo. Ɨngave namukavasyɨkɨle, ʉNgʉlʉve 
nakavasyɨkɨle avaanu avo.” 

ɄYɨɨsʉ ikʉmbonekela ʉTomasi 

24Ʉnsɨkɨ ʉpwʉ ʉYɨɨsʉ aaviitsye avakongi va mwene, ʉnkongi ʉTomasi ʉvɨ 
ɨlitaawa ɨlɨnge aale vɨ Vʉngʉngʉ, naalepwo paninie na vakongi avo. 

25Pwʉ avakongi avange avo vakambʉʉla vakata, “Ʉwe tʉmbwene ʉNtwa.” Lɨno 
ʉmwene akavaanda akata, “Ʉne nandiweesi ʉkwɨdɨka ago ɨngave 
nandɨgaweeni amavamba ga misumali mu sivoko sya mwene, ndɨte ʉkwabaasa 
nɨ kɨvoko kyango ɨlivamba pa lʉvasu lwa mwene.” 

26Ʉndʉngʉ mpamato wʉ gʉlʉtɨngʼiinie, avakongi va Yɨɨsʉ vakalʉndamana 
ikange mu nʼgati mu nyumba. Ɨkɨgono ɨkyo namwene ʉTomasi aale paninie 
navo. Ɨmilyango gyale mipate. Baaho, ʉYɨɨsʉ akahʉmɨla, akɨɨma pagati pa 
veene, akavasaamusa akata, “Ʉlʉnotsehetso lʉveetsage nʉʉnyie!” 

27Pwʉ akambʉʉla ʉTomasi akata, “Gwe Tomasi, itsaga ʉnnyabaase nɨ kɨvoko 
kyako mu sivoko syango. Ikange ʉnnyabaase nɨ kɨvoko kyako pa lʉvasu 
lwango. Ʉleke ʉkʉva muunu ʉvɨ nikwɨdɨka, apeene wɨɨdɨkage.” 

28ɄTomasi akamwanda akata, “Ndyɨdiike, ʉve jɨlweli veeve Ntwa vango ikange 
ʉlɨ Ngʉlʉve vango!” 

29ɄYɨɨsʉ akamwanda akata, “Wɨdiike ʉlwakʉva ʉmbwene. Vagatalʉsu avaanu 
ʉwʉ vikʉnnyɨdɨka nʉpwʉ jɨngave navambweni ʉne.” 

Ʉvʉsumbe wa kɨtabu ɨkɨ 

30ɄYɨɨsʉ aavombile isidego isinge syongosu, isyʉ avakongi va mwene 
vaasiweene, isyʉ lɨno nasivɨgilwi mu kɨtabu ɨkɨ. 

31Lɨno, isidego isi isivɨgilwe mu kɨtabu ɨkɨ, sivɨgilwe pakʉta mwɨdɨkage ʉkʉta 
ʉYɨɨsʉ vɨ Mesiya, Mwana va Ngʉlʉve, nʉ kʉta kʉ nzɨla jya kʉmwɨdɨka, 
mwikava ʉwʉʉmi wa sikutsooni mu litaawa lya mwene. 

Yohana 21 

ɄYɨɨsʉ ikʉvavonekela avakongi va mwene kʉ kɨlʉnga kya Galilaya 

1Ʉnsɨkɨ wʉ gʉlʉtɨngʼiinie, ʉYɨɨsʉ akavavonekela ikange avakongi va mwene kʉ 
lʉkanzimbale lwa nyanza jya Tibeliya. Ɨlyo lyahʉmye ndee: 

2ɄSimoni Petulo, ʉTomasi ʉvɨ ɨlitaawa ɨlɨnge aatambʉlwagwa vɨ Vʉngʉngʉ, 
ʉNatanaeli ʉvɨ aahʉmaga kʉ Kana jya kʉ Galilaya, avaana vavɨlɨ va 
Zebedayo, na vakongi avange vavɨlɨ, vooni avo vaale paninie. 

3ɄSimoni Petulo akavavʉʉla avanine akata, “Ndilʉta kwilova isomba.” Avanine 
vakaanda vakata, “Najyʉwe twilʉta paninie nʉʉve.” Pwʉ vakahega, vakatoga 
mu waato. Lɨno, ɨkɨlo ɨjyo jyoni navalove ɨsomba nɨmamato. 

4Pavʉsiku wʉ kutandaalʉka, ʉYɨɨsʉ ɨɨmile kʉ lʉkanzimbale lwa nyanza, lɨno 
avakongi va mwene vaanʼjagilwe ʉkʉta vɨ Yɨɨsʉ. 

5Pwʉ ʉYɨɨsʉ akavɨɨlanga akata, “Mwe vamanyaani vango, oogo, mulovile 
isomba ninie?” Aveene vakaanda vakata, “Baako, natʉlovili!” 

6ɄYɨɨsʉ akavavʉʉla akata, “Mulahe ʉnsʉngʉlʉ ʉlʉvasu lwa kʉndyo lwa waato, 
ʉkwa jʉmwilova isomba.” Pwʉ aveene vakavomba ewo, vakiisa ʉnsʉngʉlʉ mu 
nyanza. Kʉmbele vakatengʉla ʉkʉkwegela ʉsʉngʉlʉ mu waato, vakalemwa 
ʉlwakʉva gwale ni somba nyongosu siitso. 

7Pwʉ ʉnkongi ʉlya ʉvɨ ʉYɨɨsʉ aanʼganile siitso, akambʉʉla ʉPetulo akata, 
“Ʉlya vɨ Ntwa!” ɄSimoni Petulo wʉ apʉliike ʉkʉta vɨ Ntwa, akaswala ʉnsabwa 
gwa mwene ʉgwʉ aasuulile wʉ itengʉla ʉkʉlova, akɨlahɨɨla mu nyanza, 
akabɨha kʉ lʉkanzimbale. 

8Avanine avaasigye mu waato vakagendelela ʉkʉkwega ʉnsʉngʉlʉ ʉgwa 
ʉgwadɨgile isomba, valɨkʉlʉta nagwo kʉ lʉkanzimbale lwa nyanza. 
Vaavombaga ɨlyo ʉlwakʉva vaale imita ʉngata ʉndeevʉlʉ mpamato (100) 
ʉkʉsika kʉ kɨlʉnga ɨkɨlagasu. 

9Wʉ vihʉma mu waato, vakagʉvona ʉnkate nɨ somba ɨjyavɨɨkilwe pakyanya pa 
mwoto ʉgʉkenywike. 

10Pwʉ ʉYɨɨsʉ akavavʉʉla avakongi va mwene akata, “Itsagi natso apa isomba 
ninie itsʉ mulovile.” 

11Pwʉ ʉSimoni Petulo akalʉta pa waato, akakwegela kʉ lʉkanzi ʉnsʉngʉlʉ 
gʉlya ʉgwadɨgile isomba. Mu nsʉngʉlʉ ʉgwa tsyalemwo isomba imbaha 

ʉndeevʉlʉ mpamato ni sitsigo sihaano ni datu (153). Nʉpwʉ jɨngave tsyalemwo 
isomba nyongosu siitso, ʉnsʉngʉlʉ ʉgwa nagwalegetʉke. 

12ɄYɨɨsʉ akavavʉʉla akata, “Itsagi mulaavʉke ɨkyakʉlya.” Naavepwo ʉnkongi 
ʉvɨ aagelile ʉkʉmbʉʉtsa ʉkʉta ʉmwene veeni, manya vaalʉmanyile ʉkʉta 
ʉmwene vɨ Ntwa ʉYɨɨsʉ. 

13Pwʉ ʉYɨɨsʉ akatoola ʉnkate, akavapa avakongi va mwene. Akatoola natsyene 
isomba, akavomba vʉle vʉle. 

14Ʉlwa lwale lwa daatu ʉYɨɨsʉ ʉkʉvavonekela avakongi va mwene, wʉ 
atsʉʉkile ʉkʉhʉma kʉ vaswe. 

ɄYɨɨsʉ itsova nʉ Petulo 

15Wʉ vamalile ʉkʉlya, ʉYɨɨsʉ akambʉʉtsa ʉSimoni Petulo akata, “Simoni 
mwana va Yohana, ndeeti, ʉnganile siitso ʉne ʉkʉvalʉtɨɨlɨla ava?” ɄPetulo 
akamwanda akata, “Eena gwe Ntwa, ʉlʉmanyile ʉkʉta ndɨkʉganile.” ɄYɨɨsʉ 
akambʉʉla akata, “Lisaaga ingʼolo tsyango.” 

16ɄYɨɨsʉ akambʉʉtsa ʉPetulo ʉlwa vɨɨlɨ akata, “Simoni mwana va Yohana, 
ndeeti ʉnganile?” ɄPetulo akamwanda akata, “Eena gwe Ntwa, ʉlʉmanyile 
ʉkʉta ndɨkʉganile.” ɄYɨɨsʉ akambʉʉla akata, “Dɨɨmaga ingʼolo tsyango.” 

17Akambʉʉtsa ʉlwa daatu akata, “Simoni mwana va Yohana, ndeeti ʉnganile?” 
Pwʉ ʉPetulo akasʉsʉvala ʉlwakʉva ʉYɨɨsʉ aambʉʉtsiitse ʉlwa daatu ʉkʉta, 
“Ndeeti, ʉnganile?” Akamwanda akata, “Gwe Ntwa, ʉtsimanyile tsyoni. 
Ʉlʉmanyile ʉkʉta ndɨkʉganile.” ɄYɨɨsʉ akambʉʉla akata, “Lisaaga ingʼolo 
tsyango. 

18Jɨlweli ndikʉkʉvʉʉla ʉkʉta ʉve ʉpwʉ waale nʼdebe, waatsoovye ʉkʉswala 
jyʉve ɨmisabwa gyako, nʉ kʉbɨha ʉkʉveetsaga ʉkwʉ waanogwagwa. Lɨno 
ʉlaava vugoosipa, ʉlagolosaaga isivoko syako, pwʉ ʉmuunu ʉjyʉnge 
alakʉswalɨtsaaga ɨmisabwa gyako nʉ kʉkʉhɨlɨka ʉkwʉ navunogwa ʉkʉlʉta.” 

19ɄYɨɨsʉ aatsovile ndavʉle pa kʉvonia ʉmwʉ ʉPetulo alaswɨla kʉ wɨɨmɨkiwa 
wa Ngʉlʉve. ɄYɨɨsʉ wʉ amalile ʉkʉtsova ago, akambʉʉla ʉPetulo akata, 
“Ʉngʼongage.” 

20Wʉ ʉYɨɨsʉ nʉ Petulo vilʉta, ʉPetulo akagalamuka, akalola kʉnsana, 
akambona ʉnkongi ʉvɨ ʉYɨɨsʉ aanʼganile siitso, ikʉvakonga. Ʉnkongi ʉjwa vɨ 
ʉlya ʉvɨ aataamile pawiipi nʉ Yɨɨsʉ wʉ viilya ɨkyakʉlya kya Pasaka, ikange vɨ 
aavʉʉtsiitse akata, “Gwe Ntwa, veeni ʉvɨ jiikʉkʉhendama?” 

21ɄPetulo wʉ ambwene ʉnkongi ʉjwa ikʉvakonga, akambʉʉtsa ʉYɨɨsʉ akata, 
“Gwe Ntwa, kɨki ɨkɨlahʉmɨla kʉ nkongi ʉjʉ?” 

22ɄYɨɨsʉ akamwanda akata, “Ɨngave ʉne ndinogwa ʉkʉta atsige mwʉmi 
ʉkʉsika ʉnsɨkɨ ʉgwʉ ndɨlakilivuka, ndeeti, ɨlyo likʉkʉvavi? Ʉve ngʼongage 
ʉne.” 

23Pwʉ ikulongwi itso tsikavaala kʉ vɨɨdɨki vongosu ʉkʉta ʉnkongi ʉjwa 
nalaaswe lʉsiku. Lɨno, ʉmwene ʉYɨɨsʉ naatsove ʉkʉta ʉnkongi ʉjwa nalaaswe 
lʉsiku, apeene aatye, “Ɨngave ʉne ndinogwa ʉkʉta ʉjʉ atsige mwʉmi ʉkʉsika 
ʉnsɨkɨ ʉgwʉ ndɨlakilivuka, ndeeti, ɨlyo likʉkʉvavi?” 

24Ʉnkongi ʉjwa vɨ mwene ʉvɨ ikwoleletsa ikulongwi itsi nʉ kʉvɨga. Ʉwe 
tʉlʉmanyile ʉkʉta itsʉ ikwoleletsa tsa jɨlweli. 

ɄYɨɨsʉ aavombile na gange mongosu 

25Kwʉgale agange mongosu ʉgwʉ ʉYɨɨsʉ aavombile. Gakaale gave ago gooni 
gavɨgilwe lipamato pamato, ndivona mu kɨlʉnga kyoni napaale pavepwo 
apakʉkwɨla ʉkʉvɨɨka isitabu isyo. 

Mbombo tsa Vapositili 

Mbombo tsa Vapositili 1 

1Lʉkololwango Tiofilo, mu kɨtabu kyango kɨlya ɨkɨtatsi, ndyakʉvɨgye ikulongwi 
tsyoni itsʉ ʉYɨɨsʉ aavombaga nʉ kʉmanyiisa, ʉkʉhʉma pa vʉtengʉlɨlo wa 
mbombo jya mwene, 

2ʉkʉsika pa kɨgono ɨkyʉ aatoolilwe ʉkʉbɨha kʉkyanya. Wʉ akaanale ʉkʉhega 
aavavʉʉlile, kʉ nzɨla jya Mepo ʉMbalatse, avapositili va mwene ʉwʉ 
aavahalile, ʉmwʉ jʉvivombelaga imbombo. 

3Kʉ nsɨkɨ gwa sigono isitsigo sinni (40), ʉkʉhʉma atsʉʉkage mu vʉswe, 
aavavonekelaga avapositili valya kakongosu, alɨkwɨvonia pavʉvalasu kʉ veene 
ʉkʉta ʉmwene mwʉmi. Ikange alɨkʉvamanyiisa ikulongwi tsa Lʉdeeva lwa 
Ngʉlʉve. 

4Ɨkɨgono kɨpamato, wʉ ʉYɨɨsʉ iilya paninie na vapositili va mwene, akavalagɨla 
akata, “Mulahegaga mu Yelusalemu, apeene mupʉlɨkɨlage muumu, ʉkʉsika 
ʉnsɨkɨ ʉgwʉ jʉmukwʉpɨlɨla ʉMepo ʉMbalatse ndʉwʉ ʉDaada vango 
aavahʉʉviitse ʉnyie ʉkʉta alavapa. Ɨnyʉʉve ɨjyo jyʉ jyene najyʉne 
ndɨkajɨtsovaga. 

5ɄYohana aavootsaaga avaanu na magasi, lɨno kʉ nsɨkɨ nsupi vʉvʉle 
ʉgukwitsa, ʉnyie jʉmukwotsiwa nʉ Mepo ʉMbalatse.” 

ɄYɨɨsʉ itoga kʉkyanya kwa Ngʉlʉve 
(Maliko 16:19-20; Luuka 24:50-53) 

6Wʉ avapositili valʉndamiine paninie nave, vakambʉʉtsa vakata, “Ndeeti, 
Ntwa viitu, ʉnsɨkɨ ʉgʉ gwʉ gwene jʉvukʉvakilivulila aVaisilahɨli ʉlʉdeeva lwa 
veene?” 

7Akavaanda akata, “Nambombo jiinyo ʉkʉlʉmanya isigono nɨ misɨkɨ 
ɨgyavɨɨkile ʉNgʉlʉve mu vʉtavʉlɨlwa wa mwene. 

8Lɨno jʉmukwʉpɨlɨla amaka wʉ ʉMepo ʉMbalatse itsile kwanyie. Pwʉ 
jʉmwiva vooleletsi va kʉvavʉʉla avaanu avange ikulongwi tsyango mu 
Yelusalemu, mu mpandʉlʉ gwoni gwa Yuuda, nʉ gwa Samaliya, nʉ kʉtsisika kʉ 
vʉsililo wa kɨlʉnga.” 

9Wʉ ʉYɨɨsʉ amalile ʉkʉvavʉʉla itsi avapositili va mwene, baaho akatoolwa 
pamiiho pa veene ʉkʉbɨha kʉkyanya. Ɨlivɨngo lɨkanʼgubikila, navaambone 
ikange. 

10Wʉ vatsiige vilola kʉkyanya wʉ itoga, lola, ʉnsɨkɨ gʉʉgwa vakɨɨma baaho 
pawiipi na veene avagoosi vavɨlɨ ʉwʉ vaaswalile ɨmisabwa ɨmivalasu. 



296 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

11Vakata, “Nyɨ vagoosi va mu Galilaya ʉnyie, kɨki mwɨmile apa mwilola 
kʉkyanya? ɄYɨɨsʉ ʉjʉ ʉvɨ atoolilwe kwanyie ʉkʉbɨha kʉkyanya, ndʉwʉ 
mumbwene wʉ itoga, vʉvʉle vʉle wʉ jɨlaava wʉ ikilivuka.” 

Amataawa kɨtsigo nɨ lipamato ga vapositili 

12Pwʉ avapositili vakahega pa kɨdugala ɨkyatambʉlwagwa Mizeituni, 
vakakilivuka mu vʉtsenge wa Yelusalemu, ʉwaale wa lʉgendo lʉsupi ʉkʉhʉma 
pa kɨdugala ɨkyo. 

13Wʉ vingye mu vʉtsenge, vakalʉta kʉ nyumba, vakatsikwingila kʉ kɨjumba 
kya kʉkyanya ʉmwʉ vaataamaga kʉ nsɨkɨ. Avapositili avo vaale wʉ ava: 
ʉPetulo, ʉYohana, ʉYakobo, ʉAndeleya, ʉFilipo, ʉTomasi, ʉBatulumayo, 
ʉMataayo, ʉYakobo ʉmwana va Alufayo, ʉSimoni Nʼzelote, nʉ Yuuda ʉmwana 
va Yakobo. 

14Vooni avo vaalʉndamanaga pa kʉnʼdoova ʉNgʉlʉve. Paninie navo vaalemwo 
ʉMaliyamu ʉvanyina va Yɨɨsʉ, avadala avange, na vanunaave va Yɨɨsʉ. 

ɄMatiya ihalwa apyanile pa Yuuda 
(Mataayo 27:3-10) 

15Ɨkɨgono kɨpamato, avɨɨdɨki va Yɨɨsʉ vakalʉndamana paninie. Ɨmbalɨlo jya 
veene jyale ʉta avaanu ʉndeevʉlʉ mpamato ni sitsigo sivɨlɨ (120). Pwʉ ʉPetulo 
akɨɨma pagati pa veene, 

16akavavʉʉla akata, “Mwe vɨɨdɨkivajyango, ikulongwi itsyavɨgilwe mu Vʉvɨge 
ʉVʉvalatse pa kulongwi jya Yuuda, tsyale tsa kʉvombeka. Itso tsyatsovilwe nʉ 
Mepo ʉMbalatse kʉ nzɨla jya ndomo gwa kʉkʉjiitu ʉDavʉdi. ɄYuuda vɨ mwene 
ʉvɨ aavalongwitse avaanu valya ʉwʉ vaamwibiite ʉYɨɨsʉ, 

17nʉpwʉ jɨngave aale nʉʉwe twɨ vapositili, ikange twavombaga ɨmbombo 
paninie nave.” 

18Wʉ ʉpɨlye indalama tsa vʉhendami, akagʉlɨla ɨkɨlɨmɨla. Mu kɨlɨmɨla ɨkyo 
mwʉ aague kɨvʉgudamo, ɨlitumbu lɨkapwejʉka, ʉvʉtumbu wooni vʉkahamba 
paasi. 

19Ɨkulongwi ɨjyo jɨkamanyikika kʉ vaanu vooni ʉwʉ vaataamaga mu 
Yelusalemu. Ɨkɨlɨmɨla kɨlya valɨkʉkɨtambʉla ɨlitaawa lya Akeludama mu 
nzovele jya veene kwʉ kʉta, ɨKɨlɨmɨla kya Nkisa. 

20ɄPetulo akagendelela ʉkʉtsova akata, “Mu kɨtabu kya Zabuli jɨvɨgilwe ʉkʉta, 
‘Ɨnyumba jya mwene jɨlaava nzila muunu, nalasigale ʉmuunu ʉvaveetsaga mu 
nʼgati mu jyene.’ “Kange jɨvɨgilwe ʉkʉta, ‘Ɨmbombo jya mwene jya vʉlongotsi 
apyanile ʉmuunu ʉjyʉnge.’ 

21-22“Pa kulongwi ɨjyo, panogye avepwo ʉnʼgoosi ʉjyʉnge mpamato ʉvɨ 
jiigendaga paninie nʉʉwe mu mbombo. Ʉmuunu ʉjwa ave va kwolela ʉkʉta 
ʉNtwa viitu ʉYɨɨsʉ atsʉʉkile mu vaswe. Kange ʉmuunu ʉjwa, anogye ave 

mpamato mu vaanu ava avakaale paninie nʉʉwe ʉnsɨkɨ gwoni ʉgwʉ 
tʉkankongaga ʉNtwa ʉYɨɨsʉ. Ave aalepwo ʉkʉhʉma ʉnsɨkɨ ʉgwʉ ʉYɨɨsʉ 
ootsiiwe nʉ Yohana, ʉkʉsika pa kɨgono kɨlya ɨkyʉ akatoolilwe kwawe ʉkʉtoga 
kʉkyanya kwa Ngʉlʉve.” 

23Pwʉ avaanu avo vakɨɨmya amataawa ga vagoosi vavɨlɨ. Mpamato aale vɨ 
Yusufu ʉvɨ amataawa agange gavɨlɨ aatambʉlwagwa Balusaba, ɨlɨnge aale vɨ 
Yusito. Ʉmuunu va vɨɨlɨ aatambʉlwagwa Matiya. 

24Pwʉ vakanʼdoova ʉNgʉlʉve vakata, “Ʉve vɨ Ntwa, ʉgamanyile agalɨ nʼgati mu 
numbula tsa vaanu vooni. Lɨno, ʉtʉvonie ʉlya ʉvɨ ʉmmalile mwava vavɨlɨ, 

25pakʉta apyanile pa mbombo jya vʉpositili ɨjyʉ ʉYuuda ajɨlekile, asue, alʉtile 
apoonu apahwaniine nitsakavombile.” 

26Pwʉ vakalagʉlɨla mu sigelelo sya veene pa vaanu vavɨlɨ avo. Akahalwa 
ʉMatiya, vɨ akava paninie na vapositili avange valya kɨtsigo nʉ mpamato (11). 

Mbombo tsa Vapositili 2 

Avaanu vikwʉpɨlɨla ʉMepo ʉMbalatse 

1Ɨkɨgono kya Pentekositi wʉ kɨsiike, avɨɨdɨki vooni vakalʉndamana mu 
nyumba mamato. 

2Wʉ vataamile mulya, baaho kʉkapʉlɨkɨka ʉlwʉjɨɨlo ʉkʉhʉma kʉkyanya 
ʉlwale ʉta nkuluguuto ʉmbaha. Ʉlwʉjɨɨlo ʉlwa lʉkiitsa lʉkadɨga ɨnyumba 
jyoni ʉmwʉ vaataamile. 

3Baaho vakavona isiinu isivyʉta ndimbo tsa mwoto, sikɨgavania, nɨ kɨnge 
kɨkatsiiva pakyanya pa mpamato mpamato. 

4Avaanu vooni vakadɨtsiwa amaka ga Mepo ʉMbalatse, vakatengʉla ʉkʉtsova 
kʉ nzovele itsinge, ndʉwʉ ʉMepo ʉMbalatse aavapye ʉkʉtsova. 

5Palya pa Yelusalemu paale na Vayahudi avaamwɨdɨkaga ʉNgʉlʉve, avo 
vaahʉmile kʉ silʉnga syoni. 

6Avaanu avo wʉ vapʉliike ʉlwʉjɨɨlo ʉlwa, vakiitsa va vongosu pa nyumba ɨjyo. 
Vakakenyemuka ʉlwakʉva nʉ jyʉnge aapʉlɨkaga ɨnzovele jya mwene jitsowa 
na vɨɨdɨki. 

7Vakadega siitso, vakatengʉla ʉkʉvʉʉtsania vakata, “Pʉlɨhɨtsi! Avaanu ava 
avitsova, navaholwa va kʉ Galilaya? 

8Lɨno! Tsivye ndeeti ʉwe mpamato mpamato ipʉlɨka itsʉ vitsova mu nzovele 
jya mwene ɨjyaholeliilwe? 

9Pagati paawe, pwʉvale avaanu avahʉmile mu kɨlʉnga kya Vapaliti, Vamediya, 
Vaelami na mu kɨlʉnga kya Mesopotamiya. Avange vahʉmile kʉ mipandʉlʉ gya 
Yuuda, Kapadokiya, Ponto, Asiya, 

10Filigiya, Pamufiliya, nɨ kɨlʉnga kya Misili. Avange vihʉma imbasu tsa kɨlʉnga 
kya Libiya itsilɨ pawiipi nʉ vʉtsenge wa Kilene, avange viitsile ʉkʉhʉma mu 
vʉtsenge wa Looma. 

11Mwavo pwʉvale aVayahudi va kʉholwa, na vange avahʉmile mu silʉnga 
isinge avikwɨdɨka ʉmpelela gwitu gwa Kɨyahudi. Ikange pwʉvale aVakilete na 
Vaalabu. Lola, ʉwe twɨ vooni tupʉlɨka avaanu ava vitsova mu nzovele tsiitu, 
vikʉnʼginia ʉNgʉlʉve pa mbombo imbaha tsa mwene!” 

12Avaanu vooni avo vakadega siitso nʉ kʉdwada, valɨkʉvʉʉtsania valɨkʉta, 
“Itsi kwʉ kʉta kɨki?” 

13Napeene, avange pagati pa veene vakatengʉla ʉkʉvaheka avakongi va Yɨɨsʉ, 
vakatsova vakata, “Ava vagaalile ʉvʉgɨmbɨ.” 

ɄPetulo iganula ɨkulongwi jya Mepo ʉMbalatse 

14Pwʉ ʉPetulo akɨɨma, paninie na vapositilivanine valya kɨtsigo nʉ mpamato 
(11), akatengʉla ʉkʉvavʉʉla avaanu valya kʉ limenyu ɨlivaha akata, “Ʉnyie 
Vayahudi, na nyɨ vange nyɨ vooni nyɨ mutaama mu Yelusalemu ʉmʉ, 
mummʉlɨhɨtse vʉnonu pakʉta mulʉmanye ikulongwi itsʉ nditsova. 

15Nʉpwʉ jɨngave musaaga ʉkʉta avaanu ava vagaalile, navagaalili baako, 
mulole lɨno pwʉ pavʉsiku akavalɨlo ka daatu! 

16Aga ʉgwʉ mukʉgavona, gwʉ galya ʉgwʉ ʉNgʉlʉve aatsovile kʉ nzɨla jya 
nyamalago ʉYoeli ʉkʉta, 

17‘Mu sigono sya kʉ vʉsililo ndɨlavaduudila ʉMepo vango avaanu vooni. 
Avaswambiinyo na valɨviinyo valapʉlɨsaaga ɨlimenyu lya Ngʉlʉve, avaana 
viinyo avalʉme valatsivonaga imbonekelo, na vanzagɨla viinyo valagonaga 
amagonasivi. 

18Mu sigono isyo naveene avavombi vango, avagoosi na vadala, ndɨlavaduudila 
ʉMepo vango, pakʉta naveene vapʉlɨsaage ɨlimenyu lya Ngʉlʉve. 

19Ndɨlavonia isidego kʉkyanya kʉ vʉtandaatse, ni simanyilo mu kɨlʉnga. 
Ʉmwa gʉlaavepwo ʉnkisa, nʉ mwoto, nɨ lyosi lɨlatuungʼaga lyongosu. 

20Nakwene kʉkyanya ɨlitsʉva lɨlaandʉka lɨlaava ngʼiisi, nʉ mwetsi 
gʉlavonekaga inʼduungʼu ndʉ nkisa. Itso tsyoni tsilahʉmɨla wʉ ʉwɨɨmɨkiwa wa 
Ntwa ʉNgʉlʉve vʉkaanale ʉkʉvoneka mu kɨgono ɨkɨvaha kɨlya. 

21Ʉmuunu ʉvaveetsaga ʉvidoova ʉvʉsyɨkɨlo wa mbiivi tsa mwene nʉ 
kʉlɨhʉʉvɨla ɨlitaawa lya Ntwa ʉNgʉlʉve, alapokwa.’” 



299 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

22ɄPetulo akagendelela ʉkʉtsova akata, “Nyɨ vagoosi ʉnyie nyɨ Vaisilahɨli, 
mupʉlɨhɨtse amamenyu aga vʉnonu! ɄNgʉlʉve aavavoniitse ʉnyie ʉkʉta 
ivomba imbombo kʉ nzɨla jya Yɨɨsʉ va kʉ Nazaleti. Ʉnyie jyʉnyie mulʉmanyile 
vʉnonu ʉkʉta mwa Yɨɨsʉ ʉjwa mwʉ aavoniitse isidego ni simanyilo syongosu 
kwanyie. 

23Lɨno ʉNgʉlʉve aatsimanyile ʉkʉhʉma pa vʉtengʉlɨlo itsilahʉmɨla 
kʉvʉlongolo. Ndʉwʉ aasaagile ʉkʉvomba, akammʉmya ʉYɨɨsʉ iitse kwanyie. 
Pwʉ mukamʼbuda kʉ nzɨla jya kʉvasupulila avaanu avaviivi vantovelele pa 
kɨdamingʼanie. 

24Napeene, ʉNgʉlʉve akampoka ʉYɨɨsʉ mu lʉvavo lwa vʉswe, akantsʉʉsa 
ʉkʉhʉma kʉ vaswe, ʉlwakʉva jyalemaniike ʉkʉta ʉYɨɨsʉ atsige ibiitwe nʉ 
vʉswe kʉ vaswe. 

25ɄDavʉdi namwene aatsovile pa kulongwi jya Yɨɨsʉ akata, ‘Ʉne ndyaweene 
ʉkʉta, ʉNtwa ʉNgʉlʉve jiigendelelaga ʉkʉva paninie nʉʉne isigono syoni. Lola 
ʉmwene alɨ paninie nʉʉne, nakʉli ʉnya kʉndwatsa. 

26Pwʉ ɨnumbula jyango jihovoka, kʉ nzɨla jya ndomo ndikʉnʼginia kʉ lʉhekelo. 
Ikange mu mmana nditaamaga mu lʉhʉʉvɨlo, 

27ʉlwakʉva ʉve nʉlandeke ʉne kʉ vaswe, ikange nʉlɨɨdɨke ʉkʉta ʉmmana 
gwango gʉvole, ʉne ndɨ Mbalatse vaako. 

28Ʉndagile ʉne inzɨla tsa wʉʉmi. Jʉvukʉmmeetsaga ʉlʉhekelo siitso wʉ ndɨlɨ 
paninie nʉʉve.’” 

29ɄPetulo akagendelela ʉkʉtsova akata, “Valʉkololwango, ndinogwa 
ʉkʉvavʉʉla kɨtsila kʉgagɨɨla ʉkʉta ʉkʉkʉjiitu ʉDavʉdi ʉjwa aasue, vakansɨɨla. 
Ʉlʉ nɨ leelo, ʉvʉguli wa mwene vʉlɨ baaha. 

30Pwʉ lɨno, ʉDavʉdi aale nyamalago, aalʉmanyile ʉkʉta ʉNgʉlʉve 
aammʉʉviitse mu lwɨdɨngʼano ʉkʉta alambɨɨka mu Lʉdeeva lwa mwene 
ʉmuunu mpamato va kɨkolo kya mwene. 

31ɄDavʉdi aagaweene ʉgwʉ galahʉmɨla. Ago gwʉ gaampelye ʉkʉta atsove 
ɨkulongwi jya kʉtsʉʉka kwa Kɨlɨsiti ʉkʉta ʉNgʉlʉve naandeke kʉ vaswe, nʉ 
mmana gwa mwene nagwavole. 

32“ɄYɨɨsʉ Kɨlɨsiti ʉjwa, ʉNgʉlʉve aantsʉʉsiitse kʉ vaswe. Ʉwe twɨ vooni tʉlɨ 
vooleletsi va limenyu ɨlɨ. 

33Wʉ ʉNgʉlʉve amwɨmiike ʉYɨɨsʉ, pakʉta ave ndongotsi paninie nʉ 
mwene, akampa ʉMepo ʉMbalatse. Pwʉ ʉYɨɨsʉ atʉduudilye ʉwe ʉMepo 
ʉMbalatse ʉvɨ ʉNgʉlʉve aatʉhʉʉviitse. Aga gwʉ geene ʉgwʉ mukʉgavona 
lɨno, nʉ kʉgapʉlɨka. 

34ɄDavʉdi naatoge kʉkyanya kwa Ngʉlʉve. Napeene, ʉmwene aatsovile ndee, 
‘ɄNtwa ʉNgʉlʉve aambʉʉlile ʉNtwa vango, akata, “Ʉtaame kʉ kɨvoko kyango 
ɨkya kʉndyo, 

35ʉkʉsikila ʉnsɨkɨ ʉpwʉ ndikʉvalesa avalʉgʉ vaako, nʉ kʉvalongotsa lwoni.” 
’” 

36ɄPetulo akagendelela ʉkʉtsova, akata, “Lɨno, aVaisilahɨli vooni pavanogye 
valʉmanye vʉnonu ʉkʉta ʉNgʉlʉve ambɨɨkile ʉYɨɨsʉ ave vɨ Ntwa, ikange vɨ 
Kɨlɨsiti. Ʉjʉ vɨ mwene ʉvɨ ʉnyie mukamʼbudile pa kɨdamingʼanie!” 

37AVayahudi valya, wʉ vapʉliike amamenyu ago, gakavahoma siitso mu 
numbula tsa veene. Vakavavʉʉtsa ʉPetulo paninie na vapositilivanine vakata, 
“Valʉkololwitu, lɨno tʉvombe lɨlɨku?” 

38ɄPetulo akavaanda akata, “Ʉmuunu mpamato mpamato mwanyie pannogye 
alaate imbiivi tsa mwene, nʉ kwotsiwa mu litaawa lya Yɨɨsʉ Kɨlɨsiti, pakʉta 
asyɨkɨlwe imbiivi itso, nʉ kwʉpɨlɨla ʉMepo ʉMbalatse. 

39ɄNgʉlʉve lɨno ikʉvapa ʉMepo ʉMbalatse ʉvɨ aavahʉʉviitse ʉnyie, avaana 
viinyo, avaanu vooni ʉwʉ valɨ kʉvʉtale, na vange vooni ʉwʉ ʉNtwa ʉNgʉlʉve 
ikʉvɨɨlanga vamwitsile.” 

40ɄPetulo akagendelela ʉkʉvavʉʉla avaanu valya amamenyu agange mongosu 
ga kʉvavʉnga. Akavasimiilitsa akata, “Mupokwe nʉ Ngʉlʉve, muleke 
ʉkʉhɨgwa paninie na vaanu va nsɨkɨ ʉgʉ ʉwʉ vatulanongwa siitso.” 

41Avaanu vongosu vakagɨɨdɨka amamenyu ga Petulo, vakootsiwa. Ɨkɨgono ɨkyo 
avɨɨdɨki ʉngata avaelufu vadatu (3,000) vakoongelela. 

Ʉvʉpamato wa vɨɨdɨki 

42Avɨɨdɨki vooni valɨkʉgendelela ʉkʉmanyila ʉkʉhʉma kʉ vapositili, 
valɨkwɨvopa paninie, valɨkʉlya nʉ kwʉpɨlɨla iSiinu iSivalatse paninie, ikange 
valɨkʉnʼdoova ʉNgʉlʉve paninie. 

43Avaanu vooni valɨkʉdwada pa sidego ni simanyilo isyʉ vaavombaga 
avapositili. 

44Avɨɨdɨki vooni valɨkʉva kɨɨnu kɨpamato, isiinu sya veene syoni silɨkʉva sya 
vʉhange. 

45Valɨkʉgʉtsa isiinu sya veene. Indalama itsʉ vaakavaga, valɨkʉgavania 
ʉkʉkongana nʉ kwagɨlwa kwa mpamato mpamato isiinu sya kʉntanga. 

46Valɨkʉlʉndamana isigono syoni mu lʉvɨgo lwa tembile kukɨsaja. Kange 
valɨkʉlʉndamana mu nyumba tsa veene pa kʉlya na pa kwʉpɨlɨla iSiinu 
iSivalatse paninie mu lʉhekelo na mu lʉgano. 

47Valɨkʉnʼginia ʉNgʉlʉve, na vaanu vooni valɨkʉvakeela avɨɨdɨki. Isigono 
syoni ʉNtwa ʉYɨɨsʉ alɨkʉgendelela ʉkʉvapoka avaanu, pwʉ nɨ mbalɨlo jya 
veene jɨkagendelela ʉkwongelela. 

Mbombo tsa Vapositili 3 

ɄPetulo iponia ʉmuunu ʉvasugujwike isilʉnde 

1Ɨkɨgono kɨpamato ʉPetulo nʉ Yohana vaalʉtaga kukɨsaja kʉ tembile pa 
kavalɨlo ka budikakʉpamato (9) ka pamuunyi. 

2Aalepwo ʉmuunu mpamato ʉvɨ aale indema ʉkʉhʉma ʉvʉholwa wa mwene. 
Kakongosu alɨkʉpɨmbwa na vaanu, valɨkʉmbɨɨka pawiipi nʉ ndyango 
ʉgwatambʉlwagwa Ndyango ʉNnonu. Apo aadoovaga indalama kʉ muunu 
ʉvaveetsaga ʉvɨ iingilaga mu lʉvɨgo lwa tembile. 

3Ʉmuunu ʉjwa, wʉ ikʉvavona ʉPetulo nʉ Yohana vikwingila mu lʉvɨgo lwa 
tembile, akavadoova indalama. 

4Pwʉ ʉPetulo nʉ Yohana vakandola kʉ lwʉtsi. ɄPetulo akambʉʉla akata, “Lola 
kwawe!” 

5Ʉmuunu ʉlya akavalola, akava nʉ lʉhʉʉvɨlo ʉkʉta valɨ nɨ kɨɨnu kya kʉmpa. 

6ɄPetulo akambʉʉla akata, “Ʉne nandɨlɨ natso indalama, lɨno ɨkyʉ ndɨlɨ nakyo 
kyʉ kyene ndikʉkʉpa. Ndikʉkʉvʉʉla mu litaawa lya Yɨɨsʉ Kɨlɨsiti va kʉ 
Nazaleti, ɨma ʉgendage!” 

7Pwʉ ʉPetulo akamwibata ʉmuunu ʉlya ɨkɨvoko kya kʉndyo, akamwɨmya. 
Baaho inzajo ni sibʉtsʉ sya silʉnde sya muunu ʉjwa sikakava amaka. 

8Akɨɨma ngʼaningʼaani, akatengʉla ʉkʉgenda jyʉmwene. Akiingila mu lʉvɨgo 
lwa tembile paninie nʉ Petulo nʉ Yohana, alɨkʉgenda kʉnʉ ikima nʉ kʉnʼginia 
ʉNgʉlʉve. 

9Avaanu vooni vakambona ʉmuunu ʉjwa wʉ igenda jyʉmwene nʉ kʉnʼginia 
ʉNgʉlʉve. 

10Vakammanya ʉkʉta vɨ ʉlya ʉvɨ akataamaga pa ndyango gwa lʉvɨgo lwa 
tembile ʉgwatambʉlwagwa Ndyango ʉNnonu, alɨkʉdoova isiinu palya. Vooni 
vakadega siitso pa lɨlya ɨlyavombiike kʉ mwene. 

ɄPetulo ikʉvavʉʉla avaanu ikulongwi tsa Yɨɨsʉ 

11Ʉnsɨkɨ ʉgwa, ʉmuunu ʉlya akava ikʉvakonga ʉPetulo nʉ Yohana. Avaanu 
vooni vakava videga siitso, vakaviitsila vinyila apoonu apaatambʉlwagwa 
Lyeve lya Solomoni. 

12ɄPetulo wʉ avaweene avaanu avo, akavavʉʉla akata, “Nyɨ vagoosi ʉnyie nyɨ 
Vaisilahɨli, kɨki ɨlɨ likʉvakenyemula? Kɨki mukʉtʉlola siitso? Mwita ipange 

ʉmuunu ʉjʉ tʉmponiitse kʉ maka giitu ʉwe, evo ʉlwakʉva ʉwe tʉlɨ vagolosu 
pamiiho ga Ngʉlʉve? 

13Baako! ɄNgʉlʉve va vanyienya viitu, ʉAbulahamu, ʉIsaka nʉ Yakobo, 
amwɨmiike ʉmbombi va mwene ʉYɨɨsʉ kʉ nzɨla jya kʉmponia ʉmuunu ʉjʉ. 
ɄYɨɨsʉ ʉjwa vɨ mwene ʉvɨ ʉnyie mwansupulye kʉ valʉgʉ pakʉta vamʼbude. 
Nʉpwʉ jɨngave ʉPilato aalamwe ʉkʉta ambopole ʉYɨɨsʉ, ʉnyie mwabeelile, 

14mukadoova ʉkʉta ʉmʼbudi vɨ mwene avopolwe! Mukamʼbeela ʉYɨɨsʉ 
ʉMbalatse, ikange ʉNʼgolosu. 

15Nʉpwʉ jɨngave ʉmwene vɨ kɨdwivudwivu kya wʉʉmi, ʉnyie mukamʼbuda. 
Napeene, ʉNgʉlʉve akantsʉʉsa mu vaswe, nʉʉwe weewe vooleletsi va 
kulongwi tsa kʉtsʉʉka kwa mwene. 

16Lɨno mulʉmanye vʉnonu ʉkʉta ʉmuunu ʉjʉ ʉvɨ mukʉmbona apa ikange 
mummanyile, akavile amaka kʉ nzɨla jya kʉva nʉ lwɨdɨko mu litaawa lya Yɨɨsʉ. 
Ɨlitaawa ɨlyo ɨlya Yɨɨsʉ, paninie nʉ kʉva nʉ lwɨdɨko kʉ mwene, syʉ syene 
simponiitse avye nnonu, ndʉwʉ mukʉmbona nyɨ vooni. 

17Valʉkololwango, ago gooni, ʉnyie na vavaha viinyo mwavombye mu vʉtsimu. 

18Lɨno ʉNgʉlʉve kʉ nzɨla ɨjɨ aavombile kɨlya ɨkyʉ aatsovile ʉkʉgendela kʉ 
vanyamalago va mwene vooni, ʉkʉta ʉKɨlɨsiti va mwene alakʉvɨlwa. 

19“Lɨno mulaate imbiivi tsiinyo, munkilivukile ʉNgʉlʉve, pakʉta avasyɨkɨle 
imbiivi tsiinyo itso. 

20Kʉ nzɨla ɨjyo ʉNtwa ʉNgʉlʉve jiiva paninie nʉʉnyie pakʉta avagatalʉse nʉ 
kʉvasuungʼila ikange ʉKɨlɨsiti ʉvɨ aahalilwe ʉkʉhʉma katale pa kulongwi 
jyanyie. Ʉmuunu ʉjwa vɨ Kɨlɨsiti ʉYɨɨsʉ. 

21Wɨgane wa Ngʉlʉve ʉkʉta ʉYɨɨsʉ atsige kʉ kʉkyanya ʉkʉsikila pa nsɨkɨ 
ʉgwʉ ʉNgʉlʉve alasyandʉla isiinu syoni sive sipya, ndʉwʉ aatsovile ʉkʉhʉma 
katale kʉ nzɨla jya vanyamalago va mwene avavalatse. 

22“Ɨkɨ kyʉ mene ʉnyamalago va katale ʉMoose aatsovile akata ndee, ‘Pagati 
paanyie, ʉNtwa ʉNgʉlʉve viinyo alavahalɨla ʉnyamalago ndʉʉne ʉkʉhʉma 
mu lʉkolo lwinyo. Amamenyu gooni ʉgwʉ ʉnyamalago va mwene ʉjwa 
alavavʉʉla, mwitse mugapʉlɨkage vʉnonu. 

23Ʉmuunu ʉvaveetsaga ʉvɨ alabeela ʉkʉmpʉlɨhɨtsa ʉnyamalago ʉjwa, 
ʉNgʉlʉve alammetsa lwoni mu vaanu va mwene nʉ kʉmwongometsa.’ 

24Ikulongwi itsʉ tsivombeka mu sigono sya lɨno, avanyamalago vooni naveene 
vaatsitsovile, ʉkʉtengʉla kʉ nyamalago ʉSamweli na valya avaakongile. 

25Ago ʉgwʉ ʉNgʉlʉve aatsovile kʉ nzɨla jya vanyamalago avo, ʉnyie nyienye 
mukʉgʉʉpɨlɨla. Ikange ʉlwɨdɨngʼano ʉlwʉ aavɨɨkile na vanyienya viinyo, 
nalwene ʉnyie mulwʉpɨlye. Wʉ ivɨɨka ʉlwɨdɨngʼano, ʉNgʉlʉve aambʉʉlile 

ʉkʉkʉjiitu ʉAbulahamu ʉkʉta, ‘Kʉ nzɨla jya muunu va kɨkolo kyako, mwʉ 
avaanu va sivʉmbʉkʉ syoni valasajiwa.’ 

26Pwʉ ʉnsɨkɨ ʉgwʉ ʉNgʉlʉve aamwomwe ʉmbombi va mwene ʉYɨɨsʉ, 
aansuungʼile kwanyie taasi, pakʉta avasaje wʉ ikʉnkilivula mpamato 
mpamato mwanyie ʉkʉhʉma mu mbiivi tsiinyo.” 

Mbombo tsa Vapositili 4 

ɄPetulo nʉ Yohana vihɨlɨkwa pa vʉhɨgi 

1Wʉ ʉPetulo nʉ Yohana vikʉvalʉmbɨlɨla avaanu valya, ʉnsɨkɨ gʉʉgwa vakiitsa 
avateeketsi, aVasadukayo, paninie nʉ mbaha va valoleeli va tembile. 

2Avavaha avo viitsile vaviipile pa kulongwi jya Petulo nʉ Yohana ʉwʉ 
vaavamanyiisaaga avaanu nʉ kʉlʉmbɨlɨla ʉkʉta ʉkʉtsʉʉka kwa Yɨɨsʉ kuvonia 
ʉkʉta avaswe naveene valatsʉʉka. 

3Pwʉ avavaha avo vakaviibata ʉPetulo nʉ Yohana, vakavadɨndɨla mu 
kɨkʉngwa. Vaavombile ewo ʉlwakʉva waahue, valɨkʉpʉlɨkɨla kʉkie ɨkɨgono 
ɨkyakongile. 

4Napeene, avaanu vongosu ʉwʉ vaapʉliike ikulongwi itsyalʉmbɨlɨlwagwa nʉ 
Petulo nʉ Yohana vakɨɨdɨka. Ɨmbalɨlo jya vagoosi veene ʉwʉ vaamwɨdiike 
ʉYɨɨsʉ jyasikye avaanu avaelufu vahaano. 

5Wʉ kʉkie avateeketsi, avanzagɨla va Vayahudi, na vamanyisi va 
ndagɨlo vakalʉndamana apo pa Yelusalemu. 

6Mu lʉlʉndamano lʉlya, aalemwo ʉnteeketsi ʉmbaha ʉAnasi, paninie nʉ 
Kayafa, ʉYohana ʉjyʉnge, ʉAlekisanda, na vanyalʉkolo avange va Anasi. 

7Avo vakalagɨla vakatoolwe ʉPetulo nʉ Yohana. Wʉ vasiike, vakavɨɨmya 
pavʉlongolo pa veene. Vakatengʉla ʉkʉvavʉʉtsa vakata, “Ago ʉgwʉ 
muvombile ʉnyie, muvombile kʉ maka maki, evo kʉ vʉtavʉlɨlwa wa litaawa 
lyani?” 

8Pwʉ ʉPetulo akadɨtsiwa amaka ga Mepo ʉMbalatse, akavaanda akata, “Mwe 
valongotsi va vaanu, na nyɨ vanzagɨla va Vayahudi ʉnyie, 

9ɨleelo mukʉtʉvʉʉtsa ʉwe apa ikulongwi tsa lʉtangɨlo kʉ muunu ʉjʉ ʉvɨ 
akaale nʉ vʉlema, nʉ kʉta aponile ndetindeeti. 

10Lɨno ʉnyie nyɨ vooni, paninie na Vaisilahɨli avange vooni, jɨmanyikike 
kwanyie ʉkʉta, ʉmuunu ʉjʉ ʉvɨ ɨmile pavʉlongolo paanyie aponile, avye 
nnonu kʉ maka ga litaawa lya Yɨɨsʉ Kɨlɨsiti va kʉ Nazaleti. Ʉjwa vɨ ʉnyie 
mukamʼbudile pa kɨdamingʼanie, napeene ʉNgʉlʉve akantsʉʉsiitse kʉ vaswe. 

11ɄYɨɨsʉ alɨ ndɨ liganga lya pa nguto jya nyumba. Ʉjwa vɨ mwene ʉvɨ jɨvɨgilwe 
pa kulongwi jya mwene ʉkʉta, ‘Ɨliganga ɨlyʉ mwalɨbeelile ʉnyie 

vatsenganyumba, ɨlyo lyʉ lɨvye liganga ɨlivaha lya kwibata ɨnyumba pa nguto 
jya waalo wa jyene.’ 

12“Lɨno, nakʉli ʉmuunu ʉjyʉnge ʉvaveetsaga ʉvɨ mu mwene twikava ʉvʉpoki, 
manya mu kɨlʉnga ʉmʉ nalɨkʉli ɨlitaawa ɨlɨnge ɨlyʉ ʉwe tʉlɨ nalyo ɨlyʉ lɨlɨ na 
maka ga kʉtʉpoka mu mbiivi.” 

13Avavaha valya wʉ vaweene ʉPetulo nʉ Yohana vikʉvaanda kɨtsila lʉdwado, 
vaanu ʉwʉ navɨmbi ikange vaanu ʉwʉ navamanyiisiiwi, vakadega siitso. 
Vakalʉmanya ʉkʉta ʉPetulo nʉ Yohana vaale paninie nʉ Yɨɨsʉ. 

14Ikange avavaha avo wʉ vikʉmbona ʉnʼgoosi ʉjwa ʉvɨ aponile ɨmile apo 
paninie nʉ Petulo nʉ Yohana, vakadumukilwa amamenyu ga kʉtsova. 

15Vakavalagɨla ʉPetulo nʉ Yohana vakata vahʉme ʉmwa mu lʉlʉndamano lwa 
vavaha va kɨvʉmbʉkʉ kyoni kya Vaisilahɨli. Avo wʉ vahʉmile, aveene 
vakatengʉla ʉkwɨtsosanza. 

16Vakɨvʉʉtsa vakata, “Tʉgahe ndeeti na vaanu ava? Lola, avaanu vooni ʉwʉ 
vitaama apa pa Yelusalemu valʉmanyile ʉkʉta vavombile ɨkɨdego ɨkɨvaha ɨkɨ, 
natʉkabeele. 

17Lɨno tʉvadwatse, vɨlekelwe ʉkʉlɨtsova ɨlitaawa ɨlyo kʉ muunu ʉvaveetsaga, 
pakʉta aga ʉgwʉ vavombile galeke ʉkʉvaala siitso kʉ vaanu.” 

18Pwʉ avavaha valya vakavɨɨlanga ʉPetulo nʉ Yohana. Vakavatanila kʉ maka 
vakata, “Mulagelaga ʉkʉtsova ikulongwi tsa Yɨɨsʉ pange ʉkʉvamanyiisa 
avaanu kʉ vʉtavʉlɨlwa wa litaawa lya mwene!” 

19ɄPetulo nʉ Yohana vakaanda vakata, “Ʉnyie nyienye muhʉmye ʉvʉlamutsi, 
ʉkʉta nda lʉnonu pamiiho ga Ngʉlʉve, tʉvapʉlɨkage ʉnyie ʉkʉlʉtɨɨlɨla 
ʉkʉmpʉlɨka ʉNgʉlʉve, 

20manya itso tsyoni itsʉ tʉtsiweene nʉ kʉtsipʉlɨka, napanogiili ʉwe ʉkʉta 
twɨlekelwe ʉkʉtsitsova.” 

21-22Pwʉ avavaha valya vakadumukilwa itsa kʉvahɨga ʉPetulo nʉ Yohana. 
Vaadumukiilwe ʉlwakʉva avaanu vooni vaanʼginiaga siitso ʉNgʉlʉve kʉ 
kɨdego ɨkyʉ ʉPetulo nʉ Yohana vaavombile kʉ muunu ʉlya. Ʉmuunu ʉjwa ʉvɨ 
vaamponiitse aale indema ʉkʉhʉma ʉvʉholwa wa mwene. Ɨmyaka gya mwene 
gyalʉtɨngʼiinie pa sitsigo sinni (40). Pwʉ avavaha avo vakavadwatsa ikange 
ʉPetulo nʉ Yohana, vakavavopola. 

Avɨɨdɨki vikʉnʼdoova ʉNgʉlʉve avape ʉvʉkangasu 

23ɄPetulo nʉ Yohana wʉ vavopwilwe, vakakilivuka ʉkʉ ʉkwʉ vaale avajyavo. 
Vakavavʉʉla amamenyu ago gooni ʉgwʉ avavaha valya vavavʉʉlile. 

24Wʉ avajyavo avo vapʉliike ikulongwi tsa mamenyu ago, vooni vakɨɨdɨngʼana 
paninie ʉkʉnʼdoova ʉNgʉlʉve vakata, “Gwe Mbaha va syoni, ʉve veeve 
waapelile kʉkyanya, paasi apa, inyanza, ni syoni isilɨ mwoni ʉmwa. 

25Veeve waatsovile kʉ ndomo gwa kʉkʉjiitu ʉDavʉdi, ʉmbombi vaako, 
ʉkʉgendela mwa Mepo ʉMbalatse ʉkata, ‘Kɨki avaanu avatava Vaisilahɨli 
viviipa? Ikange kɨki isivʉmbʉkʉ sivuta isiinu isitsila lʉvʉmbʉlɨlo? 

26Avakʉlʉdeeva va mu kɨlʉnga, na valongotsi avange, vaalʉndamiine paninie, 
pakʉta vamʼbeele ʉNtwa ʉNgʉlʉve nʉ Kɨlɨsiti ʉvɨ ahalilwe nʉ mwene.’ 

27“Jivoneka pavʉvalasu ʉkʉta ʉnkʉlʉdeeva ʉHelode nʉ Pontiyo 
Pilato vaalʉndamiine mu vʉtsenge ʉvʉ wa Yelusalemu, paninie ni sivʉmbʉkʉ 
isya Vaisilahɨli na vaanu avatava Vaisilahɨli ʉkʉta, vamʼbeele ʉYɨɨsʉ ʉmbombi 
vaako ʉMbalatse, ʉvɨ waahalile ʉkʉta ave vɨ Kɨlɨsiti. 

28Ago ʉgwʉ vaavombile avaanu avo, gwʉ geene ʉgwʉ ʉve waalamwe 
gavombeke ʉkʉhʉma katale, mu maka gaako na mu vʉnogwe waako. 

29Lɨno ʉve vɨ Ntwa vɨ Ngʉlʉve, lola ʉmwʉ vakatʉdwatsɨhiitse! Ʉtʉtange ʉwe 
twɨ vavombi vaako, pakʉta tʉlʉmbɨlɨlage ɨlimenyu lyako kɨtsila kʉdwada kɨɨnu. 

30Ʉve ʉvoniage amaka gaako ga kʉvaponia avaanu. Ʉtʉtange pakʉta 
tʉvombage isidego ni simanyilo syongosu mu maka ga litaawa lya Yɨɨsʉ, 
ʉmbombi vaako ʉMbalatse.” 

31Avaanu avo wʉ vamalile ʉkwɨsaja kwa Ngʉlʉve, palya ʉpwʉ vaalʉndamiine 
pakalindima. Vooni vakadɨtsiwa amaka ga Mepo ʉMbalatse, vakatengʉla 
ʉkʉlʉmbɨlɨla ɨlimenyu lya Ngʉlʉve kɨtsila kʉdwada kɨɨnu. 

Ʉvʉpamato wa vɨɨdɨki 

32Vooni ʉwʉ vaamwɨdiike ʉYɨɨsʉ vakava nɨ numbula mamato, na masaago ga 
veene gaale kɨɨnu kɨpamato. Naavepwo ʉmuunu ʉvɨ aatsovaga ʉkʉta isiinu 
isyʉ alɨ nasyo sya mwene mwene, apeene isiinu sya veene syoni vaahangaga. 

33Avapositili vakagendelela kʉ maka ʉkʉtsova ʉkʉta ʉNtwa ʉYɨɨsʉ atsʉʉkile 
ʉkʉhʉma kʉ vaswe. ɄNgʉlʉve alɨkʉvasaja siitso avɨɨdɨki vooni. 

34Pwʉ naavepwo ʉmuunu mu kɨpʉga kya veene ʉvɨ alɨkwagɨlwa kɨninie, 
ʉlwakʉva valya ʉwʉ vaale ni silɨmɨla evo inyumba, vaagʉtsaaga. Indalama itsʉ 
vaakavaga, 

35valɨkʉvapa avapositili. Avo valɨkʉgavania indalama itso, ʉkʉkongana nʉ 
kwagɨlwa kwa muunu mpamato mpamato isiinu sya kʉntanga. 

36Namwene ʉYusufu, ʉvaale Mlawi, ʉmmolwa va kʉ Kipulo, ʉvɨ avapositili 
vaampye ɨlitaawa ɨlɨ Balinaba, kwʉ kʉta, ʉndʉme ʉnya lʉtseeso, 

37akagʉtsa ɨkɨlɨmɨla kya mwene. Indalama itsʉ aakavile, akahɨlɨka kʉ 
vapositili. 

Mbombo tsa Vapositili 5 

Ʉvʉnuasi wa Ananiya nʉ Safila 

1Aalepwo ʉmuunu mpamato, ɨlitaawa lya mwene aatambʉlwagwa vɨ Ananiya. 
ɄAnaniya paninie nʉ nʼdala va mwene ʉSafila, naveene vakagʉtsa ɨkɨlɨmɨla kya 
veene. 

2Indalama itsʉ vaakavile, ʉAnaniya akagava itsinge tsive tsa veene. Ʉnʼdala va 
mwene namwene aalɨmanyile ɨlyo. Tsilya itsʉ tsyasigye, ʉAnaniya akahɨlɨka kʉ 
vapositili. 

3Pwʉ ʉPetulo akambʉʉtsa akata, “Gwe Ananiya! Kɨki ʉntawe ʉSetano iingile 
mu numbula jyako? Ʉsikye ʉkʉtsova ʉvʉnuasi kʉ Mepo ʉMbalatse. Ʉve ʉsihile 
indalama itsinge itsʉ ʉkavile wʉ ʉgʉtsiitse ɨkɨlɨmɨla kyako. 

4Wʉ ʉkaanale ʉkʉgʉtsa, kɨkaale mu vʉtavʉlɨlwa waako! Nʉpwʉ ʉkamalile 
ʉkʉkɨgʉtsa, ʉkaale nawo ʉvʉlamutsi wa kʉvombela indalama itsʉ ʉkavile 
ndʉwʉ vunogwa jyʉve! Lɨno, jɨvye ndeeti ʉsikye pa kʉlamula amamenyu aga 
mu numbula jyako ʉkʉta ʉvombe ɨkɨɨnu ɨkɨlɨ ndɨɨkɨ? Nʉtsovili ʉvʉnuasi kʉ 
vaanu kwene, apeene ʉtsovile ʉvʉnuasi na kwa Ngʉlʉve jyʉmwene!” 

5ɄAnaniya wʉ apʉliike amamenyu ga Petulo ago, akagwa, akaswa baaho. Vooni 
ʉwʉ vaapʉliike ikulongwi itso, lʉkaviibata ʉlʉdwado ʉlʉvaha. 

6Pwʉ avadɨɨmi vakabina ʉnsimba gwa mwene nɨ sanda, vakahʉmya kʉnzi, 
vakansɨɨla. 

7Kʉmbele, wʉ tʉlʉtɨngʼiinie ʉtʉvalɨlo ʉta tʉdatu, ʉnʼdala va Ananiya namwene 
akiingila mu nyumba jɨlya, kɨtsila kʉlʉmanya ʉgwʉ gavombiike. 

8ɄPetulo akambʉʉtsa akata, “Imbʉʉle, indalama itsʉ mukagʉtsiitse ɨkɨlɨmɨla 
kiinyo, ndeeti tsilɨ tsiitsi?” Akamwanda akata, “Jɨlweli, tsilɨ tsiitso!” 

9ɄPetulo akambʉʉla akata, “Kɨki wɨdɨngʼiine nʉ nʼgoosi vaako ʉkʉnʼgela 
ʉMepo va Ntwa ʉNgʉlʉve? Pʉlɨhɨtsa! Avaanu avakaale kusɨɨla ʉnʼgoosi vaako, 
valɨ panzi pa ndyango apo. Lɨno najyʉve vihɨlɨka ʉnsimba gwako kʉnzi nʉ 
kʉkʉsɨɨla.” 

10Akasɨkɨ kaako, namwene ʉSafila akagwa pa silʉnde sya Petulo, akaswa 
baaho. Avadɨɨmi valya wʉ vingye, vakavona ʉSafila namwene asue. Vakahʉmya 
kʉnzi ʉnsimba gwa mwene, vakansɨɨla pa lʉkanzi pa nʼgoosi va mwene. 

11Ʉlʉdwado ʉlʉvaha lʉkaviibata avaanu vooni va mpelela, paninie na vange 
vooni ʉwʉ vaapʉliike ago. 

Avapositili vivomba isidego 

12Avapositili valɨkʉvomba isidego ni simanyilo syongosu mu vaanu kʉ maka ga 
Ngʉlʉve. Avɨɨdɨki vooni vaalʉndamanaga mu mbɨgo tsa tembile, pa Lyeve lya 
Solomoni. 

13Avaanu ʉwʉ navaamwɨdɨke ʉYɨɨsʉ valɨkʉvaginia siitso avɨɨdɨki, nʉpwʉ 
jɨngave aveene vaadwadaga ʉkwɨhanza navo. 

14Napeene, ɨmbalɨlo jya vaanu avagoosi na vadala ʉwʉ vaamwɨdɨkaga ʉNtwa 
ʉYɨɨsʉ jɨlɨkwongelela siitso. 

15Ʉkʉkongana ni sidego isyʉ vaavombaga avapositili, avaanu valɨkʉvavɨɨka 
avatamu mu nzɨla mu sitanda, na mu mateesu, ʉkʉta ʉPetulo wʉ ilʉtɨngʼania, 
ʉmwɨtsɨɨtsɨ gwa mwene pangave poonu gʉvasikile vaninie, vapone. 

16Avaanu vongosu vaahʉmaga mu vʉtsenge ʉvʉlɨ pongosu wa mu 
lʉvasumbale, valɨkʉlʉndamana apo pa Yelusalemu. Valɨkʉgega avatamu, na 
valya ʉwʉ imepo imbiivi tsyavibiite. Vooni valɨkʉpona. 

Avapositili vigatatsiwa 

17Pwʉ ʉnteeketsi ʉmbaha, paninie na vanine vooni va kɨpʉga kya Vasadukayo, 
kɨkaviibata siitso ɨkɨvini pa kulongwi jya mbombo itsʉ vaavombaga avapositili. 

18Vakaviibata avapositili, vakavadɨndɨla mu kɨkʉngwa. 

19Lɨno pakɨlo ʉnsuungʼwa va Ntwa ʉNgʉlʉve akiitsa, akadɨndʉla ɨmilyango gya 
nyumba jya kɨkʉngwa, akavalongotsa, vakahʉma kʉnzi. Akavavʉʉla akata, 

20“Lʉtagi mukɨɨme mu lʉvɨgo lwa tembile, mukavalʉmbɨlɨlage avaanu 
amamenyu gooni ga wʉʉmi ʉvʉpya ʉvʉ.” 

21Pwʉ avapositili avo vakalaava kʉ tembile, ndʉwʉ ʉnsuungʼwa akavavʉʉlile. 
Wʉ vasiike mulya vakatengʉla ʉkʉvamanyiisa avaanu. Kʉ nsɨkɨ ʉgwa 
ʉnteeketsi ʉmbaha, paninie na vanine, vakiitsa kʉ tembile, vakavalʉndamania 
avavaha va kɨvʉmbʉkʉ kyoni kya Vaisilahɨli. Vakavasuungʼa avaloleeli kʉ 
kɨkʉngwa, pakʉta vakavatoole avapositili valya. 

22Lɨno wʉ vingye mu kɨkʉngwa ʉmwa, vakavona avapositili valya navamuli. 
Vakakilivuka kʉ vavaha, vakavavʉʉla vakata, 

23“Tsa kʉdega itsivombiike. Wʉ tʉtsisiike kʉ kɨkʉngwa ʉkʉ, tʉweene 
ɨmilyango gɨtsiige gɨdɨndilwe. Kange tʉweene avaloleeli vatsiige vɨmile pa 
milyango viloleela. Lɨno wʉ tʉdɨndwe ɨmilyango, natʉmbweni muunu mulya!” 

24Ʉmbaha va valoleeli paninie na vavaha va vateeketsi valya, wʉ vapʉliike ago, 
vakagangapalɨlwa. Pwʉ vakavʉʉtsania vakata, “Ikulongwi itsi jʉtsiiva ndeeti?” 

25Pwʉ akiitsa ʉmuunu mpamato, akavavʉʉla akata, “Pʉlɨhɨtsi! Avagoosi valya 
ʉwʉ mukavadɨndye mu kɨkʉngwa, ʉnsɨkɨ ʉgʉ valɨ mu lʉvɨgo lwa tembile 
vikʉvamanyiisa avaanu.” 

26Pwʉ ʉmbaha va valoleeli, paninie na valoleeli va mwene valya, vakalʉta 
kukʉvatoola. Vakatsilongotsania na vapositili valya. Vakiitsa vɨvandye navo 

kɨtsila kʉvagagavɨka, ʉlwakʉva vaadwadaga ʉkʉta avaanu jʉvikʉvatika na 
maganga. 

27Wʉ vasiike navo, vakavɨɨmya pavʉlongolo pa lʉlʉndamano lwa vavaha va 
kɨvʉmbʉkʉ kyoni kya Vaisilahɨli. Ʉnteeketsi ʉmbaha akatengʉla ʉkʉtsova 
akata, 

28“Ʉnyie tʉkavalagye mwɨlekelwe ʉkʉvamanyiisa avaanu ikulongwi tsa 
muunu ʉjʉ! Lɨno mupitsiige mukwolosa imanyiiso tsiinyo mu vʉtsenge ʉvʉ 
wooni wa Yelusalemu. Munogwa ʉwe tʉvoneke ʉkʉta tʉtulile ɨnongwa jya 
kʉmʼbuda!” 

29ɄPetulo na vapositilivanine vakaanda vakata, “Jilondiwa tʉmpʉlɨkage 
ʉNgʉlʉve ʉkʉlʉtɨɨlɨla ʉkʉvapʉlɨka avaanu! 

30Nʉpwʉ jɨngave mwamʼbudile ʉYɨɨsʉ kʉ nzɨla jya kʉntovelela pa 
kɨdamingʼanie, lɨno ʉNgʉlʉve va vanyienya viitu aantsʉʉsiitse. 

31Akamwɨmɨka ʉjʉ pakʉta ave ndongotsi paninie nʉ mwene, ave Mbaha ikange 
Mpoki, pakʉta avatange aVaisilahɨli vooni vapele imbiivi tsa veene, nʉ 
kʉsyɨkɨlwa. 

32Ikange patʉnogye ʉwe ʉkʉvavʉʉla avaanu, ʉlwakʉva ʉwe tʉlɨ vooleletsi 
vaago gooni, namwene ʉMepo ʉMbalatse, ʉvɨ ʉNgʉlʉve avapye avikʉmwɨdɨka, 
ivonia ʉkʉta itsi tsa lweli.” 

33Avavaha valya wʉ vapʉliike ago, vakaviipa siitso, valɨkʉnogwa ʉkʉvabuda. 

34Mulya mu lʉlʉndamano lwa vavaha va kɨvʉmbʉkʉ kyoni kya Vaisilahɨli, 
aalemwo ʉFalisayo mpamato, ʉvɨ ɨlitaawa lya mwene aale vɨ Gamalieli. Ʉjwa 
aale mmanyisi va ndagɨlo, ʉvɨ avaanu vooni vaamwɨmɨkaga. Pwʉ akɨɨma 
ʉmwa, akahʉmya ʉlʉlagɨlo ʉkʉta vavahʉmye kʉnzi avapositili kʉ nsɨkɨ nsupi. 

35Wʉ vahʉmile, akavavʉʉla avavahavanine valya akata, “Nyɨ vagoosi ʉnyie va 
mu Isilahɨli, ɨlɨ ɨlyʉ munogwa ʉkʉvomba kʉ vaanu ava, mwɨvandɨle nalyo. 

36Mukʉmbʉke isigono sya kʉnsana, aahʉmye ʉmuunu mpamato ʉvɨ 
aatambʉlwagwa Teuda. Alɨkwiginia alɨkʉta ʉmwene muunu mbaha. Avaanu 
ʉwʉ vaahegelye kʉ mileevʉlʉ gɨnni (400) vɨɨmile paninie nave. Lɨno kʉ 
vʉmalɨlo, akabudwa, naveene valya vooni ʉwʉ vaankongaga vakalekengʼana. 
Imbombo tsa veene tsyoni tsikaduga baaho. 

37Ikange kʉmbele, ʉnsɨkɨ gʉlya ʉgwʉ ɨsilikali jyavalile ɨmbalɨlo jya vaanu, 
aahʉmye ʉNʼgalilaya mpamato, ɨlitaawa lya mwene aatambʉlwagwa Yuuda. 
Akavasyova avaanu vankonge ʉmwene pa vʉsumbe wa kʉnogwa 
ʉkʉjɨhambʉkɨla ɨsilikali. Namwene akabudwa. Valya vooni ʉwʉ vaamwɨdiike, 
vakalekengʼana. 

38Lɨno ndikʉvavʉʉla ʉkʉta aleke ʉkʉvepwo ʉmuunu va kʉvahɨga avaanu ava! 
Muvaleke vʉvʉle! Ɨngave aga masaago ga veene, evo ɨngave ʉgwʉ vivomba 
gahʉmile kʉ vaanu, jʉgiduga geene. 

39Lɨno gangave gahʉmile kwa Ngʉlʉve, namukaweese ʉkʉvasiga, manya 
mwiva mukʉnsiga ʉNgʉlʉve jyʉmwene.” 

40Amasaago ago ʉgwʉ aahʉmiitse ʉGamalieli, avanine vakagɨɨdɨka. 
Vakavɨɨlanga avapositili valya, vakahʉmya ʉlʉlagɨlo ʉkʉta vatowe isikoti, 
vakatowa. Pwʉ vakavabeetsa vakata vɨlekelwe ʉkʉgendelela ʉkʉtsova kʉ 
vaanu mu vʉtavʉlɨlwa wa litaawa lya Yɨɨsʉ, vakavatavʉla ʉkʉta valʉtage. 

41Avapositili valya vakahega pa lʉlʉndamano lwa vavaha va kɨvʉmbʉkʉ kyoni 
kya Vaisilahɨli kʉnʉ vahowiike, ʉlwakʉva ʉNgʉlʉve aweene vanogye 
ʉkʉbedwa pa kulongwi jya litaawa lya Yɨɨsʉ. 

42Navɨɨlekelwe ʉkʉvamanyiisa avaanu nʉ kʉlʉmbɨlɨla ɨLivangɨli ʉkʉta ʉYɨɨsʉ 
vɨ Kɨlɨsiti. Isigono syoni vaagendelye ʉkʉmanyiisa nʉ kʉlʉmbɨlɨla mu mbɨgo 
tsa tembile, na mu nyumba tsa vaanu. 

Mbombo tsa Vapositili 6 

Ʉkʉhalwa kwa vatangɨli lekelakʉpamato 

1Mu sigono isyo ɨmbalɨlo jya vakongi va Yɨɨsʉ jɨlɨkʉgendelela ʉkwongelela. 
Kʉkahʉmɨla ʉkwɨngʼuula mu Vayahudi ʉwʉ vaatsovaga ɨnzovele jya 
Kɨyunaani kʉ valya ʉwʉ vaatsovaga ɨKɨebulaniya. Valya ʉwʉ vaatsovaga 
ɨKɨyunaani valɨkwɨngʼuula ʉkʉta valya ʉwʉ vaatsovaga ɨKɨebulaniya 
navaavatangage avaswɨle va veene pa kʉvagavɨla isyakʉlya sya kɨgono nɨ 
kɨgono. 

2Pwʉ avapositili valya kɨtsigo na vavɨlɨ (12) vakavalʉndamania avakongi valya 
vooni, vakavavʉʉla vakata, “Najinogela ʉwe twɨlekelwe ʉkʉmanyiisa ɨlimenyu 
lya Ngʉlʉve pakʉta tʉvagavɨlage avaanu isyakʉlya. 

3Lɨno ʉnyie vɨɨdɨkivajiitu, ʉkʉhʉma mwanyie voomolwe avagoosi 
lekelakʉpamato (7) ʉwʉ vamanyikiike ʉkʉta vadɨtsiiwe amaka ga Mepo 
ʉMbalatse, ikange valʉmanyile vʉnonu ʉkʉtaama mu lʉgendo ʉlʉnonu ʉlwʉ 
ʉNgʉlʉve inogwa. Avo wʉ tʉvavɨɨke mu mbombo ɨjɨ jya kʉgava isyakʉlya. 

4Ʉwe tʉve nʉ nsɨkɨ mwongosu gwa kʉnʼdoova ʉNgʉlʉve nʉ kʉmanyiisa 
avaanu ɨlimenyu lya mwene.” 

5Wʉ vapʉliike ɨlimenyu ɨlyo, vooni vakahovoka siitso. Pwʉ vakamwomola 
ʉSitefano, ʉmuunu ʉvɨ aamwɨdɨkaga nʉ kʉmmʉʉvɨla ʉNgʉlʉve, ikange 
aadɨtsiiwe amaka ga Mepo ʉMbalatse. Vakavoomola avange ava: ʉFilipo, 
ʉPulokolo, ʉNikanoli, ʉTimoni, ʉPalumena, nʉ Nikolao va kʉ Antiokiya, ʉvɨ 
aatalile akiingila mu mpelela gwa Kɨyahudi ʉkʉhʉma kʉnzi kʉ Vayahudi. 

6Avagoosi lekelakʉpamato ava vakavɨɨkwa pavʉlongolo pa vapositili. Pwʉ 
avapositili vakavadoovela kwa Ngʉlʉve, nʉ kʉvavɨɨkɨla isivoko pa kʉviingitsa 
mu mbombo. 

7Ɨlimenyu lya Ngʉlʉve, pa kulongwi jya Yɨɨsʉ, lɨkagendelela ʉkʉvaala mu 
vaanu. Mu Yelusalemu, ɨmbalɨlo jya vakongi jɨlɨkwongelela siitso, ikange nakɨ 
kɨpʉga ɨkɨvaha kya vateeketsi vakamwɨdɨka ʉYɨɨsʉ. 

Ʉkwibatwa kwa Sitefano 

8ɄNgʉlʉve aampeetsaga amaka mongosu ʉSitefano, alɨkʉvomba isidego ni 
simanyilo isivaha mu vaanu. 

9Lɨno, ɨkɨgono kɨpamato, aVayahudi avange vakatengʉla ʉkʉkaningʼana nave. 
Avaanu avo avange vaahʉmile mu lisinagogi, ɨlyʉ lyatambʉlwagwa Lisinagogi 
lya Vavopolwa. Avange vaahʉmile mu vʉtsenge wa Kilene nʉ wa 
Alekisanduliya. Avange vaahʉmile mu mpandʉlʉ gwa Kilikiya nʉ gwa Asiya. 
Nʉpwʉ jɨngave aVayahudi avo vaakaningʼanaga nʉ Sitefano, 

10ʉmwene alɨkʉvalema ʉlwakʉva aatsovaga amamenyu ga lʉhala kʉ maka ga 
Mepo ʉMbalatse. 

11Pwʉ vakavasunda avaanu vaninie kʉvʉtiitu, vakavavʉʉla ʉkʉta vateetsage, 
“Tʉmpʉliike ʉmuunu ʉjʉ itsova amamenyu ga kʉnʼdʉka ʉMoose nʉ Ngʉlʉve.” 

12Wʉ vipitsova itso, amamenyu ga veene gakavaviipitsa siitso avanzagɨla va 
Vayahudi na vamanyisi va ndagɨlo, paninie na vaanu avange. Pwʉ vakamwibata 
ʉSitefano, vakammɨlɨka mu lʉlʉndamano lwa vavaha va kɨvʉmbʉkʉ kyoni kya 
Vaisilahɨli. 

13Vakavɨɨmya avooleletsi va vʉnuasi, avo vakata, “Ʉmuunu ʉjʉ niduga 
ʉkʉtsova amamenyu amaviivi pa kulongwi jya tembile ɨmbalatse ɨjɨ, na pa 
kulongwi jya ndagɨlo tsa Moose! 

14Tʉkampʉliike witsova ʉkʉta ʉYɨɨsʉ va kʉ Nazaleti alamamula ɨtembile ɨjɨ, 
ikange alaandʉla inyiiho itsʉ ʉMoose aatʉlekye.” 

15Avaanu vooni ʉwʉ vaataamile mu lʉlʉndamano ʉlwa vakantsaalʉkɨla 
amiiho ʉSitefano, vakavona kʉmiiho kʉ mwene kungʼaala ʉngata kwa 
nsuungʼwa. 

Mbombo tsa Vapositili 7 

ɄSitefano ikwoleletsa itsyavombiike mu kɨvʉmbʉkʉ kya Vaisilahɨli 

1Pwʉ ʉnteeketsi ʉmbaha akambʉʉtsa ʉSitefano akata, “Ndeeti, itsi tsyoni itsʉ 
vatsovile, wʉ tsilɨwo?” 

2ɄSitefano akaanda akata, “Ʉnyie valʉkololwango na nyɨ vadaada vango, 
ndidoova mummʉlɨhɨtse! ɄNgʉlʉve va wɨɨmɨkiwa aambonekye ʉkʉkʉjiitu 

ʉAbulahamu mu kɨlʉnga kya Mesopotamiya, wʉ akaanale ʉkʉhaamila kʉ 
vʉtsenge wa kʉ Halani. 

3ɄNgʉlʉve akambʉʉla akata, ‘Ʉhege mu kɨlʉnga kyako, ʉvaleke ʉmwa 
avalʉkololwo, wiitsage kʉ kɨlʉnga ɨkyʉ jʉndikʉkʉvonia.’ 

4Pwʉ ʉAbulahamu akahega mu kɨlʉnga kya mwene kya Kaludayo, akalʉta 
alɨkʉtaama mu Halani. Wʉ ʉdadaaje asue, ʉNgʉlʉve akammaamya, akiitsa 
akambɨɨka mu kɨlʉnga ɨkɨ ɨkyʉ najyʉnyie mutaama ʉnsɨkɨ ʉgʉ. 

5“Lɨno, mu kɨlʉnga ɨkɨ, ʉNgʉlʉve naampe ʉAbulahamu ɨkɨlɨmɨla nɨ kɨdebe, 
ʉkʉta kɨveetsage kya mwene. Napeene, aammʉʉviitse ʉkʉta alampa ɨkɨlʉnga 
ɨkɨ kɨve kya mwene, paninie na vaanu va kɨkolo kya mwene. Ʉnsɨkɨ ʉgwa 
ʉAbulahamu naale nʉ mwana ʉvaaholile. 

6Paninie nɨɨlyo ʉNgʉlʉve akambʉʉla ʉAbulahamu akata, ‘Avaanu va lʉjungu 
lwako valaava vahenza mu kɨlʉnga kya vaanu avange. Ʉkwa avaanu va kɨlʉnga 
ɨkyo valavavɨɨka vave vavanda va veene, valavapa ʉvʉkʉvɨlwa ʉvʉlʉti kʉ 
myaka ɨmileevʉlʉ gɨnni (400). 

7Lɨno valya ʉwʉ valavavɨɨka vave vavanda, ʉne ndɨlavahɨga. Wʉ galʉtɨngʼiinie 
ago, avaanu va kɨvʉmbʉkʉ kyako valahʉma mu kɨlʉnga kɨlya, valiitsa 
valɨsajaga kwane apoonu apa.’ 

8Pa kʉvonia ʉkʉta ago ga jɨlweli, pwʉ ʉNgʉlʉve akavɨɨka ʉlwɨdɨngʼano nʉ 
Abulahamu, ʉlwʉ lwavombiike kʉ nzɨla jya kʉtahili. Pwʉ ʉAbulahamu 
akammola ʉIsaka, akantahili wʉ amalile isigono innaana (8) ʉkʉhʉma 
aholwagwe, vʉle vʉle wʉ jyavombekaga kʉ vooni avaakongile. ɄIsaka 
akammola ʉYakobo, ʉYakobo namwene akahola avaana avadɨɨmi kɨtsigo na 
vavɨlɨ (12), avo wʉ vaale vanyienya viitu. 

9“Avanyienya viitu avo wʉ vaambiniike ʉlʉkololwavo ʉYusufu, vakanʼgʉtsa 
akave mbanda mu kɨlʉnga kya Misili. Lɨno ʉNgʉlʉve akava paninie nʉ Yusufu, 

10alɨkʉmpoka mu vʉkʉvɨlwa wa mwene wooni. ɄNgʉlʉve akampa ʉYusufu 
ʉlʉhala, akampelela ʉFalao, ʉnkʉlʉdeeva va mu Misili, anʼgane. Pwʉ ʉFalao 
akambɨɨka ave mbaha mu kɨlʉnga kya mwene kya Misili, na mu nyumba jya 
mwene jya lʉdeeva. 

11“Kʉmbele, ɨnzala jɨkagwa mu kɨlʉnga kyoni ɨkya Misili, namu mu kɨlʉnga 
kyoni kya Kanaani. Avaanu vakava vikʉvɨlwa siitso nɨ nzala. Avakʉkʉjiitu 
naveene ɨkyakʉlya kɨkasila. 

12ɄYakobo wʉ apʉliike ʉkʉta kʉ Misili kwʉjɨle ɨngano, akavasuungʼa avaana 
va mwene, avanyienya viitu, valʉte ʉkʉ. Ʉlwa lwʉ lwale lʉgendo lwa veene 
ʉlʉtatsi ʉkʉlʉta kʉ Misili. 

13Pa lʉgendo lwa veene ʉlwa vɨɨlɨ, ʉYusufu akɨntsova ʉkʉta alɨvʉki na veene, 
ikange avalʉkololwe avo vakamanyikika kwa Falao. 

14ɄYusufu akasuungʼa ɨkulongwi kwa dadaaje ʉYakobo ʉkʉta iitse namwene 
kʉ Misili, paninie na vaanu va mu nyumba jya mwene vooni. Ʉnsɨkɨ ʉgwa 
avaanu avo vaale isitsigo lekelakʉpamato na vahaano (75). 

15Pwʉ ʉYakobo akalʉta ʉkʉ kʉ Misili kutaama. Kʉʉkwa ʉkwa kwʉ aaswɨlye. 
Avanyienya viitu avange, naveene vakaswɨla ʉkʉ. 

16Napeene, ɨmisimba gya veene gyahɨliikwe kʉ myavaavo mu vʉtsenge wa 
Shekemu, vakasɨɨlwa mu vʉguli ʉwʉ ʉAbulahamu aagʉlile ʉkʉ kʉ vaana va 
Hamoli. 

17“Ʉnsɨkɨ wʉ guhegelela gwa Ngʉlʉve ʉkʉvomba itsʉ aammʉʉviitse 
ʉAbulahamu, ɨmbalɨlo jya vaanu avo jɨkoongelela nʉ kʉva mbaha siitso mu 
kɨlʉnga kya Misili. 

18Mu nsɨkɨ ʉgwa, akatengʉla ʉkʉlongotsa ʉnkʉlʉdeeva ʉvɨ naatsimanye 
ikulongwi tsa Yusufu, ikange ʉvaadwadile ɨmbalɨlo ɨjyo ɨjya Vaisilahɨli. 

19Ʉnkʉlʉdeeva ʉjwa akatengʉla ʉkʉvapelela ʉvʉkʉvɨlwa avakʉkʉjiitu. 
Akavapa ʉlʉlagɨlo avaanu va kɨvʉmbʉkʉ kiitu ʉkʉta vataagage avaana va 
veene avasyele, pakʉta vaswe. 

20“Mu nsɨkɨ ʉgwa ʉMoose namwene akaholwa, aale mwana nnonu siitso. 
Avahotsi va mwene vakandela mu nyumba ɨmyetsi gɨdatu. 

21Kʉmbele, wʉ vilemwa ʉkʉnsiha pa nyumba, vakambɨɨka pavʉvalasu 
pavʉtale na pa nyumba. Ʉmwalɨve va nkʉlʉdeeva ʉFalao akambona nʉ 
kʉntoola. Akatengʉla ʉkʉndela ʉngata nswambe. 

22Vakammanyiisa ʉMoose ʉlʉhala lwoni lwa Vamisili, akava muunu ʉmmanyi 
va kʉtsova vʉnonu, ikange nʼgolosu mu lʉgendo lwa mwene. 

23“ɄMoose wʉ alɨ nɨ myaka isitsigo sinni (40), akasʉʉkwa mu numbula 
ʉkʉbɨha kukʉvavona avalʉkololwe aVaisilahɨli. 

24Akambona ʉMmisili mpamato ikʉntova ʉMwisilahɨli kɨtsila kʉtula ɨnongwa. 
ɄMoose akantanga ʉlʉkololwe ʉlya. Pa kʉlʉmbɨla, akamʼbuda ʉMmisili ʉlya. 

25ɄMoose aasaagaga ʉkʉta ipange avalʉkololwe jʉvikʉlʉmanya ʉkʉta 
ʉNgʉlʉve aansuungʼile ʉmwene ʉkʉta avapoke. Lɨno aveene navaatsimanye 
itso. 

26“Ɨkɨgono ɨkyakongile, ʉMoose akavavona avagoosi vavɨlɨ aVaisilahɨli viilwa. 
Aanogwagwa ʉkʉta avasajanie, akavavʉʉla akata, ‘Nyɨ vagoosi ʉnyie, nyɨ mulɨ 
lʉkolo! Kɨki mulematsania?’ 

27Ʉmuunu ʉvɨ aandematsaaga ʉnnine akankulugila kʉ lʉvasumbale ʉMoose, 
akambʉʉla akata, ‘Veeni ʉvɨ akʉvɨɨkile ʉkʉta ʉveetsage indongotsi, nʉ kʉva 
immɨgi viitu? 

28Ndeeti, ʉve vunogwa ʉkʉmbuda ʉne ndʉwʉ ʉkamʼbudile ʉMmisili ʉlya 
igolo?’ 

29ɄMoose wʉ apʉliike amamenyu ago, akanyila, akalʉta kʉ kɨlʉnga kya kʉ 
Midiyani, alɨkʉtaama ndʉ mmenza, akatsihola avaswambe vavɨlɨ ʉkʉ. 

30“Ɨmyaka isitsigo sinni wʉ gɨsilile, ʉMoose aale mu lʉkɨnga pawiipi nɨ kɨdugala 
kya Sinai. Pwʉ ʉnsuungʼwa va Ntwa ʉNgʉlʉve akambonekela mu kɨtsaga ɨkyʉ 
kyaviikaga indimbo tsa mwoto. 

31Wʉ akɨweene kiviika, akadega imbonekelo itso, akahegelela kʉ kɨtsaga kɨlya 
pakʉta akɨlole vʉnonu. Baaho akapʉlɨka ɨlimenyu lya Ntwa ʉNgʉlʉve, 
likʉmbʉʉla liita, 

32‘Ʉne neene Ngʉlʉve va vakʉkʉʉjo, ʉAbulahamu, ʉIsaka, nʉ Yakobo.’ ɄMoose 
wʉ apʉliike ago, akatengʉla ʉkʉtetema, akadwada ʉkʉlola indimbo tsilya. 

33“Pwʉ ʉNtwa ʉNgʉlʉve akambʉʉla akata, ‘Suula isilaatu syako, ʉlwakʉva apa 
ʉpwʉ wɨmile pavalatse. 

34Lola, ʉne ndɨvaweene avaanu vango ʉmwʉ vikʉvɨlɨlwa mu Misili, ndɨpʉliike 
nakɨ kɨlɨlo kya veene. Lɨno ndiikile kukʉvapoka. Pwʉ lɨno ndikʉkʉsuungʼa 
ʉbɨhe ʉkʉ kʉ Misili.’ 

35“ɄMoose ʉjwa vɨ mwene ʉvɨ avanyienya viitu vaamʼbeelile, vakambʉʉla 
vakata, ‘Veeni ʉvɨ akʉvɨɨkile ʉkʉta ʉveetsage indongotsi, nʉ kʉva immɨgi 
viitu?’ Vɨ jyʉjwa ʉvɨ ʉNgʉlʉve aansuungʼile ave indongotsi va veene nʉ kʉva 
mpoki va veene. Aalagye itso kʉ nzɨla jya nsuungʼwa ʉlya ʉvɨ aambonekye 
ʉMoose mu kɨtsaga kɨlya. 

36Kʉmbele, vɨ mwene ʉvɨ aavalongwitse vahʉme mu kɨlʉnga kya Misili. 
Aavombile isidego ni simanyilo mu Misili, pa nyanza jya Shamu, na mu lʉkɨnga, 
kʉ nsɨkɨ gwa myaka isitsigo sinni. 

37“ɄMoose ʉjwa vɨ aavavʉʉlile aVaisilahɨli akata, ‘Pagati paanyie ʉNgʉlʉve 
alavahalɨla ʉnyamalago ndʉʉne ʉkʉhʉma mu lʉkolo lwinyo.’ 

38Ikange, ʉMoose ʉjwa vɨ aale paninie nʉ lʉlʉndamano lwa vakʉkʉjiitu mu 
lʉkɨnga. Vɨ mwene ʉvɨ ʉnsuungʼwa aatsovile nave pa kɨdugala kya Sinai, ikange 
wʉ alɨ paninie na vakʉkʉjiitu, vɨ mwene ʉvʉʉpɨɨlye amamenyu ga wʉʉmi 
pakʉta atʉpeetsage ʉwe. 

39“Napeene, avakʉkʉjiitu navaanogwe ʉkʉmpʉlɨka ʉjwa, vakamʼbeela, vakava 
vinogwa mu numbula tsa veene ʉkʉta vakilivuke kʉ Misili. 

40Wʉ ʉMoose alɨndye kʉ kɨdugala, aveene vakambʉʉla ʉAloni vakata, 
‘Ʉtʉpondele isihwani sya mingʉlʉve, isya kʉtʉlongolela mu nzɨla. ɄMoose, 
ʉjwa ʉvɨ akatʉlongolelaga ʉkʉhʉma mu kɨlʉnga kya Misili, natʉlʉmanyili itsʉ 
tsimbwene!’ 

41Mu sigono isyo aVaisilahɨli avo vakaponda ɨkɨhwani ɨkyahwaniine nɨ 
kɨgwada. Nʉpwʉ jɨngave kyale kɨɨnu ɨkyʉ vaapondile ni sivoko sya veene, 
vakakɨhʉmɨhɨtsa isyavʉpe, nʉ kʉkɨvɨɨkɨla ʉlʉhekelo pa kʉjyɨmɨka ɨmbombo 
jya sivoko sya veene. 

42Itso tsikampelela ʉNgʉlʉve avaleke vɨsajage kʉ litsʉva, kʉ mwetsi, na kʉ 
nondwe, ndʉwʉ jɨvɨgilwe mu kɨtabu kya vanyamalago ʉkʉta, ‘Nyɨ Vaisilahɨli 
ʉnyie, mu nsɨkɨ ʉgwʉ mwataamile ɨmyaka isitsigo sinni mu lʉkɨnga, ndeeti, 
mwannyɨnzɨlaga ʉne isidɨɨmo pakʉta munnyʉmɨhɨtse ineekelo? Baako! 

43Lola, mwapɨmbaga ɨliheema ɨlyʉ lyale nɨ kɨhwani kya lingʉlʉve ɨLɨmoloki, 
mwapɨmbaga ɨkɨhwani kya lʉtondwe lwa lingʉlʉve liinyo ɨLɨlefani. Isihwani 
isyo, mwapondile pakʉta mwɨsajage kʉ syene. Pa kulongwi ɨjyo, ndɨlavavɨɨka 
muve vakʉngwa. Valavahɨlɨka mulʉte kʉ kɨlʉnga kya kʉvʉtale, 
mulatsilʉtɨngʼania nakʉ kʉ Babeli.’” 

44ɄSitefano akagendelela ʉkʉtsova akata, “Mu lʉkɨnga mulya, avakʉkʉjiitu 
vaagendelye ʉkʉva nɨ heema jya kʉvavonia ʉkʉta ʉNgʉlʉve alɨ paninie 
navo. Ɨheema ɨjyo vaanotsiitse ndʉwʉ ʉNgʉlʉve aandagye ʉMoose ʉmwa 
kʉnotsehetsa, ʉkʉkongana nɨ kɨhwani ɨkyʉ aakɨweene. 

45Kʉmbele, avakʉkʉjiitu paninie nʉ Yoshua, ʉmbaha va veene, 
valɨkwʉpɨngʼana ʉkʉgega ɨheema ɨjyo. Vakajɨhɨlɨka mu kɨlʉnga ɨkyʉ vaapokile 
kʉ sivʉmbʉkʉ sya vatava Vaisilahɨli, ʉnsɨkɨ ʉgwʉ ʉNgʉlʉve aavaswɨmye 
avanyienya viitu avaanu avo. Jɨkasigala muumwa mu kɨlʉnga kya veene 
ʉkʉsikila ʉnsɨkɨ gwa Davʉdi. 

46“ɄDavʉdi ʉvɨ ʉjwa aahʉngʉkiilwe nʉ Ngʉlʉve, akanʼdoova akata, ‘Gwe 
Ngʉlʉve va Yakobo, ʉnnavʉle ndɨkʉtsengele ɨnyumba.’ 

47Napeene, ɨnyumba ɨjyo jyatsengilwe nʉ mwana va mwene ʉSolomoni. 

48Paninie nɨɨlyo, ʉNgʉlʉve ʉNdʉti va syoni, nitaama mu nyumba ɨjyʉ 
jɨtsengilwe ni sivoko sya vaanu. Ndʉwʉ ʉnyamalago aatsovile akata, 

49‘ɄNtwa ʉNgʉlʉve iita, kʉkyanya kyʉ kɨnyalwangʉla kyango kya Lʉdeeva, mu 
kɨlʉnga pwʉ pa kʉvɨɨka isilʉnde syango. Lɨno, ɨnyumba ɨjɨlɨ ndeeti jyʉ 
mukʉnzengela? Ndapi apoonu ʉpwʉ jʉndigatalʉkaga? 

50Ndeeti, isyo syoni naneene ndɨ ndyasipelile?’” 
ɄSitefano ikʉvahɨga avanine aVaisilahɨli 

51ɄSitefano akagendelela ʉkʉtsova akata, “Ʉnyie nyɨ vanya matingo, nyɨ vanya 
numbula itsikiliitye ni mbʉlʉkʉtʉ itsitsivye ʉkʉpʉlɨhɨtsa ʉwajɨlweli nda vaanu 
avanyapanzi! Isigono syoni ʉnyie mukʉnsiga ʉMepo ʉMbalatse ndʉwʉ 
avakʉkʉjiinyo naveene vaavombaga! 

52Ndeeti, kwale ʉnyamalago ʉvɨ navaambɨɨke mu vʉkʉvɨlwa? Lola, 
vaavabudaga naveene avanyamalago ʉwʉ vaatsovaga ɨkulongwi jya kwitsa 

kwa Kɨlɨsiti ʉNʼgolosu pamiiho ga Ngʉlʉve! Ʉjwa vɨ mwene ʉvɨ ʉnyie 
mukammɨliike kʉ valʉgʉ, mukamʼbudile. 

53Nʉpwʉ jɨngave ʉnyie nyienye mwatsyʉpɨlye indagɨlo tsa Ngʉlʉve kʉ nzɨla 
jya vasuungʼwa va mwene, lɨno mulɨkʉbeela ʉkʉtsikonga.” 

Ʉkʉbudwa kwa Sitefano 

54Avavaha va Vayahudi valya wʉ vapʉliike amamenyu ga Sitefano, vakaviipa 
siitso, vakangʼengʼedʉla amiino kʉ lʉviipo. 

55Lɨno, ʉSitefano akava adɨtsiiwe amaka ga Mepo ʉMbalatse, akatsaalʉla 
amiiho kʉkyanya, akavʉvona ʉwɨɨmɨkiwa wa Ngʉlʉve, nʉ Yɨɨsʉ ɨmile ʉlʉvasu 
lwa kʉndyo lwa Ngʉlʉve. 

56Pwʉ akatsova akata, “Lola! Ndikʉkʉvona kʉkyanya kʉdɨndʉliiwe, nʉ Mwana 
va Muunu ɨmile ʉlʉvasu lwa kʉndyo lwa Ngʉlʉve!” 

57Pwʉ avavaha va Vayahudi valya vakava navinogwa ʉkʉmpʉlɨhɨtsa, 
vakabunga imbʉlʉkʉtʉ tsa veene, kʉnʉ vikwoveela. Vakava kɨɨnu kɨpamato pa 
kʉmwʉvʉkɨla ʉSitefano, 

58vakammʉmya kʉnzi kʉ vʉtsenge, vakatengʉla ʉkʉntika na maganga. 
Avooleletsi va vʉnuasi valya vakasuula amakoti ga veene, vakagavɨɨka pa 
silʉnde sya ndʉme mpamato ʉvɨ aatambʉlwagwa Sauli. 

59Wʉ vikʉntika ʉSitefano na maganga, akɨsaja akata, “Vɨ Ntwa vɨ Yɨɨsʉ, 
ndidoova ʉpɨlɨla ɨnumbula jyango!” 

60Pwʉ akasugama paasi, akalɨla kʉ limenyu ɨlivaha akata, “Vɨ Ntwa, ndidoova 
ʉleke ʉkʉvahɨga pa vʉviivi wa veene ʉvʉ.” Wʉ atsovile ago, akaswa. 

Mbombo tsa Vapositili 8 

Avɨɨdɨki vikʉvɨlwa nʉ kʉhamba 

1-2ɄSauli aaweene vavombile vʉnonu ʉkʉmʼbuda ʉSitefano. Ʉnsɨkɨ nʼdebe 
ʉgwakongile, avaanu ʉwʉ vaamwɨdɨkaga ʉNgʉlʉve vakansɨɨla ʉSitefano. 
Ʉnsɨkɨ gwa kʉndɨlɨla ʉSitefano, avaanu avo vaalɨlaga kʉ lwoveelo. Ɨkɨgono 
kɨɨkyo ɨkyʉ vaamʼbudile ʉSitefano, ʉvʉkʉvɨlwa ʉvʉlʉti vʉkatengʉla kʉ 
mpelela gwa Yelusalemu. Avɨɨdɨki avo vakatengʉla ʉkʉnyilila ʉkwonu ʉkʉnge 
mu Yuuda, na kʉ Samaliya. Avapositili veene wʉ vaasigye mu Yelusalemu. 

3ɄSauli namwene akatengʉla ʉkʉgʉnanga ʉmpelela. Alɨkwingila mu nyumba 
tsa vaanu, alɨkʉviibata nʉ kʉvagilimya avɨɨdɨki, avagoosi na vadala, 
alɨkʉvakʉnga mu kɨkʉngwa. 

ɄFilipo ilʉmbɨlɨla mu Samaliya 

4Avɨɨdɨki avo wʉ vahambile, vakatengʉla ʉkʉpʉlɨsa ɨLivangɨli kʉ vaanu mwoni 
mwoni. 

5ɄFilipo namwene akalʉta kʉ vʉtsenge vʉpamato wa kʉ Samaliya, akatengʉla 
ʉkʉlʉmbɨlɨla ikulongwi tsa Kɨlɨsiti kʉ vaanu va vʉtsenge ʉwa. 

6Wʉ vapʉliike amamenyu ga Filipo, nʉ kʉsivona isidego isyʉ aavombaga, 
avaanu valɨkʉmpʉlɨhɨtsa siitso. 

7Alɨkʉswɨma imepo imbiivi mu vaanu vongosu, natsyene tsilɨkʉhʉma kʉnʉ 
tsikwoveela. Alɨkʉvaponia vongosu ʉwʉ vaasugujwike ɨmihana, nʉ wʉ vaale 
valema isilʉnde. 

8Pwʉ mu vʉtsenge ʉwa kʉkava nʉ lʉhekelo siitso. 
ɄPetulo ikʉntanila ʉSimoni ʉmmavi 

9Mu vʉtsenge wa Samaliya ʉwa, aalepwo ʉmuunu mpamato ʉvɨ aale immavi, 
ɨlitaawa lya mwene aatambʉlwagwa Simoni. Alɨkʉvapelela avaanu vooni, mu 
vʉtsenge ʉwa nʉ mpandʉlʉ gwoni ʉgwa Samaliya, ʉkʉdega pa sidego sya 
vʉhavi isyʉ aavombaga, ikange ɨɨnʼginiaga ʉkʉta ʉmwene muunu mbaha. 

10Avaanu vooni, avaanu avibedwa na vɨɨmɨkiwa, valɨkʉmpʉlɨhɨtsa, kʉnʉ viita, 
“Ʉmuunu ʉjʉ ʉNgʉlʉve ampye amaka agitambʉlwa Maka Malʉti.” 

11Avaanu valɨkʉmpʉlɨhɨtsa ʉlwakʉva isigono syongosu alɨkʉvapelela ʉkʉdega 
pa mbombo tsa mwene itsa vʉhavi. 

12Lɨno ʉFilipo wʉ ikʉvalʉmbɨlɨla ɨLivangɨli lya Lʉdeeva lwa Ngʉlʉve, nʉ kʉta 
ʉYɨɨsʉ vɨ Mesiya, valɨkwɨdɨka, avagoosi na vadala, valɨkwotsiwa. 

13ɄSimoni namwene akamwɨdɨka ʉYɨɨsʉ, akootsiwa, akatengʉla ʉkʉnkonga 
ʉFilipo ʉkʉveetsaga. Wʉ ikʉsivona isidego isivaha isyʉ ʉFilipo aavombaga, 
alɨkʉdega. 

14Avapositili avaasigye mu Yelusalemu, wʉ vapʉliike ʉkʉta avaanu va kʉ 
Samaliya naveene valyɨdiike ɨlimenyu lya Ngʉlʉve, vakavasuungʼa ʉPetulo nʉ 
Yohana ʉkʉ. 

15Wʉ vasiike, vakavadoovela avaanu valya ʉkʉta naveene vamwʉpɨlɨle ʉMepo 
ʉMbalatse, 

16manya naavepwo ʉmuunu ʉvaveetsaga pagati pa veene ʉvɨ ʉMepo 
aamwitsye, apeene vootsiwaagwa mu litaawa lya Ntwa ʉYɨɨsʉ lyene. 

17ɄPetulo nʉ Yohana vaavavɨɨkɨlaga isivoko sya lʉsajo, pwʉ naveene 
vaamwʉpɨlɨlaga ʉMepo ʉMbalatse. 

18ɄSimoni wʉ aweene ʉkʉta avaanu valya vʉpɨlye ʉMepo ʉMbalatse kʉ nzɨla 
jya kʉvɨɨkɨlwa isivoko na vapositili, akagela ʉkʉvapa indalama ʉPetulo nʉ 
Yohana, akavavʉʉla akata, 

19“Amaka ago, muume najyʉne, pakʉta ʉmuunu ʉvaveetsaga ʉvɨ 
ndikʉmbɨɨkɨla isivoko, namwene ʉpɨlɨlage ʉMepo ʉMbalatse.” 

20ɄPetulo akamwanda akata, “Ʉve paninie ni ndalama tsyako, woongomele! 
Vusaaga ʉkʉta jʉwigʉla ɨkɨkʉngɨlwa kya Ngʉlʉve ni ndalama! 

21ɄNgʉlʉve nakʉpiili ʉvʉtavʉlɨlwa wa kʉva paninie nʉʉwe mu mbombo ɨjɨ 
ɨjʉtuvomba ʉwe, ʉlwakʉva itsʉ vusaaga mu numbula jyako mbiivi pamiiho ga 
mwene. 

22Ʉlaate ʉvʉtulanongwa waako ʉwa, ʉsiime ɨkɨsa kʉ Ntwa, pakʉta pangave 
poonu, akʉsyɨkɨle amasaago amaviivi ga mu numbula jyako, 

23manya ndɨweene ʉkʉta ʉlɨ nɨ kɨvini ɨkɨvaha siitso, ikange imbiivi tsyako 
tsikwibiite.” 

24ɄSimoni akamwanda akata, “Ʉnyie munsiimile ɨkɨsa kʉ Ntwa, pakʉta lɨleke 
ʉkʉnnyitsila nɨ lipamato mwago ʉgwʉ mutsovile!” 

25Wʉ ʉPetulo nʉ Yohana vooleliitse nʉ kʉlʉmbɨlɨla ikulongwi tsa Ntwa ʉYɨɨsʉ 
ʉkʉ, vakatengʉla ʉlʉgendo lwa kʉkilivuka kʉ Yelusalemu. Mu nzɨla 
valɨkʉlʉmbɨlɨla ɨLivangɨli mu matsumbe mongosu ga kʉ Samaliya. 

ɄFilipo itsova nʉ mbaha va kʉ Efiopiya 

26Ɨkɨgono kɨpamato ʉnsuungʼwa va Ntwa ʉNgʉlʉve akambʉʉla ʉFilipo akata, 
“Ʉbɨhage ʉlʉvasu lwa Kʉsika ʉkʉgendela ɨnzɨla jɨlya ɨjyʉ jihʉma kʉ 
Yelusalemu jikwika kʉ Gaza.” Ɨnzɨla ɨjɨ jyagendye mu lʉkɨnga. 

27Pwʉ ʉFilipo akahega, akatengʉla ʉkʉgenda mu nzɨla ɨjyo. Akaaganila nʉ 
mbaha mpamato va kɨlʉnga kya kʉ Efiopiya ʉvɨ aale nsule. Ʉmuunu ʉjwa aale 
mwɨmɨɨlɨtsi mbaha va kyʉma kyoni kya Kandake, ʉnkʉlʉdeeva ʉnʼdala va kʉ 
Efiopiya. Ʉmbaha ʉjwa aalʉtile kʉ Yelusalemu kukɨsaja kwa Ngʉlʉve. 

28Wʉ ivuja kʉ nyumba, aataamile pa ligeleti lya mwene ɨlyakwegwagwa ni 
sidɨɨmo, alɨkwɨmba amamenyu mu kɨtabu kya nyamalago ʉYesaya. 

29Pwʉ ʉMepo ʉMbalatse akambʉʉla ʉFilipo akata, “Ʉbɨhage ngʼaningʼaani 
ʉlɨkonge ɨligeleti lɨlya, ʉkalɨsikile.” 

30Pwʉ ʉFilipo akalɨnyilila, akalɨsikila. Akampʉlɨka ʉmbaha ʉjwa ikwɨmba 
amamenyu mu kɨtabu kya nyamalago ʉYesaya. Akambʉʉtsa akata, 
“Amamenyu ago ʉgwʉ vukwɨmba, ndeeti, vukʉkɨmanya ɨkyʉ gitsova?” 

31Akamwanda akata, “Ndikʉgamanyaga ndeeti ɨngave nakʉli ʉmuunu va 
kʉmmanyiisa ɨkitsowa mu mamenyu aga?” Akanʼdoova ʉFilipo ʉkʉta iingile 
ʉmwa mu ligeleti lya mwene, vataame paninie. 

32ɄVʉvɨge ʉVʉvalatse ʉwʉ ʉmbaha ʉlya ɨɨmbaga, waateetsaga, 
“Vaandongwitse ʉta ngʼolo ɨjyʉ vilʉta kuhɨnza. Akatsiga kɨnuunu, ʉta kyana 
kya ngʼolo ɨkyʉ kinuunala, wʉ vikeeta ʉlwage lwa kyene. 

33Vakankinila, vakata ʉkʉleka ʉkʉmmɨgɨla mu vʉgolosu. Nakʉli ʉmuunu va 
kʉpanga ikulongwi tsa vaana va mwene, ʉlwakʉva vaamʼbudile, akajatsiwa mu 
kɨlʉnga ɨkɨ, wʉ alɨ vʉvʉle ʉmwana ʉvaveetsaga.” 

34Pwʉ ʉmbaha ʉlya akambʉʉla ʉFilipo akata, “Amamenyu ago ʉgwʉ 
ʉnyamalago aatsovile, gitsova ikulongwi tsyani? Ndidoova ʉmbʉʉle. Ndeeti, 
gitsova ikulongwi tsa mwene, evo ikulongwi tsa muunu ʉjyʉnge?” 

35Pwʉ ʉFilipo akatengʉlɨla mu mamenyu ago ga Vʉvɨge ʉVʉvalatse 
ʉkʉlʉmbɨlɨla amamenyu ga Livangɨli lya Yɨɨsʉ. 

36Wʉ vapitsiige vigenda mu nzɨla, vakasika apoonu apaale na magasi. Ʉmbaha 
ʉlya akambʉʉla ʉFilipo akata, “Lola! Amagasi aga apa. Kɨɨnu kɨki kikʉnsiga 
ndɨleke ʉkwotsiwa?” 

37ɄFilipo akamwanda akata, “Ʉngamwɨdɨke ʉYɨɨsʉ Kɨlɨsiti nɨ numbula jyako 
jyoni, vukwotsiwa.” Ʉmbaha ʉlya akamwanda akata, “Ndikwɨdɨka ʉkʉta ʉYɨɨsʉ 
Kɨlɨsiti vɨ Mwana va Ngʉlʉve.”  

38Pwʉ ʉmbaha ʉjwa akɨɨmya ɨligeleti, vakiika, vakiingila mu magasi, ʉFilipo 
akamwotsa. 

39Wʉ vahʉmile mu magasi, baaho ʉMepo va Ntwa ʉNgʉlʉve akantoola ʉFilipo. 
Ʉmbaha ʉlya naambone ikange, akagendelela nʉ lʉgendo kʉnʉ ahowiike siitso. 

40ɄFilipo namwene akɨvona alɨ mu vʉtsenge wa Azoto. Alɨkʉvalʉmbɨlɨla 
avaanu ɨLivangɨli ʉkwa na mu vʉtsenge wooni wa mu nzɨla, ʉkʉsikila ʉpwʉ 
itsisika mu vʉtsenge wa Kaisaliya. 

Mbombo tsa Vapositili 9 

ɄSauli ikwʉpɨlɨla ʉvʉpoki 
(Mbombo tsa Vapositili 22:6-16; 26:12-18) 

1Ʉnsɨkɨ ʉgwa, ʉSauli aagendelelaga ʉkʉvadwatsa avakongi va Ntwa ʉYɨɨsʉ, 
ʉwʉ navɨɨlekelwe ʉkʉnkonga ʉNtwa ʉYɨɨsʉ, alɨkʉta vaale vibudwa. Akalʉta kʉ 
nteeketsi ʉmbaha, 

2akanʼdoova ampe ikalata tsa kʉmbɨɨka amanyikike kʉ vavaha va masinagogi 
agaale mu vʉtsenge wa Damesiki. Ikalata itso tsyampeetsaga ʉvʉtavʉlɨlwa 
ʉkʉta vooni avikonga ɨNzɨla jya Ntwa ʉYɨɨsʉ ʉwʉ jiikʉvavona, vave vagoosi 
evo vadala, avakʉnge nʉ kʉvahɨlɨka kʉ Yelusalemu. 

3Pwʉ ʉSauli akatengʉla ʉlʉgendo lwa kʉbɨha kʉ Damesiki. Wʉ ahegelye 
ʉkʉsika pa vʉtsenge ʉwa, akakenyemuka ɨlilangamuli ɨlikali ʉkʉhʉma 
kʉkyanya likʉmmulika ʉmwene imbasu tsyoni. 

4Akagwa paasi, akapʉlɨka ɨlimenyu likʉmbʉʉla liita, “Gwe Sauli! Gwe Sauli! 
Kɨki vukʉmmelela ʉvʉkʉvɨlwa?” 



319 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

5ɄSauli akavʉʉtsa akata, “Gwe mbaha, ʉve veeve veeni?” Akaanda akata, “Ʉne 
neene Yɨɨsʉ, ndɨ vukʉmmelela ʉvʉkʉvɨlwa. 

6Lɨno ɨma! Wiingile mu vʉtsenge. Ʉmwa mwale ʉmuunu ʉvɨ jiikʉkʉvʉʉla ɨkyʉ 
ʉnogye ʉkʉvomba.” 

7Avagoosi ʉwʉ vaagendiinie nʉ Sauli vakɨɨma, vakatsilingala, valɨkʉdega 
ʉlwakʉva naveene vaapʉliike ɨlimenyu ɨlyo, lɨno navaambone ʉmuunu 
ʉvaatsovaga. 

8Pwʉ ʉSauli akɨɨma, akɨvona nilola, nʉpwʉ jɨngave amiiho gaale mabungule. 
Avanine vakamwibatɨlɨla ɨkɨvoko nʉ kʉndongotsa, vakammɨlɨka mu Damesiki. 

9Mu sigono sidatu nalɨkʉlola, nalɨkʉlya, pange kʉnywa ɨkɨɨnu ɨkɨveetsaga. 

10Mu Damesiki ʉmwa aalemwo ʉnkongi mpamato va Ntwa ʉYɨɨsʉ, ɨlitaawa lya 
mwene aale vɨ Ananiya. ɄNtwa ʉYɨɨsʉ akamwɨlanga ʉAnaniya mu mbonekelo 
akata, “Gwe Ananiya!” Ʉmwene akaanda akata, “Ʉne ndɨlɨ apa Ntwa.” 

11ɄNtwa akambʉʉla akata, “Ʉbɨhe kʉ nyumba jya Yuuda ɨjɨlɨ mu lʉkɨndɨ lwa 
nyumba ʉlutambʉlwa Lʉgolosu, ʉkavʉʉtse mulya ʉmuunu va kʉ vʉtsenge wa 
Taso, ɨlitaawa lya mwene vɨ Sauli. Ʉnsɨkɨ ʉgʉ ʉmuunu ʉjwa ikɨsaja kwa 
Ngʉlʉve, 

12ikange atsiweene imbonekelo. Mu mbonekelo itso, ambwene ʉmuunu ʉvɨ 
itambʉlwa Ananiya ikwingila mu nyumba ʉmwʉ alɨmwo, ikʉmbɨɨkɨla isivoko, 
pakʉta atengʉle ʉkʉlola ikange.” 

13ɄAnaniya akamwanda akata, “Gwe Ntwa, avaanu vongosu vambʉʉlile ʉmwʉ 
ʉSauli ʉjwa avavombye imbiivi avaanu vaako kʉ Yelusalemu! 

14Lɨno alɨ apa, apeevilwe ʉvʉtavʉlɨlwa na vavaha va vateeketsi ʉkʉta 
avakʉnge vooni avidoova ʉvʉsyɨkɨlo wa mbiivi tsa veene nʉ kʉlɨhʉʉvɨla 
ɨlitaawa lya Ntwa ʉNgʉlʉve.” 

15Ʉmwene ʉNtwa akambʉʉla ʉAnaniya akata, “Ʉve bɨhaga! Ʉmuunu ʉjwa, 
ndɨmmalile ʉkʉta ave mbombi vango, akannyɨmɨle pa kʉlɨpʉlɨsa ɨlitaawa 
lyango kʉ valya avatava Vaisilahɨli, kʉ vakʉlʉdeeva va veene, ikange nakʉ kʉ 
veene aVaisilahɨli. 

16Ʉne neene jʉndikʉmbonia ʉwɨgane wa Ngʉlʉve ʉmwʉ vʉveelye pa 
kʉkʉvɨlwa pa kulongwi jya litaawa lyango.” 

17Pwʉ ʉAnaniya akalʉta akiingila mu nyumba ʉmwʉ aale ʉSauli. Akambɨɨkɨla 
isivoko, akambʉʉla akata, “Lʉkololwango Sauli, ʉNtwa ʉYɨɨsʉ ansuungʼile 
kwave, pakʉta ʉtengʉle ʉkʉlola, ʉdɨtsiwe amaka ga Mepo ʉMbalatse. ɄYɨɨsʉ 
ʉjwa vɨ mwene akakʉvonekye mu nzɨla wʉ vukwitsa kʉnʉ.” 

18Baaho isiinu isivyʉta mavʉvʉlʉ sikalagala ʉkʉhʉma mu miiho ga Sauli, 
akatengʉla ʉkʉlola, akɨɨma, akootsiwa. 

19Pwʉ akalya ɨkyakʉlya, akava na maka ikange. 
ɄSauli ikʉmbombela ʉNtwa ʉYɨɨsʉ kʉ Damesiki 

ɄSauli akataama isigono sidebe mu vʉtsenge wa Damesiki paninie na vakongi 
va Ntwa ʉYɨɨsʉ va mu vʉtsenge ʉwa. 

20Mumu sigono isyo, kɨtsila kʉsuvalɨla akatengʉla ʉkʉlʉta mu masinagogi 
kukʉvalʉmbɨlɨla avaanu ikulongwi tsa Yɨɨsʉ, alɨkʉta, “Ʉjwa vɨ Mwana va 
Ngʉlʉve.” 

21Avaanu vooni ʉwʉ vaapʉlɨhɨtsaaga amamenyu ʉgwʉ aalʉmbɨlɨlaga ago, 
valɨkʉdega siitso. Valɨkʉvʉʉtsania valɨkʉta, “Ndeeti, ʉmuunu ʉjʉ, navɨ mwene 
ʉlya ʉvɨ akavapelelaga ʉvʉkʉvɨlwa avaanu ʉwʉ valɨhʉʉvɨliige ɨlitaawa ɨlɨ ʉkʉ 
kʉ Yelusalemu? Ndeeti, ʉjʉ nitsili kʉnʉ pakʉta aviibate avaanu ndaavo pa 
Damesiki apa nʉ kʉvahɨlɨka kʉ vavaha va vateeketsi?” 

22Napeene, ʉSauli akagendelela siitso ʉkʉva na maka pa kʉlʉmbɨlɨla. Kʉ 
Vayahudi ʉwʉ vaataamaga kʉ Damesiki alɨkʉvavonia ʉwajɨlweli ʉkʉta ʉYɨɨsʉ 
vɨ Kɨlɨsiti, valɨkʉlemwa ɨlya kʉkaanika. 

23Wʉ gʉlʉtɨngʼiinie ʉnsɨkɨ ntale, aVayahudi avo vakɨɨdɨngʼana ʉkʉta vamʼbude. 

24Valɨkʉnʼgokela pa milyango gya vʉtsenge vʉlya pakɨlo na pamuunyi, pakʉta 
vamʼbude. Lɨno ikulongwi tsa lisaago ɨlyo ɨlya kʉmʼbuda tsikansikila ʉSauli. 

25Pakɨlo avakongi va mwene vakambɨɨka mu kɨtʉndʉ ɨkɨvaha ɨkyakʉngilwe nɨ 
milegehe, vakammʉmɨhɨtsa pa ndwelo ɨjyale kʉkyanya mu lʉvɨgo lwa maganga 
lwa vʉtsenge ʉmwʉ vaale, vakamwisa kʉnzi kʉ lʉvɨgo. 

ɄSauli ilʉta kʉ Yelusalemu 

26Kʉmbele, ʉSauli akalʉta kʉ Yelusalemu, alɨkʉgela ʉkwɨhanza kʉ vakongi va 
Yɨɨsʉ. Lɨno vooni valɨkʉnʼdwada, ʉlwakʉva navɨɨdɨke ʉkʉta lweli avye nkongi 
va Yɨɨsʉ. 

27Pwʉ ʉBalinaba akammɨlɨka ʉSauli kʉ vapositili. Akavavʉʉla ʉmwʉ ʉSauli 
akambonie ʉNtwa mu nzɨla jya kʉbɨha kʉ Damesiki, nɨ lya kʉta ʉNtwa 
akatsovile nave. Kange akavavʉʉla ʉmwʉ ʉSauli akavalʉmbɨlye avaanu vʉʉkʉ 
ikulongwi tsa Yɨɨsʉ kʉ maka gooni. 

28Pwʉ ʉSauli akava paninie na vapositili. Alɨkʉtsʉngʉʉla mu Yelusalemu, kʉnʉ 
ikʉvalʉmbɨlɨla avaanu ikulongwi tsa Ntwa kʉ maka gooni. 

29Alɨkʉtsova nʉ kʉkaningʼana na Vayahudi vaninie ʉwʉ vaatsovaga ɨnzovele 
jya Kɨyunaani pa kulongwi jya Yɨɨsʉ. Lɨno naveene valɨkʉlonda ʉkʉta 
vamʼbude. 

30Pwʉ avɨɨdɨki va Yɨɨsʉ vakagamanya amasaago ago, vakambɨkɨlɨtsa, 
vakansikitsa mu vʉtsenge wa Kaisaliya, vakandeka alʉtage kʉ myave kʉ Taso. 

31Mu sigono isyo, ʉmpelela gʉkava nʉ lʉnotsehetso kwoni kʉ Yuuda, kʉ 
Galilaya, na kʉ Samaliya. ɄMepo ʉMbalatse alɨkʉvadʉlʉsa mu lwɨdɨko nʉ 
kʉvatanga avɨɨdɨki. Pwʉ valɨkʉnʼdwada ʉNtwa ʉYɨɨsʉ, ikange ɨmbalɨlo jya 
veene jɨlɨkwongelela siitso. 

ɄAineya ʉvɨ aasugujwike isilʉnde ikwʉpɨlɨla ʉvʉpoki 

32Mu nsɨkɨ ʉgwa, ʉPetulo alɨkʉgenda kʉnʉ na kʉnʉ, akasika na mu vʉtsenge 
wa Lida, pakʉta avagendele avɨɨdɨki va Ngʉlʉve avaataamaga ʉkwa. 

33Mu vʉtsenge ʉwa, akambona ʉmuunu ʉvɨ aasugujwike isilʉnde, ɨlitaawa lya 
mwene aale vɨ Aineya. Aagonaga pa liteesu kʉ nsɨkɨ gwa myaka innaana (8). 

34ɄPetulo akambʉʉla akata, “Gwe Aineya, ʉYɨɨsʉ Kɨlɨsiti akʉponiitse. Ɨma! 
Gonza jyʉve ɨliteesu lyako.” Baaho ʉAineya akɨɨma. 

35Avaanu avaataamaga mu vʉtsenge wa Lida, na mu lʉbindi lwa Saloni, wʉ 
vambwene ʉAineya igenda, vooni vakamwɨdɨka ʉNtwa. 

ɄPetulo ikʉntsʉʉsa ʉDokasi 

36Mu vʉtsenge wa kʉ Yafa aalemwo ʉnʼdala mpamato, ʉnkongi va Yɨɨsʉ, 
ɨlitaawa lya mwene aatambʉlwagwa Tabita (mu nzovele jya Kɨyunaani, vɨ 
Dokasi). ɄDokasi alɨkʉvatanga avagatsu nʉ kʉvomba imbombo itsinge inonu. 

37Mu sigono isyo, ʉDokasi akatamwa, akaswa. Avaanu vakagwotsa ʉnsimba 
gwa mwene, vakagʉgonia mu kɨjumba kya kʉkyanya mu golofa. 

38Ʉnsɨkɨ ʉgwa avakongi va Yɨɨsʉ vakapʉlɨka ʉkʉta ʉPetulo alɨ muumulya mu 
vʉtsenge wa Lida. Ʉvʉtsenge ʉwa waale pawiipi nʉ vʉtsenge wa veene wa kʉ 
Yafa. Pwʉ vakavasuungʼa kʉ mwene avalʉme vavɨlɨ. Avaanu ʉwʉ 
vaavasuungʼile vakansiima ʉPetulo vakata, “Siwo tukʉkʉdoova wiitse kwawe, 
ʉleke ʉkʉsuvalɨla!” 

39Pwʉ ʉPetulo akalʉta paninie navo. Wʉ vasiike kʉ Yafa, vakammɨlɨka mu 
kɨjumba ʉmwʉ gwale ʉnsimba. Avadala avaswɨle vooni ʉwʉ vaswɨlilwe na 
vagoosi va veene vakalʉndamana pa mwene kʉnʉ vilɨla. Vakambonia 
amagwanda, nɨ misabwa ɨgɨnge ɨgyʉ ʉDokasi aahonile wʉ mwʉmi. 

40ɄPetulo akavahʉmya vooni kʉnzi, akasugama, akanʼdoova ʉNgʉlʉve. Pwʉ 
akagʉlola ʉnsimba gʉlya akata, “Ʉve Tabita, inamuka!” ɄDokasi akabungula 
amiiho. Wʉ ambwene ʉPetulo, akiinamuka, akataama. 

41ɄPetulo akamwibata ɨkɨvoko, akamwɨmya. Akavɨɨlanga avaswɨle valya, na 
vaanu avange avaamwɨdɨkaga ʉNgʉlʉve, akavavonia ʉDokasi ʉkʉta mwʉmi. 

42Ikulongwi itso tsikavaala mu vʉtsenge wooni wa kʉ Yafa. Avaanu vongosu 
vakamwɨdɨka ʉNtwa ʉYɨɨsʉ. 

43ɄPetulo akatsiga kʉʉkwa kʉ Yafa isigono syongosu, alɨkʉtaama mu nyumba 
jya muunu mpamato ʉvaatambʉlwagwa Simoni, ʉvaale nyukangʉvʉ. 

Mbombo tsa Vapositili 10 

ɄKolineli ʉNdooma ikʉmwɨlanga ʉPetulo 

1Mu vʉtsenge wa Kaisaliya aalemwo ʉmuunu mpamato ʉvɨ ɨlitaawa lya mwene 
aatambʉlwagwa Kolineli. Ʉjwa aale mbaha va vasikali, aalongotsaaga ɨkɨpʉga 
kya vasikali ʉndeevʉlʉ mpamato (100) ʉkʉhʉma mu lipʉga ɨlivaha lya vasikali 
ɨlyatambʉlwagwa Lipʉga lya mu Italiya. 

2Aale muunu ʉvaavombaga itsa vʉnogwe wa Ngʉlʉve, ikange ʉmwene paninie 
na vaanu vooni va mu nyumba jya mwene vaanʼdwadaga ʉNgʉlʉve. 
Alɨkʉvatanga siitso avagatsu ikange alɨkʉnʼdoova ʉNgʉlʉve ʉnsɨkɨ gwoni. 

3Ɨkɨgono kɨpamato, ʉta akavalɨlo ka budikakʉpamato (9) ka pamuunyi, 
ʉKolineli tsikamwitsila imbonekelo. Mu mbonekelo itso, akavona ʉnsuungʼwa 
va Ngʉlʉve amwitsye. Ʉnsuungʼwa ʉjwa akatsova akata, “Gwe Kolineli!” 

4ɄKolineli akandola ʉnsuungʼwa ʉlya kʉ lʉdwado, akamwanda akata, “Gwe 
Ntwa, kʉlɨ kɨki?” Ʉnsuungʼwa akambʉʉla akata, “Inyɨsajo tsyako, nʉ wiipa 
waako wa kʉvatanga avagatsu sisiike kʉkyanya nʉ kʉva kɨkʉmbʉhɨtso 
pamiiho ga Ngʉlʉve. 

5Pwʉ lɨno, ʉvasuungʼe avaanu valʉte kʉ Yafa, vakamwɨlange ʉSimoni 
ʉvitambʉlwa Petulo. 

6Ʉjwa asikye kwa Simoni, ʉnyukangʉvʉ, ʉvɨ ɨnyumba jya mwene jɨlɨ kʉ 
lʉvasumbale mwa nyanza.” 

7Ʉnsuungʼwa wʉ amalile ʉkʉmbʉʉla ʉKolineli, akahega. Pwʉ ʉKolineli 
akavɨɨlanga avaanu vavɨlɨ mu vavombi va mwene, paninie nʉ nsikali mpamato 
mu vatangɨli va mwene ʉvaavombaga itsʉ inogwa ʉNgʉlʉve. 

8ɄKolineli wʉ amalile ʉkʉvapangɨla tsyoni itsʉ ʉnsuungʼwa alagye, 
akavasuungʼa kʉ Yafa. 

Imbonekelo tsa Petulo 

9Ɨkɨgono kya vɨɨlɨ, akavalɨlo ka ntanato (6) pamuunyi, avaanu ʉwʉ ʉKolineli 
aavasuungʼile vakava vahegelye kʉ Yafa. Ʉnsɨkɨ ʉgwa ʉPetulo namwene 
akatoga kʉkyanya kʉ nyumba, pakʉta ɨsaje kwa Ngʉlʉve. 

10Wʉ agendelye ʉkwɨsaja, ɨnzala jɨkatengʉla ʉkʉmbava, gʉlɨkʉnoga ʉkʉlya. 
Wʉ vikʉntelekela ɨkyakʉlya, ʉmwene tsikamwitsila imbonekelo. 

11Mu mbonekelo itso, akavona kʉkyanya kʉdɨndwike, ɨkɨɨnu ɨkyʉ kɨlɨ ndʉ 
nsabwa ʉmbaha gwibiitwe inguto tsa gwene inni, kɨkiika pa kɨlʉnga. 

12Mu nʼgati mu kyene syalemwo isikanu sya sihwani syoni. Syalemwo isikanu 
isinya silʉnde sinni, isikanu isikwavaadɨka, ni sidege. 

13Pwʉ ʉPetulo akapʉlɨka ɨlimenyu, likʉmbʉʉla liita, “Gwe Petulo, ɨma! Ʉhɨnze 
ʉlye!” 

14ɄPetulo akaanda akata, “Baako, Ntwa! Lola, nandɨgelili ʉkʉlya ɨkɨveetsaga 
ɨkyʉ indagɨlo tsa Moose tsiita kɨkolelanie!” 

15Pwʉ ɨlimenyu lɨkamwitsila ʉlwa vɨɨlɨ lɨkambʉʉla ʉPetulo lɨkata, “Isyʉ 
avaliitse ʉNgʉlʉve kwʉ baako ʉkʉta sikolelanie!” 

16Ɨkulongwi ɨjyo wʉ jɨtsovilwe ʉlwa daatu, ɨkɨɨnu ɨkyo kɨkakwegwa kʉkyanya. 

17Wʉ ʉPetulo isaagaania ʉkʉta imbonekelo itso kwʉ kʉta kɨki, avaanu valya 
ʉwʉ ʉKolineli aavasuungʼile vakava vivʉtsɨlɨhɨtsa kʉ vaanu valʉmanye ʉpwʉ 
aale ʉPetulo. Pwʉ kʉmbele vakajɨmanya ɨnyumba jya Simoni, vakiitsa vakɨɨma 
pa ndyango. 

18Vakahodetsa, vakavʉʉtsa vakata, “Mungatʉlolela, apa pwʉ asikye ʉSimoni 
ʉvɨ itambʉlwa Petulo?” 

19Wʉ ʉPetulo apitsiige isaagaania ikulongwi tsa mbonekelo itso, ʉMepo 
ʉMbalatse akambʉʉla akata, “Paasi palya pwʉvale avaanu vadatu 
vikʉkʉlonda. 

20Wiike, ʉlʉtage paninie na veene, kɨtsila kʉsinaana, ʉne neene 
ndɨvasuungʼile.” 

21ɄPetulo wʉ ikile paasi, akavavʉʉla avaanu valya akata, “Ʉne neene ndɨ 
mukʉndonda. Lɨno! Mukʉndondela kɨki?” 

22Vakaanda vakata, “Ʉmbaha mpamato va vasikali atʉsuungʼile kwave. Ɨlitaawa 
lya mwene vɨ Kolineli, muunu nʼgolosu, ʉvɨ ikʉnʼdwada ʉNgʉlʉve, ikange 
aVayahudi vooni vikʉnʼginia. Lɨno ʉNgʉlʉve andagye ʉnsuungʼwa va mwene 
ambʉʉle ʉKolineli ʉkʉta akwambɨlɨle mu nyumba jya mwene, apʉlɨhɨtse 
amamenyu ʉgwʉ jʉvukʉmbʉʉla.” 

23Pwʉ ʉPetulo akavʉʉpɨlɨla avaanu valya mu nyumba, vakava vahenza va 
mwene. 

ɄPetulo wʉ alɨ mu nyumba jya Kolineli 

Wʉ kʉkie, ʉPetulo na vaanu valya, vakahega kʉ Yafa, vakatengʉla ʉlʉgendo. 
Paninie na veene vakatʉngɨtsania na vɨɨdɨki vaninie ava pa Yafa. 

24Ɨkɨgono ɨkya vɨɨlɨ vakasika kʉ Kaisaliya. Vakavona ʉKolineli avalʉndamiinie 
avalʉkololwe, paninie na vamanyaani va mwene, vikʉvapʉlɨkɨla. 

25ɄPetulo wʉ asiike, ʉKolineli akamwambɨlɨla, akasugama paasi pa silʉnde sya 
Petulo, akatekelesa kʉ mwene. 

26ɄPetulo akamwɨmya ʉKolineli, akambʉʉla akata, “Ɨma! Lola, najyʉne ndɨlɨ 
muunu ndʉʉve!” 

27Pwʉ ʉPetulo nʉ Kolineli vakiingila mu nyumba jya mwene kʉnʉ vitsova. 
ɄPetulo akavavona avaanu vongosu valʉndamiine mulya. 

28Akavavʉʉla akata, “Ʉnyie mulʉmanyile vʉnonu ʉkʉta indagɨlo tsiitu ʉwe twɨ 
Vayahudi tsikʉtʉbeetsa ʉkwɨhanza ndakʉve kʉgendelanila na vaanu avatava 
Vayahudi. Lɨno ʉNgʉlʉve amboniitse ʉne ʉkʉta ndɨleke ʉkʉmwɨlanga 
ʉmuunu ʉvaveetsaga ʉkʉta inkolelanie. 

29Ɨkɨ kyʉ mene ndɨvye ndyɨlangilwe, nditsile kɨtsila kʉlɨndɨla. Lɨno, ndidoova 
mumbʉʉle ɨkyʉmunnyɨlangye.” 

30ɄKolineli akamwanda akata, “Isigono sidatu isilʉtile, ndɨkɨsajaga mu nyumba 
jyango ʉmʉ, gʉkaale nsɨkɨ ndʉʉgʉ gwa kavalɨlo ka budikakʉpamato (9) ka 
pamuunyi. Baaho ndɨkambwene ʉmuunu ɨmile pavʉlongolo paane aswalile 
ɨmisabwa ɨgyʉ gingʼaala siitso. 

31Akambʉʉlile akata, ‘Gwe Kolineli, ʉNgʉlʉve apʉliike inyɨsajo tsyako, ikange 
avʉweene ʉwiipa waako wa kʉvatanga avagatsu. 

32Pwʉ lɨno, ʉvasuungʼe avaanu valʉte kʉ Yafa, vakamwɨlange ʉSimoni 
ʉvitambʉlwa Petulo. Ʉjwa asikye kwa Simoni, ʉnyukangʉvʉ, ʉvɨ ɨnyumba jya 
mwene jɨlɨ kʉ lʉvasumbale mwa nyanza.’ 

33Ago gwʉ geene gakambɨɨkile ʉkʉta ndɨsuungʼe avaanu vakwɨlange, nʉʉve 
ʉvombile vʉnonu pa kwitsa. Lɨno twɨ vooni tʉlɨ pavʉlongolo pa Ntwa 
ʉNgʉlʉve, tʉpʉlɨhɨtse amamenyu gooni ʉgwʉ ʉNtwa ʉNgʉlʉve akʉlagye 
ʉkʉta ʉtʉvʉʉle.” 

34Pwʉ ʉPetulo akavavʉʉla avaanu valya akata, “Lɨno pwʉ ndɨlʉmanyile ʉkʉta 
tsa jɨlweli, ʉNgʉlʉve nikʉvasaagɨlɨla avaanu vaninie! 

35Apeene ikʉvasaagɨlɨla avaanu va sivʉmbʉkʉ syoni ʉwʉ vikʉnʼdwada nʉ 
kʉvomba itsʉ tsinogelanie pamiiho ga mwene. 

36Ʉnyie mulɨmanyile ɨLivangɨli ɨlyʉ ʉNgʉlʉve aasuungʼile lɨlʉmbɨlɨlwe kʉ 
Vaisilahɨli, ɨlyatsovaga ikulongwi tsa lʉnotsehetso kʉ mwene mwa Yɨɨsʉ 
Kɨlɨsiti. Ʉjwa vɨ Ntwa va vaanu vooni. 

37Ikange mulʉmanyile ʉgwʉ gaavombiike mu kɨlʉnga kyoni kya Yuuda 
ʉkʉtengʉlɨla kʉ Galilaya, wʉ ʉYohana amalile ɨmbombo jya kwotsa avaanu. 

38ɄNgʉlʉve aamwomwe ʉYɨɨsʉ va kʉ Nazaleti, akavavonia avaanu ʉkʉta 
ʉMepo ʉMbalatse alɨ paninie nʉ Yɨɨsʉ, ikange akampa amaka ga kʉvomba 
isidego. Ikange ʉNgʉlʉve akava paninie nʉ mwene, akampelela ʉkʉta 
agendage mwoni mu kʉvomba inonu. Pwʉ alɨkʉvaponia vooni ʉwʉ 
vaakʉvɨlwagwa nʉ Setano. 

39“Gooni ago ʉgwʉ ʉYɨɨsʉ aavombile mu kɨlʉnga kya Vayahudi, na mu 
vʉtsenge wa Yelusalemu, ʉwe weewe vooleletsi. Kʉmbele, vakamʼbuda kʉ 
nzɨla jya kʉntovelela pa kɨdamingʼanie. 

40Napeene, ɨkɨgono kya daatu, ʉNgʉlʉve akantsʉʉsa, akambonia kʉ vaanu. 

41Nakwʉ kʉta avaanu vooni vaambwene, apeene ʉwe weewe twambwene, 
ʉwe twɨ ʉNgʉlʉve aatʉhalile ʉkʉta tʉveetsage vooleletsi vaago. Ʉwe weewe 
twalie nʉ kʉnywa paninie nʉ mwene ʉnsɨkɨ wʉ atsʉʉkile kʉ vaswe. 

42Akatʉlagɨla tʉvalʉmbɨlɨlage avaanu ɨLivangɨli, nʉ kʉhʉmya ʉwooleletsi 
ʉkʉta ʉjwa vɨ mwene ʉvɨ ʉNgʉlʉve ambɨɨkile ave mmɨgi va vʉʉmi, na vaswe. 

43Avanyamalago vooni vaatsovile ikulongwi tsa Yɨɨsʉ, ʉkʉta kʉ nzɨla jya 
litaawa lya mwene ʉmuunu ʉvaveetsaga ʉvɨ ikʉmwɨdɨka isyɨkɨlwa imbiivi tsa 
mwene.” 

Avatava Vayahudi vikwʉpɨlɨla ʉMepo ʉMbalatse 

44ɄPetulo wʉ itsova amamenyu ago, ʉMepo ʉMbalatse akaviikila vooni ʉwʉ 
vaagapʉliike. 

45AVayahudi avɨɨdɨki avaatʉngɨtsiinie nʉ Petulo vakadega siitso, wʉ vilola 
ʉkʉta ʉMepo ʉMbalatse aviikye naveene avaanu avatava Vayahudi. 

46Vaavapʉliike wʉ vitsova kʉ nzovele itsilɨ pongosu wʉ vikʉnʼginia ʉNgʉlʉve. 
Pwʉ ʉPetulo akata, 

47“Avaanu ava naveene vʉpɨlye ʉMepo ʉMbalatse ndʉwʉ ʉwe najyʉwe 
twamwʉpɨlye. Nakʉli ʉnya kʉbeetsa ʉkʉta valeke ʉkwotsiwa na magasi!” 

48Pwʉ ʉPetulo akahʉmya ʉlʉlagɨlo ʉkʉta ʉKolineli na vanine vootsiwe mu 
litaawa lya Yɨɨsʉ Kɨlɨsiti. Kʉ vʉmalɨlo, vakanʼdoova ʉkʉta asigale paninie na 
veene kʉ sigono sidebe. 

Mbombo tsa Vapositili 11 

ɄPetulo ipanga itsivombiike kʉ vatava Vayahudi 

1Avapositili na vɨɨdɨki avaataamaga kʉ Yuuda, vakapʉlɨka ʉkʉta avaanu 
avatava Vayahudi naveene valyʉpɨlye ɨlimenyu lya Ngʉlʉve. 

2Kʉmbele, ʉPetulo akalʉta kʉ Yelusalemu. Pwʉ valya avaatahiliiwe 
vakatengʉla ʉkʉmmɨga 

3vakata, “Kɨki ʉve ʉlɨkwingila mu nyumba tsa vaanu avatava Vayahudi, ikange 
kɨki ʉlɨkʉhanga ʉkʉlya ɨkyakʉlya paninie na veene?” 

4Pwʉ ʉPetulo akatengʉla ʉkʉvavʉʉla ɨlimenyu lipamato pamato ʉmwʉ gooni 
gakavombekye. Akoolela akata, 

5“Ɨkɨgono kɨpamato ndyale kʉ Yafa. Wʉ ndikɨsaja, tsikannyitsila imbonekelo. 
Mu mbonekelo itso, ndɨkavona kʉkyanya kʉdɨndwike, ɨkɨɨnu ɨkyʉ kɨlɨ ndʉ 
nsabwa ʉmbaha ʉgwibiitwe inguto tsa gwene inni, kɨkiika pa kɨlʉnga, 
kɨkahegelela kɨkava piipi nʉʉne. 

6Wʉ ndilola mu nʼgati mu kyene, ndɨkavona mulɨ sikanu isigenda ni silʉnde 
sinni, isikanu isikwavaadɨka, ni sidege. 

7“Baaho ndɨkapʉlɨka ɨlimenyu likʉmbʉʉla ʉne liita, ‘Gwe Petulo, ɨma! Ʉhɨnze, 
ʉlye!’ 

8Ndɨkaanda ndɨkata, ‘Baako Ntwa! Lola, nakɨgelili ʉkwingila mu ndomo 
gwango ɨkɨɨnu ɨkɨveetsaga ɨkyʉ indagɨlo tsa Moose tsiita kɨkolelanie!’ 

9Ɨlimenyu ɨlyo ʉkʉhʉma kʉkyanya lɨkambʉʉla ikange lɨkata, ‘Isyʉ avaliitse 
ʉNgʉlʉve kwʉ baako ʉkʉta sikolelanie!’ 

10Ɨkulongwi ɨjyo jyatsovilwe kadatu, pwʉ ɨkɨɨnu ɨkyo kɨkakwegwa kʉkyanya 
paninie ni syoni isyalemwo ʉmwa. 

11“Ʉnsɨkɨ gʉʉgwa, avaanu vadatu avaasuungʼilwe ʉkʉhʉma kʉ Kaisaliya, 
vakiitsa vakɨɨma pavʉlongolo pa nyumba ɨjyʉ ndyataamaga. 

12ɄMepo ʉMbalatse akambʉʉla ʉkʉta ndɨlʉtage paninie na veene kɨtsila 
kʉsinaana. Pwʉ ndɨkalʉta, paninie na vɨɨdɨkivajyango ava ntanato (6). Ʉkʉ 
tʉkatsikwingila mu nyumba jya Kolineli. 

13ɄKolineli akatʉpangɨla ʉmwʉ ʉnsuungʼwa aambonekye mu nyumba jya 
mwene. Ʉnsuungʼwa ʉjwa aambʉʉlile ʉKolineli akata, ‘Ʉvasuungʼe avaanu 
valʉte kʉ Yafa, vakamwɨlange ʉSimoni ʉvitambʉlwa Petulo. 

14Ʉjwa alɨ nɨ kulongwi jya kʉkʉvʉʉla ʉve. Kʉ nzɨla jya kulongwi ɨjyo 
jʉvupokwa ʉve, paninie na vaanu vooni va nyumba jyako.’ 

15“Lola, wʉ nditengʉla ʉkʉtsova, baaho ʉMepo ʉMbalatse akaviikila, ndʉwʉ 
aatwikye najyʉwe pa vʉtengʉlɨlo. 

16Ndɨkakʉmbʉhɨtsa ɨlimenyu lɨlya ɨlyʉ ʉNtwa ʉYɨɨsʉ aatʉvʉʉlile ʉpwʉ aatye, 
‘ɄYohana aavootsaaga avaanu na magasi, ʉnyie jʉmukwotsiwa nʉ Mepo 
ʉMbalatse.’ 

17Pwʉ lɨno, angave ʉNgʉlʉve avapye avaanu avatava Vayahudi ɨkɨkʉngɨlwa 
kɨɨkɨlya ɨkyʉ aatʉpye ʉwe, pa nsɨkɨ ʉgwʉ twamwɨdiike ʉNtwa viitu ʉYɨɨsʉ 
Kɨlɨsiti, ʉne ndɨlɨ veeni ʉkʉta ndɨve va kʉbeetsania nʉ Ngʉlʉve?” 

18AVayahudi avo wʉ vapʉliike amamenyu ago, vakɨlekelwa ʉkʉkaanika. 
Vakanʼginia ʉNgʉlʉve vakata, “ɄNgʉlʉve avapye naveene avaanu ʉwʉ vatava 
Vayahudi ɨnzɨla jya kʉpela imbiivi tsa veene, vakave ʉwʉʉmi wa sikutsooni!” 

Ʉlʉsajo lwa Mpelela gwa kʉ Antiokiya 

19Avɨɨdɨki avaajevaniike wʉ vikɨmbɨla ʉvʉkʉvɨlwa ʉpwʉ abudilwe ʉSitefano, 
vakalʉta kʉ Foinike, Kipulo, na mu vʉtsenge wa Antiokiya. Ʉkwa kwoni, 
vaalʉmbɨlɨlaga ikulongwi tsa Ntwa ʉYɨɨsʉ kʉ Vayahudi veene. 

20Pagati pa valya avaalʉtile kʉ Antiokiya, vaalemwo avaanu va kʉ Kipulo, na va 
vʉtsenge ʉwa Kilene. Avaanu avo vakatengʉla ʉkʉlʉmbɨlɨla ɨLivangɨli lya Ntwa 
ʉYɨɨsʉ nakʉ kʉ vaanu avatava Vayahudi. 

21Amaka ga Ntwa ʉNgʉlʉve gaale paninie na vɨɨdɨki avo. Pwʉ avaanu vongosu 
siitso vakɨɨdɨka nʉ kʉnkonga ʉNtwa ʉYɨɨsʉ. 

22Avaanu va mpelela gwa kʉ Yelusalemu, wʉ vapʉliike ago ʉgwʉ gavombiike 
kʉ vaanu avo va kʉ Antiokiya, vakansuungʼa ʉBalinaba ʉkʉ. 

23Wʉ atsisiike, akavona ʉmwʉ ʉNgʉlʉve avasajye avaanu avo, akahovoka 
siitso. Alɨkʉvasimiilitsa vooni ʉkʉta, vʉʉmɨɨlɨle ʉkʉnkonga ʉNtwa nɨ numbula 
jyoni. 

24ɄBalinaba aale muunu mwipa, aadɨtsiiwe amaka ga Mepo ʉMbalatse, ikange 
aale nʉ lwɨdɨko siitso. Pwʉ ɨmbalɨlo jya vaanu avaamwɨdɨkaga ʉNtwa 
jɨkoongelela. 

25Kʉmbele, ʉBalinaba akalʉta kʉ vʉtsenge wa Taso kʉ vʉsumbe wa kʉndonda 
ʉSauli. 

26Wʉ ambwene, akiitsa nave kʉ Antiokiya. Pwʉ vakataama ʉkwa ʉmwaka 
ʉnʼgʉge. Valɨkʉlʉndamana paninie na vampelela, valɨkʉvamanyiisa avaanu 
vongosu siitso ikulongwi tsa Yɨɨsʉ. Apo pa Antiokiya pwʉ avaanu vaatengwe 
ʉkʉvɨɨlanga avakongi va Yɨɨsʉ ʉkʉta wʉ Vakɨlɨsiti. 

27Mu sigono isyo, viitsile apo pa Antiokiya avanyamalago vaninie ʉkʉhʉma kʉ 
Yelusalemu. 

28Mpamato mwavo, ɨlitaawa lya mwene aatambʉlwagwa vɨ Agabo. Ʉjwa 
akɨɨma, akatsova amalago kʉ nzɨla jya Mepo ʉMbalatse, ʉkʉta ɨnzala ɨmbaha 
ɨliitsa mu silʉnga syoni sya lʉdeeva lwa Kɨlooma. Ɨnzala ɨjyo jyʉ jɨlya ɨjyahʉmye 
ʉnsɨkɨ ʉpwʉ aalongotsaaga ʉKaisali Kilaudiyo, ʉnkʉlʉdeeva ʉndʉti. 

29Ʉkʉkongana na malago ago, avakongi va Yɨɨsʉ vakɨɨdɨngʼana ʉkʉta, nʉ 
jyʉnge mu veene ahʉmye indalama, ʉkʉhʉma mu tsilya itsʉ alɨ natso, pakʉta 
vavape avɨɨdɨkivajyavo ava kʉ Yuuda. 

30Vakalʉndamania indalama itso, vakavapa ʉBalinaba nʉ Sauli, ʉkʉta 
vavahɨlɨkɨle avandyakoni va mpelela gwa kʉ Yelusalemu. 

Mbombo tsa Vapositili 12 

Ʉnsuungʼwa ikʉmmʉmya ʉPetulo mu kɨkʉngwa 

1Mu sigono isyo, ʉnkʉlʉdeeva ʉHelode akatengʉla ʉkʉvapelela ʉvʉkʉvɨlwa 
avaanu vaninie mu mpelela. 

2Akalagɨla ʉkʉta, vamʼbude nɨ lipanga ʉYakobo ʉlʉkololwe va Yohana. 

3Wʉ aweene ɨlyo lɨvahowiise aVayahudi, akalagɨla vamwibate najyʉ Petulo. 
Ʉnsɨkɨ ʉgwa gwale gwa sigono sya kyaka kya Mikate Ɨgɨtsila Kɨlʉve. 

4Vaavye vamwibiite ʉPetulo, ʉHelode akanʼdɨndɨla mu kɨkʉngwa. Akambɨɨka 
mu vʉloleeletsi wa sipʉga sinni sya vasikali vanni vanni, pakʉta vandoleele 
vʉnonu. Aasaagile ʉkʉta jyammɨge ʉPetulo pamiiho ga vaanu wʉ kɨlʉtɨngʼiinie 
ɨkyaka kya Pasaka. 

5Mu sigono isyo isyʉ ʉPetulo aakʉngilwe mu kɨkʉngwa, avampelela 
vɨɨhʉmiitse, kʉ maka gooni, ʉkʉnʼdoovela kwa Ngʉlʉve. 

6Ɨkɨlo jya kʉsisimukila ɨkɨgono ɨkyʉ ʉHelode aasaagile ʉkʉmmɨga ʉPetulo, 
ʉPetulo aagonile pagati pa vasikali vavɨlɨ avaandoleelaga. Kange aakʉngilwe 
isivoko nɨ minyololo gɨvɨlɨ. Pa ndyango gwa kɨkʉngwa, vaalepwo avasikali 
avange ʉwʉ naveene vaandoleelaga ʉPetulo. 

7Baaho akahʉmɨla ʉnsuungʼwa va Ntwa ʉNgʉlʉve, akɨɨma ʉpwʉ aale ʉPetulo, 
ʉlʉmuli lʉkamulika mu kɨjumba kɨlya. Ʉnsuungʼwa ʉjwa akamusaania ʉPetulo 
mu lʉvasu pa vʉsumbe wa kʉnsisimula. Akambʉʉla akata, “Sisimuka 
ngʼaningʼaani!” Ɨminyololo ɨgyʉ vaankʉngye ʉPetulo mu sivoko gɨkagwa paasi! 

8Pwʉ ʉnsuungʼwa ʉjwa akambʉʉla akata, “Ɨpinye ʉnkanda gwako, ʉswale ni 
silaatu.” ɄPetulo wʉ amalile ʉkʉvomba ewo, ʉnsuungʼwa akambʉʉla akata, 
“Swala nalɨ likoti lyako, pwʉ ʉngʼongage!” 

9ɄPetulo akankonga ʉnsuungʼwa, vakava vihʉma kʉnzi kʉ kɨkʉngwa. Ʉnsɨkɨ 
gwoni ʉPetulo naalʉmanye ʉkʉta itso itsʉ ʉnsuungʼwa aavombaga tsyale tsa 
lweli. Ʉmwene aasaagaga ʉkʉta, itso tsyale mbonekelo. 

10ɄPetulo nʉ nsuungʼwa ʉjwa vakalʉtɨngʼania pa vasikali avaaloleelaga 
ʉndyango ʉgwa kʉgati, ikange vakalʉtɨngʼania avaaloleelaga ʉndyango ʉgwa 
pagati. Kʉmbele, vakasika kʉ ndyango gwa kyʉma ʉgwa kʉhʉma mu 
kɨkʉngwa. Gʉʉgwa ʉgwa gwale gwa kwingilila mu vʉtsenge. Ʉndyango ʉgwa 
gʉkadɨndʉka gwene, vakahʉma kʉnzi. Wʉ vilʉtɨngʼania mu nsevo mpamato 
gwa mu vʉtsenge, ʉnsuungʼwa ʉjwa akajaganika. 

11Pwʉ ʉPetulo akalʉmanya itsʉ tsivombiike, akata, “Lɨno, ndɨlʉmanyile tsa 
jɨlweli ʉkʉta ʉNtwa ʉNgʉlʉve ansuungʼie ʉnsuungʼwa va mwene, ʉkʉta 
ammoke mu sivoko sya Helode, na mu mbiivi tsyoni itsʉ aVayahudi 
vakahʉʉvɨlaga ʉkʉta jiikʉmbombela ʉne.” 

12Wʉ alʉmanyile itso, akalʉta kʉ nyumba jya Maliyamu, ʉvanyina va Yohana 
Maliko. Mu nyumba ɨjyo vaalʉndamiine avaanu vongosu ʉwʉ vaanʼdoovaga 
ʉNgʉlʉve. 

13ɄPetulo akahodetsa pa ndyango gwa lʉvɨgo lwa nyumba ɨjyo. Ʉmmɨnza 
mpamato, ʉvaale mbombi va nyumba ɨjyo, ɨlitaawa lya mwene 
aatambʉlwagwa Loda, akalʉta pa ndyango pa kʉpʉlɨhɨtsa ʉkʉta vɨ veeni ʉvɨ 
aahodetsaaga. 

14Wʉ apʉliike ʉkʉta limenyu lya Petulo, akahovoka siitso, akanyila kɨtsila 
kʉnʼdɨndʉlɨla ʉndyango, akiingila mu nyumba. Akavavʉʉla avaale mu nyumba 
ɨjyo akata, “ɄPetulo ɨmile pa ndyango!” 

15Avaale mu nyumba vakambʉʉla vakata, “Ʉvye nya lʉkwale!” Ʉmwene 
akoongeletsa ʉkʉtsova ʉkʉta jɨlweli apʉliike vɨ Petulo. Pwʉ vakambʉʉla 
vakata, “Ipange ʉjwa insuungʼwa va mwene ʉvikʉndoleela.” 

16Ʉnsɨkɨ ʉgwa, ʉPetulo aagendelye ʉkʉhodetsa pa ndyango. Wʉ vadɨndwe 
ʉndyango vakavona lweli vɨ mwene, vakakenyemuka. 

17ɄPetulo akahʉʉsa ɨkɨvoko pakʉta vave kɨnuunu, akavavʉʉla ʉmwʉ ʉNtwa 
aammʉmiitse mu kɨkʉngwa. Akavavʉʉla akata, “Aga ʉgwʉ gavombiike, 
mukambʉʉle ʉYakobo na vange avɨɨdɨkivajiitu.” Pwʉ ʉPetulo akahega palya, 
akalʉta apoonu apange. 

18Pavʉsiku wʉ kʉkie, avasikali avaaloleelaga ɨkɨkʉngwa vakava nʉ lʉdwado 
siitso, ʉlwakʉva navaalʉmanye ʉmwajaganikye ʉPetulo. 

19ɄHelode akalagɨla avasikali ʉkʉta vavombe ʉlwʉtsi ʉkʉndonda ʉPetulo. Wʉ 
avavʉʉtsiitse siitso, vakalemwa ɨlya kwanda. Pwʉ akalagɨla vabudwe. 
Kʉmbele, ʉHelode akahega kʉ Yuuda, akatsiiva kʉ Kaisaliya kʉ nsɨkɨ nsupi. 

Ʉvʉswe wa nkʉlʉdeeva ʉHelode 

20ɄHelode aavaviipye siitso avaanu va kʉ Tilo, na va kʉ Sidoni. Pwʉ avaanu va 
vʉtsenge ʉwa vakatsovana ʉkʉta valʉte vaagane nʉ Helode. Vakansonga 
ʉBulasito, ʉvɨ aale nʼgane ikange ndoleeli va siinu sya nkʉlʉdeeva, akava 
ʉlʉvasu lwa veene. Vakalʉta kʉ nkʉlʉdeeva kudoova ʉkʉta kʉve nʉ 
lʉnotsehetso, ʉlwakʉva avaanu va vʉtsenge ʉwa vaahʉʉvɨlaga ɨkyakʉlya 
ʉkʉhʉma mu kɨlʉnga kya mwene. 

21Wʉ kɨsiike ɨkɨgono ɨkyʉ ʉnkʉlʉdeeva ʉHelode aahalile kɨve kya kwaganila 
na vaanu avo, akaswala ɨmisabwa gya mwene gya vʉtwa. Akataama mu 
kɨtaamilo kya mwene kya vʉtwa, akatengʉla ʉkʉtsova pamiiho ga vaanu avo 
na vange. 

22Pwʉ ɨkɨpʉga ɨkyo kɨkatengʉla ʉkwoveela kɨkata, “Ɨlɨ nalimenyu lya muunu! 
Ɨlyo limenyu lya lingʉlʉve!” 

23Wʉ vanʼginiitse ʉHelode ewo, ʉmwene pange ampe ʉNgʉlʉve ʉwɨɨmɨkiwa. 
Ʉnsɨkɨ gʉʉgwa ʉgwa ʉnsuungʼwa va Ntwa ʉNgʉlʉve akankootola akava nʉ 
vʉtamu wa kʉlɨɨwa ni sinye, akaswa. 

24Ɨlimenyu lya Ngʉlʉve lyagendelelaga ʉkʉhamba mu vaanu, ɨmbalɨlo jya 
vɨɨdɨki jɨlɨkwongelela siitso. 

25ɄBalinaba nʉ Sauli wʉ vamalile ɨmbombo jya veene, vakahega kʉ 
Yelusalemu paninie nʉ Yohana Maliko, vakalʉta kʉ Antiokiya. 

Mbombo tsa Vapositili 13 

ɄSauli nʉ Balinaba vikwɨmɨkwa mu mbombo 

1Mu mpelela gwa kʉ Antiokiya vaalemwo avanyamalago na vamanyisi. Avaanu 
avo vaale wʉ ava: ʉBalinaba, ʉSimioni (ʉvɨ vaamwɨlangaga Ntiitu), ʉLukiyo 
ʉva kʉ Kilene, ʉManaeni (ʉvɨ aalelilwe paninie nʉ nkʉlʉdeeva ʉHelode), nʉ 
Sauli. 

2Wʉ avo vooni vikʉnʼdoova ʉNtwa ʉNgʉlʉve, nʉ kwɨdɨnda ʉkʉlya, ʉMepo 
ʉMbalatse akavavʉʉla akata, “Mungavɨle ʉBalinaba nʉ Sauli kʉ mbombo ɨjyʉ 
ndɨvɨɨlangye.” 

3Pwʉ vakagendelela ʉnkʉnʼdoova ʉNgʉlʉve nʉ kwɨdɨnda ʉkʉlya, 
vakavavɨɨkɨla isivoko ʉBalinaba nʉ Sauli, vakavatavʉla valʉtage. 

ɄSauli ikaningʼana nʉ nyamalago va vʉnuasi ʉElima 

4Wʉ ʉMepo ʉMbalatse avasuungʼile ʉSauli nʉ Balinaba, avo vakiika kʉ 
vʉtsenge ʉwa Seleukiya. Ʉkʉhʉma apo vakahega nɨ meeli ʉkʉbɨha kʉ vʉtsenge 
ʉwa Salami mu kɨlʉnga kya Kipulo ɨkyale pagati pa nyanza. 

5Wʉ vasiike kʉ Salami, vakava vikʉvalʉmbɨlɨla avaanu ɨlimenyu lya Ngʉlʉve 
mu masinagogi ga Vayahudi. Vaale paninie nʉ Yohana Maliko, ʉntangɨli va 
veene. 

6Vakagenda mu kɨlʉnga kyoni ɨkya Kipulo, vakasika mu vʉtsenge vʉpamato 
ʉwaatambʉlwagwa Pafo. Ʉkʉ vakambona ʉNʼyahudi mpamato ʉvɨ aale mmavi, 
ikange nyamalago va vʉnuasi. Ʉmuunu ʉjwa aatambʉlwagwa vɨ Bayɨɨsʉ. 

7Aale ntangɨli va Selugiyo Paulo, ʉmbaha va kɨlʉnga kya Kipulo. ɄSelugiyo aale 
muunu ʉnya lʉhala ʉlʉlʉtɨɨlye. Pwʉ akavɨɨlanga ʉSauli nʉ Balinaba, ʉkʉta 
valʉte kʉ mwene pakʉta apʉlɨke ɨlimenyu lya Ngʉlʉve. 

8Lɨno ʉBayɨɨsʉ ʉmmavi (ɨlitaawa lya mwene mu Kɨyunaani vɨ Elima) 
akakaningʼana nʉ Balinaba nʉ Sauli, alɨkʉnogwa ʉmbaha ʉjwa aleke ʉkwɨdɨka 
imanyiiso tsa Balinaba nʉ Sauli itsa kulongwi jya Yɨɨsʉ. 

9Wʉ adɨtsiiwe amaka ga Mepo ʉMbalatse, ʉSauli ʉvɨ ɨlitaawa ɨlɨnge 
aatambʉlwagwa Paulo, akandola vʉnonu ʉElima, 

10akata, “Ʉve ʉlɨ mwana va Setano, ʉlɨ ntavangwa va syoni isyʉ sya lweli 
pamiiho ga Ngʉlʉve! Ʉdɨgile ʉvʉnuasi nʉ vʉsyovi wa kʉvasyova avaanu 
avange. Kɨki navukɨlekelwa ʉkʉgalamula ʉwajɨlweli wa nzɨla tsa Ntwa 
ʉNgʉlʉve, tsive vʉnuasi? 

11Lɨno pʉlɨhɨtsa, ʉNtwa ʉNgʉlʉve jiikʉkʉpa ʉlʉvʉngʉ, vubosola, nʉkalʉvone 
ʉlʉmuli lwa litsʉva kʉ nsɨkɨ.” Baaho, ʉlʉkʉngʉʉgʉ lʉkadɨnda amiiho ga Elima. 
Jɨkava ngʼiisi kʉ mwene. Wʉ ilemwa ʉkʉlola, akatengʉla ʉkʉvulyadɨka pakʉta 
ambone ʉmuunu va kʉmwibatɨlɨla ɨkɨvoko, nʉ kʉndongotsa. 

12ɄSelugiyo Paulo wʉ agaweene ʉgwʉ gavombiike, akɨɨdɨka. Akadega siitso 
imanyiiso tsa kulongwi tsa Ntwa ʉYɨɨsʉ. 

ɄPaulo ilʉmbɨlɨla kʉ Antiokiya jya kʉ Pisidiya 

13ɄPaulo na vanine vakahega kʉ Pafo nɨ meeli, vakasika kʉ vʉtsenge ʉwa 
Pelige mu mpandʉlʉ gwa Pamufiliya. ɄYohana Maliko akavaleka apo, 
akakilivuka kʉ Yelusalemu. 

14ɄPaulo nʉ Balinaba vakahega kʉ Pelige, vakagendelela ʉkʉgenda vakasika 
kʉ vʉtsenge ʉwa Antiokiya mu kɨlʉnga kya Pisidiya. Wʉ kɨsiike ɨkɨgono kya 
Sabato, vakiingila mu lisinagogi, vakataama. 

15Gakɨɨmbwa amamenyu mu kɨtabu kya ndagɨlo tsa Moose, na mu vʉvɨge wa 
vanyamalago. Wʉ gɨmbilwe, avavaha va lisinagogi vakansuungʼa ʉmuunu kwa 
Paulo nʉ Balinaba, avavʉʉle ate, “Valʉkololwitu, mungave mulɨ nɨ limenyu lya 
kʉvavʉʉla avaanu ɨlitseesa inumbula, mutsove.” 

16Pwʉ ʉPaulo akɨɨma, akahʉʉsa ɨkɨvoko pakʉta vampʉlɨhɨtse, akavavʉʉla 
akata, “Mwe Vaisilahɨli, najyʉnyie nyɨ mutava Vaisilahɨli, nyɨ mukʉmwɨdɨka 
ʉNgʉlʉve, ndidoova mummʉlɨhɨtse! 

17ɄNgʉlʉve viitu ʉwe Vaisilahɨli vɨ aavahalile avanyienya viitu. Mu nsɨkɨ ʉgwʉ 
vaataamile kʉ vʉhenza kʉ kɨlʉnga kya kʉ Misili, aavoolwise vakava 
kɨvʉmbʉkʉ kɨvaha siitso. Kʉmbele, akavalongotsa, akavahʉmya mu Misili kʉ 
maka ga mwene amalʉti. 

18Akavasipila ʉta ɨmyaka isitsigo sinni (40) mu lʉkɨnga. 

19Akoongometsa isivʉmbʉkʉ lekelakʉpamato (7) mu kɨlʉnga kya Kanaani, kʉ 
vʉsumbe wa kʉvapa avanyienya viitu ɨkɨlʉnga ɨkyo kɨve kya veene. 

20Gooni ago gaavombiike kʉ nsɨkɨ gwa myaka ʉpiita ɨmileevʉlʉ gɨnni ni sitsigo 
sihaano (450). “Kʉmbele, ʉNgʉlʉve akavapa avanyienya viitu avalamutsi va 
kʉvalongotsa, ʉkʉsika ʉnsɨkɨ gwa nyamalago ʉSamweli ʉpwʉ aavalongwitse. 

21Pwʉ vakadoova ʉkʉta vave nʉ nkʉlʉdeeva. ɄNgʉlʉve akavapa ʉSauli, 
ʉmwana va Kishi, ʉva kɨvʉmbʉkʉ kya Benyamini ave nkʉlʉdeeva va veene kʉ 
myaka isitsigo sinni (40). 

22Kʉmbele, ʉNgʉlʉve akammetsa ʉSauli, akamwɨmɨka ʉDavʉdi ave 
nkʉlʉdeeva va veene. ɄNgʉlʉve akanʼginia ʉDavʉdi akata, ‘Ndɨweene 
ʉDavʉdi, ʉmwana va Yese, ikʉjɨhovosa ɨnumbula jyango, ikange vɨ jiivomba 
tsyoni itsʉ ndinogwa tsivombeke.’ 

23“Ʉkʉhʉma mu kɨkolo kya Davʉdi ʉNgʉlʉve aavaletye aVaisilahɨli ʉMpoki 
ʉYɨɨsʉ, ndʉwʉ aavahʉʉviitse. 

24ɄYɨɨsʉ wʉ natengwili ɨmbombo jya mwene, ʉYohana aatalile ʉkʉvalʉmbɨlɨla 
aVaisilahɨli vooni alɨkʉta vapele imbiivi tsa veene, nʉ kwotsiwa. 

25ɄYohana wʉ imala ɨmbombo jya mwene, aavavʉʉtsaaga avaanu aateetsaga, 
‘Musaaga mwita ʉne neene veeni? Ʉne naneene Kɨlɨsiti ʉvɨ mukʉmpʉlɨkɨla. 
Lɨno pʉlɨhɨtsi! Ʉmwene ikwitsa kʉnsana kwane, ikange kʉ mwene ʉjwa, ʉne 
nandɨnogiili nakʉ kʉva mbanda va kʉhʉdʉla ɨmilegehe gya silaatu sya mwene.’ 

26“Ʉnyie valʉkololwango, nyɨ vaanu va kɨvʉmbʉkʉ kya Abulahamu, na nyɨ 
vange nyɨ mutava Vaisilahɨli, nyɨ mukʉmwɨdɨka ʉNgʉlʉve, ikulongwi itsi tsa 
vʉpoki tsitwitsye ʉwe ʉkʉhʉma kwa Ngʉlʉve. 

27Aveenekwo kʉ Yelusalemu paninie na vavaha va veene navaammanyingʼanie 
ʉmwene. Kɨtsila kʉlʉmanya, vakavomba ndʉwʉ avanyamalago vaatsovile mu 
mamenyu ʉgwʉ vikwɨmba isigono syoni sya Sabato. Vakammɨga ʉYɨɨsʉ vakata 
abudwe. 

28Nʉpwʉ jɨngave navaalɨvone ɨlimenyu lya lweli ɨlyʉ livonia ʉkʉta panogye 
ʉkʉmʼbuda ʉYɨɨsʉ, vakanʼdoova ʉPilato ʉkʉta aammɨge abudwe. 

29Wʉ vavombile tsyoni itsʉ ʉYɨɨsʉ aavɨgɨliilwe, vakamwisa pa kɨdamingʼanie, 
vakansɨɨla mu vʉguli. 

30ɄNgʉlʉve akantsʉʉsa ʉkʉhʉma kʉ vaswe. 

31Namwene ʉYɨɨsʉ, mu sigono syongosu, ɨɨvoniitse kʉ vaanu ʉwʉ vaagendile 
paninie nave ʉkʉhʉma kʉ Galilaya, ʉkʉbɨha kʉ Yelusalemu. Lɨno, avo wʉ 
veene vooleletsi va mwene mu kɨvʉmbʉkʉ kiitu kya Vaisilahɨli. 

32“Ʉwe tukʉvalʉmbɨlɨla ʉnyie ɨLivangɨli, ʉkʉta galya ʉgwʉ ʉNgʉlʉve 
aavahʉʉviitse avanyienya viitu, 

33avombile kwawe twɨ vitsʉkʉlʉ va veene kʉ nzɨla jya kʉntsʉʉsa ʉYɨɨsʉ, 
ndʉwʉ jɨvɨgilwe mu Zabuli ɨjya vɨɨlɨ ʉkʉta, ‘Ʉve veeve Mwana vango, ɨleelo 
ndyɨpelile Dadaajo.’ 

34“Ikange ʉNgʉlʉve ʉpwʉ aantsʉʉsiitse ʉYɨɨsʉ kʉ vaswe, aantsʉʉsiitse pakʉta 
alaswitsaga ikange. Kwago ʉNgʉlʉve aatye, ‘Ndyanʼjyɨgye ʉDavʉdi ʉkʉmpa 
isajo imbalatse, lweli isajo itso tsʉ ndikʉvasajaga najyʉnyie.’ 

35“Ɨlimenyu ɨlyo lɨvɨgilwe kʉ Zabuli ɨjyɨnge liita, ‘Nʉlɨɨdɨke ʉkʉta ʉmmana 
gwango gʉvole, ʉne ndɨ Mbalatse vaako.’” 

36ɄPaulo akagendelela ʉkʉtsova akata, “Wʉ ʉDavʉdi avombile gooni ʉgwʉ 
ʉNgʉlʉve aambʉʉlile avombe pa nsɨkɨ gwa kɨvʉmbʉkʉ kya mwene, akaswa. 
Vakansɨɨla pawiipi nʉ vʉguli wa vadadaaje, ʉmmana gwa mwene gʉkavola. 

37Apeene ʉYɨɨsʉ ʉvɨ ʉNgʉlʉve aantsʉʉsiitse, ʉjwa ʉmmana gwa mwene 
nagwavole. 

38“Lɨno ʉnyie valʉkololwango, jɨmanyikike kwanyie ʉkʉta, kʉ nzɨla jya Yɨɨsʉ 
ʉjwa ʉndyango gwa vʉsyɨkɨlo wa mbiivi gʉdɨndʉliiwe kwanyie ʉnyie. 

39Mulemilwe ʉkʉnogelanila pamiiho ga Ngʉlʉve kʉ nzɨla jya kʉkonga indagɨlo 
tsa Moose, lɨno munogelanile kʉ nzɨla jya kʉmwɨdɨka ʉYɨɨsʉ. 

40Lɨno, muveetsage miiho, gagela gikʉvavona ʉgwʉ gaavɨgilwe mu sitabu sya 
vanyamalago ʉkʉta, 

41‘Lola, ʉnyie nyɨ mwibeda, mudege, mukoongomele. Lola, aga ʉgwʉ ndivomba 
mu sigono siinyo, namukaweese ʉkʉgɨɨdɨka lʉsiku, ndajɨve ʉmuunu akaale 
avavʉʉle ndeeti!’” 

42ɄPaulo nʉ Balinaba, wʉ vihʉma mu lisinagogi, avaanu vakavadoova ʉkʉta 
jʉvakilivuke ikange kʉ Sabato ɨjyakongile, pakʉta vagendelele ʉkʉtsova 
ikulongwi itso. 

43Ʉnsɨkɨ avaanu wʉ valekengʼiine, vavujile kʉ myavaavo, aVayahudi vongosu, 
paninie na vaanu avatava Vayahudi ʉwʉ vɨɨdiike vakava va mpelela gwa 
Kɨyahudi, vakavakonga ʉPaulo nʉ Balinaba. Avavombi avo vavɨlɨ vakatsova 
navo, vakavanywilitsa inumbula, ʉkʉta vagendelele ʉkʉhʉʉvɨla ʉlʉhʉngʉ lwa 
Ngʉlʉve. 

44Ɨkɨgono kya Sabato ɨkyakongile, ʉngata avaanu vooni va vʉtsenge ʉwa, 
viitsile kupʉlɨhɨtsa ikulongwi tsa Ntwa ʉYɨɨsʉ. 

45Avalongotsi va Vayahudi wʉ vaweene avaanu valʉndamiine ɨkɨpʉga kɨvaha, 
vakava nɨ kɨvini siitso. Pwʉ valɨkʉbeetsa amamenyu ʉgwʉ ʉPaulo aatsovaga 
vakata nʉ kʉnʼdʉka. 

46Ndajɨve ewo, ʉPaulo nʉ Balinaba vakavaanda aVayahudi kɨtsila kʉdwada 
kɨɨnu vakata, “Ɨkanogye ɨlimenyu lya Ngʉlʉve lɨlʉmbɨlɨlwe taasi kwanyie nyɨ 
Vayahudi. Lɨno, ʉlwakʉva mulɨbeelile, pwʉ mwɨhɨgile nyɨ veene ʉkʉta 
namunogiili ʉkʉva nʉ wʉʉmi wa sikutsooni. Mulʉmanye ʉkʉta tukʉvaleka! 
Twilʉta kʉ vaanu ʉwʉ vatava Vayahudi, 

47manya ʉNtwa ʉNgʉlʉve atʉlagye ndee, ‘Ndɨkʉvɨɨkile ʉve lʉmuli lwa vaanu 
avatava Vayahudi, pakʉta ʉhɨlɨke ʉvʉpoki kʉ vaanu ʉkʉsikila ʉpwʉ ɨkɨlʉnga 
kɨladuga.’” 

48Avaanu ʉwʉ vatava Vayahudi, wʉ vapʉliike amamenyu ago, vakahovoka, 
vakaginia ikulongwi tsa Ntwa ʉYɨɨsʉ. Vooni ʉwʉ ʉNgʉlʉve aavahalile vave nʉ 
wʉʉmi wa sikutsooni, vakamwɨdɨka ʉNtwa ʉYɨɨsʉ. 

49Ikulongwi tsa Ntwa ʉYɨɨsʉ tsilɨkʉvaala mu kɨlʉnga kɨlya kyoni. 

50Napeene, aVayahudi vakavasunda avavaha va vʉtsenge ʉwa na vadala 
avɨɨmɨkiwa avatava Vayahudi, avaale vakongi va mpelela gwa Kɨyahudi. Avo 
vakavalongotsa avaanu avaavapelye ʉvʉkʉvɨlwa ʉPaulo nʉ Balinaba. Ikange 
vakavaswɨma mu kɨlʉnga kya veene. 

51Pwʉ ʉPaulo nʉ Balinaba vakavakungʼuunila ʉlʉsumbe ʉlwʉ lwale mu 
silʉnde sya veene pa kʉvonia ʉkʉta ʉNgʉlʉve alavahɨga pa vʉviivi ʉwʉ 
vavombile. Vakahega ʉkʉ, vakalʉta kʉ vʉtsenge ʉwa Ikoniyo. 

52Avakongi va Yɨɨsʉ va kʉ Antiokiya vakahekela siitso, vakadɨtsiwa amaka ga 
Mepo ʉMbalatse. 

Mbombo tsa Vapositili 14 

ɄPaulo nʉ Balinaba vilʉmbɨlɨla mu Ikoniyo 

1Ʉkʉ kʉ Ikoniyo, tsyavombiike tsitsilya itsyavombiike kʉ Antiokiya. ɄPaulo nʉ 
Balinaba viingye mu lisinagogi lya Vayahudi, vakalʉmbɨlɨla kʉ maka ikulongwi 
tsa Yɨɨsʉ. Avaanu vongosu siitso, aVayahudi paninie na vatava Vayahudi, 
vakamwɨdɨka ʉYɨɨsʉ. 

2Lɨno aVayahudi vaninie ʉwʉ vaabeelile ʉkʉmwɨdɨka ʉYɨɨsʉ vakatengʉla 
ʉkʉvasunda avaanu avatava Vayahudi, ʉkʉta vavaviipile avɨɨdɨki. 

3Ndajɨve ewo, ʉPaulo nʉ Balinaba vakataama isigono syongosu kʉ Ikoniyo, 
valɨkʉvavʉʉla avaanu ɨkulongwi jya Ntwa ʉYɨɨsʉ Kɨlɨsiti kɨtsila kʉdwadwa. 
Vaalʉmbɨlɨlaga ikulongwi tsa lʉhʉngʉ lwa Yɨɨsʉ kʉ vaanu. ɄNtwa ʉYɨɨsʉ 
aavoniaga ʉkʉta amamenyu ga veene ga lweli, kʉ nzɨla jya kʉvapa amaka ga 
kʉvomba isidego ni simanyilo syongosu. 

4Pwʉ lɨno, avaanu va vʉtsenge ʉwa vɨɨgavile pavɨlɨ, avange valɨkʉvɨɨdɨka 
aVayahudi avaabeelile ʉkʉmwɨdɨka ʉYɨɨsʉ, avange valɨkʉvɨɨdɨka avapositili. 

5Kʉ vʉmalɨlo, aVayahudi avaabeelile ʉkʉmwɨdɨka ʉYɨɨsʉ, avalongotsi va 
veene, paninie na vaanu avatava Vayahudi avɨɨmile navo, vakɨɨdɨngʼana 
ʉkʉvabuda ʉPaulo nʉ Balinaba kʉ nzɨla jya kʉvatika na maganga. 

6ɄPaulo nʉ Balinaba wʉ vapʉliike ʉlwɨdɨngʼano ʉlwa, vakanyilila kʉ kɨlʉnga 
ɨkya kʉ Likaoniya. Wʉ valɨ ʉkʉ, vakalʉta kʉ vʉtsenge ʉwa Lisitila nʉ wa Delibe, 
na mu vʉtsenge wa mu wiipi. 

7Apaveetsaga ʉpwʉ vaalʉtaga, vaavalʉmbɨlɨlaga avaanu ɨLivangɨli. 
ɄPaulo mu Lisitila 

8Mu Lisitila, mwalemwo ʉmuunu mpamato ʉvɨ aale ndema ʉkʉhʉma iholwa, 
isilʉnde sya mwene nasyagele sigende lʉsiku. 

9Wʉ ʉPaulo alɨ pa kʉlʉmbɨlɨla, namwene ʉmuunu ʉntamu ʉjwa aataamile 
baaho alɨkʉmpʉlɨhɨtsa. ɄPaulo akandola, akavona ʉkʉta alɨ nʉ lwɨdɨko 
ʉluweesa ʉkʉmponia. 

10ɄPaulo akatotsa ɨlimenyu akata, “Inamuka! Wɨɨme ni silʉnde syako!” Pwʉ 
ʉmuunu ʉlya akɨɨma ngʼaningʼaani, akatengʉla ʉkʉgenda. 

11Ɨkɨpʉga kya vaanu avaalʉndamiine palya, wʉ valolile ʉmwʉ ʉPaulo 
amponehiitse ʉmuunu ʉlya, vakooveela mu nzovele jya veene jya Kɨlikaoniya 
vakata, “Ɨmingʉlʉve gɨtwikye mu sihwani sya vaanu!” 

12Vaatengwe ʉkʉmwɨlanga ʉBalinaba ɨlitaawa lya lingʉlʉve lya veene 
lipamato, vakata vɨ Zeu. ɄPaulo vakampa ɨlitaawa ɨlɨ Helume, manya ʉPaulo vɨ 
aale ntsosi siitso. 

13Apoonu pa kwɨsajɨla kwa Zeu paale kʉnzi kʉ vʉtsenge. Pwʉ ʉnteeketsi va 
Zeu akaleeta pa ndyango gwa vʉtsenge, igida ivɨlɨ itsʉ vaswaliitse isamba inya 
vʉlʉva. Ʉnteeketsi paninie na vaanu vaanogwagwa ʉkʉvahɨnzɨla ʉPaulo nʉ 
Balinaba igida itso tsive neekelo. 

14Wʉ avapositili ʉBalinaba nʉ Paulo vapʉliike amasaago ago, vakadwemula 
ɨmisabwa gya veene pa kʉvonia ʉmwʉ vaviipye. Vakanyila, vakiingila mu 
lipʉga lya vaanu, vakatotsa ɨlimenyu vakata, 

15“Nyɨ vaanu ʉnyie! Kɨki muvomba itsi? Ʉwe najyʉwe tʉlɨ vaanu ndʉʉnyie! 
Tʉlɨ apa pa kʉlʉmbɨlɨla ɨLivangɨli, pakʉta mwɨlekelwe ʉkwɨsaja kʉ mingʉlʉve 
ɨgɨ ɨgɨtsila nʉ lʉvʉmbʉlɨlo, muve vɨɨdɨki va Ngʉlʉve. ɄNgʉlʉve ʉjwa vɨ aapelile 
kʉkyanya, paasi apa, inyanza, ni syoni isilɨ mwoni ʉmwa. 

16Isigono sya kʉnsana ʉkwa ʉNgʉlʉve aavalekile avaanu va sivʉmbʉkʉ syoni 
vagendelelage ʉkʉkonga galya ʉgwʉ vinongwa va veene. 

17Napeene, nɨɨlekelwe ʉkʉvonia ʉkʉta alɨ paninie nʉʉnyie, manya ʉmwene 
aavavombelaga inonu, aavasuungʼilaga ɨsula, ʉkʉta muve nɨ kyakʉlya kʉ nsɨkɨ 
ʉgʉnogelanie, nʉ kwiguta. Natsyene inumbula tsiinyo, aatsipye ʉlʉhekelo.” 

18Nʉpwʉ jɨngave ʉPaulo nʉ Balinaba vaavavʉʉlile amamenyu ago, jyale 
mbombo mala ʉkʉvabeetsa avaanu avo ʉkʉta valeke ʉkʉhʉmya ɨneekelo kʉ 
veene. 

19Kʉmbele, viitsile aVayahudi vaninie ʉwʉ vaahʉmile kʉ Antiokiya, na kʉ 
Ikoniyo. Vakavasunda avaanu vave ʉlʉvasu lwa veene. Pwʉ avaanu vooni 
vakantika na maganga ʉPaulo. Vakata asue, vakandunduutsa, vakammɨlɨka 
kʉnzi kʉ vʉtsenge. 

20Napeene, apo avakongi va Yɨɨsʉ wʉ vantsʉngʉtye ʉPaulo, ʉmwene 
akasisimuka, akakilivuka kʉ vʉtsenge. Ɨkɨgono ɨkyakongile, akahega apo, 
akalʉta paninie nʉ Balinaba kʉ vʉtsenge wa kʉ Delibe. 

ɄPaulo nʉ Balinaba vikilivuka kʉ Antiokiya jya Siliya 

21ɄPaulo nʉ Balinaba, wʉ valɨ kʉ Delibe, vaagendelye ʉkʉlʉmbɨlɨla ɨLivangɨli. 
Avaanu vongosu vakɨɨdɨka ʉkʉva vakongi va Yɨɨsʉ. Kʉmbele, ʉPaulo nʉ 
Balinaba vakakilivuka kʉ Antiokiya kʉ nzɨla jya kʉgendela kʉ Lisitila, na kʉ 
Ikoniyo. 

22Wʉ vigenda ʉkwa kwoni vaanywilitsaaga inumbula tsa vakongi va Yɨɨsʉ 
ʉkʉta vagendelelage ʉkʉtaama mu lwɨdɨko. Vaavavʉʉlaga valɨkʉta, 
“Ʉkwingila mu Lʉdeeva lwa Ngʉlʉve, ndajɨve ndeeti patʉnogye ʉkwaganila nʉ 
vʉkʉvɨlwa wongosu.” 

23ɄPaulo nʉ Balinaba vaavavɨɨkaga avandyakoni mu mipelela gyoni. Kʉ nzɨla 
jya nyɨsajo nʉ kwɨdɨnda ʉkʉlya, vaavagotolaga kʉ Ntwa ʉYɨɨsʉ ʉvɨ 
vaamwɨdiike, avaloleelage. 

24Kʉmbele, ʉPaulo nʉ Balinaba vakalʉtɨngʼania mu kɨlʉnga ɨkyo ɨkya kʉ 
Pisidiya, vakiingila mu mpandʉlʉ gwa Pamufiliya. 

25Vakasika mu vʉtsenge ʉwa Pelige. Wʉ vamanyiisiitse ikulongwi tsa Ngʉlʉve 
ʉkʉ, vakiika kʉ vʉtsenge ʉwa Ataliya ʉwaale kʉ lʉkanzimbale lwa nyanza. 

26Vakahega palya nɨ meeli, vakagenda mu nyanza, vakalʉta kʉ Antiokiya jya kʉ 
Siliya. Apo pwʉ palya ʉpwʉ pa vʉtengʉlɨlo ʉmpelela gwavɨɨmiike mu lʉhʉngʉ 
lwa Ngʉlʉve kʉ mbombo ɨjyʉ lɨno vakava vamalile. 

27Wʉ vasiike kʉ Antiokiya, vakavalʉndamania avampelela. Vakavavʉʉla tsyoni 
itsʉ ʉNgʉlʉve aavombile ʉkʉgendela kʉ veene, nʉ mwʉ avadɨndʉlye avatava 
Vayahudi ʉndyango gwa kʉmwɨdɨka ʉYɨɨsʉ. 

28Isigono syongosu, valɨkʉtaama kʉ Antiokiya paninie na vakongi va Yɨɨsʉ. 

Mbombo tsa Vapositili 15 

Ʉlwɨdɨngʼano lwa kʉvʉʉpɨlɨla mu mpelela avatava Vayahudi 

1Ʉkʉ kʉ Antiokiya vakiitsa avaanu vaninie ʉkʉhʉma kʉ Yuuda. Vakatengʉla 
ʉkʉmanyiisa avɨɨdɨki valɨkʉta, “Mungave namutahiliwi ndʉwʉ tsitsova inyiiho 
itsʉ ʉMoose aatʉlekye, namukakave ʉvʉpoki mwa Kɨlɨsiti.” 

2ɄPaulo nʉ Balinaba navɨɨdɨngʼane na vanzagɨla va Vayahudi avo, vakatengʉla 
ʉkʉkaningʼana siitso navo. Kʉ vʉmalɨlo, avaanu va mpelela gwa Antiokiya 
vakɨɨdɨngʼana ʉkʉta ʉPaulo, ʉBalinaba na vajyavo vaninie valʉte kʉ 
Yelusalemu, pakʉta vakɨvʉʉtse kʉ vapositili na kʉ vandyakoni kʉ mamenyu 
ago. 

3Pwʉ avaanu va mpelela gwa Antiokiya vakavadomeeletsa valʉtage kʉ 
Yelusalemu. ɄPaulo na vanine vakahega, vakalʉtɨngʼania mu kɨlʉnga kya 
Foinike, nɨ kya Samaliya, valɨkʉgenda vikʉvapangɨla avɨɨdɨki ʉmwʉ avaanu 
ʉwʉ vatava Vayahudi vaamwɨdɨkye ʉYɨɨsʉ. Ikulongwi itso tsikavahovosa siitso 
avɨɨdɨki vooni. 

4ɄPaulo na vanine, wʉ vasiike kʉ Yelusalemu, vakʉʉpɨlɨlwa vʉnonu na 
vapositili, avandyakoni na vampelela. Pwʉ ʉPaulo na vanine vakavavʉʉla 
tsyoni itsʉ ʉNgʉlʉve aavombile ʉkʉgendela mu veene. 

5Pwʉ avɨɨdɨki vaninie mu kɨpʉga kya Vafalisayo vakɨɨma, vakata, “Naveene 
avɨɨdɨki avatava Vayahudi, ndajɨve ndeeti, vatahiliwe, ikange muvalagɨle ʉkʉta 
vakongage indagɨlo tsyoni tsa Moose.” 

6Pwʉ avapositili na vandyakoni vakɨɨlanga ʉlʉlʉndamano lwa kwɨtsosanza, 
pakʉta valole vʉnonu ɨlimenyu ɨlyo. 

7Wʉ avaanu avo vɨtsosanziitse kʉ nsɨkɨ ntale, ʉPetulo akɨɨma, akavavʉʉla 
akata, “Vɨɨdɨkivajyango, ʉnyie mulʉmanyile ʉkʉta ʉnsɨkɨ ntʉnga 
ʉgʉlʉtɨngʼiinie ʉNgʉlʉve aannyalile ʉkʉhʉma pagati paanyie, ʉkʉta 
ndɨlʉmbɨlɨlage kʉ vaanu avatava Vayahudi pakʉta vapʉlɨke ɨLivangɨli 
ʉkʉgendela kwane, vamwɨdɨke ʉNtwa ʉYɨɨsʉ Kɨlɨsiti. 

8ɄNgʉlʉve ʉvatsimanyile tsyoni itsilɨ mu numbula tsa vaanu, avoniitse ʉkʉta 
avʉʉpɨlye avaanu avatava Vayahudi kʉ nzɨla jya kʉvapa ʉMepo ʉMbalatse, 
ndʉwʉ aatʉpye najyʉwe, 

9manya navʉkʉli ʉvʉpadʉle ʉwʉ ʉNgʉlʉve avombile pagati paawe na veene. 
Ava naveene avaliitse inumbula tsa veene kʉ nzɨla ɨjyo ɨjya kʉmwɨdɨka ʉNtwa 
ʉYɨɨsʉ. 

10Lɨno! Kɨki muvomba ɨkɨɨnu ɨkyʉ ʉNgʉlʉve ninogwa ʉpwʉ mukʉvatwɨka 
avakongi va mwene ʉntsigo ʉgʉ ʉgwa kʉkonga indagɨlo, ʉgwʉ avanyienya 
viitu paninie nʉʉwe gʉtʉlemile! 

11Tukwɨdɨka ʉkʉta kʉ lʉhʉngʉ lwa Ntwa viitu ʉYɨɨsʉ kwene tupokwa, ndʉwʉ 
naveene vipokwa.” 

12Pwʉ avaanu vooni avaale pa lʉlʉndamano lʉlya vakanuunala, 
vakavapʉlɨhɨtsa ʉPaulo nʉ Balinaba wʉ vikʉvavʉʉla ʉmwʉ ʉNgʉlʉve, 
ʉkʉgendela kʉ veene, aavombaga isidego ni simanyilo syongosu kʉ vaanu 
avatava Vayahudi. 

13Wʉ vamalile ʉkʉtsova, ʉYakobo namwene akoongeletsa ʉkʉtsova akata, 
“Vɨɨdɨkivajyango, ndidoova mummʉlɨhɨtse! 

14ɄSimoni atʉvʉʉlile ʉmwʉ ʉNgʉlʉve, ʉkwa kʉnsana, aavahangajɨkye ʉwʉ 
vatava Vayahudi, akahala avange vave vaanu va mwene. 

15Ago gikwɨdɨngʼana na mamenyu ga Ngʉlʉve agaavɨgilwe na vanyamalago 
ʉkʉta, 

16‘ɄNgʉlʉve aatsovile ndee, “Galaava galʉtɨngʼiinie ago, ndɨlakilivuka, 
ndɨlatsenga ikange ɨnyumba jya Davʉdi ɨjyʉ jɨgue. Ndɨlatetengʼania vʉpya 
ɨlipagale ɨlyo, nʉ kʉlyɨmɨka. 

17Pwʉ avaanu avange vooni, valya avatava Vayahudi ʉwʉ ndɨvɨɨlangile ʉkʉta 
vave vango, valankonga ʉNtwa.” Ewo wʉ iita ʉNtwa ʉNgʉlʉve, ʉvɨ aavɨɨkile 
ʉkʉta 

18aga gamanyikiike ʉkʉhʉma katale.’” 

19ɄYakobo akagendelela ʉkʉtsova akata, “Ʉne ndɨlamwe ʉkʉta, avaanu 
avatava Vayahudi avigalamuka kwiva vɨɨdɨki va Ngʉlʉve, ʉne ndivona 
natʉnogiili ʉkʉta tʉvagatatsaage. 

20Apeene tʉnogye ʉkʉta tʉvavɨgɨle ɨkalata jya kʉvavʉʉla ʉkʉta, valeke ʉkʉlya 
isiinu isyʉ vateekye kʉ mingʉlʉve. Ikange valeke ʉkʉvomba ʉvʉligu, valeke 
ʉkʉlya ɨnyama jya sikanu isyʉ vatʉliise, evo ʉkʉlya ʉgwalonda, 

21manya ʉkʉhʉma katale, avaanu valɨkʉlʉmbɨlɨla indagɨlo tsa Moose mu 
vʉtsenge wooni, valɨkwɨmba mu masinagogi isigono syoni sya Sabato.” 

Ɨkalata kʉ vɨɨdɨki avatava Vayahudi 

22Pwʉ avapositili, avandyakoni, nʉ mpelela gwoni gwa Yelusalemu vakahʉmya 
ʉvʉlamutsi paninie, ʉkʉta voomole avaanu vaninie mu veene valʉte paninie 
nʉ Paulo nʉ Balinaba kʉ Antiokiya. Vakavoomola avaanu vavɨlɨ ʉkʉhʉma mu 
kɨpʉga kya vɨɨdɨki, mpamato aale vɨ Yuuda (ɨlitaawa ɨlɨnge aale vɨ Balusaba), 
ʉjyʉnge aale vɨ Sila. Avo vaale valongotsi mu vɨɨdɨkivajyavo. 

23Vakavasuungʼa nɨ kalata ɨjiita, “Ʉwe vapositili paninie na vandyakoni, twɨ 
vɨɨdɨkivajiinyo, tukʉvapembetsa ʉnyie vɨɨdɨkivajiitu nyɨ mutava Vayahudi nyɨ 
mulɨ kʉ Antiokiya, mu kɨlʉnga kya Siliya, na mu kɨlʉnga kya Kilikiya. 

24Tʉpʉliike ʉkʉta avajiitu ʉkʉhʉma kwawe vavavʉʉlile ikulongwi 
itsikʉvajatsɨlɨngʼania ʉnyie nʉ kʉnanga amasaago giinyo. Baako, ʉwe 
natʉkavasuungʼe. 

25Lɨno, ʉkʉkongana naago, twɨdɨngʼiine ʉkʉvoomola avaanu nʉ kʉvasuungʼa 
kwanyie, valongotsanie paninie na vagane viitu ʉBalinaba nʉ Paulo. 

26Avo vavɨlɨ vɨhʉmiitse siitso ʉkʉmbombela ʉNtwa viitu ʉYɨɨsʉ Kɨlɨsiti, ikange 
vamwɨdiike ndakʉve kʉswa kʉ nongwa jya mwene. 

27“Lɨno, avaanu ʉwʉ tʉvasuungʼile kwanyie vɨ Yuuda nʉ Sila. Avo wʉ veene 
jʉvikʉvavʉʉla gaagalya ʉgwʉ tʉvɨgile, 

28manya kʉmmowiise ʉMepo ʉMbalatse paninie nʉʉwe ʉkʉta, tʉleke 
ʉkʉvatwɨka ɨmitsigo ɨgɨnge, pakyanya pa ndagɨlo indʉti itsi: 

29Mwɨlekelwe ʉkʉlya ɨnyama ɨjyʉ vateekye kʉ mingʉlʉve, muleke ʉkʉlya 
ʉgwalonda, evo ɨnyama jya sikanu isyʉ vatʉliise, ikange muleke ʉkʉvomba 
ʉvʉligu. Ɨngave mukonga ʉgwʉ twitsova, pwʉ mwiva muvomba vʉnonu. 
Mwalɨmi, mugonage.” 

30Wʉ vɨɨtawe kʉ valya avaavasuungʼile, ʉPaulo na vanine vakalʉta kʉ 
Antiokiya. Wʉ vasiike ʉkʉ, vakɨɨlanga ʉlʉlʉndamano lwa vɨɨdɨki, vakavapa 
ɨkalata ɨjyo. 

31Ʉmuunu mpamato akɨɨmba ɨkalata jɨlya. Avɨɨdɨki avo wʉ vapʉliike 
itsyavɨgilwe mu kalata ɨjyo, vakahovoka nʉ kʉkimaana. 

32ɄYuuda nʉ Sila ʉwʉ naveene vaale vanyamalago, vakavavʉʉla 
avɨɨdɨkivajyavo ikulongwi nyongosu tsa kʉvahovosa nʉ kʉvanywilitsa mu 
lwɨdɨko. 

33Wʉ vamalile ʉkʉtaama ʉkʉ kʉ nsɨkɨ, avɨɨdɨki vakavatavʉla ʉYuuda nʉ Sila 
ʉkʉta vakilivuke kʉ valya avaavasuungʼile. Vakavalaga vakata, “Vujagi nʉ 
lʉnotsehetso kʉ valya ʉwʉ vakavasuungʼile.” 

34Napeene, ʉSila akavona lʉnonu asigale kʉʉkʉ ʉkʉ. 

35ɄPaulo nʉ Balinaba vakagendelela ʉkʉtaama kʉ Antiokiya, aveene na vaanu 
avange vongosu vaamanyiisaaga nʉ kʉlʉmbɨlɨla ikulongwi tsa Ntwa ʉYɨɨsʉ. 

ɄPaulo nʉ Balinaba vilekengʼana 

36Wʉ silʉtɨngʼiinie isigono sidebe, ʉPaulo akambʉʉla ʉBalinaba akata, 
“Tʉkilivuke kʉ vʉtsenge vʉlya ʉmwʉ twalʉtile tulʉmbɨlɨla ikulongwi tsa Ntwa 
ʉYɨɨsʉ, pakʉta tʉlole avɨɨdɨkivajiitu ʉmwʉ vibɨhɨla.” 

37ɄBalinaba aanogilwe ʉkʉta valongotsanie nʉ Yohana Maliko. 

38Lɨno ʉPaulo akavona nalʉnonu ʉkʉta valongotsanie nave, ʉlwakʉva ʉjʉ 
aavalekile kʉ Pamufiliya, akabeela ʉkʉgendelela ʉkʉvomba ɨmbombo paninie 
na veene. 

39Pwʉ kʉkahʉmɨla ʉkʉkaningʼana siitso. Baaho vakapatsɨngʼana. ɄBalinaba 
akantoola ʉYohana Maliko ʉjwa, vakatoga ɨmeeli vakalʉta kʉ Kipulo. 

40ɄPaulo namwene akantoola ʉSila alʉte nave. Wʉ avɨɨdɨkivajyavo vamalile 
ʉkʉnʼdoova ʉNtwa ʉYɨɨsʉ ʉkʉta agendelele ʉkʉmpa ʉlʉhʉngʉ lwa mwene, 
akahega. 

41Akalʉtɨngʼania mu mpandʉlʉ gwa Siliya nʉ gwa Kilikiya, alɨkʉgenda 
inywilitsa ɨmipelela. 

Mbombo tsa Vapositili 16 

ɄPaulo ikʉntoola ʉTimoti 

1ɄPaulo akasika kʉ Delibe, kʉmbele akasika kʉ Lisitila. Ʉkʉ kʉ Lisitila aalekwo 
ʉnkongi va Yɨɨsʉ mpamato, ɨlitaawa lya mwene aale vɨ Timoti. Ʉvanyina va 
Timoti aale Nʼyahudi ikange aamwɨdiike ʉYɨɨsʉ, napeene ʉdadaaje aale 
Nʼyunaani. 

2Kʉ lʉgendo lwa mwene ʉlʉnonu, ʉTimoti aaginiwaagwa na vɨɨdɨkivanine va 
kʉ Lisitila na kʉ Ikoniyo. 

3ɄPaulo aanogilwe ʉkʉta valongotsanie nʉ Timoti ʉmwʉ aagendaga. Pwʉ 
akantahili, pakʉta avahovose aVayahudi avaataamaga ʉkwonu ʉkwa. 
Aavombile ndavʉle, ʉlwakʉva avaanu vooni vaalʉmanyile ʉkʉta ʉdadaaje va 
Timoti aale Nʼyunaani. 

4ɄPaulo na vanine wʉ vilʉtɨngʼania mu vʉtsenge wʉʉkʉ, valɨkʉvapa avɨɨdɨki 
va mipelela indagɨlo itsilamuliiwe na vapositili na vandyakoni va kʉ 
Yelusalemu, pakʉta vatsikonge. 

5Wʉ jyale avɨɨdɨki va mipelela ɨgyo vakagendelela ʉkʉdʉlʉka mu lwɨdɨko, nɨ 
mbalɨlo jya veene jɨkagendelela ʉkwongelela isigono syoni. 

ɄPaulo ikʉtsivona imbonekelo 

6ɄMepo ʉMbalatse aavabeetsiitse ʉPaulo na vanine ʉkʉta valagelaga 
ʉkʉlʉmbɨlɨla ikulongwi tsa Ntwa ʉYɨɨsʉ mu kɨlʉnga kya Asiya. Pwʉ 
vakalʉtɨngʼania mu kɨlʉnga kya Filigiya, nɨ kya Galatiya. 

7Wʉ vasiike mu lʉpaka lwa kɨlʉnga kya Misiya nɨ kya Bitiniya, vakagela 
ʉkwingila mu kɨlʉnga kya Bitiniya, napeene ʉMepo va Yɨɨsʉ naavatavʉle 
ʉkwingila. 

8Pwʉ vakalʉtɨngʼania mu kɨlʉnga kya Misiya, vakiika kʉ vʉtsenge ʉwa Tuloa. 

9Wʉ vasiike ʉkʉ, pakɨlo ʉPaulo akatsivona imbonekelo. Akalola akambona 
ʉnʼgoosi va kʉ Makedoniya ɨmile, alɨkʉnsiima siitso alɨkʉta, “Lovoka ɨnyanza, 
wiitse kʉ Makedoniya ʉtʉtange.” 

10ɄPaulo wʉ atsiweene imbonekelo itso, ngʼaningʼaani tʉkɨsaavʉla ʉkʉbɨha kʉ 
Makedoniya, manya twalʉmanyile ʉkʉta ʉNgʉlʉve ikʉtwɨlanga 
kukʉvalʉmbɨlɨla avaanu valya ɨLivangɨli. 

ɄLidiya ikʉmwɨdɨka ʉYɨɨsʉ 

11Pwʉ tʉkahega kʉ Tuloa nɨ meeli, tʉkalʉtɨngʼania tʉkatsisika kʉ kɨlʉnga kya 
Semosilake ɨkyale pagati pa nyanza. Tʉkagendelela nʉ lʉgendo, wʉ kʉkie 
tʉkasika kʉ vʉtsenge ʉwa Neyapoli. 

12Apo, tʉkajɨleka ɨmeeli, tʉkagenda lwa silʉnde, tʉkatsisika kʉ vʉtsenge ʉwa 
Filipi. Ʉvʉ waale vʉtsenge vʉvaha wa mpandʉlʉ gwa Makedoniya, ʉpwʉ 

aValooma vaninie vaataamaga nʉ kʉpalongotsa. Tʉkataama mu vʉtsenge ʉvʉ 
isigono sidebe. 

13Pa kɨgono kya Sabato tʉkahʉma kʉnzi kʉ vʉtsenge, tʉkalʉta pa 
lʉkanzimbale lwa lʉgasi. Twahʉʉvye ʉkʉta twale tukʉpavona apoonu ʉpwʉ 
avaanu vikɨsaja kwa Ngʉlʉve. Pwʉ tʉkataama, tʉlɨkʉtsova na vadala ʉwʉ 
vaalʉndamiine palya. 

14Mu vadala ʉwʉ vaatʉpʉlɨhiitse, aalemwo ʉnʼdala mpamato va vʉtsenge wa 
Fiyatila, ɨlitaawa lya mwene aale vɨ Lidiya. ɄLidiya aavombaga ɨmbombo jya 
kʉgʉtsa ɨmisabwa ɨgɨvyʉta vʉvengi. Ʉnʼdala ʉjwa naale Nʼyahudi apeene aale 
mwɨdɨki va mpelela gwa Kɨyahudi. ɄPaulo wʉ avavʉʉlile ɨLivangɨli, ʉNtwa 
ʉYɨɨsʉ akadɨndʉla ɨnumbula jya Lidiya, akagɨɨdɨka amamenyu ga Paulo. 

15Pwʉ akootsiwa paninie na vaanu va nyumba jya mwene. Wʉ amalile 
ʉkwotsiwa, akatʉsiima tʉbɨhe kʉ mwene akata, “Mungave mumbwene ʉkʉta 
ndɨlɨ mwɨdɨki va Ntwa, tʉvʉʉke mukataame mu nyumba jyango.” Akasimiilitsa 
siitso ʉkʉsika ʉpwʉ tukwɨdɨka. 

ɄPaulo nʉ Sila vidɨndɨlwa mu kɨkʉngwa 

16Ɨkɨgono kɨpamato, wʉ twilʉta ʉpwʉ avaanu vikɨsaja kwa Ngʉlʉve, 
tʉkaaganila nʉ mmɨnza mpamato ʉvaale mbanda, ikange aale nɨ mepo ɨmbiivi 
ɨjyʉ jyampelye ʉkʉva ndagʉtsi. Ʉkʉgendela mu mmɨnza ʉjwa nɨ mbombo jya 
mwene jya kʉlagʉla, avavaha va mwene vaakavaga indalama nyongosu. 

17Ʉmmɨnza ʉjwa akava ikʉtʉkonga munsana ʉwe nʉ Paulo, kʉnʉ ikwoveela 
iita, “Avaanu ava wʉ vavombi va Ngʉlʉve ʉNdʉti va syoni, vilʉmbɨlɨla kwanyie 
ɨnzɨla jya vʉpoki!” 

18Aavombaga ewo isigono syongosu. Lɨno ɨkɨgono kɨpamato, ʉmmɨnza ʉjwa 
wʉ atsiige ikʉtʉkonga, ʉPaulo akaviipa siitso, akagalamuka, akajɨvʉʉla ɨmepo 
ɨmbiivi ɨjyo akata, “Ndikʉkʉlagɨla mu litaawa lya Yɨɨsʉ Kɨlɨsiti, hʉma mu 
mmɨnza ʉjʉ!” Baaho ɨmepo ɨjyo jɨkahʉma. 

19Avavaha va mmɨnza ʉlya, wʉ vaweene ʉkʉta ɨnzɨla ɨjyʉ vakaale 
vigendelelaga ʉkʉkavɨla indalama jɨnangiike, vakaviibata ʉPaulo nʉ Sila, 
vakavakwega, vakavahɨlɨka kʉ vanzagɨla va vʉtsenge. 

20Vakavanwangʼila kʉ veene vakata, “Avaanu ava, vapelile ɨholo ɨmbaha mu 
vʉtsenge wiitu ʉvʉ, ikange aveene Vayahudi. 

21Vimanyiisa ʉkʉta tʉkongage inyiiho tsa veene itsʉ indagɨlo tsiitu ʉwe twɨ 
Valooma natsikʉtʉtavʉla ʉkʉtsyɨdɨka, pange ʉkʉtsikonga.” 

22Pwʉ ɨkɨpʉga kya vaanu nakyene kɨkɨhanza pa kʉvʉʉvʉkɨla ʉPaulo nʉ Sila. 
Avanzagɨla vakasuula ɨmisabwa gya Paulo nʉ Sila, vakalagɨla vatowe ni sikoti. 

23Wʉ vavatovile siitso, vakavadɨndɨla mu kɨkʉngwa. Avanzagɨla vakandagɨla 
ʉndoleeli ʉkʉta avaloleele vʉnonu. 

24Wʉ vandagye ewo, namwene ʉndoleeli akaviingitsa ʉPaulo nʉ Sila mu 
kɨjumba kya kʉgati siitso, akavakʉnga isilʉnde sya veene nɨ kɨnkongolo kya 
mbavo. 

ɄPaulo nʉ Sila vihʉma mu kɨkʉngwa 

25Ʉnsɨkɨ gwa pakɨlogati, ʉPaulo nʉ Sila vakava vikwɨmba inyɨmbo tsa kʉnʼginia 
ʉNgʉlʉve nʉ kwɨsaja. Avakʉngwavajyavo vaavapʉlɨhɨtsaaga. 

26Ʉnsɨkɨ gʉʉgwa ɨkɨlindima ɨkɨvaha siitso kɨkalʉtɨngʼania mu kɨlʉnga kɨlya, 
kɨkahusaania ʉwaalo wa nyumba jya kɨkʉngwa. Ʉkʉbunga nʉ kʉbungula 
amiiho, ɨmilyango gyoni gɨkadɨndʉka gɨgyene, nɨ minyololo gyoni ɨgyʉ 
vaavakʉngye avakʉngwa gɨkavopoka. 

27Baaho ʉndoleeli va kɨkʉngwa akasisimuka. Wʉ amalile ʉkʉlola ʉkʉta 
ɨmilyango gɨdɨndwike, akaswekʉla ɨlipanga lya mwene pakʉta ɨɨbude 
ʉlwakʉva aasaagile ʉkʉta avakʉngwa vooni vanyilile. 

28Baaho ʉPaulo akatotsa ɨlimenyu, akambʉʉla akata, “Ʉleke ʉkwɨbuda! Ʉwe 
twɨ vooni mwʉtʉle ʉmʉ.” 

29Ʉndoleeli ʉjwa akalagɨla ʉkʉta avavombi vammɨlɨkɨle inyaale. Wʉ 
vammɨlɨkye inyaale, akiingila mu kɨkʉngwa, akagwa pavʉlongolo pa Paulo nʉ 
Sila kʉnʉ itetema. 

30Akavahʉmya kʉnzi, akavavʉʉtsa akata, “Mwe vavaha, ndɨvombe kɨki pakʉta 
ndɨkave ʉvʉpoki?” 

31Vakamwanda vakata, “Ʉmwɨdɨke ʉNtwa ʉYɨɨsʉ, jiikʉkʉpoka paninie na 
vaanu avalɨ mu nyumba jyako.” 

32Vakammanyiisa ikulongwi tsa Ntwa ʉYɨɨsʉ paninie na vaanu vooni avaale mu 
nyumba jya mwene. 

33Ʉnsɨkɨ gʉʉgwa ʉgwa pakɨlo, akavatoola, akavahutsuga ʉvʉlemale ʉwʉ 
valematsiiwe ʉPaulo nʉ Sila. Akootsiwa ʉmwene na vaanu vooni va mu 
nyumba jya mwene. 

34Akavɨɨlangɨla kʉ nyumba jya mwene, akavasugila ɨkyakʉlya. Akahovoka 
siitso paninie na valya vooni avaale mu nyumba jya mwene, ʉlwakʉva 
vamwɨdiike ʉNgʉlʉve. 

35Wʉ kʉkie, avanzagɨla vakavasuungʼa avavaha va vasikali kʉ ndoleeli va 
kɨkʉngwa, vakambʉʉle vate, “Vatavʉle valʉtage avaanu avo.” 

36Wʉ vasiike nʉ kʉmbʉʉla amamenyu ago, pwʉ ʉndoleeli ʉjwa akambʉʉla 
ʉPaulo akata, “Avanzagɨla vasuungʼile avaanu ava pakʉta vambʉʉle ʉne 
ndɨvatavʉle ʉnyie mulʉtage. Lɨno hʉmi kʉnzi, bɨhagi mu lʉnotsehetso.” 

37ɄPaulo akavaanda avavaha va vasikali avo akata, “Avanzagɨla vakatʉtovile 
pavʉlongolo pa vaanu nʉ kʉtʉkʉnga mu kɨkʉngwa kɨtsila kʉtʉpʉlɨhɨtsa pa 
vʉhɨgi evo ʉkʉtʉvʉʉtsa, wʉ nʉʉwe tʉlɨ Valooma. Lɨno kɨki vinogwa 
ʉkʉtʉtavʉla kʉvʉtiitu? Wʉ najɨkaave ndavʉle, baako! Viitse apa, aveene wʉ 
vatʉtavʉle.” 

38Pwʉ avavaha va vasikali vakakilivuka kʉ vanzagɨla nʉ kʉvavʉʉla ago. 
Avanzagɨla wʉ vapʉliike ʉkʉta ʉPaulo nʉ Sila Valooma, ʉlʉdwado ʉlʉvaha 
lʉkaviitsila. 

39Vakiitsa, vakavadoova ʉvʉsyɨkɨlo, vakavahʉmya mu kɨkʉngwa. Wʉ 
vavahʉmiitse mu kɨkʉngwa, vakavasiima vakata vahege mu vʉtsenge vʉlya. 

40ɄPaulo nʉ Sila, wʉ vahʉmile mu kɨkʉngwa, vakalʉta kwa Lidiya. 
Vakaaganila ʉmwa na vɨɨdɨkivajyavo, vakavanywilitsa mu lwɨdɨko, vakahega 
valɨkʉlʉta. 

Mbombo tsa Vapositili 17 

Ɨholo ɨmbaha mu vʉtsenge ʉwa Tesalonike 

1ɄPaulo nʉ Sila vaalʉtɨngʼiinie mu vʉtsenge wa Amufipoli, nʉ wa Apoloniya, 
vakasika kʉ vʉtsenge wa Tesalonike, apoonu ʉpwʉ lyalepwo ɨlisinagogi lya 
Vayahudi. 

2Ndʉwʉ lwale lwiho lwa mwene ʉkwingila mu masinagogi, ʉPaulo akiingila 
mu lisinagogi ɨlyo. Ɨkahʉmɨla ndee, mu Sabato idatu itsyakongiine akava 
ikwandɨngʼana na vaanu ikulongwi tsa Vʉvɨge ʉVʉvalatse. 

3Alɨkʉvalʉngɨkɨla nʉ kʉvavonia mu vʉvɨge ʉwa ikulongwi itsivonia ʉkʉta 
waale wɨgane wa Ngʉlʉve ʉkʉta ʉKɨlɨsiti akʉvɨlwe nʉ kʉtsʉʉka mu vaswe, nʉ 
kʉta ʉYɨɨsʉ ʉvɨ ʉmwene ikʉndʉmbɨlɨla vɨ Kɨlɨsiti. 

4Amamenyu ga Paulo aga vakagɨɨdɨka avaanu vaninie mu Vayahudi. Naveene 
avaanu vongosu avatava Vayahudi avaale vɨɨdɨki va mpelela gwa Kɨyahudi, 
paninie na vadala vongosu avɨɨmɨkiwa, vakɨɨdɨka itsyatsovaga ʉPaulo, 
vakɨhanza paninie nʉ Paulo nʉ Sila. 

5Lɨno aVayahudi avange avaabeelile ʉkwɨdɨka amamenyu ga Paulo, vakava nɨ 
kɨsilaani. Vakalʉta kʉ soko, vakavasunda avaanu avaviivi. Avaanu avo 
vakalʉndamania ɨlipʉga lya vaanu, vakatiligania ʉvʉtsenge wooni. Vakalʉta 
vakiingila kʉ maka mu nyumba jya Yasoni kukʉndonda ʉPaulo nʉ Sila, pakʉta 
vavahɨlɨke vakaagane na vaanu va vʉtsenge. 

6Wʉ navavaweeni, vakamwibata ʉYasoni jyʉmwene paninie na vɨɨdɨki vaninie, 
vakavahɨlɨka kʉ ngagasi ʉkʉtsisika kʉ vanzagɨla va vʉtsenge, kʉnʉ vikwoveela 
viita, “Avaanu ʉwʉ vanangile isilikali tsa silʉnga isinge syoni, lɨno viitsile na 
baaha apa, valɨ mu vʉtsenge wiitu, 

7nʉ Yasoni ʉjʉ avʉʉpɨlye mu nyumba jya mwene. Avaanu vooni avo vibeda 
indagɨlo itsʉ ʉnkʉlʉdeeva ʉKaisali atsivɨɨkile viita, kwale ʉnkʉlʉdeeva 
ʉjyʉnge ʉvɨ itambʉlwa vɨ Yɨɨsʉ.” 

8Mu kʉtsova ndavʉle, vakavakenyemula avanzagɨla va vʉtsenge ʉwa paninie 
nɨ lipʉga lya vaanu ɨlyo. 

9Pwʉ avanzagɨla avo vakavavʉʉla ʉYasoni na vanine ʉkʉta vahʉmye indalama 
tsa kʉvapɨngɨkɨla, kʉmbele vakavatavʉla vavuje kʉ myavaavo. 

ɄPaulo nʉ Sila valɨ kʉ Beloya 

10Ɨngʼiisi wʉ jingye, avɨɨdɨki vakavapavɨla ʉPaulo nʉ Sila ʉkʉta vahege 
ngʼaningʼaani, valʉte kʉ vʉtsenge wa kʉ Beloya. Wʉ vasiike ʉkʉ, vakiingila mu 
lisinagogi lya Vayahudi. 

11AVayahudi avo vaale vanya lwʉtsi ʉkʉmanyila ikulongwi tsa Ngʉlʉve 
ʉkʉlʉtɨɨlɨla aVayahudi va kʉ Tesalonike. Wʉ ʉPaulo alʉmbɨlye ikulongwi tsa 
Ntwa ʉYɨɨsʉ, vakʉʉpɨlɨla kʉ numbula jyoni. Isigono syoni vakagendelela 
ʉkwɨmba ʉVʉvɨge ʉVʉvalatse, pakʉta voolele vʉnonu amamenyu ʉgwʉ 
ʉPaulo aatsovaga nda lweli. 

12Kʉ vʉmalɨlo, avaanu vongosu mu Vayahudi avo vakamwɨdɨka ʉYɨɨsʉ, paninie 
na vaanu avatava Vayahudi vongosu vongosu, avagoosi na vadala avaale 
vɨɨmɨkiwa. 

13Napeene, aVayahudi va kʉ Tesalonike, vaavye valʉmanyile ʉkʉta ʉPaulo 
alɨkulʉmbɨlɨla ɨlimenyu lya Ngʉlʉve nakʉ kʉ Beloya, nakwene vakalʉta, 
vakasongeeletsa ɨkɨpʉga kya vaanu, avo vakapela ɨholo ɨmbaha. 

14Avɨɨdɨki va kʉ Beloya, wʉ vikʉgavona ago, vakanʼdomeeletsa ʉPaulo, 
vakammɨlɨka ngʼaningʼaani ʉlʉvasu lwa kʉ nyanza. ɄSila nʉ Timoti vakasigala 
kʉ Beloya. 

15Valya avaalʉtile kukʉnʼdomeeletsa ʉPaulo vakansikitsa kʉ vʉtsenge wa 
Atene. Wʉ vikilivuka, ʉPaulo akavasuungʼa nɨ kulongwi jya kʉvahɨlɨkɨla 
ʉTimoti nʉ Sila ʉkʉta valeke ʉkʉsuvalɨla, vankonge ngʼaningʼaani. 

ɄPaulo itsova na vaanu va kʉ Atene 

16Ʉnsɨkɨ ʉPaulo alɨ mu vʉtsenge ʉwa Atene, wʉ ikʉvapʉlɨkɨla ʉTimoti nʉ Sila 
ʉkʉsika kʉ Atene, aavʉweene ʉvʉtsenge ʉmwʉ vʉdɨgye isihwani sya 
mingʉlʉve. Wʉ ikʉtsivona itso, akalemala siitso mu numbula. 

17Pwʉ alɨkwingila mu lisinagogi, alɨkʉtsova nʉ kwandɨngʼana na Vayahudi na 
Vayunaani ʉwʉ vɨɨdɨkaga ʉmpelela gwa Kɨyahudi. Ikange isigono syoni, 
alɨkʉtsova nʉ kwandɨngʼana pavʉvalasu na vaanu ʉwʉ aaganilaga navo mu 
sokoni. 

18Avamanyi vaninie avaatambʉlwagwa Vaepikuleo na Vasitoiki, naveene 
valɨkʉkaningʼana nʉ Paulo. Vaninie vakata, “Inogwa ʉkʉtsova kɨki ʉnya 

lʉpwato ʉjʉ?” Avange vakata, “Jivonia ʉkʉta itsova ikulongwi tsa mingʉlʉve 
gya silʉnga isinge.” Vaatsovile ewo, ʉlwakʉva ʉPaulo aavalʉmbɨlɨlaga 
ɨLivangɨli lya Yɨɨsʉ, nʉ kʉtsʉʉka kwa mwene. 

19Pwʉ avamanyi avo vakammɨlɨka ʉPaulo kʉ lʉlʉndamano lya vamanyi 
ʉlwɨlangwagwa Aleopago. Avavaha va lʉlʉndamano vakambʉʉla vakata, 
“Tʉvʉʉle najyʉwe imanyiiso iimya itso itsʉ vukʉvamanyiisa avaanu. 

20Tʉpʉliike ʉkʉta manyiiso mya. Lɨno tunogwa ʉtʉganulile pakʉta tʉtsimanye 
imanyiiso itso.” 

21(Vaatsovile ewo, ʉlwakʉva avaanu va kʉ Atene, paninie na vahenza va 
kʉvʉtale ʉwʉ vaataamaga ʉkʉ, vaanogwagwa kwene ʉkʉpʉlɨhɨtsa ikulongwi 
iimya, nʉ kʉtsitsova.) 

22ɄPaulo akɨɨma mu lʉlʉndamano lʉlya lwa Aleopago, akata, “Mwe vagoosi 
vaapa pa Atene, ndivona ʉkʉta mwibiite siitso ikulongwi tsyoni tsa mpelela. 

23Wʉ nditsʉngʉtɨla mu vʉtsenge ʉvʉ, ndɨsiweene isiteekelelo sya mingʉlʉve 
giinyo. Ndɨkɨweene nɨ kɨteekelelo kya kʉhʉmɨhɨtsa ineekelo ɨkɨvɨgilwe 
amamenyu agiita, KWA NGɄLɄVE ɄVƗ NIMANYIKIKA. Ʉjwa ʉNgʉlʉve ʉvɨ mukɨsaja 
kʉ mwene kɨtsila kʉmmanya, vɨ ndilʉmbɨlɨla kwanyie. 

24“ɄNgʉlʉve ʉjwa vɨ Ntwa va kʉkyanya na paasi, vɨ aapelile ɨkɨlʉnga, ni siinu 
syoni isilɨ mu kyene. Ʉmwene nitaama mu vʉtaamo ʉvʉtsengilwe ni sivoko sya 
vaanu. 

25Nivombelwa na vaanu ʉta ilonda kɨɨnu kʉ veene. Ʉmwene vɨ ikʉvapa avaanu 
vooni ʉwʉʉmi nʉ mwʉja gwa kʉkeeka, ikange vɨ ikʉvapa isiinu syoni. 

26Vɨ aapelile isivʉmbʉkʉ isivaha syoni sya vaanu ʉkʉhʉma ʉmuunu mpamato, 
nʉ kʉvapelela vahambe mu kɨlʉnga kyoni. Ʉkʉhʉma katale ʉmwene aalamwe 
ɨkɨvʉmbʉkʉ nɨ kɨvʉmbʉkʉ sitaamaga nsɨkɨ muki ikange sitaamaga ndapi. 

27ɄNgʉlʉve ʉjwa aavombile ago gooni, pakʉta avaanu viitse vandondage, 
ipange vaale vikʉmmanya kʉ nzɨla ɨjyo jya kwabaasa kwabaasa. Ndajɨve ewo, 
nalɨkʉtale nʉ muunu ʉvaveetsaga, 

28‘Manya mu mwene mwʉ tutaama nʉ kʉtsʉngʉʉla nʉ kʉgendelela ʉkʉva 
vʉʉmi.’ Ndʉwʉ vaninie mu vavɨgi viinyo va nyɨmbo vaatye, ‘Ʉwe tʉlɨ vaana 
vaako.’ 

29“Lɨno, ʉlwakʉva ʉwe tʉlɨ vaana va Ngʉlʉve, tʉleke ʉkʉsaaga ʉkʉta 
ʉvʉngʉlʉve wa mwene vʉhwaniine ni sihwani isyʉ vinotsa ʉkʉhʉma mu 
sahabu, evo mu ndalama, evo ʉkʉhʉma mu maganga. Isihwani isyo sinotsiwa 
kʉ vʉmangʼanyi wa vaanu weene. 

30Kʉnsana ʉkwa, ʉnsɨkɨ ʉpwʉ avaanu vaavombaga ago mu vʉtsimu, ʉNgʉlʉve 
ɨɨpelile ʉta nilola. Lɨno ikʉvalagɨla avaanu vooni va mbasu tsyoni ʉkʉta vapele 
imbiivi, 

31manya avɨɨkile ɨkɨgono ɨkyʉ ʉmuunu ʉvɨ amwomwe alavahɨga mu wajɨlweli 
avaanu vooni. Isiinu isyo ʉNgʉlʉve avoniitse pavʉvalasu pa vaanu vooni, kʉ 
nzɨla jya kʉntsʉʉsa ʉmuunu ʉjwa ʉkʉhʉma kʉ vaswe.” 

32Avavaha avo, wʉ vapʉliike ʉPaulo itsova ikulongwi tsa kʉtsʉʉka kwa vaswe, 
avange vakatengʉla ʉkʉmʼbeda. Napeene, avange vakambʉʉla vakata, 
“Tunogwa ʉkʉpʉlɨhɨtsa ikange ikulongwi itso.” 

33Pwʉ ʉPaulo akahʉma mu lʉlʉndamano akavaleka. 

34Avaanu vaninie vakamwɨdɨka ʉNtwa ʉYɨɨsʉ, vakatengʉla ʉkʉnkonga 
ʉPaulo. Mwavo aalemwo ʉDionisiyo, ʉva mu lʉlʉndamano lwa Aleopago, nʉ 
nʼdala mpamato, ɨlitaawa lya mwene vɨ Damali, paninie na vaanu avange. 

Mbombo tsa Vapositili 18 

ɄPaulo mu vʉtsenge wa Kolinto 

1Wʉ galʉtɨngʼiinie ago, ʉPaulo akahega kʉ Atene, akalʉta kʉ vʉtsenge wa 
Kolinto. 

2Ʉkʉ akaaganila nʉ Nʼyahudi mpamato, ɨlitaawa lya mwene aatambʉlwagwa vɨ 
Akila, ʉmmolwa kʉ Ponto. ɄAkila paninie nʉ nʼdala va mwene ʉPulisila 
vaataamile isigono sidebe ʉkʉhʉma vasikage palya. Vaahʉmile kʉ vʉtsenge wa 
Looma mu kɨlʉnga kya Italiya ʉlwakʉva ʉnkʉlʉdeeva ʉKilaudiyo aalagye 
ʉkʉta aVayahudi vooni vahege kʉ Looma. ɄPaulo akalʉta kukwagana navo, 

3akalamula ʉkʉtaama paninie na veene nʉ kʉvomba ɨmbombo paninie navo, 
ʉlwakʉva ʉAkila nʉ Pulisila vaavombaga ɨmbombo jya kʉhona amaheema ndʉ 
mwene. 

4Ɨkɨgono nɨ kɨgono kya Sabato, ʉPaulo iingilaga mu lisinagogi, aatsovaga nʉ 
kwandɨngʼana na Vayahudi na vatava Vayahudi, ʉkʉta pange naveene vaale 
vikwɨdɨka ʉkʉva vɨɨdɨki va Kɨlɨsiti. 

5Wʉ ʉSila nʉ Timoti vasiike kwa Paulo ʉkʉhʉma kʉ Makedoniya, ʉPaulo 
akatengʉla ʉkʉmanyiisa ɨlimenyu lya Ngʉlʉve kʉ Vayahudi ʉnsɨkɨ gwa mwene 
gwoni. Aalʉmbɨlɨlaga nʉ kʉvavʉʉla ʉkʉta ʉYɨɨsʉ vɨ Kɨlɨsiti. 

6Napeene, aVayahudi vaamʼbeetsaaga nʉ kʉnʼdʉka. Kʉ vʉmalɨlo, ʉPaulo 
akakungʼuuna ʉlʉsumbe mu misabwa gya mwene. Akavavʉʉla akata, “Ɨngave 
ʉNgʉlʉve jiikʉvavʉnga, jɨpiiva lwinyo! Kʉ limenyu ɨlyo, nakʉli ʉva kʉndɨlɨla 
ʉne. Ʉkʉhʉma lɨno, ʉne ndilʉta kʉ vaanu ʉwʉ vatava Vayahudi.” 

7ɄPaulo akavaleka, akahega, akiingila mu nyumba jya muunu mpamato ʉvɨ 
naale Nʼyahudi peene aale mwɨdɨki va mpelela gwa Kɨyahudi, ɨlitaawa lya 
mwene aatambʉlwagwa vɨ Tito Yusito. Ɨnyumba ɨjyo jyabadɨngʼiine nɨ 
lisinagogi. Ʉmwa aagendelye ʉkʉlʉmbɨlɨla ɨkulongwi jya Ntwa ʉYɨɨsʉ. 

8Ʉmbaha va lisinagogi lɨlya, ʉvɨ ɨlitaawa lya mwene aatambʉlwagwa Kilisipo, 
akamwɨdɨka ʉNtwa ʉYɨɨsʉ, paninie na vaanu vooni va mu nyumba jya mwene. 
AVakolinto vongosu wʉ vapʉliike amamenyu ga Paulo, naveene vakagɨɨdɨka, 
vakootsiwa. 

9Ɨkɨgono kɨpamato pakɨlo, ʉNtwa ʉYɨɨsʉ akambʉʉla ʉPaulo mu mbonekelo 
akata, “Ʉladwadaga, ʉgendelele ʉkʉlʉmbɨlɨla, ʉleke ʉkʉnuunala, 

10ʉne ndɨlɨ paninie nʉʉve. Nakʉli ʉmuunu ʉvɨ jiikʉkwʉvʉkɨla pakʉta 
akʉlematse. Mu vʉtsenge ʉvʉ ndɨvahalile avaanu vongosu vave vakongi 
vango.” 

11Pwʉ ʉPaulo akataama kʉ Kolinto ʉmwaka mpamato nɨ myetsi ntanato (6), 
alɨkʉmanyiisa avaanu ɨlimenyu lya Ngʉlʉve. 

12Ʉnsɨkɨ ʉpwʉ ʉGaliyo aale mbaha va kɨlʉnga kya Akaya, aVayahudi 
vakamwʉvʉkɨla ʉPaulo kʉ numbula mamato. Vakandeeta pavʉlongolo pa 
kɨtaamilo kya kʉhɨgɨla inongwa. 

13Vakavʉʉlɨla vakata, “Ʉmuunu ʉjʉ ikʉvasyova avaanu ʉkʉta, vɨsajage kwa 
Ngʉlʉve kʉ nzɨla ɨjyɨnge ɨjyʉ jɨlekengʼiine ni ndagɨlo.” 

14ɄPaulo wʉ inogwa ʉkwanda, ʉGaliyo akavavʉʉla aVayahudi akata, “Ʉnyie 
Vayahudi, ɨngave mwita ahɨgwe ʉmuunu ʉjʉ kʉ nongwa jya vʉnangi, evo kʉ 
nongwa jya vʉviivi, ndɨkaale ndikʉvapʉlɨhɨtsa. 

15Lɨno ʉlwakʉva mukaningʼana kʉ mamenyu, kʉ mataawa, na kʉ ndagɨlo 
tsiinyo, mukagamale ago jyʉnyie. Ʉne nandinogwa ʉkʉva mmɨgi va kulongwi 
itsi.” 

16Pwʉ ʉGaliyo akalagɨla ʉkʉta vavaswɨme aVayahudi avo vahege pa kɨhɨgɨlo 
kya nongwa. 

17Pwʉ baaho pavʉlongolo pa kɨtaamilo kya kʉhɨgɨla inongwa, avaanu vooni 
vakamwʉvʉkɨla ʉSositeni, ʉmbaha va lisinagogi, vakatengʉla ʉkʉntova. 
Napeene, ago ʉgwʉ vaavombaga, ʉGaliyo naagavɨɨkɨle ntɨma pange padebe. 

ɄPaulo ikilivuka kʉ Antiokiya jya Siliya 

18ɄPaulo akagendelela ʉkʉtaama kʉ Kolinto isigono syongosu. Kʉmbele, 
akɨtavʉla kʉ vɨɨdɨkivanine, akalʉta paninie nʉ Akila nʉ Pulisila mu vʉtsenge 
wa Kenkileya. Ʉkwa, ʉPaulo akakeeta inzwɨlɨ kʉ ntwe pa kʉpʉgʉla ʉlwɨsingo 
lwa mwene. Pwʉ akɨpakɨla ɨmeeli jya kʉbɨha kʉ Siliya paninie nʉ Akila nʉ 
Pulisila. 

19Wʉ asiike kʉ Efeso, ʉPaulo akalekengʼana navo ʉPulisila nʉ Akila. Akiingila 
mu lisinagogi, akatsova nʉ kwandɨngʼana na Vayahudi. 

20Pwʉ vakanʼdoova ʉPaulo ʉkʉta oongeletse isigono sya kʉtaama na veene, 
ʉmwene akabeela. 

21Akɨtavʉla kʉ veene, akata, “Ɨngave ʉNgʉlʉve jiikɨgana, nditsikilivuka ikange 
kwanyie.” Pwʉ akahega palya pa Efeso nɨ meeli. 

22Wʉ ʉPaulo asiike kʉ Kaisaliya, akalʉta kʉ Yelusalemu kusaamusa ɨmipelela, 
kʉmbele akalʉta kʉ Antiokiya. 

23Wʉ ataamile ʉkʉ nsɨkɨ nsupi, akahega, akagendela kʉ Galatiya na kʉ Filigiya. 
Wʉ ilʉtɨngʼania, mu vʉtsenge ʉvʉ nʉʉvʉ alɨkʉvanywilitsa mu lwɨdɨko 
avakongi vooni va Yɨɨsʉ. 

ɄApoolo ilʉmbɨlɨla kʉ Efeso 

24Mu nsɨkɨ ʉgwa, ʉNʼyahudi mpamato aasiike mu vʉtsenge wa Efeso. 
ɄNʼyahudi ʉjwa ɨlangwagwa vɨ Apoolo, ʉmmolwa va kʉ vʉtsenge wa kʉ 
Alekisanduliya. Aale mmanyi va kʉtsova, ikange aavʉmanyile siitso ʉVʉvɨge 
ʉVʉvalatse. 

25Ʉmuunu ʉjwa aamanyiisiiwe vʉnonu ɨNzɨla jya Ntwa ʉYɨɨsʉ, pwʉ namwene 
aamanyiisaaga avaanu ikulongwi tsa Yɨɨsʉ kʉ maka na mu wajɨlweli, nʉpwʉ 
jɨngave aalʉmanyile ʉlwotso lwa Yohana lwene. 

26Akiingila mu lisinagogi, akatengʉla ʉkʉmanyiisa ɨLivangɨli kʉ maka. 
ɄPulisila nʉ Akila, wʉ vapʉliike imanyiiso tsa Apoolo, vakantoola, vakalʉta 
nave kʉ veene, vakoongeletsa ʉkʉmmanyiisa ɨNzɨla ɨjyo ɨjya Ngʉlʉve pakʉta 
alʉmanye vʉnonu siitso. 

27Kʉmbele, ʉApoolo aanogilwe ʉkʉlovoka ɨnyanza abɨhe kʉ kɨlʉnga kya 
Akaya. Avɨɨdɨkivanine vakamwɨdɨhɨtsa, vakampa amaka. Vakavavɨgɨla ɨkalata 
avakongivajyavo va kʉ Akaya ʉkʉta vamwʉpɨlɨle vʉnonu. Wʉ asiike ʉkʉ, mu 
lʉhʉngʉ lwa Ngʉlʉve, akavatanga siitso avakongi va Yɨɨsʉ. 

28Pavʉlongolo pa vaanu vongosu, aavalemaga lwoni aVayahudi 
avaakaningʼanaga nave. Aavoniaga mu Vʉvɨge ʉVʉvalatse ʉkʉta ʉYɨɨsʉ vɨ 
Kɨlɨsiti. 

Mbombo tsa Vapositili 19 

ɄPaulo ilʉmbɨlɨla avaanu va kʉ Efeso 

1ɄApoolo wʉ alɨ kʉ Kolinto, ʉPaulo aalʉtɨngʼiinie mu silʉnga isya nkyanya, 
kʉmbele, akatsikwika kʉ Efeso. Ʉnsɨkɨ alɨ palya, akaaganila na vakongi va Yɨɨsʉ 
vaninie. 

2Akavavʉʉtsa akata, “Wʉ mumwɨdiike ʉYɨɨsʉ, ndeeti, mukamwʉpɨlye ʉMepo 
ʉMbalatse?” Vakaanda vakata, “Baako, nakʉ kʉpʉlɨka ʉkʉta kʉlɨ Mepo 
ʉMbalatse, natʉpʉliiki lʉsiku.” 

3Akavavʉʉtsa ikange akata, “Lɨno, mwootsiiwe kʉ lwotso lʉki?” Vakaanda 
vakata, “Twootsiiwe ndʉwʉ ʉYohana ʉMwotsi aalagye.” 

4Pwʉ ʉPaulo akavavʉʉla akata, “Ʉlwotso lwa Yohana lwale lwa kʉpela imbiivi. 
ɄYohana aavavʉʉlaga avaanu ʉkʉta vamwɨdɨke ʉvɨ alakonga kʉnsana kʉ 
mwene, ʉmwene ʉjwa vɨ Yɨɨsʉ.” 

5Wʉ vapʉliike amamenyu ago, avaanu avo vakootsiwa mu litaawa lya Ntwa 
ʉYɨɨsʉ. 

6Baaho ʉPaulo akavavɨɨkɨla isivoko, nʉ Mepo ʉMbalatse akaviikila, 
vakatengʉla ʉkʉtsova mu nzovele iimya, nʉ kʉpʉlɨsa ɨlimenyu lya Ngʉlʉve. 

7Avaanu avo, vaale avagoosi ʉta kɨtsigo na vavɨlɨ (12). 

8Kʉ myetsi gɨdatu, ʉPaulo iingilaga mu lisinagogi. Mu nsɨkɨ ʉgwa, aatsovaga nʉ 
kwandɨngʼana na vaanu kʉ maka pakʉta vɨɨdɨke ikulongwi tsa Lʉdeeva lwa 
Ngʉlʉve. 

9Napeene, vaninie vakabeela ʉkwɨdɨka, vakatengʉla ʉkʉdʉkɨla imanyiiso tsa 
kulongwi tsa Nzɨla jya Ntwa ʉYɨɨsʉ pa pavʉlongolo pa lʉlʉndamano. Pwʉ 
ʉPaulo akavaleka, akavatoola avakongi va Yɨɨsʉ, akava itsova nʉ kwandɨngʼana 
navo isigono syoni mu nyumba jya kʉmanyiisihitsa ɨjyʉ jyale jya muunu ʉvɨ 
aatambʉlwagwa Tilani. 

10ɄPaulo akagendelela ʉkʉvomba ewo kʉ myaka gɨvɨlɨ. Pwʉ avaanu vooni ʉwʉ 
vaataamaga mu kɨlʉnga kya Asiya, aVayahudi paninie na vatava Vayahudi, 
vakapʉlɨka ikulongwi tsa Ntwa ʉYɨɨsʉ. 

Avaana va Sikewa vitowa nʉ muunu ʉnya mepo ɨmbiivi 

11Ʉnsɨkɨ gʉʉgwa ʉgwa, ʉNgʉlʉve aavombaga isidego isivaha ʉkʉgendela mwa 
Paulo. 

12Avaanu vaatoolaga nasi sitambala nɨ misabwa ɨgyaabaasiitse ʉmmana gwa 
Paulo. Valɨkʉhɨlɨka kʉ vatamu, na vatamu valɨkʉpona ʉvʉtamu wa veene, 
ikange imepo imbiivi tsilɨkʉhʉma mu veene. 

13Vaalepwo aVayahudi vaninie ʉwʉ vaagendagendaga kʉnʉ na kʉnʉ, mu 
kʉswɨma imepo imbiivi mu vaanu. Valɨkʉgela ʉkʉvombela ɨlitaawa lya Ntwa 
ʉYɨɨsʉ pakʉta vaswɨme imepo imbiivi itso, valɨkʉta, “Mu litaawa lya Yɨɨsʉ ʉvɨ 
ʉPaulo ikʉndʉmbɨlɨla, ndikʉvavʉʉla ʉkʉta muhʉme mu muunu ʉjʉ!” 

14Avange ʉwʉ vaavombaga ewo vaale vaana vadɨɨmi lekelakʉpamato (7) va 
muunu ʉvɨ aatambʉlwagwa Sikewa, mpamato mu vavaha va vateeketsi va 
Vayahudi. 

15Lɨno ɨkɨgono kɨpamato ɨmepo ɨmbiivi jɨkaanda kʉ vaana avo jɨkata, 
“Ndɨmmanyile ʉYɨɨsʉ, ndɨmmanyile najyʉ Paulo, lɨno ʉnyie nyienye wʉ vaani?” 

16Pwʉ ʉmuunu ʉvɨ aale nɨ mepo ɨmbiivi akavatsumbila avo, akavatola amaka. 
Akatengʉla ʉkʉvatova siitso, ʉkʉsikila ikʉvalematsa nʉ kʉpoka ɨmisabwa ɨgyʉ 
vaaswalile, vakava kɨmʼbwinda. Vakahʉma mu nyumba ɨjyo kʉnʉ vinyila. 

17Ikulongwi itso tsikamanyikika siitso kʉ Vayahudi na kʉ vatava Vayahudi 
vooni ʉwʉ vaataamaga palya pa Efeso. Avaanu vooni lʉkaviibata ʉlʉdwado, 
valɨkʉginia ʉwɨɨmɨkiwa wa litaawa lya Ntwa ʉYɨɨsʉ. 

18Avaanu vongosu ʉwʉ vaamwɨdiike ʉYɨɨsʉ vakalaata pavʉlongolo pa vaanu 
imbiivi tsa veene itsʉ vaavombile. 

19Mu vaanu avo, vaalepwo vongosu ʉwʉ vaavombaga isidego sya vʉhavi. 
Vakaleeta isitabu sya veene isyʉ vaavombelaga isidego, vakanyianya mu 
mwoto pavʉlongolo pa vaanu vooni. Wʉ vavalile ʉntengo gwa sitabu isyo, 
vakavona sisikiitse ihela avaelufu isitsigo sihaano (50,000) mu mbalɨlo jya 
ndalama tsa veene. 

20Ewo wʉ tsyale ikulongwi tsa Ntwa ʉYɨɨsʉ, tsilɨkʉgendelela ʉkʉvaala, nʉ 
kwongelela ʉkʉva na maka mu vaanu. 

Ɨholo ɨmbaha jihʉmɨla kʉ Efeso 

21Wʉ gamalile ʉkʉlʉtɨngʼania ago gooni, ʉPaulo akasaaga ʉkʉlʉta kʉ 
Yelusalemu ʉkʉgendela kʉ Makedoniya, na kʉ Akaya. Akatsova akata, “Ʉnsɨkɨ 
ndɨpya ndɨsiike kʉ Yelusalemu, nditsigilwa ndɨkasike nakʉ kʉ Looma.” 

22Pwʉ mu valya ʉwʉ vaantangaga ɨmbombo, akavasuungʼa avaanu vavɨlɨ, 
ʉTimoti nʉ Elasito, pakʉta valongole ʉkʉbɨha kʉ Makedoniya, ʉmwene 
akasigala kʉ mpandʉlʉ ʉgwa Asiya kʉ nsɨkɨ. 

23Kʉ nsɨkɨ ʉgwa, pakahʉmɨla ɨholo ɨmbaha siitso apo pa Efeso ʉkʉkongana nɨ 
Nzɨla jya Ntwa ʉYɨɨsʉ. 

24Ɨkɨsina kya holo kyale ʉmuunu mpamato ʉmponzi va sihwani sya kyʉma. 
Ʉmuunu ʉjwa aatambʉlwagwa vɨ Demetuliyo. Aapondaga isihwani 
isyahwananaga nɨ nyumba jya lingʉlʉve lya veene lya kɨdala ɨlɨ Alutemi. 
ɄDemetuliyo na vaponzivanine vaakavaga indalama nyongosu ʉkʉgendela 
ɨmbombo ɨjyo. 

25Ɨkɨgono kɨpamato, ʉDemetuliyo akavalʉndamania avaponzivanine, paninie 
na vavombambombo avange ʉwʉ naveene vaavombaga ɨmbombo jɨɨjɨlya. 
Akavavʉʉla akata, “Mwe vagoosi ʉnyie, mulʉmanyile vʉnonu ʉkʉta twikava 
indalama nyongosu ʉkʉhʉma mu mbombo ɨjɨ. 

26Lɨno mupʉliike nʉ kʉlola ʉwʉ ʉPaulo ihambʉla ʉlwɨdɨko lwa vaanu, 
ikʉvavʉʉla iita isihwani isyʉ avaanu vitetengʼania ni sivoko sya veene 

namingʉlʉve gya lweli. Imanyiiso tsa mwene tsivakwegile avaanu vongosu va 
pa Efeso apa, paninie na vaanu vongosu va mbasu tsyoni tsa Asiya. 

27Lɨno, ndidwada ʉkʉta avaanu jʉvikʉjɨsʉʉla ɨmbombo jiitu, ikange jʉvisʉʉla 
najɨ nyumba jya ngʉlʉve viitu ʉndʉti ʉAlutemi. Jʉwisila ʉwɨɨmɨkiwa wa 
Alutemi, ʉngʉlʉve ʉndʉti, ʉvɨ vikɨsaja mu kɨlʉnga kyoni ɨkɨ ɨkya Asiya, na mu 
silʉnga isinge syoni.” 

28Wʉ vapʉliike ago vakaviipa siitso. Vakatengʉla ʉkwoveela vakata, “ɄAlutemi 
va Vaefeso vɨ ndʉti!” 

29Ʉvʉtsenge wooni wa Efeso vʉkava nɨ holo. Vakaviibata ʉGayo nʉ Alisitaliko, 
avaanu vavɨlɨ va kʉ Makedoniya, ʉwʉ vaagendaniaga paninie nʉ Paulo. 
Vakalʉta navo apoonu apeeleesu. 

30ɄPaulo akanogwa ʉkʉta alʉte pa lʉlʉndamano lwa vaanu valya. 
Avakongivanine vakamʼbeetsa aleke ʉkʉlʉta. 

31Naveene avanzagɨla avange vʉʉkʉ kʉ Asiya avaale vamanyaani va mwene, 
vakasuungʼa ɨkulongwi jya kʉnsiima ʉkʉta aleke ʉkʉlʉta palya. 

32Pwʉ avaanu ʉwʉ vaalʉndamiine palya vakasambʉngʼana siitso, vakatengʉla 
ʉkwoveela, avange vaatsovaga ɨlɨ avange lɨlya. Vongosu navaakɨmanye 
ɨkyʉvalʉndamanie paninie. 

33AVayahudi avange vakamwɨmya ʉAlekisanda pavʉlongolo pa vaanu avo, 
vakambʉʉla amamenyu ga kʉtsova. Pwʉ ʉAlekisanda akahʉʉsa ɨkɨvoko 
pakʉta avaanu vooni vanuunale, manya aanogwagwa ʉkʉvɨɨmɨla aVayahudi 
ʉkʉta nawʉ veene avavombile itso. 

34Napeene, vaavye valʉmanyile ʉkʉta Nʼyahudi, vooni vakooveela paninie kʉ 
nsɨkɨ gwa tʉvalɨlo tʉvɨlɨ, vakata, “ɄAlutemi va Vaefeso vɨ ndʉti!” 

35Kʉ vʉmalɨlo, ʉmbɨgi ʉmbaha va vʉtsenge ʉwa akavanuunatsa avaanu avo, 
akata, “Vagoosi ʉnyie va mu Efeso, nakʉli ʉvɨ nalʉmanyili ʉkʉta ʉvʉtsenge ʉvʉ 
wʉ vuloleela ɨnyumba jya Alutemi, ʉngʉlʉve ʉndʉti, paninie nɨ kɨhwani kya 
mwene ɨkyatʉmbwike ʉkʉhʉma kʉkyanya. 

36Lɨno, ʉlwakʉva nakʉli ʉmuunu ʉvɨ iweesa ʉkʉbeela ikulongwi itsi, pwʉ 
ʉnyie munogye ʉkʉnuunala, muleke ʉkwangʉpa ʉkʉvomba ɨkɨveetsaga. 

37Muvaleetile apa avaanu ava, nʉpwʉ jɨngave navahɨtsili kɨɨnu ɨkɨveetsaga mu 
nyumba jya ngʉlʉve viitu ʉnʼdala, pange kʉnʼdʉka ʉmwene. 

38ɄDemetuliyo na vaponzivanine vangave valɨ nɨ limenyu lya kʉvʉʉtsania nʉ 
muunu ʉvaveetsaga, pavanogye vahɨlɨke ɨlimenyu ɨlyo pavʉlongolo pa vahɨgi 
va nongwa. 

39Mungave mulɨ nɨ kulongwi ɨjyɨnge, muhɨlɨke pa lʉlʉndamano ʉlʉtavʉliilwe 
mu ndagɨlo tsiitu. 

40Vʉle ʉmwʉ tʉvombye ɨleelo, jiweesa ʉkʉtwambʉtsa tʉhɨgwagwe pakʉta 
tʉvombile ɨholo pa vʉtsenge. Ɨngave jʉvɨkʉtʉhɨgaga kʉ holo ɨjɨ, tʉvʉla limenyu 
ɨlyʉ jʉtukwanda, ʉlwakʉva ɨholo ɨjɨ jya vʉvʉle.” 

41Wʉ amalile ʉkʉvavʉʉla amamenyu ago, akata avaanu valekengʼane vavuje 
kʉ myavaavo. 

Mbombo tsa Vapositili 20 

ɄPaulo ilʉta ikange kʉ Makedoniya na kʉ Vʉyunaani 

1Ɨholo jɨlya jya kʉ Efeso, wʉ jɨsilile, ʉPaulo akavalʉndamania avakongi vaapo, 
akavakangatsa inumbula, akɨtavʉla kʉ veene, akahega akalʉta kʉ Makedoniya. 

2Wʉ ilʉtɨngʼania mu kɨlʉnga ɨkyo, akava ikʉvavʉʉla avɨɨdɨki amamenyu 
mongosu ga kʉvanywilitsa inumbula. Kʉmbele, akasika mu kɨlʉnga kya 
Vayunaani. 

3Akataama ʉkʉ ɨmyetsi gɨdatu. Wʉ ikɨsaavʉʉla ʉkʉkilivuka kʉ Siliya, kʉ nzɨla 
jya meeli, akalʉmanya ʉkʉta aVayahudi vaasaagaga ʉkʉmbomba sivi wʉ alɨ 
mu lʉgendo, pwʉ akalamula ʉkʉkilivuka, akagendela ɨnzɨla jya kʉ Makedoniya. 

4Kʉ nsɨkɨ ʉgwa, ʉPaulo aalongotsiinie na vaanu ava: ʉSopatilo ʉmwana va Pilo 
ʉva kʉ Beloya, ʉAlisitaliko nʉ Sekundo va kʉ Tesalonike, ʉTimoti, ʉGayo va kʉ 
Delibe, nʉ Tikiko paninie nʉ Tilofimo va kʉ Asiya. 

5Avo vooni vakalongola, vakalʉta kukʉtʉpʉlɨkɨla kʉ vʉtsenge wa Tuloa. 

6Napeene ʉwe, ʉnsɨkɨ gwa kyaka kya Mikate Ɨgɨtsila Kɨlʉve wʉ gʉsilile, 
tʉkahega palya pa Filipi nɨ meeli, tʉkagenda isigono sihaano, tʉkatsisika kʉ 
Tuloa. Apo pwʉ twagiine na vajiitu ʉwʉ vaalongwe kwawe, tʉkataama ʉkʉ 
isigono lekelakʉpamato (7). 

ɄPaulo ikʉntsʉʉsa ʉEutiko 

7Pakyakʉvɨlʉka kʉmihe, tʉkalʉndamana kʉ vʉsumbe wa kʉva nʉ lwʉpɨlɨlo 
lwa Siinu iSivalatse. ɄPaulo akatengʉla ʉkʉtsova nʉ kwandɨngʼana na vaanu. 
Ɨlyo lɨkagendelela ʉkʉsika mu kɨlogati, ʉlwakʉva ʉPaulo aanogilwe ʉkʉhega 
ɨkɨgono ɨkyakongile. 

8Mu kɨjumba ʉmwʉ twalʉndamiine, mukava na masuke siitso ʉlwakʉva 
mwale ni nyaale nyongosu itsyaviikaga. Ɨkɨjumba ɨkyo kyale kʉ golofa jya daatu 
mu nyumba ɨjyo. 

9Pa lidiliisa lya kɨjumba ʉmwʉ twale, aataamile ʉnʼdɨɨmi mpamato, ʉvɨ ɨlitaawa 
lya mwene aatambʉlwagwa Eutiko. Wʉ ʉPaulo igendelela ʉkʉtsova nʉ 
kwandɨngʼana navo, ʉEutiko akatengʉla ʉkʉkʉtɨɨla padebe padebe, kʉmbele 
akagoneelela. Wʉ alɨ mu tʉlʉ, akagwa ʉkʉhʉma pa lidiliisa lya mu nyumba jya 
golofa jya daatu. Avaanu vakasika kukʉndola, vakavona amalile ʉkʉswa. 

10ɄPaulo akiika paasi, akɨgonia pakyanya pa nʼdɨɨmi ʉjwa, akankumbata, 
akavavʉʉla avaanu akata, “Muleke ʉkʉdwada, ʉjʉ mwʉmi.” 

11ɄPaulo akatoga ikange kʉ kɨjumba ɨkyo, akamenyula ʉkate, akalya. Kʉmbele, 
akagendelela ʉkʉmanyiisa kʉ nsɨkɨ ntale ʉkʉsika wʉ kwikya, pwʉ akahega. 

12Avaanu avo vakantoola ʉnʼdɨɨmi ʉjwa, vakammɨlɨka kʉ myave inʼgʉge. 
Vaahowiike siitso. 

ɄPaulo ikɨlaga kʉ vandyakoni va kʉ Efeso 

13ɄPaulo akalʉta lwa silʉnde kʉ vʉtsenge wa Asosi, ndʉwʉ aalamwe. Ʉwe 
tʉkatoga mu meeli, tʉkabɨha ʉkʉ pakʉta tʉgendele tʉntoole ndʉwʉ aatʉlagye. 

14Wʉ atʉweene kʉ Asosi ʉkʉ, tʉkampakɨla mu meeli, tʉkalʉta paninie kʉ 
vʉtsenge wa Mitilene. 

15Ʉkʉhʉma ʉkwa tʉkagendelela ʉkʉgenda nɨ meeli, nɨ kɨgono ɨkyakongile, 
tʉkalʉtɨngʼania pawiipi nɨ kɨlʉnga kya Kiyo ɨkyale pagati pa nyanza. Ɨkɨgono 
ɨkya daatu, tʉkatsisika kʉ kɨlʉnga kya Samo ɨkyʉ nakyene kyale pagati pa 
nyanza. Ɨkɨgono ɨkya nni tʉkatsisika kʉ vʉtsenge wa Mileto. 

16ɄPaulo aalamwe ʉkʉgendelela nʉ lʉgendo lwa mwene mu meeli kɨtsila 
kʉgendela kʉ Efeso, pakʉta aleke ʉkʉsuvalɨla kʉ Asiya. Aale wɨmawɨɨma 
pakʉta aangʉpe ʉkʉsika kʉ Yelusalemu, ɨkɨgono kya Pentekositi wʉ kɨkaanale 
ʉkʉsika, jɨngɨɨdɨngʼane. 

17ɄPaulo wʉ alɨ pa Mileto, akavasuungʼa avaanu vakavɨɨlange avandyakoni va 
mpelela gwa kʉ Efeso. 

18Wʉ vasiike, akavavʉʉla akata, “Ʉnyie mulʉmanyile ʉlʉgendo lwango isigono 
syoni ʉnsɨkɨ ʉgwʉ ndyataamile nʉʉnyie, ʉkʉhʉma ɨkɨgono ɨkyʉ ndyasiike mu 
Asiya ʉmʉ. 

19Mulʉmanyile ʉmwʉ ndyambombelaga ʉNtwa ʉYɨɨsʉ kʉ vʉdeke wooni, kʉ 
lwihotsi na kʉ vʉkʉvɨlwa ʉwʉ wambwene ʉne ʉkʉkongana na masaago 
amaviivi ga Vayahudi. 

20Mulʉmanyile ʉkʉta ndyɨhʉmiitse ʉkʉvalʉmbɨlɨla ɨkɨveetsaga ɨkyʉ 
kikʉvatanga ʉnyie, ndɨlɨkʉvamanyiisa mu ndʉndamano na mu nyumba tsiinyo. 

21Ndyavavʉʉlaga aVayahudi na vatava Vayahudi ʉkʉta vapele imbiivi tsa 
veene, vankilivukile ʉNgʉlʉve, nʉ kʉmwɨdɨka ʉNtwa viitu ʉYɨɨsʉ Kɨlɨsiti. 

22“Lɨno pʉlɨhɨtsi, ʉMepo ʉMbalatse ikʉndongotsa ʉne ndɨlʉte kʉ Yelusalemu, 
nʉpwʉ jɨngave nandɨtsimanyili itsikambonage ʉkʉ. 

23Ndɨlʉmanyile kwene ʉkʉta mu vʉtsenge ʉvʉveetsaga ʉwʉ ndigendela, 
ʉMepo ʉMbalatse ikʉmbonia ʉkʉta isikʉngwa nʉ vʉkʉvɨlwa sikʉmmʉlɨkɨla. 

24Napeene, nʉpwʉ jɨngave poonu ndiiswa, nandivɨɨkɨla ntɨma ʉwʉʉmi wango. 
Ɨkɨvaha siitso kwane ndɨmale ɨmbombo ɨjyʉ ʉNtwa ʉYɨɨsʉ amye ndɨvombe, 
kwʉ kʉta ndɨvalʉmbɨlɨle avaanu ɨLivangɨli lya lʉhʉngʉ lwa Ngʉlʉve. 

25“Ndɨlɨkʉgendela mu kʉlʉmbɨlɨla kwanyie ikulongwi tsa Lʉdeeva lwa 
Ngʉlʉve. Lɨno, ndɨlʉmanyile ʉkʉta ʉnyie nyɨ vooni namulambone ʉne ikange 
lʉsiku. 

26Lɨno, ndikɨbeelela lwoni kʉ nyɨ vooni mu kɨgono ɨkyɨleelo ʉkʉta, ɨngave 
kʉlaava muunu mwanyie ʉvɨ alajaga, nakʉli ʉvɨ alandɨlɨla sivi ʉne. 

27Ndyɨhʉmyaga ʉkʉvalʉmbɨlɨla gooni ʉgwʉ ʉNgʉlʉve aasumbilwe kʉ 
vʉnogwe wa mwene. 

28ɄMepo ʉMbalatse avavɨɨkile ʉnyie muve valoleeli va mpelela gwa Ngʉlʉve. 
Nʉ jyʉnge ɨloleelage jyʉmwene, nʉ kʉloleela ɨkɨpʉga kya vɨɨdɨki va Ngʉlʉve. 
Mudɨɨmage ʉmpelela gwa Ngʉlʉve ʉgwʉ agʉgombwe nʉ nkisa gwa Mwana va 
mwene jyʉmwene. 

29Ndɨlʉmanyile ʉkʉta wʉ ndɨhegile nʉ kʉvaleka, avamanyisi va vʉnuasi 
vikwitsaga kwanyie, jʉviveetsaga vakali ʉta ngʼekeeva pagati pa ngʼolo, 
navakakɨkolelage ɨkɨsa ɨkɨpʉga kya vɨɨdɨki. 

30Ikange ʉkʉhʉma mwanyie jyʉnyie, jʉvihʉmɨlaga avaanu ʉwʉ jʉvitsovaga 
ikulongwi tsa vʉnuasi kʉ vakongi va Yɨɨsʉ, pakʉta vavakonge aveene. 

31Lɨno muveetsage miiho! Mukʉmbʉkage ʉkʉta kʉ myaka gɨdatu, ʉnsɨkɨ gwoni 
nandɨkagatalage ʉkʉmbʉnga mpamato mpamato ikulongwi tsa lʉgendo lwa 
mwene kʉnʉ ndilɨla. 

32“Lɨno ndikʉvasumbatɨtsa mu vʉloleeli wa Ngʉlʉve na mu mamenyu ga 
lʉhʉngʉ lwa mwene ʉgwʉ ganya maka ga kʉvadʉlʉsa mu lwɨdɨko, nʉ kʉvapa 
ʉvʉhaale ʉwʉ avavɨɨkye ʉnyie paninie na vavalatse avange vooni. 

33Ʉne nagwanoganogage indalama tsa muunu ʉvaveetsaga, evo ɨmisabwa gya 
mwene. 

34Ʉnyie jyʉnyie mulʉmanyile ʉkʉta ndɨlɨkʉvomba ɨmbombo ni sivoko syango, 
pa kʉkava isiinu isyʉ ndyalondaga ʉne paninie ni syʉ vaalondaga avajyango. 

35Mu gooni ʉgwʉ ndyavombaga, ndyavavoniaga ʉkʉta, kʉ nzɨla jya kʉvomba 
ɨmbombo kʉ lʉgimbo, tuweesa ʉkʉvatanga avagatsu. Ʉnsɨkɨ tuvomba ewo, 
tʉkʉmbʉkage ikulongwi tsa Ntwa ʉYɨɨsʉ itsiita, ‘Ʉkʉhʉmya nʉ kwʉpɨlɨla, 
kʉgatalʉsu ʉkʉhʉmya.’ ” 

36ɄPaulo wʉ amalile ʉkʉtsova amamenyu ago, akasugama paninie navo vooni, 
akɨsaja kwa Ngʉlʉve. 

37Pwʉ vooni vakalɨla, vakankumbata pa kɨpambaga wʉ vikʉndaga. 

38Ɨlyavapelye vave nʉ lʉsʉsʉvalo siitso, lyʉ limenyu ɨlyʉ aatsovile ʉkʉta, 
navalambone ikange lʉsiku. Pwʉ vakanʼdomeeletsa, vakatsikʉnsikitsa kʉ 
meeli. 

Mbombo tsa Vapositili 21 

ɄPaulo ilʉta kʉ Yelusalemu 

1Wʉ tʉmalile ʉkwɨlaga na vandyakoni avo va kʉ Efeso, tʉkatoga mu meeli, 
tʉkagenda, tʉkatsisika kʉ Kosi, ɨkɨlʉnga ɨkyale pagati pa nyanza. Wʉ kʉkie, 
tʉkalʉta kʉ Lodo, ɨkɨlʉnga ɨkyʉ nakyene kyale pagati pa nyanza. Ʉkʉhʉma apo, 
tʉkagenda tʉkatsisika kʉ vʉtsenge wa Patala. 

2Apo tʉkajɨvona ɨmeeli ɨjyɨnge ɨjyʉ jyalovokaga ʉkʉtsisika kʉ Foinike, kʉ 
kɨlʉnga kya Siliya. Tʉkatoga, tʉkalʉta najyo. 

3Wʉ tʉsiike ʉpwʉ ɨkɨlʉnga kya Kipulo kyavonekaga, tʉkagendela ʉlʉvasu lwa 
Kʉsika lwa kyene, tʉkagendelela, tʉkatsisika kʉ vʉtsenge wa Tilo, mu Siliya. 
Apo tʉkiika mu meeli ɨjyo, palya pwʉ paanogye ʉkwisa ɨmitsigo. 

4Tʉkavavona avakongi vaapo, tʉkataama kʉ veene isigono lekelakʉpamato (7). 
Avakongi avo vaansiimaga ʉPaulo kʉ vʉlongotsi wa Mepo ʉMbalatse ʉkʉta 
aleke ʉkʉlʉta kʉ Yelusalemu. 

5Napeene, wʉ sisilile isigono lekelakʉpamato isyo, tʉkahega. Avɨɨdɨki vooni 
vaapo pa Tilo, avagoosi, na vadala, na vaana va veene, vakatʉdomeeletsa kʉnzi 
kʉ vʉtsenge ʉwa, vakatsikʉtʉsikitsa kʉ lʉkanzimbale kʉ nyanza. Apo 
tʉkasugama, tʉkɨsaja kwa Ngʉlʉve. 

6Pwʉ tʉkalagana navo, tʉkatoga mu meeli ɨjyo, aveene vakakilivuka kʉ 
myavaavo. 

7Tʉkahega kʉ Tilo, tʉkagendelela ʉkʉgenda, tʉkatsisika kʉ vʉtsenge wa 
Tolemai. Tʉkavasaamusa avɨɨdɨki, tʉkataama navo ɨkɨgono kɨpamato. 

8Wʉ kʉkie, tʉkahega, tʉkalʉta kʉ Kaisaliya. Tʉkataama mu nyumba jya muunu 
ʉvɨ aale ndʉmbɨlɨli va Livangɨli, ɨlitaawa lya mwene aale vɨ Filipo. Ʉjwa aale 
mpamato mu vatangɨli lekelakʉpamato valya ʉwʉ vaahalilwe mu Yelusalemu. 

9Ʉjwa aale na vaana avahɨnza vanni ʉwʉ navaavʉʉke, vaale nɨ kɨkʉngɨlwa kya 
kʉtsova amalago. 

10Wʉ tʉtaamile isigono syongosu apo pa Kaisaliya, akiitsa ʉnyamalago 
ʉkʉhʉma kʉ Yuuda, ɨlitaawa lya mwene vɨ Agabo. 

11Ʉjwa akiitsa kwawe, akatoola ʉnkanda gwa Paulo, akɨkʉnga mu silʉnde na 
mu sivoko. Pwʉ akata, “ɄMepo ʉMbalatse itsova iita, ‘AVayahudi va kʉ 
Yelusalemu vitsikʉnkʉnga ndavʉle, ʉmuunu ʉmwenenkanda ʉgʉ, nʉ kʉndeka 
mu sivoko sya vaanu ʉwʉ vatava Vayahudi ave nkʉngwa.’ ” 

12Wʉ tʉpʉliike itso, ʉwe paninie na vɨɨdɨkivajiitu va kʉ Kaisaliya, tʉkansiima 
siitso ʉPaulo ʉkʉta aleke ʉkʉlʉta kʉ Yelusalemu. 

13Ʉmwene akaanda akata, “Ndidoova mwɨlekelwe ʉkʉlɨla nʉ kʉnnengejʉla 
ʉne amaka. Ʉne ndyɨsaawe ʉkʉkʉngwa, ndakʉve kʉswa kʉ Yelusalemu kʉ 
nongwa jya litaawa lya Ntwa ʉYɨɨsʉ.” 

14Wʉ tʉweene ʉPaulo nikʉtwɨdɨkɨla, tʉkɨlekelwa ʉkʉnsiima, tʉkata, “Ʉgwʉ 
ʉNtwa inogwa gwʉ geene gakavombeke.” 

15Kʉmbele, tʉkavopa ɨmitsigo giitu, tʉkatengʉla ʉkʉgenda ʉkʉbɨha kʉ 
Yelusalemu. 

16Avakongi vaninie vaapo pa Kaisaliya vakatʉdomeeletsa, vakatsikʉtʉsikitsa 
mu nyumba jya Nasoni, ʉmwʉ twalʉtaga kutaama nave kʉ nsɨkɨ nsupi. Ʉjwa 
aale muunu va kʉ Kipulo, aale mpamato mu vakongi avatatsi. 

ɄPaulo isika kʉ Yelusalemu 

17Wʉ tʉsiike kʉ Yelusalemu, avɨɨdɨkivajiitu vaapo vakatwʉpɨlɨla kʉ lʉhekelo. 

18Wʉ kʉkie, ʉwe nʉ Paulo tʉkalʉta kukwagana nʉ Yakobo, naveene 
avandyakoni vooni vaalepwo. 

19ɄPaulo akavasaamusa. Wʉ avasaamwise, akoolelela gooni, lipamato pamato, 
ʉgwʉ ʉNgʉlʉve aavombile kʉ vaanu ʉwʉ vatava Vayahudi, kʉ nzɨla jya 
mbombo tsa mwene ʉPaulo. 

20Wʉ vapʉliike ago, vakanʼginia ʉNgʉlʉve. Vakambʉʉla ʉPaulo vakata, “Ʉve 
mwɨdɨkinʼjiitu, vukʉgavona amaelufu na maelufu ga Vayahudi ʉmwʉ 
vikʉmwɨdɨkɨla ʉYɨɨsʉ. Avo vooni vikonga indagɨlo tsa Moose kʉ lwʉtsi. 

21Vapʉliike ʉkʉta vumanyiisa aVayahudi vooni ʉwʉ vitaama mu silʉnga 
isitava sya Vayahudi, pakʉta valeke ʉkʉvɨɨkɨla ʉntɨma indagɨlo tsa Moose. 
Ʉlɨkʉvamanyiisa ʉkʉta vɨlekelwe ʉkʉtahili avaana va veene, ikange valeke 
ʉkʉkonga inyiiho tsiitu tsa Kɨyahudi. 

22Lɨno, tʉvombe kɨki? AVayahudivajiitu vaapa jʉvipʉlɨka ʉkʉta witsile apa. 

23Lɨno, ʉvombe ndʉwʉ jʉtukʉkʉvʉʉla. Apa pagati paawe, pwʉvale avagoosi 
vanni ʉwʉ vɨjyɨgile pamiiho ga Ngʉlʉve. 

24Ʉve paninie na veene, muvombe ʉlwɨsajo lwa kwɨvalatsa. Ʉvahombele 
ʉlʉhombo ʉlutsigilwa, pakʉta vakeetwe inzwɨlɨ tsa veene. Apo pwʉ avaanu 
vooni jʉvikʉlʉmanya lweli ʉkʉta, ikulongwi tsyave tsyoni itsʉ vavʉʉlilwe, 
natsalweli. Ikange jʉvikʉlʉmanya ʉkʉta ʉve jyʉve vukʉtsikonga indagɨlo tsa 
Moose. 

25Lɨno, kʉ vatava Vayahudi ʉwʉ vaamwɨdiike ʉYɨɨsʉ, twavavɨgye ɨkalata 
ʉkʉvavʉʉla ʉvʉlamutsi wiitu. Twavavʉʉlile ʉkʉta, valeke ʉkʉlya ɨnyama ɨjyʉ 

vateekye kʉ mingʉlʉve, valeke ʉkʉlya ʉgwalonda, evo ɨnyama jya sikanu isyʉ 
vatʉliise, ikange valeke ʉkʉvomba ʉvʉligu.” 

26Wʉ kʉkie, ʉPaulo akavatoola avagoosi avo, akatengʉla navo ʉlwɨsajo lwa 
kwɨvalatsa. Kʉmbele, akiingila mu lʉvɨgo lwa tembile, pakʉta ambʉʉle 
ʉnteeketsi ɨkɨgono kya kʉmala ʉkwɨvalatsa kwa veene, ni syavʉpe 
isihʉmɨtsiiwe kʉ nongwa jya mpamato mpamato mu veene. 

Ʉkwibatwa kwa Paulo 

27Isigono lekelakʉpamato (7) sya kwɨvalatsa, wʉ sihegelye ʉkʉsila, aVayahudi 
vaninie ʉwʉ vaahʉmile kʉ Asiya vakambona ʉPaulo mu lʉvɨgo lwa tembile. 
Vakasongetsa ɨkɨpʉga kyoni kya vaanu ʉwʉ vaale palya, vakamwibata ʉPaulo, 

28vakatengʉla ʉkwoveela siitso vakata, “Nyɨ vagoosi ʉnyie, nyɨ Vaisilahɨli, 
mutʉtange! Ʉmuunu ʉjʉ vɨ ʉlya ʉvɨ imanyiisa avaanu vooni va pooni palya 
ʉkʉta, vave vikʉtʉbeda ʉwe twɨ Vaisilahɨli, vave vibeda ni ndagɨlo tsa Moose, 
najɨ tembile ɨjɨ. Ɨliviivi ʉkʉlʉtɨɨlɨla, aviingiitse avaanu avatava Vayahudi mu 
tembile ɨjɨ. Mu kʉgaha ndavʉle, akoleliinie pa Vʉtaamo ʉVʉvalatse wa 
Ngʉlʉve!” 

29Vaatsovile ewo, ʉlwakʉva vaambwene ʉTilofimo alɨ paninie nʉ Paulo mu 
Yelusalemu. Vakata ipange ʉPaulo amwingiitse mu lʉvɨgo lwa tembile. 
ɄTilofimo aale muunu va kʉ Efeso, naale Nʼyahudi. 

30Pwʉ ʉvʉtsenge wooni wa Yelusalemu vʉkava nɨ holo. Avaanu vakiitsa vinyila 
ʉkʉhʉma kʉnʉ na kʉnʉ, vakamwibata ʉPaulo, vakankwegela kʉnzi kʉ lʉvɨgo. 
Avaloleeli va tembile vakadɨnda ɨmilyango ngʼaningʼaani. 

31Wʉ avaanu avo vinogwa ʉkʉmʼbuda ʉPaulo, ikulongwi tsikansikila ʉjoojolo 
va vasikali va Kɨlooma ʉkʉta ʉvʉtsenge wooni wa Yelusalemu vʉdɨgile ɨholo. 

32Ngʼaningʼaani ʉjoojolo va vasikali akatoola avɨɨmɨɨlɨtsi na vasikali, vakanyila 
ʉkʉbɨha ʉkwʉ lyale ɨlipʉga lya vaanu. Avaanu valya wʉ vaweene vikwitsa 
avasikali valɨ paninie nʉ joojolo va veene, vakɨlekelwa ʉkʉntova ʉPaulo. 

33Ʉjoojolo ʉjwa akammegelela ʉPaulo akamwibata, akalagɨla ʉkʉta akʉngwe 
nɨ minyololo gɨvɨlɨ. Pwʉ akavʉʉtsa akata, “Vɨ veeni ʉjʉ? Avombile kɨviivi kɨki?” 

34Ngʼaningʼaani avaanu valya vakatengʉla ʉkwoveela siitso, avange vaatsovaga 
ɨlɨ avange lɨlya. Ʉmbaha va vasikali ʉjwa aalemilwe ʉkʉlʉmanya ʉgwʉ 
gahʉmye kʉ nongwa jya lwoveelo. Pwʉ akalagɨla ʉkʉta vammɨlɨke ʉPaulo mu 
libooma lya vasikali. 

35ɄPaulo wʉ asiike pa kɨtogo kya nyumba jɨlya, avasikali valya vakampɨmba, 
ʉlwakʉva paale nɨ holo siitso. 

36Avaanu va kɨpʉga ɨkyo vaalongotsiinie nave kʉnʉ vikwoveela viita, 
“Mumʼbude!” 

ɄPaulo ikɨtetela pavʉlongolo pa Vayahudi va kʉ Yelusalemu 

37Ʉnsɨkɨ avasikali valya vikʉmwingitsa ʉPaulo mu libooma lya veene, ʉPaulo 
akambʉʉtsa ʉjoojolo va veene akata, “Ndeeti, nditavʉlɨlwa ʉkʉkʉvʉʉla 
ɨlimenyu ɨlɨveetsaga?” Akaanda akata, “Ndeeti, najyʉve ʉkɨmanyile ʉkʉtsova 
ɨKɨyunaani? 

38Ndeeti, ʉve naveeve ʉMmisili ʉlya ʉvɨ alɨkʉpela ɨholo, ʉvaahɨliike avabudi 
avaelufu vanni (4,000) mu lʉkɨnga?” 

39ɄPaulo akaanda akata, “Ʉne ndɨlɨ Nʼyahudi, ndɨholeliilwe mu vʉtsenge ʉwa 
Taso wa mu kɨlʉnga kya Kilikiya, kwʉ kʉta ndɨlɨ mmolwa va vʉtsenge 
ʉvʉmanyikiike siitso.” 

40Ʉjoojolo ʉjwa akantavʉla. ɄPaulo akɨɨma mu kɨtogo kɨlya, akavahʉʉsɨhɨtsa 
avaanu valya ɨkɨvoko pakʉta vanuunale. Wʉ vooni vanuunie, akavavʉʉla mu 
nzovele jya veene jya Kɨebulaniya akata, 

Mbombo tsa Vapositili 22 

1“Ʉnyie valʉkololwango, najyʉnyie vadaada vango, mummʉlɨhɨtse lɨno wʉ 
ndikɨtetela pavʉlongolo paanyie.” 

2Avaanu valya, wʉ vapʉliike ʉkʉta ʉPaulo itsova ɨnzovele jya veene jya 
Kɨebulaniya, vakakenyemuka, vakoongeletsa ʉkʉnuunala. ɄPaulo 
akagendelela ʉkʉvavʉʉla akata, 

3“Ʉne ndɨlɨ Nʼyahudi, ndyaholilwe mu vʉtsenge wa Taso mu kɨlʉnga kya 
Kilikiya. Ndɨkʉlye nʉ kʉmanyiisiwa baaha apa pa Yelusalemu. ɄGamalieli vɨ 
aammanyiise kʉ lwʉtsi indagɨlo tsyoni itsʉ avanyienya viitu vaatʉlekye. 
Ndyɨhʉmiitse kʉ maka gooni ʉkʉnkonga ʉNgʉlʉve, ndʉwʉ ʉnyie ɨleelo 
mukɨhʉmya kʉ maka. 

4“Ndyavapelelaga ʉvʉkʉvɨlwa nakʉ kʉvabuda avɨɨdɨki va Ntwa ʉYɨɨsʉ, 
ndɨlɨkʉviibata avagoosi na vadala nʉ kʉvakʉnga mu kɨkʉngwa. 

5Ago ʉgwʉ ndikʉvavʉʉla ʉnyie, namwene ʉnteeketsi ʉmbaha paninie na 
vavaha va kɨvʉmbʉkʉ kyoni kya Vaisilahɨli, viweesa ʉkʉhʉmya ʉwooleletsi 
ʉkʉta ga jɨlweli. Aveene wʉ vaamye ikalata tsa kʉvahɨlɨkɨla avalʉkololwitu 
ʉwʉ vaale mu vʉtsenge wa Damesiki, nʉʉne ndyalʉtaga ʉkʉ, pakʉta 
ndɨkavakʉnge avaanu ava, nʉ kwitsa navo apa pa Yelusalemu, pakʉta 
vavʉngwe. 

6“Ʉngata akavalɨlo ka ntanato (6) pamuunyi, ndɨkava ndɨhegelye ʉkʉsika apo 
pa Damesiki. Baaho ndɨkakenyemuka ɨlilangamuli ɨlikali ʉkʉhʉma kʉkyanya 
lɨkammulika ʉne imbasu tsyoni. 

7Ndɨkagwa paasi, ndɨkapʉlɨka ɨlimenyu likʉmbʉʉla liita, ‘Gwe Sauli! Gwe Sauli! 
Kɨki vukʉmmelela ʉvʉkʉvɨlwa?’ 

8Apo ndɨkavʉʉtsa ndɨkata, ‘Gwe mbaha, ʉve veeve veeni?’ Akannyanda akata, 
‘Ʉne neene Yɨɨsʉ va kʉ Nazaleti, ndɨ vukʉmmelela ʉvʉkʉvɨlwa.’ 

9Avajyango ʉwʉ twagendaniaga paninie vaalɨweene ɨlilangamuli, lɨno ɨlimenyu 
ɨlyo, navaalɨpʉlɨke. 

10Pwʉ ndɨkavʉʉtsa ndɨkata, ‘Gwe Ntwa, ndɨvombe kɨki?’ Akannyanda akata, 
‘Ɨma! Wiingile mu Damesiki, manya ʉmwa mwʉ jʉvuvʉʉlwa vʉnonu imbombo 
tsyoni itsʉ ʉNgʉlʉve akʉvɨɨkile ʉtsivombe.’ 

11Kʉ nsɨkɨ ʉgwa ndɨkava ndilemwa ʉkʉlola, ʉlwakʉva ɨlilangamuli ɨlyo ɨlikali 
lyadosolye amiiho. Pwʉ avajyango avo vakannyibatɨlɨla isivoko, vakansikitsa 
mu Damesiki. 

12“Apo aalepwo ʉmuunu mpamato, ɨlitaawa lya mwene aale vɨ Ananiya. 
ɄAnaniya ʉjwa aamwɨdɨkaga ʉNgʉlʉve ndʉwʉ tsitsova indagɨlo tsiitu, ikange 
aVayahudi vooni vʉʉkwa vaanʼginiaga. 

13Akiitsa, akɨɨma pawiipi nʉʉne, akambʉʉla akata, ‘Lʉkololwango Sauli, 
tengʉla ʉkʉlola.’ Ʉnsɨkɨ gʉʉgwa amiiho gango gakabunguka, ndɨkambona. 

14“Pwʉ akambʉʉla akata, ‘ɄNgʉlʉve va vanyienya viitu akʉhalile, pakʉta 
ʉvʉmanye ʉvʉnogwe wa mwene, ʉmbone ʉlya ʉNʼgolosu, nʉ kʉpʉlɨka 
ɨlimenyu ʉkʉhʉma mu ndomo gwa mwene. 

15Itso tsyoni itsʉ ʉtsiweene nʉ kʉpʉlɨka, jʉvukʉtsitsovaga kʉ vaanu vooni, 
ʉlwakʉva jʉwiiva mwoleletsi va mwene. 

16Lɨno, vupʉlɨkɨli? Ɨma! Wootsiwe, ʉvalatsiwe kʉ mbiivi tsyako, ʉdoovage 
ʉvʉsyɨkɨlo wa mbiivi tsyako nʉ kʉlɨhʉʉvɨla ɨlitaawa lya Ntwa ʉNgʉlʉve.’ 

17“Pwʉ ndɨkakilivuka kʉ Yelusalemu. Wʉ ndikɨsaja kwa Ngʉlʉve mu tembile, 
tsikannyitsila imbonekelo. 

18Mu mbonekelo itso, ndɨkambona ʉNtwa ʉYɨɨsʉ, akambʉʉla akata, 
‘Waangʉpe, ʉhege ngʼaningʼaani mu Yelusalemu, manya ʉwooleletsi waako pa 
kulongwi jyango, avaanu va vʉtsenge ʉvʉ navakawɨɨdɨke.’ 

19Ndɨkamwanda ndɨkata, ‘Gwe Ntwa, naveene valʉmanyile vʉnonu ʉkʉta 
ndyalʉtaga mu masinagogi, ndɨlɨkʉvakʉnga mu kɨkʉngwa avikʉkwɨdɨka, nʉ 
kʉvatova! 

20Ikange, ʉnsɨkɨ ʉgwʉ avaanu vaagʉduudile ʉnkisa gwa mwoleletsi vaako 
ʉSitefano, najyʉne ndyɨɨmile baaho pawiipi, ndɨkava ndikwɨdɨka ʉkʉta 
vamʼbude. Amakoti ga vaanu ʉwʉ vaamʼbudile ʉSitefano, neene ndɨ 
ndyaloleelaga.’ 

21Apo ʉNtwa akannyanda akata, ‘Lʉtaga, manya jʉndikʉkʉsuungʼa ʉbɨhage 
kʉvʉtale, kʉ vaanu avatava Vayahudi.’ ” 

ɄPaulo ikɨtsova ʉkʉta namwene iNdooma 

22Avaanu vakampʉlɨhɨtsa ʉPaulo mu mamenyu ago gooni. Lɨno kʉ vʉmalɨlo, 
wʉ amalile ʉkʉtsova ago, vakooveela siitso vakata, “Ʉmuunu ʉjʉ ajatsiwe mu 
kɨlʉnga ʉmʉ! Napanogiili atsige mwʉmi!” 

23Vakagendelela ʉkwoveela siitso, valɨkʉlyʉtsa amakoti ga veene kʉkyanya nʉ 
kʉtutuululila ʉlʉsumbe kwa Paulo. 

24Pwʉ ʉmbaha va vasikali akavalagɨla avasikali va mwene vamwingitse ʉPaulo 
mu libooma lya vasikali. Akalagɨla ʉkʉta vantove ni sikoti, kʉnʉ vikʉmbʉʉtsa 
pakʉta valʉmanye kɨɨnu kɨki kɨvapelye avaanu valya vamwoveelelage ʉmwene 
ʉPaulo. 

25Wʉ avasikali avo vikʉnkʉnga ʉPaulo pakʉta vantove ni sikoti, ʉPaulo 
akambʉʉtsa ʉmbaha va veene ʉvɨ ɨɨmile apo akata, “Ndeeti, mutavʉlɨlwa ni 
ndagɨlo ʉkʉntova ni sikoti ʉmuunu ʉNdooma, ʉvɨ nahɨgilwi ʉkʉkongana ni 
ndagɨlo ʉkʉta atulile ɨnongwa ninie?” 

26Ʉmbaha ʉjwa wʉ apʉliike ɨlyo, akalʉta akambʉʉla ʉjoojolo va mwene akata, 
“Vunogwa ʉkʉvomba kɨki? Ʉmuunu ʉjwa iNdooma!” 

27Pwʉ ʉjoojolo ʉjwa akiitsa kwa Paulo, akambʉʉtsa akata, “Imbʉʉle, ndeeti, 
ʉve lweli ʉlɨ Ndooma?” ɄPaulo akaanda akata, “Eena! Ʉne ndɨlɨ Ndooma.” 

28Ʉjoojolo ʉjwa akata, “Ʉne ndyagʉlile ʉwenekɨlʉnga wa kʉva iNdooma kʉ 
nzɨla jya kʉhomba indalama nyongosu siitso.” ɄPaulo akamwanda akata, 
“Nawʉ jɨlɨwo kwane, ʉne ndɨlɨ Ndooma va vʉholwa.” 

29Ʉnsɨkɨ gʉʉgwa avasikali valya ʉwʉ vaasaagaga ʉkʉmbʉʉtsa ʉPaulo 
vakɨlekelwa. Ʉjoojolo va veene ʉjwa namwene akadwada wʉ alʉmanyile ʉkʉta 
ʉPaulo iNdooma, ikange ankʉngile nɨ minyololo. 

Avavaha va kɨvʉmbʉkʉ kya Vaisilahɨli vikɨgava pavɨlɨ 

30Wʉ kʉkie, ʉmbaha va vasikali ʉjwa akanogwa ʉkʉlʉmanya ɨkɨvapelye 
aVayahudi avo vammɨgage ʉPaulo. Akambopola, akalagɨla valʉndamane 
avavaha va vateeketsi paninie nʉ lʉlʉndamano lwoni lwa vavaha va 
kɨvʉmbʉkʉ kyoni kya Vaisilahɨli. Pwʉ akammegeletsa ʉPaulo, akamwɨmya 
pavʉlongolo pa veene. 

Mbombo tsa Vapositili 23 

1Apo ʉPaulo akavalola siitso avaanu avaale mu lʉlʉndamano ʉlwa, akavavʉʉla 
akata, “Valʉkololwango, ɨnumbula jyango jikɨvona ndɨpitsiige ndɨlɨ nʉ lʉgendo 
ʉlʉnonu kʉ vaanu na kwa Ngʉlʉve.” 

2Ʉnteeketsi ʉmbaha ʉAnaniya wʉ apʉliike ɨlyo, akavalagɨla avaanu ʉwʉ 
vɨɨmile pawiipi nʉ Paulo vantove nɨ lipi kʉ ndomo. 

3Pwʉ ʉPaulo akamwanda akata, “Najyʉve ʉNgʉlʉve jiikʉkʉtova. Ʉve ʉlɨ ndʉ 
lʉmato ʉlwʉ vabakile ʉmmanga ʉmbalasu! Ʉtaamile apa pakʉta ʉnnyɨge 
ʉkʉkongana ni ndagɨlo, pwʉ lɨno jyʉve vudeenya indagɨlo, manya vulagɨla 
ʉkʉta ndɨtowe nɨ lipi!” 

4Apo avaanu ʉwʉ vɨɨmile pawiipi nʉ Paulo vakambʉʉla vakata, “Gwe! 
Nawivona soni ʉkʉnʼdʉka ʉnteeketsi ʉmbaha va Ngʉlʉve?” 

5ɄPaulo akavaanda akata, “Valʉkololwango, nandɨkalʉmanye ʉkʉta vɨ 
nteeketsi ʉmbaha ʉlwakʉva jɨvɨgilwe ʉkʉta, ‘Ʉlatsovaga sivi kʉ mbaha va 
vaanu viinyo.’” 

6-8Ʉnsɨkɨ ʉgwa, ʉPaulo aalʉmanyile ʉkʉta mu vaanu avo, avange vaale 
Vasadukayo, avange Vafalisayo. AVasadukayo navɨɨdɨkage ʉkʉta kwʉkʉle 
ʉkʉtsʉʉka avaswe, ikange navɨɨdɨkage ʉkʉta kwʉvale avasuungʼwa, evo ʉkʉta 
kwʉtsile imepo. Lɨno aVafalisayo vɨɨdɨkaga ʉkʉvepwo kwa siinu isyo syoni. 
Pwʉ akatotsa ɨlimenyu mu lʉlʉndamano ʉlwa akata, “Valʉkololwango, ʉne 
ndɨlɨ Falisayo, ndɨholilwe na vahotsi ʉwʉ Vafalisayo. Ndihɨgwa kʉ ndagɨlo, 
ʉlwakʉva ndihʉʉvɨla ʉkʉta avaswe valatsʉʉka.” ɄPaulo wʉ amalile ʉkʉtsova 
ewo, aVafalisayo na Vasadukayo vakatengʉla ʉkʉkaningʼana vaveene, 
ʉlʉndamano lʉkɨgava isipʉga sivɨlɨ. 

9Pwʉ lʉkavepwo ʉlʉkaani ʉlʉvaha siitso pagati pa vavaha avo. Vaninie va 
vamanyisi va ndagɨlo avaale Vafalisayo vakɨɨma kʉnʉ vikaningʼana vakata, 
“Natʉvʉweeni ʉvʉviivi ʉvʉveetsaga kʉ muunu ʉjʉ. Ipange ɨmepo, evo 
ʉnsuungʼwa, vɨ mwene atsovile nave.” 

10Avavaha va Vayahudi avo vakakaningʼana siitso, ʉkʉsikila ʉpwʉ ʉjoojolo va 
vasikali idwada. Akasaaga ʉkʉta jʉvigela vinyomolania ʉPaulo ave matuli 
matuli. Pwʉ akavalagɨla avasikali va mwene ʉkʉta viingile pagati pa Vayahudi, 
vampoke ʉPaulo kʉ maka, vammɨlɨke mu libooma lya vasikali. 

11Ɨkɨlo jya kɨgono ɨkyo, ʉNtwa ʉYɨɨsʉ akɨɨma pawiipi nʉ Paulo, akambʉʉla 
akata, “Wɨkangatsaage ɨnumbula! Ʉwooleletsi wa kulongwi tsyango ʉwʉ 
ʉhʉmiitse apa pa Yelusalemu, vʉle vʉle wɨgane wa Ngʉlʉve ʉkavʉhʉmye nakʉ 
kʉ Looma.” 

AVayahudi vitsovana ɨnzɨla jya kʉmʼbuda ʉPaulo 

12Wʉ kʉkie pavʉsiku, aVayahudi vaninie vakavuta ʉmwa kʉmʼbudila ʉPaulo. 
Vakɨjyɨga, vakata navakaalye pange kʉnywa kɨninie, kɨtsila kʉtala ʉkʉmʼbuda 
ʉPaulo. 

13Ɨmbalɨlo jya vaanu ʉwʉ vɨɨdɨngʼiine ʉkʉvomba ewo jyalʉtɨɨlye pa sitsigo 
sinni (40). 

14Pwʉ vakavalʉtɨla avavaha va vateeketsi na vanzagɨla va Vayahudi, 
vakavavʉʉla vakata, “Twɨjyɨgile ʉkʉta natʉkaalye ɨkɨveetsaga, kɨtsila kʉtala 
ʉkʉmʼbuda ʉPaulo. 

15Lɨno ʉnyie paninie nʉ lʉlʉndamano lwa vavaha va kɨvʉmbʉkʉ kyoni kya 
Vaisilahɨli, tsovi nʉ joojolo va vasikali, ipange jiikwɨdɨka ʉkʉndeeta ʉPaulo 
kwanyie. Mwɨvɨɨke ʉta munogwa ʉkwolela vʉnonu ikulongwi itsʉ 
mukʉmmɨga. Ʉwe jʉtugonela pa nzɨla, nʉ kʉmʼbuda wʉ akaanale ʉkʉsika apa.” 

16Lɨno wʉ ʉmwana va mmaatsa va Paulo apʉliike ʉlʉvuto ʉlwa lwa Vayahudi 
lwa kʉmʼbuda ʉPaulo, akalʉta mu libooma lya vasikali, akammeehela ʉPaulo 
ikulongwi itso. 

17Baaho apo ʉPaulo akamwɨlanga ʉmbaha mpamato va vasikali, akambʉʉla 
akata, “Immɨlɨke ʉnʼdɨɨmi ʉjʉ kwa joojolo viinyo, alɨ nɨ limenyu lya kʉmbʉʉla.” 

18Pwʉ ʉmbaha ʉjwa akammɨlɨka ʉnʼdɨɨmi ʉlya kwa joojolo va veene, 
akambʉʉla akata, “ɄPaulo ʉnkʉngwa ʉlya akannyɨlangile. Akandoovile ʉkʉta 
ndɨndeete kwave ʉnʼdɨɨmi ʉjʉ, manya alɨ nɨ limenyu lya kʉkʉvʉʉla.” 

19Ʉjoojolo ʉjwa akamwibata ɨkɨvoko ʉnʼdɨɨmi ʉjwa, akammɨlɨka pavʉtiitu, 
akambʉʉtsa akata, “Kɨɨnu kɨki ɨkyʉ vunogwa ʉkʉmbʉʉla?” 

20Ʉnʼdɨɨmi ʉjwa akamwanda akata, “AVayahudi vɨdɨngʼiine ʉkʉta vatsove 
nʉʉve pakʉta ipange kɨlaavo jʉvukwɨdɨka ʉkʉta ʉPaulo ahɨlɨkwe kʉ 
lʉlʉndamano lwa vavaha va kɨvʉmbʉkʉ kyoni kya Vaisilahɨli. Jʉvikʉkʉsyova 
ʉkʉta vilonda ʉkwolela vʉnonu amamenyu ʉgwʉ vikʉmmɨga. 

21Lɨno ʉve jʉleke ʉkʉvɨɨdɨkɨla, manya kwʉvale avagoosi ʉwʉ vilonda 
ʉkʉnʼgonela ʉPaulo pa nzɨla. Ɨmbalɨlo jya veene jɨlʉtɨɨlye pa sitsigo sinni. 
Vɨjyɨgile ʉkʉta navakaalye evo ʉkʉnywa kɨninie kɨtsila kʉtala ʉkʉmʼbuda 
ʉPaulo. Lɨno, vɨtetengʼiinie, vipʉlɨkɨla ʉvavʉʉle ʉkʉta wɨdiike ʉkʉvomba ɨlyʉ 
vidoova kwave.” 

22Pwʉ ʉjoojolo ʉjwa akambʉʉla ʉnʼdɨɨmi ʉjwa akata, “Ʉleke ʉkʉmbʉʉla 
ʉmuunu ʉvaveetsaga ʉkʉta ʉmbʉʉlile ʉne ikulongwi itsi.” Akantavʉla ʉkʉta 
ahege. 

ɄPaulo ihɨlɨkwa kʉ mbaha va kɨlʉnga ʉFeliki 

23Pwʉ ʉjoojolo ʉjwa akavɨɨlanga avɨɨmɨɨlɨtsi vavɨlɨ ʉwʉ vaale paasi pa mwene, 
akavavʉʉla akata, “Muvavɨɨke vʉnonu avasikali ɨmileevʉlʉ gɨvɨlɨ (200) ʉwʉ 
jʉvigendaga lwa silʉnde, paninie na vange isitsigo lekelakʉpamato (70) ʉwʉ 
jʉvikɨtoga ifalaasi, na vange ɨmileevʉlʉ gɨvɨlɨ ʉwʉ jʉvigega ingoha. Avo vooni 
jʉvahege apa akavalɨlo ka daatu pakɨlo, ʉkʉlʉta kʉ Kaisaliya. 

24ɄPaulo namwene mumpe ifalaasi vʉtʉnga itsa kʉmmɨlɨka. Mundoleele 
ʉkʉsika ʉpwʉ mukʉnsikitsa vʉnonu kʉ mbaha va kɨlʉnga ʉFeliki.” 

25Pwʉ ʉmbaha va vasikali akavɨga ɨkalata ɨjiita, 

26“Ɨkalata ɨjɨ jɨhʉmile kwane Kilaudiyo Lusiya. Ndikʉkʉvɨgɨla vɨ mbaha viitu va 
kɨlʉnga, vɨ mwɨmɨkiwa Feliki. Ndikʉkʉpembetsa. 



363 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

27Ʉmuunu ʉjʉ ndigotola kwave. AVayahudi vakamwibiite, vakanogwagwa 
ʉkʉta vamʼbude. Ndɨvye ndɨlʉmanyile ʉkʉta ʉmwene iNdooma, pwʉ 
ndɨkalʉtile na vasikali vango kukʉmpoka. 

28Ndɨkammɨliike pavʉlongolo pa lʉlʉndamano lwoni lwa vavaha va 
kɨvʉmbʉkʉ kyoni kya Vaisilahɨli pakʉta ndɨlʉmanye ikulongwi itsʉ 
vikʉmmɨga. 

29Ʉkwa ndɨkaweene vikʉmmɨga pa kulongwi tsa ndagɨlo tsa veene. Lɨno pa 
galya ʉgwʉ vakammɨgaga, nalɨpali ɨlɨveetsaga ɨlyʉ anangile ɨlya kʉmpelela 
akʉngwe evo abudwe. 

30Ikange wʉ ndɨvʉʉlilwe ʉkʉta kʉlɨ Vayahudi vaninie avalɨ na masaago 
amaviivi ga kʉmʼbuda, pwʉ ndɨkalagye ahɨlɨkwe kwave. Ndɨkavalagye naveene 
avikʉmmɨga ʉkʉta, viitse vatsove kwave itsʉ vikʉmmɨga.” 

31Pwʉ avasikali avo vakantoola ʉPaulo ndʉwʉ vaavʉʉlilwe, vakalʉta nave 
pakɨlo. Ɨkɨlo jyɨjo vakatsisika kʉ vʉtsenge wa Antipatili. 

32Wʉ kʉkie, avasikali avaagendile lwa silʉnde vakakilivuka kʉ libooma lya 
veene kʉ Yelusalemu. Vakavaleka avajyavo ʉwʉ vɨɨtogile ifalaasi valʉtage nave 
ʉPaulo. 

33Wʉ avajyavo avo vasiike pa Kaisaliya, vakahɨlɨka ɨkalata kʉ mbaha va kɨlʉnga 
ʉFeliki, vakanʼgotola najyʉ Paulo kʉ mwene. 

34Ʉmbaha va kɨlʉnga wʉ amalile ʉkwɨmba ɨkalata ɨjyo, akavavʉʉtsa akata, 
“Ʉmuunu ʉjʉ ihʉma ndaku?” Wʉ vambʉʉlile ʉkʉta ʉPaulo va kʉ Kilikiya, 

35akambʉʉla ʉPaulo akata, “Amamenyu gaako, jʉndikʉgapʉlɨhɨtsa wʉ vasiike 
avikʉkʉhɨga.” Akalagɨla avasikali vandoleelage ʉPaulo mu nyumba jya 
lʉdeeva jya Helode. 

Mbombo tsa Vapositili 24 

ɄPaulo ihɨgwa kʉ mbaha va kɨlʉnga ʉFeliki 

1Wʉ silʉtɨngʼiinie isigono sihaano, ʉnteeketsi ʉmbaha ʉAnaniya, akasika mu 
vʉtsenge wa Kaisaliya paninie na vanzagɨla avange va Vayahudi, nʉ muunu 
mpamato va kʉjyɨmɨla inongwa ʉlʉvasu lwa veene, ɨlitaawa lya mwene 
aatambʉlwagwa Telitulo. Avo vakalʉta kukʉmbʉʉla ʉmbaha va kɨlʉnga 
ʉFeliki amamenyu ʉgwʉ vaammɨgaga ʉPaulo. 

2Wʉ ʉPaulo ɨlangilwe, pwʉ ʉTelitulo akatengʉla ʉkʉtsova amamenyu ga 
kʉmmɨga akata, “Gwe Feliki vɨ mwɨmɨkiwa, ʉvʉlongotsi waako ʉvʉnonu wʉ 
weene vʉtʉpelye tʉve nʉ nsɨkɨ ntale gwa lʉnotsehetso. Kange paasi pa 
vʉlongotsi waako imbombo imbiivi vukʉtsilɨngʼaania tsigoloke mu kɨlʉnga ɨkɨ. 

3Tukʉtsyʉpɨlɨla itso nʉ lʉhekelo sikutsooni, nʉ kʉhʉmya ʉlʉsaano lwongosu 
kwave apoonu apaveetsaga, na kʉ nzɨla ɨjɨveetsaga. 

4Lɨno nandinogwa ʉkʉta ndɨgendelele ʉkʉkʉgatatsa. Ndikʉkʉdoova ʉkʉta 
ʉtʉsipilile pa kʉtʉpʉlɨhɨtsa amamenyu giitu madebe. 

5“Ʉmuunu ʉjʉ, tʉweene insongelengʼanie siitso. Itengʉlɨtsa ʉkʉsambʉkɨlanila 
aVayahudi va mu silʉnga syoni. Paninie nɨɨlyo ʉmwene vɨ mbaha va mpelela 
gwa vʉnuasi gwa Vanazaleti. 

6Wʉ inogwa ʉkʉjɨkolelania najɨ tembile, tʉkamwibiite ngʼaningʼaani. 
Tʉkanogwagwa ʉkʉmmɨga kʉ nzɨla jya ndagɨlo tsiitu, 

7lɨno ʉjoojolo va vasikali ʉLusiya akiitsile akampoka kwawe kʉ maka mongosu. 

8Akavalagye avaanu ava avikʉmmɨga viitse vatsove kwave ɨlyʉ vikuuta pa 
kulongwi jya muunu ʉjʉ. Ʉve jyʉve wʉ vukʉmbʉʉtsambʉʉtsa, 
jʉvukʉlʉmanya ʉkʉhʉma kʉkʉ mwene ikulongwi itsi tsyoni itsʉ tukuuta.” 

9Kʉ mamenyu ga Telitulo ago, aVayahudi vakɨɨdɨka vakata gooni ga jɨlweli. 
ɄPaulo ikɨtetela kwa Feliki ʉmbaha va kɨlʉnga 

10Wʉ ʉmbaha va kɨlʉnga apʉliike ago, akatinitsa nɨ kɨvoko kwa Paulo pakʉta 
namwene atsove. Pwʉ ʉPaulo akatengʉla ʉkʉtsova akata, “Ʉne ndɨlʉmanyile 
ʉkʉta ʉve ʉlɨ mmɨgi va nongwa va myaka myongosu mu kɨlʉnga ɨkɨ. Ɨlyo 
likʉmmelela ʉkʉta ndyɨtetele pavʉlongolo paave nʉ lʉhekelo. 

11Ʉve jyʉve vuweesa ʉkwolela ʉgwʉ ndihɨgwa, manya silʉtɨngʼiinie isigono 
kɨtsigo na sivɨlɨ (12) vʉvʉle ʉkʉhʉma ʉnsɨkɨ ʉgwʉ ndɨkalʉtile kʉ Yelusalemu 
kukɨsaja. 

12Avaanu ava avikʉnnyɨga, navakambone nditsova nʉ kwandɨngʼana nʉ 
muunu ʉvaveetsaga, pange kʉsongelengʼania ɨlipʉga lya vaanu mu tembile evo 
mu masinagogi evo apoonu apange apaveetsaga mu vʉtsenge ʉwa. 

13Ikange amamenyu aga ʉgwʉ vikʉnnyɨga ʉnsɨkɨ ʉgʉ, navakaweese ʉkʉvonia 
ʉkʉta ga jɨlweli. 

14“Apeene ɨlyʉ ndikwɨdɨkɨla pavʉlongolo paave, lyʉ ɨlɨ ɨlya kʉta, ʉne ndikɨsaja 
kwa Ngʉlʉve va vanyienya viitu, ndikonga ɨNzɨla jya Ntwa ʉYɨɨsʉ nʉpwʉ 
jɨngave avaanu ava viita ʉgwa mpelela gwa vʉnuasi. Paninie naago, 
ndikʉgɨɨdɨka gooni agaavɨgilwe mu ndagɨlo tsa Moose, na mu sitabu sya 
vanyamalago. 

15Ʉne ndɨvɨɨkile ɨnyʉʉve jyango kwa Ngʉlʉve, ndʉwʉ naveene avaanu ava 
vavɨɨkile ɨnyʉʉve kʉ mwene, ʉkʉta ʉNgʉlʉve alavatsʉʉsa avaswe vooni, kwʉ 
kʉta avaswe avagolosu na vaswe avatulanongwa. 

16Ɨkɨ kyʉ mene ndikɨtanga isigono syoni ʉkʉva nɨ numbula ɨmbalasu pamiiho 
ga Ngʉlʉve na pamiiho ga vaanu. 

17“Wʉ ndɨtaamile kʉvʉtale ɨmyaka myongosu ndɨkakiliwiike kʉ Yelusalemu, 
pakʉta ndɨhɨlɨke indalama tsa kʉvatanga avagatsu mu kɨlʉnga kiitu nʉ 
kʉhʉmya ɨneekelo kwa Ngʉlʉve. 

18Wʉ avaanu ava vikʉmbona ndivomba itso mu tembile, ʉne ndɨkamalile 
ʉkwɨvalatsa. Kange nandɨkaave nɨ kɨpʉga kya vaanu, pange kʉvomba kɨninie 
ɨkikʉvapelela avaanu ʉkʉsambʉngʼana. Apeene vakaalepwo aVayahudi 
vaninie ʉwʉ vakahʉmile kʉ Asiya, 

19avo wʉ vanogelanie vave pavʉlongolo paave apa, nʉ kʉtsova itsa kʉnnyɨga, 
ɨngave valɨ nɨ limenyu ɨlɨveetsaga kwane. 

20Evo ndajɨve vaava ʉwʉ pwʉvale apa, vatsove vaveene ʉvʉviivi ʉwʉ 
vakavʉweene kwane, palya ʉpwʉ ndɨkɨɨmile pavʉlongolo pa lʉlʉndamano lwa 
veene lwa vavaha va kɨvʉmbʉkʉ kyoni kya Vaisilahɨli. 

21Ipange ɨkyʉ vakakɨweene kɨviivi lwʉ lʉkuuto ʉlwʉ ndɨkakuutile wʉ 
ndɨtotsiitse siitso ɨlimenyu pavʉlongolo pa veene ʉkʉta, ‘Ɨkyʉ kikʉnnyambʉtsa 
ɨleelo ndɨhɨgwagwe kʉ nzɨla jya ndagɨlo pavʉlongolo paanyie, jyʉ nyʉʉve ɨjyʉ 
ndihʉʉvɨla ʉkʉta, avaswe valatsʉʉka.’ ” 

22ɄFeliki aajɨmanyile vʉnonu ɨkulongwi jya Nzɨla jya Ntwa ʉYɨɨsʉ ʉkʉlʉtɨɨlɨla 
valya avaammɨgaga ʉPaulo. Ɨlyo lɨkampelela avʉlɨse kʉ nsɨkɨ ɨnongwa ɨjyo. 
Akavavʉʉla akata, “Jʉndihʉmya ʉvʉlamutsi wa nongwa jiinyo wʉ ʉjoojolo va 
vasikali, ʉLusiya itsile apa.” 

23ɄFeliki akandagɨla ʉmbaha va vasikali ʉkʉta ambɨɨke ʉPaulo mu kɨkʉngwa, 
nʉ kʉta andekesaage padebe. Ikange akandagɨla ʉkʉta aleke ʉkʉvasiga 
avamanyaani va Paulo ʉkʉmpa isiinu isyʉ ilonda ave nasyo ʉPaulo. 

ɄPaulo itsova nʉ mbaha va kɨlʉnga ʉFeliki 

24Wʉ silʉtɨngʼiinie isigono sidebe, ʉFeliki akiitsa paninie nʉ nʼdala va mwene 
ʉDulusila ʉvɨ aale Nʼyahudi. Akalagɨla ʉkʉta viitse nave ʉPaulo. ɄPaulo wʉ 
itsile, akatengʉla ʉkʉvavʉʉla ikulongwi tsa kʉmwɨdɨka ʉYɨɨsʉ ʉvɨ vɨ Mesiya. 

25Wʉ ʉPaulo igendelela ʉkʉtsova navo gooni ʉgwʉ ganogelanie pamiiho ga 
Ngʉlʉve, ikulongwi tsa kwɨsiga mu mbiivi, nʉ kʉta ʉNgʉlʉve alavahɨga avaanu, 
ʉFeliki lʉkamwitsila ʉlʉdwado. Akambʉʉla ʉPaulo akata, “Lɨno ʉhege, 
jʉndikʉkwɨlanga ikange ndɨpya ndiiva nʉ vʉlegeesu.” 

26Paninie naago, ʉFeliki aale nʉ lʉhʉʉvɨlo ʉkʉta ipange ʉPaulo aale ikʉmpa 
isiinu sya kʉntemeka. Pwʉ alɨkʉmwɨlanga kavɨlɨ kavɨlɨ ʉPaulo nʉ kʉtsova 
nave. 

27Wʉ gɨlʉtɨngʼiinie ɨmyaka gɨvɨlɨ, ʉPolikiyo Fesito akapyanila ʉvʉlongotsi pa 
Feliki. Lɨno ʉlwakʉva ʉFeliki aanogilwe ʉkwɨvoniavonia ʉvʉnonu kʉ 
Vayahudi, akandeka ʉPaulo mu kɨkʉngwa. 

Mbombo tsa Vapositili 25 

ɄPaulo idoova ɨnongwa jya mwene jɨhɨlɨkwe kʉvʉlongolo kuhɨgwa nʉ Kaisali 

1ɄFesito akasika kʉ Kaisaliya mu mpandʉlʉ gwa Yuuda, akatengʉla 
ʉvʉlongotsi. Wʉ silʉtɨngʼiinie isigono sidatu, akahega pa Kaisaliya, akalʉta kʉ 
Yelusalemu. 

2Wʉ alɨ apo, avavaha va vateeketsi paninie na vanzagɨla avange va Vayahudi 
vakiitsa kʉ mwene, vakambʉʉla tsyoni itsʉ vaammɨgaga ʉPaulo. Kʉ vʉmalɨlo, 
vakanʼdoova 

3ʉkʉta avatange, ankilivule ʉPaulo kʉ Yelusalemu. Aveene vɨdɨngʼiine ʉkʉta 
avaanu jʉvanʼgonele nʉ kʉmʼbuda ʉPaulo wʉ alɨ mu nzɨla ʉkʉlʉta kʉ 
Yelusalemu. 

4ɄFesito akavaanda akata, “ɄPaulo itsiga mu vʉloleeli kʉ Kaisaliya, ʉne 
jʉndikilivuka ʉkʉ mu sigono siisi isi. 

5Pwʉ lɨno omoli avavaha viinyo vaninie ndɨlʉte navo ʉkʉ, vakatsove ɨnongwa 
jiinyo angave ʉPaulo avombile ʉvʉviivi ʉvʉveetsaga.” 

6ɄFesito akataama paninie na vaanu valya isigono innaana (8) evo kɨtsigo (10), 
pwʉ akakilivuka ikange kʉ Kaisaliya. Ɨkɨgono ɨkyakongile pavʉsiku, akataama 
pa kɨtaamilo kya mwene kya kʉhɨgɨla inongwa. Akalagɨla ʉkʉta viitse nave 
ʉPaulo pavʉlongolo pa mwene. 

7ɄPaulo wʉ asiike apo, aVayahudi avaahʉmile kʉ Yelusalemu vakantsʉngʉtɨla, 
vakatengʉla ʉkʉmmɨga amaviivi mongosu. Napeene, valemwagwa ʉkʉvonia 
ʉwajɨlweli wa geene. 

8Kʉmbele, ʉPaulo namwene akatengʉla ʉkwanda ɨnongwa akata, 
“Nandɨnangili itsiveetsaga pa kulongwi jya ndagɨlo tsa Vayahudi evo pa 
kulongwi jya tembile, evo ʉkʉleka ʉkʉmpʉlɨka ʉKaisali pa kɨveetsaga.” 

9ɄFesito aanogilwe ʉkʉvahovosa aVayahudi. Pwʉ akambʉʉtsa ʉPaulo akata, 
“Ndeeti, vukwɨdɨka ʉkʉbɨha kʉ Yelusalemu, ʉkahɨgwe pavʉlongolo paane 
ikulongwi tsa nongwa itsi?” 

10ɄPaulo akamwanda akata, “Ʉne lɨno ndyɨmile pavʉlongolo pa kɨtaamilo kya 
kʉhɨgɨla inongwa ɨkɨvɨɨkilwe nʉ Kaisali. Apa pwʉ pannogye ndɨhɨgwe 
ʉkʉkongana ni ndagɨlo tsa Kɨlooma. Ndʉwʉ ʉve jyʉve ʉlʉmanyile vʉnonu, 
nakɨkʉli ɨkɨveetsaga ɨkyʉ ndɨnangile kʉ Vayahudi. 

11Ɨngave ndɨtulile ɨnongwa ɨjɨveetsaga, ɨjɨlɨ pa kɨgelelo kya kʉmmelela 
ndɨbudwe, nandibeela ʉkʉta vambude. Lɨno aVayahudi ava vikʉnnyɨga itsa 
vʉnuasi vʉvʉle. Pwʉ lɨno nakʉli ʉmuunu ʉvɨ alɨ nʉ vʉtavʉlɨlwa wa kʉnnyibata 
nʉ kʉnnyɨlɨka kʉ veene. Ʉne ndidoova ɨnongwa jyango jɨlʉtage jɨkahɨgwe kwa 
Kaisali!” 

12Baaho ʉFesito akɨtsosanza na vatangɨli va mwene, pwʉ akamwanda ʉPaulo 
akata, “Ndʉwʉ ʉdoovile ʉkʉta ɨnongwa jyako jɨkahɨgwe kwa Kaisali, wʉ 
jivombeka ewo. Jʉwilʉta ʉkahɨgwe kwa Kaisali!” 

ɄFesito ikʉmbʉʉla ʉAgilipa ikulongwi tsa Paulo 

13Wʉ silʉtɨngʼiinie isigono sidebe, ʉnkʉlʉdeeva ʉAgilipa paninie nʉ 
mmaatsave ʉBelunike vakiitsa kʉ Kaisaliya, pakʉta vansaamuse ʉFesito. 

14Avo vaataamile baaho isigono syongosu. Mu sigono isyo, ʉFesito 
akampangɨla ʉnkʉlʉdeeva ɨnongwa jya Paulo akata, “Apa pwale ʉmuunu 
mpamato, ʉPaulo ʉvɨ ʉFeliki akandekile akʉngilwe mu kɨkʉngwa. 

15Ʉnsɨkɨ ʉgwʉ ndɨkalʉtile kʉ Yelusalemu, avavaha va vateeketsi na vanzagɨla 
va Vayahudi, vakambʉʉlile tsyoni itsʉ vikʉmmɨga ʉPaulo. Vakandoovile 
ndɨmmɨge ndɨte alɨ nʉ vʉnangi. 

16“Lɨno ndɨkavaandile ndɨkatye nalwiho lwitu ʉwe twɨ Valooma ʉkʉmmɨga 
ʉmuunu, wʉ akaanale ʉkwaganila na valya avikʉmmɨga nʉ kwɨtetela itsʉ 
vikʉmmɨga. 

17Pwʉ ndɨkakiliwiike paninie navo apa. Wʉ tʉsiike, nandɨkasuvatse ɨnongwa 
ɨjyo. Wʉ kʉkie, ndɨkataamile pa kɨtaamilo kyango kya kʉhɨgɨla inongwa, 
ndɨkalagye viitse nave ʉPaulo pavʉlongolo paane. 

18Wʉ asiike, avaanu avikʉmmɨga vakɨɨmile, vakatengwe ʉkʉtsova itsyatulile. 
Amamenyu ʉgwʉ vakammɨgaga nagakaave maviivi siitso, ndʉwʉ 
ndɨkahʉʉvɨlaga. 

19Apeene valɨkʉkaningʼana nave ikulongwi tsa mpelela gwa veene, nɨ kulongwi 
jya muunu mpamato ʉvɨ aasue, ɨlitaawa lya mwene vɨ Yɨɨsʉ. ɄPaulo alɨkʉta 
ʉYɨɨsʉ atsʉʉkile, mwʉmi. 

20Pa mamenyu agalɨ ndaaga, nandɨkajɨvone ɨnzɨla jya kwolela vʉnonu 
ʉwajɨlweli wa geene. Pwʉ ndɨkambʉʉtsiitse ʉPaulo ɨngave ikwɨdɨka ʉkʉlʉta 
kʉ Yelusalemu, akahɨgwe ʉkʉ ikulongwi itsi. 

21Lɨno ʉPaulo akadoovile atsige mu kɨkʉngwa kya Valooma, ʉkʉsika ʉpwʉ 
ɨnongwa jya mwene jihɨgwa nʉ mwɨmɨkiwa ʉmbaha, ʉKaisali. Pwʉ ndɨkalagye 
ʉkʉta alolelwagwe mu kɨkʉngwa ʉkʉsikila ʉpwʉ ndikʉjɨvona ɨnzɨla jya 
kʉmmɨlɨka kwa Kaisali.” 

22Pwʉ ʉAgilipa akambʉʉla ʉFesito akata, “Ʉne najyʉne ndinogwa 
ndɨmpʉlɨhɨtse ʉmuunu ʉjwa.” ɄFesito akamwanda akata, “Jʉvukʉmpʉlɨhɨtsa 
kɨlaavo.” 

ɄPaulo pavʉlongolo pa nkʉlʉdeeva ʉAgilipa 

23Wʉ kʉkie, ʉAgilipa paninie nʉ Belunike vakiitsa nʉ lʉtogo siitso. Vakiingila 
apoonu ʉpwʉ vaalʉndamanaga wʉ vipʉlɨhɨtsa inongwa, vaakongiine paninie 
nʉ joojolo va vasikali, na vanzagɨla va vʉtsenge ʉwa. Pwʉ ʉFesito akalagɨla 
ʉkʉta vakantole ʉPaulo viitse nave. 

24Wʉ asiike ʉPaulo, ʉFesito akatengʉla ʉkʉtsova akata, “Ʉve vɨ nkʉlʉdeeva 
Agilipa, nʉʉnyie nyɨ vooni nyɨ tʉlʉndamiine paninie apa, ʉmuunu ʉjʉ ʉvɨ 
mukʉmbona pavʉlongolo apa, aVayahudi vooni vaakuutile pavʉlongolo paane 
ɨnongwa ɨjyʉ vikʉmmɨga. Vaakuutile wʉ ndɨlɨ kʉ Yelusalemu ikange nʉ wʉ 
ndɨkiliwiike apa. Valɨkwoveela valɨkʉta nanogelaniili ʉkʉtsiga mwʉmi. 

25Ʉne nandɨtsiweeni imbiivi itsiveetsaga itsʉ avombile itsa kʉmpelela abudwe. 
Lɨno ʉlwakʉva ʉmwene akandoovile ɨnongwa jya mwene jɨlʉtage jɨkahɨgwe kʉ 
Looma nʉ mwɨmɨkiwa ʉmbaha, ʉKaisali, pwʉ ndɨkalamwe ʉkʉta vammɨlɨke 
ʉkʉ. 

26Lɨno ʉne ndɨlemilwe ʉkʉkɨvona ɨkya kʉmbɨgɨla ʉnkʉlʉdeeva viitu ʉmbaha 
pa kulongwi jya muunu ʉjʉ. Ɨkɨ kyʉ mene ndɨlagye iitse pavʉlongolo paanyie, 
siitso pavʉlongolo paave, nkʉlʉdeeva Agilipa, pakʉta wʉ tʉmalile ʉkʉmbʉʉtsa 
ndɨve nɨ kɨɨnu kya kʉvɨga kʉ nkʉlʉdeeva ʉmbaha pa kulongwi tsa muunu ʉjʉ 

27manya ndivona ʉkʉta nalweli ʉkʉmmɨlɨka ʉnkʉngwa kwa Kaisali kɨtsila 
kʉmbʉʉla ɨkyʉ ihɨgwa ʉnkʉngwa ʉjʉ.” 

Mbombo tsa Vapositili 26 

1Pwʉ ʉAgilipa akambʉʉla ʉPaulo akata, “Ʉlɨ nawo ʉvʉtavʉlɨlwa wa kwɨtetela.” 
Pwʉ ʉPaulo akahʉʉsa ɨkɨvoko, akatengʉla ʉkʉtsova ikulongwi tsa nongwa ɨjyo 
akata, 

2“Gwe nkʉlʉdeeva Agilipa, ɨleelo ndikɨpʉlɨka ʉkʉta ndɨlɨ nɨ ndwela, ʉlwakʉva 
ndyɨmile pavʉlongolo paave pakʉta ndyande tsyoni itsʉ vikʉnnyɨga 
aVayahudi. 

3Ɨlikʉmbɨɨka ndɨtsove ewo, lyʉ ɨlɨ ɨlya kʉta ʉve ʉtsimanyile vʉnonu inyiiho 
tsyoni tsa Vayahudi ni kulongwi tsyoni itsʉ vikaningʼana. Pwʉ lɨno 
ndikʉkʉdoova ʉnsipilile, ʉmmʉlɨhɨtse. 

4“AVayahudi vooni valʉmanyile ʉmwʉ ndyaleleliilwe, ʉkʉhʉma ʉwaana 
wango, kange ʉkʉgɨmanya ɨmitaamile gyango wʉ nditaama pagati pa 
Vayahudivajyango nakʉ kʉ Yelusalemu. 

5Ikange, vatsimanyile ikulongwi tsyango kʉ myaka myongosu ʉkʉta, 
ndyakongaga inyiiho tsyoni tsa Vafalisayo. Ɨngave aveene vinogwa, viweesa 
ʉkʉhʉmya ʉwooleletsi pa kulongwi itso. Ndʉwʉ ʉlʉmanyile, aVafalisayo avo 
wʉ veene vikɨhʉmya ʉkʉkonga indagɨlo tsa Vayahudi ʉkʉlʉtɨɨlɨla isipʉga 
isinge syoni, isilɨ mu mpelela gwitu. 

6Ɨkɨɨnu ɨkɨmbɨɨkile ʉkʉta ndɨhɨgwagwe pa ndagɨlo ɨleelo, lwʉ lʉhʉʉvɨlo ʉlwʉ 
ndɨlɨ nalwo ʉkʉta, ʉNgʉlʉve alavavombela itsʉ aavahʉʉviitse avanyienya 
viitu. 

7Avaanu va kɨlʉnga kiitu, isivʉmbʉkʉ kɨtsigo na sivɨlɨ (12), naveene vihʉʉvɨla 
ʉkʉta ʉNgʉlʉve alavavombela ɨkɨɨnu ɨkyo ɨkyʉ aavahʉʉviitse. Ɨkɨ kyʉ mene 
vikɨkupila ʉkwɨsaja kʉ mwene pamuunyi na pakɨlo. Lɨno ʉve vɨ Nkʉlʉdeeva 
vango, ɨnyʉʉve ɨjyo jyʉ jyene jɨvɨɨkile aVayahudi vannyɨgage ɨleelo! 

8Kɨki ʉnyie mwivona kɨɨnu kɨpala ʉkwɨdɨka ʉkʉta ʉNgʉlʉve iweesa ʉkʉtsʉʉsa 
avaswe? 

9“Ʉne jyʉne ndyavonaga pannogye ʉkʉlonda inzɨla itsiveetsaga itsa kʉtangɨla 
ʉkʉbeetsa ikulongwi tsa Yɨɨsʉ va kʉ Nazaleti. 

10Ago gwʉ ndyavombaga kʉ Yelusalemu. Ʉkʉ, ʉkʉkongana nʉ vʉtavʉlɨlwa 
ʉwʉ vaamye avavaha va vateeketsi, ndyavakʉngaga mu kɨkʉngwa avɨɨdɨki va 
Ngʉlʉve vongosu. Avange avo wʉ vahɨgilwe ʉlʉvʉngʉ lwa kʉbudwa, najyʉne 
ndyɨdɨkaga ʉkʉta wʉ jɨveetsage ewo. 

11Ikange kakongosu ndɨlɨkʉlʉta mu masinagogi gooni nʉ kʉlagila vavʉngwe. 
Pa kʉvomba ewo ndyalondaga ɨnzɨla jya kʉvʉʉmɨɨlɨtsa vamʼbeele ʉYɨɨsʉ. 
Ʉlʉviipo lwango lwale lʉvaha siitso kʉ veene, kyʉ mene ndɨlɨkʉlʉta nakʉ kʉ 
vʉtsenge ʉvʉlɨ pongosu wa kʉvʉtale kukʉvapelela ʉvʉkʉvɨlwa. 

12“Ɨkɨgono kɨpamato ndyale mu nzɨla, ndyalʉtaga kuvomba itso mu vʉtsenge 
wa Damesiki. Avavaha va vateeketsi wʉ veene vaamye ʉvʉtavʉlɨlwa wooni nʉ 
kʉnsuungʼa ʉkwa. 

13Gwe nkʉlʉdeeva, wʉ ndɨlɨ mu nzɨla ɨjyo, akavalɨlo ka ntanato (6) pamuunyi, 
ndɨkakenyemuka ndikʉlɨvona ɨlilangamuli ɨlikali ʉkʉhʉma kʉkyanya. 
Ɨlilangamuli ɨlyo lyamulikaga siitso ʉkʉlʉtɨɨlɨla pa lʉmuli lwa litsʉva. 
Lyatʉmuliike imbasu tsyoni, ʉne na vajyango ʉwʉ twagendiinie. 

14“Twɨ vooni tʉkagwa paasi. Ndɨkapʉlɨka ɨlimenyu likʉmbʉʉla mu nzovele 
jiitu jya Kɨebulaniya liita, ‘Gwe Sauli! Gwe Sauli! Kɨki vukʉmmelela 
ʉvʉkʉvɨlwa? Vukɨlematsa jyʉve vʉvʉle ʉngata punda ɨjipaanya na mavala 
ʉlʉbɨkɨ lwa nʼdɨɨmi va jyene.’ 

15“Pwʉ ʉne ndɨkavʉʉtsa ndɨkata, ‘Gwe mbaha, ʉve veeve veeni?’ ɄNtwa 
akannyanda akata, ‘Ʉne neene Yɨɨsʉ, ndɨ vukʉmmelela ʉvʉkʉvɨlwa. 

16Lɨno inamuka, wɨɨme ni silʉnde syako! Ɨkɨɨnu ɨkɨmbɨɨkile ʉkʉta 
ndɨkʉvonekele kyʉ ɨkɨ, ndikʉkʉvɨɨka ʉveetsage imbombi ikange mwoleletsi 
vango. Vukʉvavʉʉlaga avaanu avange itsʉ ʉtsiweene ɨleelo na galya ʉgwʉ 
jʉndikʉkʉvonia ʉnsɨkɨ ʉgʉnge gwa kʉvʉlongolo. 

17Jʉndikʉkʉpokaga kʉ Vayahudivanino, nakʉ kʉ vaanu avatava Vayahudi. 
Kwʉ kʉta ndikʉkʉsuungʼa kʉ veene, 

18ʉkavadɨndʉle amiiho pakʉta vahʉme mu ngʼiisi, viingile mu lʉmuli. Valeke 
ʉkʉlongotsiwa na maka ga Setano, vankilivukile ʉNgʉlʉve. Kʉ nzɨla ɨjyo 
jʉvisyɨkɨlwa imbiivi tsa veene, nʉ kwʉpɨlɨla ʉvʉhaale paninie na vavalatsiiwe 
vooni kʉ nzɨla jya kʉnnyɨdɨka ʉne.’ 

19“Pwʉ lɨno gwe nkʉlʉdeeva Agilipa, wʉ ndɨtsiweene imbonekelo itso 
itsyahʉmile kʉkyanya, nandyatsyebepʉle. 

20Ndɨkatengʉla ʉkʉvalʉmbɨlɨla avaanu va mu Damesiki, kʉmbele 
ndɨkalʉmbɨlɨla kʉ vaanu va mu Yelusalemu, na va kɨlʉnga kyoni kya Yuuda, na 
kʉ vaanu avatava Vayahudi. Ndɨlɨkʉvavʉʉla ʉkʉta vapelage imbiivi tsa veene, 
vankilivukile ʉNgʉlʉve nʉ kʉvomba imbombo itsivonia ʉkʉta vandwike mu 
numbula tsa veene. 

21Ago gwʉ gakavapelye aVayahudi vannyibate mu tembile, vakanogwagwa 
ʉkʉmbuda. 

22Lɨno ʉNgʉlʉve annangile ʉkʉsika pa kɨgono ɨkyɨleelo. Ɨkɨ kyʉ mene ndyɨmile 
apa pa kʉhʉmya ʉwooleletsi kʉ vaanu vooni, avɨɨmɨkiwa na vaanu avibedwa. 
Nagakʉli amamenyu agange ʉgwʉ nditsova kʉnzi kʉ galya agaatsovilwe na 
vanyamalago nʉ Moose, ʉkʉta galahʉmɨla. 

23Lola, vooni avo vaatsovile ʉkʉta ʉKɨlɨsiti alakʉvɨlwa, ikange alaava vɨ ntatsi 
ʉkʉtsʉʉka ʉkʉhʉma kʉ vaswe, pakʉta apʉlɨse ikulongwi tsa lʉmuli lwa 
vʉpoki kʉ vaanu viitu aVayahudi, na kʉ vaanu avatava Vayahudi.” 

24Wʉ ʉPaulo ipitsova inongwa itsi, ʉFesito akanyaga kʉ limenyu ɨlivaha akata, 
“Ʉve Paulo! Ʉlɨ nʉ lʉkwale! Ʉkwɨmba kwave siitso kwʉ kʉkʉpye ʉlʉkwale!” 

25ɄPaulo akamwanda akata, “Gwe mwɨmɨkiwa Fesito, ʉne nandɨlɨ nʉ lʉkwale. 
Amamenyu aga ʉgwʉ nditsova ga jɨlweli, nʉ lʉhala lwango lʉlɨ lwoni. 

26Ʉnkʉlʉdeeva ʉAgilipa namwene agamanyile vʉnonu aga gooni, kyʉ mene 
nditsova kʉ mwene kɨtsila kʉgagɨɨla. Ndɨlʉmanyile vʉnonu ʉkʉta nalɨkʉli nɨ 
lipamato ɨlyʉ nalɨmanyili, manya ago gooni gaavombiike pavʉvalasu. 

27Gwe nkʉlʉdeeva Agilipa, ndeeti, vukʉgɨɨdɨka ʉgwʉ vaatsovile 
avanyamalago? Ʉne ndɨlʉmanyile ʉkʉta vukʉgɨɨdɨka.” 

28Pwʉ ʉAgilipa akambʉʉla ʉPaulo akata, “Ndeeti, vusaaga ʉkʉta 
jʉvukʉnnyandʉla ndɨve Nkɨlɨsiti kʉ nsɨkɨ ʉnsupi ndʉʉgʉ?” 

29ɄPaulo akamwanda akata, “Ɨngave kʉ nsɨkɨ nsupi, evo kʉ nsɨkɨ ntale, ʉne 
ndikɨsaja kwa Ngʉlʉve ʉkʉta, ʉve paninie na vaanu vooni ʉwʉ vikʉmmʉlɨhɨtsa 
ɨleelo, muve ndʉʉne pa kʉmwɨdɨka ʉYɨɨsʉ. Ʉvʉkʉngwa weene wʉ muleke 
ʉkʉva vakʉngwa ndʉʉne.” 

30Wʉ atsovile ago, ʉnkʉlʉdeeva ʉAgilipa, ʉmbaha va kɨlʉnga ʉFesito, 
ʉBelunike, na vange avaataamile paninie palya, vakɨɨma. 

31Wʉ vihega apo, vakɨtsosanza vakata, “Ʉmuunu ʉjʉ navombili itsiveetsaga 
itsa kʉmpelela akʉngwe evo abudwe.” 

32ɄAgilipa akambʉʉla ʉFesito akata, “Ʉmuunu ʉjʉ akaale ave nadoovili 
ɨnongwa jya mwene jɨlʉtage jɨkahɨgwe kʉvʉlongolo kwa Kaisali, akaale va 
kʉvopolwa.” 

Mbombo tsa Vapositili 27 

ɄPaulo ihɨlɨkwa kʉ vʉtsenge wa Looma 

1Pwʉ vakahʉmya ʉvʉlamutsi ʉkʉta tʉgende mu meeli ʉkʉbɨha kʉ kɨlʉnga kya 
Italiya. Vakanʼgotola ʉPaulo na vakʉngwa avange kʉ mbaha mpamato va 
vasikali, ʉvaatambʉlwagwa Yuliyo, va kɨpʉga kya vasikali avaloleeli va Kaisali 
Agusito. 

2Pwʉ tʉkɨtoga mu meeli mamato, tʉkahega. Ɨmeeli ɨjyo jyahʉmile kʉ 
Adulamitiyo, ɨlɨkʉlʉta jigendela mu syɨmo sya meeli isyale mulʉgasimbale mu 
kɨlʉnga kya Asiya. Wʉ twihega apo, twale paninie nʉ Alisitaliko, ʉmmolwa va 
vʉtsenge wa Tesalonike mu kɨlʉnga kya Makedoniya. 

3Ɨkɨgono ɨkyakongile, tʉkasika pa lʉkanzimbale lwa nyanza, pa vʉtsenge wa 
Sidoni. Apo ʉYuliyo akambombela vʉnonu ʉPaulo, akantavʉla alʉte akaaganile 
na vamanyaani va mwene pakʉta vantange, vampe isiinu isyʉ naale nasyo. 

4Wʉ twihega apo, tʉkagendela Kʉvʉhʉmo wa Litsʉva pa kɨlʉnga kya Kipulo 
ɨkyale pagati pa nyanza, pakʉta tʉleke ʉkʉkulugwa nʉ nkuluguuto ʉmbaha 
ʉgwatʉsigaga. 

5Tʉkalovoka ɨnyanza ɨjyo, tʉkagendela ʉlʉvasu lwa kɨlʉnga kya Kilikiya nɨ kya 
Pamufiliya, tʉkasika mu vʉtsenge wa Mila mu kɨlʉnga kya Likiya. 

6Apo, ʉmbaha va vasikali ʉlya akajɨvona ɨmeeli ɨjyahʉmile kʉ vʉtsenge wa 
Alekisanduliya, jɨlɨkʉlʉta kʉ kɨlʉnga kya Italiya. Akatwingitsa twɨ vooni mu 
meeli ɨjyo, namwene akiingila. 

7Tʉkahega, tʉkagendelela nʉ lʉgendo lwitu mola mola isigono syongosu, 
ikange kwale nʉ vʉpala siitso. Kʉmbele, tʉkava pawiipi nʉ vʉtsenge wa Nido. 
Apo gʉkahʉmɨla ʉnkuluguuto ʉmbaha, gʉkatʉsiga, gʉkatʉpelela tʉgende 

kʉnsana gwa kɨlʉnga kya Kilete. Ɨkyo kɨkatʉsigilila kʉ nkuluguuto ʉgwakulaga. 
Tʉkagendela pawiipi nɨ ngʼʉmbʉngʼʉmbʉ ɨjyatambʉlwagwa Salumoni. 

8Tʉlɨkʉgendelela ʉkʉlʉta kʉvʉlongolo mu lʉkanzimbale mwa nyanza kʉ 
vʉpala siitso. Kʉmbele, tʉkasika apoonu apaatambʉlwagwa Kyɨmo Kɨnonu, 
pawiipi nʉ vʉtsenge wa Laseya. 

9Wʉ tʉsiike apo, tʉkava tʉmalile isigono syongosu mu lʉgendo, ʉkʉsikila 
ʉpwʉ nakɨ kyaka kya kwɨdɨnda ʉkʉlya kɨkava kɨlʉtɨngʼiinie. Pwʉ jɨkavoneka 
ʉkʉta tʉngagendelele nʉ lʉgendo lwitu tuweesa ʉkʉswa. Ɨlyo lɨkambɨɨka 
ʉPaulo avapavɨle avanine. Akatsova akata, 

10“Nyɨ vagoosi ʉnyie, ndivona ʉkʉta ʉlʉgendo lwitu ʉlʉ jʉlwisila nʉ vʉpala 
ʉvʉlʉtɨɨlye siitso. Kʉlɨ kʉjatsa isiinu syongosu, ɨmeeli ɨjɨ paninie nɨ mitsigo gya 
jyene nava vaanu.” 

11Lɨno ʉmbaha va vasikali ʉlya akavɨɨkɨla ʉntɨma amasaago ga vaanu vavɨlɨ 
ʉkʉlʉtɨɨlɨla amasaago ga Paulo. Akakonga amasaago ga ndongotsi va meeli, na 
ga mwenemeeli ɨjyo. 

12Paninie nɨɨlyo pa lʉkanzimbale lwa nyanza apo napaave panonu ʉkʉtaama 
ʉnsɨkɨ gwa ngʼaala. Ɨlyo lɨkavapelela avaanu vongosu avaale mu meeli ɨjyo 
vɨɨdɨngʼane ʉkʉta vahege apo, valole nda viweesa ʉkʉsika kʉ Foinikise. Apo 
pwʉ pave pa kʉtaama ʉnsɨkɨ gwa ngʼaala ʉgwa. Pa Foinikise kyale kyɨmo kya 
meeli kya Kilete. Ɨkyɨmo ɨkɨ kyale nʉ wingililo vʉvɨlɨ ʉkʉhʉma kʉ nyanza, 
ikange apoonu apo napaave nʉ nkuluguuto. 

ɄPaulo na vanine vigatatsiwa mu nyanza 

13Kʉmbele, akapepo akanonu kakatengʉla ʉkʉpuula ʉkʉhʉma ʉlʉvasu lwa 
Kʉsika. Ɨlyo lɨkavapelela avavombi va mu meeli ɨjyo vasaage ʉkʉta vakavile 
ʉnsɨkɨ ʉnnonu gwa kʉgendelela nʉ lʉgendo lwa veene ndʉwʉ vaanogilwe. 
Pwʉ vakatotsa ɨkyʉma ɨkɨtsito kya kwɨmɨhɨtsa ɨmeeli. Vakahega apo, 
valɨkʉgendetsa ɨmeeli mu lʉkanzi mwa Kilete. 

14Ʉnsɨkɨ nsupi wʉ tʉhegile apo, gʉkiitsa ʉnkuluguuto ʉmbaha siitso ʉkʉhʉma 
kʉ Kilete, ʉgwatambʉlwagwa nkuluguuto ʉgwihʉma Kʉnena. 

15Ʉnkuluguuto ʉgwa gʉlɨkʉkuluga ɨmeeli na maka. Ʉwe tʉkava tulemwa 
ʉkʉlʉngɨka ɨmeeli jɨlʉtage ʉkwʉ gwahʉmaga, pwʉ tʉkagʉleka gʉtʉhɨlɨke 
pagati pa nyanza. 

16Kʉmbele, tʉkagendela ʉlʉvasu lwa Kʉsika lwa kɨlʉnga ɨkɨdebe ɨkyale pagati 
pa nyanza ɨkyatambʉlwagwa Kauda. Ɨkyo kɨkatʉtanga ʉkʉtʉsigilila kʉ 
nkuluguuto ʉgwakulaga, pwʉ nʉʉwe tʉkaweesa mu vʉpala ʉkwingitsa mu 
meeli ʉwaato ʉwakwegwagwa kʉnsana kʉ meeli nʉ kʉvʉkʉnga. 

17Wʉ avaanu vakwegye mu meeli ʉwaato ʉwa, vakajɨtsʉngʉtɨtsa ɨmeeli 
ʉndegehe ʉkʉhʉma paasi nʉ kʉkʉnga vʉnonu, manya vaadwadaga ʉkʉta 
ʉnkuluguuto gʉgela gubatsʉla ɨmeeli. Ikange vakava vidwadwa ʉkʉta vagela 

vihɨlɨkwa nʉ kwʉmɨɨlɨla mu nsekelewe gwa mu nyanza, pa lʉkanzimbale lwa 
nyanza ʉlwatambʉlwagwa Siliti. Pwʉ vakiisa ɨkyʉma ɨkɨtsito kya kʉjɨvandɨka 
ɨmeeli jɨleke ʉkʉnyila siitso. Vakajɨleka jɨlʉtage jikulugwa nɨ mepo. 

18Ɨkɨgono ɨkyakongile, avavombi va meeli vakatengʉla ʉkʉtaaga ɨmitsigo mu 
nyanza, ʉlwakʉva amajɨga gaajɨkulugaga sivi ɨmeeli jiitu. 

19Ɨkɨgono kya daatu wʉ kʉkie, vakahetsa isyombo isinge sya mu meeli, nasyene 
vakataaga mu nyanza. 

20Wʉ silʉtɨngʼiinie isigono syongosu, kɨtsila kʉlɨvona ɨlitsʉva pange nondwe, 
nagwene ʉnkuluguuto wʉ gugendelela ʉkʉkula siitso, pwʉ ʉwe gʉkaswa 
gʉkamala ʉkʉta kʉlɨ kʉpona. 

21Avagoosi valya, wʉ vamalile isigono syongosu kɨtsila kʉlya ɨkɨveetsaga, 
ʉPaulo akɨɨma pagati pa veene, akavavʉʉla akata, “Nyɨ vagoosi ʉnyie, ʉnsɨkɨ 
gʉlya ʉgwʉ ndyavapavye kʉ Kilete ʉkʉta tʉleke ʉkʉhega ʉkʉ, paavanogye 
ʉkʉmmʉlɨhɨtsa. Mwale muve mummʉlɨhiitse, ndalɨno nakɨpali ɨkɨnangiike evo 
ʉkʉjaga ndavʉle. 

22Paninie nɨɨlyo, lɨno ndikʉvadoova siitso ʉkʉta mwɨkangatse inumbula. Pagati 
paanyie nakʉli nʉ mpamato ʉvɨ jiiswa, apeene ɨmeeli jyene jyʉ jilʉngwa 
jidwiviila. 

23Ʉne ndɨ muunu va Ngʉlʉve, ikange ndɨ mbombi va mwene, ndɨtsimanyile itsi 
ʉlwakʉva ʉnsuungʼwa va mwene mpamato akambonekye ɨleelo pakɨlo, 

24akambʉʉlile akata, ‘Paulo, ʉladwadaga, manya wɨgane wa Ngʉlʉve ʉkɨɨme 
pavʉlongolo pa Kaisali. Ikange ʉlʉmanye vʉnonu ʉkʉta ʉNgʉlʉve mu lʉhʉngʉ 
lwa mwene, akʉhʉngʉkye kʉ nzɨla jya kʉvapoka avaanu vooni ʉwʉ mulɨ nzɨla 
mamato pakʉta valeke ʉkwongomela.’ 

25Mwe vajyango, mwɨkangatse inumbula ʉlwakʉva ndikʉmwɨdɨka ʉNgʉlʉve, 
ndihʉʉvɨla ʉkʉta galya ʉgwʉ ambʉʉlile jyʉ givombeka. 

26Paninie nɨɨlyo wɨgane wa Ngʉlʉve jʉtʉhɨlɨkwe mu kalʉnga kapamato ʉkwʉ 
kalɨ pagati pa nyanza.” 

ɄPaulo na vanine vipokwa mu nyanza 

27Tʉkamala isigono kɨtsigo na sinni (14) wʉ tʉtsiige tukulugwa nʉ nkuluguuto 
ʉgwakulaga kʉnʉ na kʉnʉ mu nyanza jya Adiliya. Pakɨlo pagati, ɨkɨgono ɨkyo 
ɨkya kɨtsigo na sinni, avavombambombo va mu meeli vakasaaga ʉkʉta ipange 
vahegelye kʉ lʉkanzi kʉ kɨlʉnga kɨpamato. 

28Pwʉ vakiisa ɨkɨgelelo mu magasi, vakavona ʉkʉsika paasi palɨ mita isitsigo 
sidatu na lekelakʉpamato (37). Wʉ vahegelye pavʉlongolo padebe, vakiisa 
ikange ɨkɨgelelo kɨlya mu magasi, vakavona ʉkʉsika paasi palɨ mita isitsigo 
sivɨlɨ na lekelakʉpamato (27). 

29Vakadwada ʉkʉta ɨmeeli jɨgela jikɨbamitsa mu maganga amavaha agalɨ kʉ 
lʉkanzi lwa nyanza. Pwʉ vakiisa isyɨmɨhɨtso sinni mu magasi isyale kʉnsana 
kʉ meeli. Valɨkʉdoova ʉkʉta kʉkie ngʼaningʼaani. 

30Avavombambombo avo vaanogwagwa ʉkʉnyiemelʉka vahege mu meeli. 
Pwʉ vakatengʉla ʉkwisa ʉwaato mu magasi, vakɨdyetsa ʉngata vinogwa 
ʉkwisa isyɨmɨhɨtso sya meeli ʉlʉvasu lwa kʉvʉlongolo kʉ meeli. 

31Pwʉ ʉPaulo akambʉʉla ʉmbaha va vasikali, paninie na vasikali va mwene 
akata, “Avavombambombo ava, ɨngave navakatsige paninie nʉʉwe mu meeli 
ɨjɨ, ʉnyie namukapone.” 

32Pwʉ avasikali valya vakadumula ɨmilegehe ɨgyʉ gyakʉngilwe mu waato ʉwa, 
vakavʉleka vʉgwe mu nyanza. 

33Wʉ kutandaalʉka, ʉPaulo akavadoova siitso avanine vooni ʉkʉta valye 
ɨkyakʉlya, akata, “Ɨleelo mumalile isigono kɨtsigo na sinni mulɨ mu lʉdwado, 
ikange namuliili ɨkɨveetsaga. 

34Lɨno ndikʉvadoova ʉkʉta mulye ɨkyakʉlya, pakʉta mugendelelage ʉkʉva 
vʉʉmi. Nakʉli nʉ mpamato ʉvɨ jiiswa evo ʉkʉlemala!” 

35Wʉ ʉPaulo amalile ʉkʉtsova ewo, akatoola ʉnkate, akasaana kwa Ngʉlʉve 
pavʉlongolo pa vaanu avo vooni, akamenyulania, akatengʉla ʉkʉlya. 

36Pwʉ vooni vakatseesiwa inumbula, naveene vakalya. 

37Ʉwe twɨ twale mu meeli ɨjyo, ɨmbalɨlo jiitu jyasikye avaanu ɨmileevʉlʉ gɨvɨlɨ 
isitsigo lekelakʉpamato na vange ntanato (276). 

38Wʉ valie ɨkyakʉlya nʉ kwiguta, pwʉ vakataaga ɨngano mu nyanza, pakʉta 
vajɨvɨɨke ɨmeeli jɨve nyebeepe. 

39Wʉ kʉkie, avavombambombo va mu meeli vakakɨvona ɨkɨlʉnga, napeene 
navaalʉmanye ʉkʉta kɨlʉnga kya ndaku. Ikange vakapavona apoonu ʉpwʉ 
amagasi ga nyanza gingye kʉ kɨlʉnga ɨkyale nʉ nsekelewe. Vakasaaga ʉkʉta 
ipange, vajɨleke ɨmeeli jiingile ʉkwa. 

40Pwʉ vakadumula ɨmilegehe ɨgyakʉngilwe mu syɨmɨhɨtso sya jyene. Ikange 
vakavopola nagɨ milegehe ɨgyʉ gyakʉngilwe mu vʉsukaani wa meeli, vakatotsa 
ʉnsabwa ʉmbaha gwa kʉgendehetsa ɨmeeli, pwʉ vakalʉngɨka ɨmeeli kʉ 
kɨlʉnga ɨkɨlagasu. 

41Lɨno ɨmeeli jɨlya wʉ jɨlʉtile pavʉlongolo padebe, ʉlʉvasu lwa kʉvʉlongolo 
lwa jyene lʉkiingila na maka mu nsekelewe ʉgwale mu magasi, jɨkʉʉmɨɨlɨla 
baaho. Ʉlʉvasu lwa kʉnsana lwa jyene lʉlɨkʉtowa na majɨga, ʉkʉsikila ʉpwʉ 
lʉkatengʉla ʉkʉbatsʉka. 

42Pwʉ avasikali vakasaaga ʉkʉta vavabude avakʉngwa vooni, pakʉta aleke 
ʉkʉvepwo nʉ mpamato mu veene ʉvɨ jiikwogeela nʉ kʉkɨmbɨla. 

43Lɨno ʉmbaha va veene aanogilwe ʉkʉmpoka ʉPaulo, pwʉ akavabeetsa 
valeke ʉkʉvomba ɨlyo. Akavalagɨla vooni ʉwʉ vaakɨmanyile ʉkwogeela ʉkʉta 
valongole ʉkwɨlahɨɨla mu nyanza, voogeele valovoke vakave pa vʉlagasu. 

44Ikange, akavalagɨla ʉwʉ navaakɨmanye ʉkwogeela vatoole imbavo evo 
isipande sya meeli ɨjɨdeenyiike, vɨjibatɨlɨle wʉ vikwogeela. Wʉ jyale twɨ vooni 
tʉkalovoka vʉnonu. 

Mbombo tsa Vapositili 28 

Ɨnzoka jiluma ɨkɨvoko kya Paulo kʉ Malita 

1Wʉ tʉsiike vʉnonu kʉ kɨlʉnga ɨkɨlɨ pagati pa nyanza, pwʉ tʉkavʉʉlwa ʉkʉta 
ɨlitaawa lya kyene kyatambʉlwagwa Malita. 

2Avenekɨlʉnga va palya vakatwambɨlɨla vʉnonu siitso, nʉpwʉ jɨngave 
navaatʉmanye. Vakatʉkotsehetsa ʉmwoto, pakʉta twɨ vooni twotage, 
ʉlwakʉva kwale kʉtsitsimu, ikange ɨsula jyatimile. 

3ɄPaulo akaholelela inyagala ndebe. Wʉ ivɨɨka mu mwoto, ɨnzoka jɨkahʉma mu 
nyagala itso pakʉva paale masuke ga mwoto, jɨkaluma nʉ kwʉmɨɨlɨla pa kɨvoko 
kya Paulo. 

4Avenekɨlʉnga va palya, wʉ vaweene ʉkʉta ɨnzoka jɨlya jilembeela mu kɨvoko 
kya Paulo, vakɨtsosanza vakata, “Jivoneka jɨlweli ʉkʉta ʉmuunu ʉjʉ vɨ mʼbudi! 
Nʉpwʉ jɨngave aponile mu nyanza, ʉngʉlʉve viitu ‘ʉNʼgolosu’ namwɨdiiki 
ʉkʉta atsige mwʉmi.” 

5ɄPaulo akakungʼuunila ɨnzoka jɨlya mu mwoto, ʉmwene akatsiga inʼgʉge. 

6Avaanu valya valɨkʉndola ʉPaulo, valɨkʉhʉʉvɨla ʉkʉta jiisimba evo 
jiidimadimaga paasi nʉ kʉswa. Vakamala ʉnsɨkɨ ntale vipilola ʉmwʉ 
jʉtsiveela. Wʉ vaweene ʉkʉta nakɨhʉmɨla ɨkɨveetsaga, vakaandʉka amasaago 
ga veene. Vakatengʉla ʉkʉta ʉjwa namwene inninie va mingʉlʉve gya veene. 

ɄPaulo ikʉmponia ʉdadaaje va Pubuliyo 

7Apoonu apo paale piipi ni silɨmɨla sya mbaha va kɨlʉnga ɨkyo, ɨlitaawa lya 
mwene aatambʉlwagwa Pubuliyo. Akatwambɨlɨla vʉnonu, akatʉvombela 
ʉwiipa kʉ sigono sidatu. 

8Ʉnsɨkɨ ʉgwa, ʉdadaaje va Pubuliyo aagonaga pa kɨtanda, ʉlwakʉva aale nɨ 
mʉngʉ, ikange aahalɨsaaga ʉnkisa. ɄPaulo akiingila mu nʼgati ʉmwale ʉntamu. 
Akanʼdoovela kwa Ngʉlʉve, akavɨɨka isivoko pa mwene, akamponia. 

9Wʉ amponiitse ʉmuunu ʉjwa, ɨlyo lɨkavapelela avatamu avange vooni va mu 
kɨlʉnga ɨkyo vamwitsilage ʉPaulo. Pwʉ ʉmwene alɨkʉvaponia. 

10Avaanu va palya valɨkʉtʉpa ʉwɨɨmɨkiwa kʉ nzɨla itsilɨ pongosu. Wʉ 
tukɨsaavʉla ʉkʉhega nɨ meeli ɨjyɨnge, vakatʉpa nʉ kʉtʉpakɨlɨla mu meeli isiinu 
syoni isyʉ twale nʉ vʉsumbe nasyo. 

ɄPaulo isika mu vʉtsenge wa Looma 

11Wʉ tʉmalile ɨmyetsi gɨdatu mu kɨlʉnga ɨkyo, tʉkahega nɨ meeli ɨjyapʉlɨkɨlaga 
ʉkʉta ʉnsɨkɨ gwa ngʼaala gʉlʉtɨngʼanie. Ɨmeeli ɨjyo jyale jya kʉ vʉtsenge wa 
Alekisanduliya. Pavʉlongolo pa jyene vaavɨɨkile ɨkɨhwani kya mingʉlʉve 
ɨMinyavʉngʉngʉ. 

12Kʉmbele, tʉkasika mu vʉtsenge wa Silakusa. Wʉ tʉmalile isigono sidatu 
ʉmwa, tʉkahega, 

13tʉkalovoka tʉkasika mu vʉtsenge wa Legiyo. Wʉ kʉkie, ɨmepo jyapuulaga 
ʉkʉhʉma Kʉsika. Pwʉ tʉkahega, tʉkagendelela nʉ lʉgendo lwitu, ɨmepo 
jɨlɨkʉtʉtanga. Ɨkɨgono ɨkyakongile, tʉkasika mu vʉtsenge wa Puteoli. 

14Apo tʉkaagana na vɨɨdɨkivajiitu vaninie, vakatʉdoova ʉkʉta tʉtaame paninie 
navo isigono lekelakʉpamato (7). Kʉmbele, tʉkalamula ʉkʉgendelela nʉ 
lʉgendo. Tʉkahega apo, tʉlɨkʉkada ʉkʉbɨha kʉ vʉtsenge wa Looma. 

15Avɨɨdɨkivajiitu va pa Looma, wʉ vapʉliike ʉkʉta tʉlɨ mu nzɨla ʉkʉbɨha kʉ 
veene, vakiitsa. Avange valɨkʉtʉpʉlɨkɨla pa Soko jya Apiyo, avange 
valɨkʉtʉpʉlɨkɨla apoonu apaatambʉlwagwa Nyumba iDatu tsa Vahenza, 
pakʉta vatwambɨlɨle. Wʉ ʉPaulo avaweene, akasaana kwa Ngʉlʉve, akakava 
amaka, akagangamuka. 

16Wʉ tʉsiike kʉ Looma, ʉPaulo akatavʉlɨlwa ʉkʉtaama mu nyumba jya mwene 
paninie nʉ nsikali va kʉndoleela. 

ɄPaulo itsova na Vayahudi va kʉ Looma 

17Wʉ ataamile apo isigono sidatu, akavɨɨlanga avavaha va Vayahudi. Wʉ 
valʉndamiine, akavavʉʉla akata, “Ʉnyie valʉkololwango, nakʉli ʉmuunu va 
kɨvʉmbʉkʉ kiitu ʉvɨ ndɨnnangye itsiveetsaga. Kange mu nyiiho itsʉ vaatʉlekye 
avanyienya viitu, nakɨkʉli ɨkyʉ ndɨnangile. Paninie nɨɨlyo, vaannyʉvʉkye mu 
Yelusalemu, vakannyɨlɨka ndɨkahɨgwe na Valooma. 

18AValooma valya wʉ vambʉʉtsiitse vʉnonu, vaanogilwe ʉkʉmbopola, 
ʉlwakʉva navaavʉvone ʉvʉviivi ʉvʉveetsaga ʉwʉ ndyavombile, wa kʉta 
vambude. 

19Lɨno aVayahudi vaninie vakabeela ʉkʉta ndɨvopolwe. Pa kulongwi ɨjɨ, 
ndyalemilwe ɨlya kʉvomba. Pwʉ ndɨkadoova ʉkʉta ɨnongwa jyango jiitse kʉnʉ 
jɨhɨgɨlɨlwe kwa Kaisali. Apo nakwʉ kʉta pange ndɨkanogilwe ʉkʉvahɨlɨka pa 
vʉhɨgi avajyango aVayahudi, baako. 

20Lɨno ʉkʉkongana naago, ndɨvadoovile twaganile nʉ kʉtsova nʉʉnyie. Ʉne 
apa ndɨlɨ mu nyololo ʉgʉ ʉlwakʉva ndikʉmwɨdɨka ʉMesiya ʉvɨ nyʉʉve jya 
Vaisilahɨli vooni.” 

21Pwʉ avavaha va Vayahudi vakamwanda ʉPaulo vakata, “Ʉwe natʉlɨ natso 
ikalata itsʉ twʉpɨlye ʉkʉhʉma kʉ Yuuda itsʉ tsikʉkʉtsova ʉve. Kange nitsili 
ʉlʉkololwitu ʉvaveetsaga ʉkʉhʉma ʉkʉ nʉ kʉkʉtsova ʉve amaviivi 
agaveetsaga. 

22Lɨno tupʉlɨkɨla ʉkʉpʉlɨka itsʉ vusaaga ʉve, manya ʉmpelela ʉgʉ ʉgwʉ 
vukʉgʉkonga, tʉlʉmanyile ʉkʉta gutsowa sivi kwoni kwoni.” 

23Pwʉ vakɨɨdɨngʼana nʉ Paulo ɨkɨgono kya kʉlʉndamana mu nyumba ɨjyʉ 
aataamaga. Ɨkɨgono ɨkyo wʉ kɨsiike, aVayahudi avo vakalʉndamana va vongosu 
ʉkʉlʉtɨɨlɨla pa kɨgono ɨkyatalile. Ʉkʉhʉma pavʉsiku ʉkʉsika kʉmihe, ʉPaulo 
aavamanyiise mongosu. Aavalʉmbɨlye ikulongwi tsa Lʉdeeva lwa Ngʉlʉve. 
Alɨkʉsimiilitsa ʉkʉta naveene vamwɨdɨke ʉYɨɨsʉ kʉnʉ ivonia amamenyu ʉgwʉ 
gaatsovaga ikulongwi tsa mwene mu ndagɨlo tsa Moose, na mu sitabu sya 
vanyamalago. 

24Amamenyu ago ʉgwʉ ʉPaulo aatsovile, aVayahudi vaninie vakagɨɨdɨka, 
avange vakagabeela. 

25Pwʉ vakalemwa ʉkwɨdɨngʼana vaveene pa mamenyu ʉgwatsovile ʉPaulo. 
Wʉ vinogwa ʉkʉlekengʼana, wʉ kʉnʉ vipikaningʼana, ʉPaulo akoongeletsa 
ʉkʉvavʉʉla akata, “ɄMepo ʉMbalatse aatsovile itsa jɨlweli, palya ʉpwʉ 
aavavʉʉlile avanyienya viinyo kʉ nzɨla jya nyamalago ʉYesaya ʉkʉta, 

26‘Ʉbɨhage kʉ vaanu ava, ʉkavavʉʉle ndee, “Jɨlweli ʉkʉpʉlɨka mulapʉlɨkaga, 
lɨno namulatsimanyage. Jɨlweli ʉkʉlola mulalolaga, lɨno namulatʉgage. 

27Lola, inumbula tsa vaanu ava tsikiliitye, imbʉlʉkʉtʉ tsa veene natsipʉlɨka, 
amiiho ga veene gadosoliiwe, pakʉta galeke ʉkʉlola, imbʉlʉkʉtʉ tsa veene 
tsileke ʉkʉpʉlɨka, ikange inumbula tsa veene tsileke ʉkʉlʉmanya, vagela 
vikwandʉka pakʉta ndɨvapoke.” ’” 

28ɄPaulo akagendelela ʉkʉtsova akata, “Lɨno! Jɨmanyikike kwanyie ʉkʉta, 
ikulongwi tsa vʉpoki ʉvʉ ʉvʉhʉmile kwa Ngʉlʉve, tsilʉtile kʉ vaanu avatava 
Vayahudi, aveene wʉ vigendelela ʉkʉtsyʉpɨlɨla.” 

29Wʉ ʉPaulo amalile ʉkʉtsova amamenyu ago, aVayahudi avo vakahega kʉnʉ 
vikaningʼana siitso. 

30ɄPaulo akamala ɨmyaka gɨvɨlɨ, alɨkʉtaama mu nyumba ɨjyʉ aapangile. Kʉ 
nsɨkɨ ʉgwa avaanu vooni ʉwʉ vaamwitsilaga, alɨkʉvʉʉpɨlɨla ʉmwa, 

31nʉ kʉvalʉmbɨlɨla ikulongwi tsa Lʉdeeva lwa Ngʉlʉve, ni tsa Ntwa ʉYɨɨsʉ 
Kɨlɨsiti, kɨtsila kʉdwada kɨɨnu ikange kɨtsila kʉsigwa nʉ muunu ʉvaveetsaga. 

Valooma 

Valooma 1 

Ʉlʉpembetso 

1Ɨkalata ɨjɨ jɨhʉmile kwane ndɨ Paulo, ndɨ ndɨlɨ mbanda va Mesiya ʉYɨɨsʉ. 
Ʉmwene aannyɨlangile ndɨve mpositili, nʉ kʉnnyomola ndɨpʉlɨsaage ɨLivangɨli 
ʉkʉhʉma kwa Ngʉlʉve. 

2ƗLivangɨli ɨlyo, lyʉ lyene ʉNgʉlʉve aatʉhʉʉviitse mu Vʉvɨge ʉVʉvalatse, 
ʉkʉhʉma katale, kʉ nzɨla jya vanyamalago va mwene. 

3Itso tsʉ kulongwi tsa Mwana va mwene ʉvɨ kɨvʉmuunu ihʉma mu kɨkolo kya 
nkʉlʉdeeva ʉDavʉdi. 

4Ʉjwa vɨ mwene ʉvɨ ʉNgʉlʉve aantsʉʉsiitse, kʉ maka ga Mepo ʉMbalatse va 
mwene. Kʉ nzɨla ɨjyo, aavoniitse ʉkʉta ʉYɨɨsʉ Mwana va Ngʉlʉve ʉNyamaka 
Gooni. Ʉjwa vɨ Ntwa viitu ʉYɨɨsʉ Kɨlɨsiti. 

5Ʉkʉgendela ʉmwene, ʉNgʉlʉve aannyʉngʉkye ʉne, akambɨɨka ndɨve 
mpositili. Aavombile ewo pakʉta ndɨvɨɨlangage avaanu vooni avatava 
Vayahudi, vamwɨdɨke ʉNtwa ʉYɨɨsʉ nʉ kʉkonga itsa vʉnogwe wa mwene 
pakʉta ɨlitaawa lya mwene lɨginiwaagwe. 

6Ʉnyie najyʉnyie mulɨ mu kɨpʉga kɨpamato kya vaanu valya avɨɨlangilwe vave 
vaanu va Yɨɨsʉ Kɨlɨsiti. 

7Pwʉ lɨno, ndikʉvavɨgɨla ʉnyie nyɨ vɨɨdɨkivajyango nyɨ vooni, nyɨ mulɨ mu 
Looma, nyɨ ʉNgʉlʉve avaganile siitso, avɨɨlangile pakʉta muve vaanu va 
mwene jɨlweli. Ʉlʉhʉngʉ nʉ lʉnotsehetso ʉkʉhʉma kwa Ngʉlʉve ʉDadajiitu 
na kʉ Ntwa ʉYɨɨsʉ Kɨlɨsiti, siveetsage nʉʉnyie. 

ɄPaulo isaaga ʉkʉvʉgendela ʉvʉtsenge wa Looma 

8Ɨlitatsi, ʉkʉgendela mwa Yɨɨsʉ Kɨlɨsiti ndikʉnsaana ʉNgʉlʉve pa kulongwi 
tsyanyie nyɨ vooni, manya ikulongwi tsa lwɨdɨko lwinyo tsimanyikiike mu 
kɨlʉnga kyoni. 

9ɄNgʉlʉve ʉvɨ ndikʉmbombela kʉ numbula jyango jyoni, wʉ ndikʉvalʉmbɨlɨla 
avaanu avange ɨLivangɨli lya Mwana va mwene, alʉmanyile ʉmwʉ 
ndikʉvadoovela ʉnyie ʉnsɨkɨ gwoni. 

10Ndikʉnʼdoova ʉmwene ʉkʉta, anganogwe, lɨno kʉ vʉmalɨlo, aame ɨndwela 
jya kwitsa kukʉvavona ʉnyie. 

11Manya ndɨsʉʉkilwe siitso ʉkʉvavona, pakʉta ndɨvape ɨkɨɨnu kya kʉnywilitsa 
inumbula tsiinyo, 

12kwʉ kʉta, ʉlwɨdɨko lwanyie lʉnnywilitsaage ʉne, nʉ lwɨdɨko lwane 
lʉvanywilitsaage ʉnyie. 

13Mwe vɨɨdɨkivajyango, ndinogwa mulʉmanye ʉkʉta, ndɨkasaagɨlɨlaga siitso 
ʉkwitsa kukʉvavona ʉnyie. Lɨno, ndɨpitsiige ndisigwa ʉkʉsikila ʉnsɨkɨ ʉgʉ. 
Ndinogwa ndiitse ndɨpʉlɨse ɨLivangɨli ɨlyo kwanyie, pakʉta ndɨvakwege 
avaanu vamwɨdɨke ʉNtwa ʉYɨɨsʉ, ndʉwʉ ndɨvombile kʉ vaanu avange avatava 
Vayahudi. 

14Lola, ʉNgʉlʉve andagye ndɨpʉlɨsaage ɨLivangɨli kʉ vaanu vooni, kʉ 
Vayunaani na kʉ vatava Vayunaani, kʉ vamanyi na kʉ vatava vamanyi. 

15Ɨkɨ kyʉ kɨmmelye ʉne gʉnogage siitso ʉkwitsa kukʉvalʉmbɨlɨla ɨLivangɨli 
ɨlyo ʉnyie nyɨ vaanu va kʉ Looma. 

Amaka ga Livangɨli 

16ƗLivangɨli ɨlyo gwʉ maka ga Ngʉlʉve ga kʉvapoka avaanu vooni 
avikʉmwɨdɨka ʉYɨɨsʉ, ʉkʉtengʉlɨla kʉ Vayahudi ʉkʉsika kʉ vaanu avatava 
Vayahudi. Apo ʉne nandivona soni napadebe ʉkʉlɨpʉlɨsa. 

17ƗLivangɨli ɨlyo livonia pavʉvalasu ʉmwʉ ʉNgʉlʉve ikʉvavalɨla avaanu 
ʉvʉgolosu. Avaanu vivalɨlwa ʉvʉgolosu kʉ nzɨla jya lwɨdɨko lwene, ndʉwʉ 
ʉVʉvɨge ʉVʉvalatse wiita, “Ʉmuunu ʉvɨ ʉlwɨdɨko lʉmpelye ʉvʉgolosu, iiva nʉ 
wʉʉmi.” 

ɄNgʉlʉve ikʉvapa avaanu ʉlʉvʉngʉ kʉ nongwa jya mbiivi tsa veene 

18ɄNgʉlʉve jyʉmwene ikʉvavonia pavʉvalasu ʉkʉta ikʉvapa ʉlʉvʉngʉ 
avaanu avikʉmʼbeela, nʉ wʉ kʉ nzɨla jya vʉviivi wa veene, vikʉvʉbeela 
ʉwajɨlweli wa mwene. 

19Pange nakwʉ kʉta navalʉmanyili ɨkɨveetsaga pa kulongwi tsa Ngʉlʉve, 
baako. Lola, galya ʉgwʉ gakaale ga kʉmanyikika galɨ pavʉvalasu, ʉlwakʉva 
ʉNgʉlʉve jyʉmwene aagavoniitse kʉ vaanu. 

20Pa vʉtengʉlɨlo wa kɨlʉnga, ʉNgʉlʉve aapelile isiinu syoni. Pwʉ ʉkʉhʉma 
ʉnsɨkɨ ʉgwa na kʉ nzɨla jya siinu isyo, avaanu viweesa ʉkʉlʉmanya ʉmwʉ 
ʉNgʉlʉve aveelye, nʉpwʉ jɨngave navikʉmbona. Isiinu isyʉ aapelile sivonia 
ʉkʉta ʉNgʉlʉve alɨ na maka gooni, ikange ʉjwa vɨ Ngʉlʉve mwene, nakʉli 
ʉjyʉnge. Ɨkɨ kyʉ mene avaanu naviweesi ʉkʉdaja ʉkʉta navammanyili 
ʉNgʉlʉve. 

21Lola, aveene vammanyile ʉNgʉlʉve ʉmwʉ aveelye, napeene navikʉnʼginia 
pange kʉnsaana ndʉwʉ anogelanie. Apeene, aveene valɨ na masaago amaviivi, 
nʉ lʉhala lwa veene lʉvye vʉtsimu weene. 

22Aveene vikɨginia viita wʉ vanya lʉhala, hʉmbe vatsimu. 

23Vɨɨlekiilwe ʉkwɨsaja kwa Ngʉlʉve ʉvɨ alɨkwo sikutsooni, vikɨsaja kʉ sihwani 
sya mingʉlʉve isihwaniine na vaanu, isinge isihwaniine ni sikanu, isinge 

isihwaniine ni sidege ni sikanu isikwavaadɨka paasi, nʉpwʉ jɨngave isipeliwa 
isyo syoni siiswa. 

24Kʉ nongwa ɨjyo ʉNgʉlʉve aavapye ʉlʉvʉngʉ lwa kʉvaleka vavombelanilage 
imbombo tsa soni kʉ nzɨla jya mihana gya veene, wʉ vikonga ʉvʉnogwe 
ʉvʉviivi wa numbula tsa veene. 

25Vɨɨlekiilwe ʉkwɨdɨka ʉwajɨlweli wa Ngʉlʉve, valɨkʉkonga ʉvʉnuasi ʉwa. 
Valɨkʉsivombela imbombo isipeliwa nʉ kwɨsaja kʉ syene, vɨɨlekiilwe 
ʉkʉvomba itso kʉ Mpeli ʉvɨ anogelanie ʉkʉginiwa sikutsooni! Ameni. 

26Pwʉ ʉNgʉlʉve aavalekile vavombage imbombo tsa veene imbiivi itsa soni 
ndʉwʉ vinogwa. Kwʉ kʉta, avadala vɨɨlekiilwe ʉkʉvombela ɨmihana gya veene 
ndʉwʉ vaapelilwe, apeene vikʉgɨvombela ʉmwʉ nagɨpeleliilwi. 

27Vʉvʉle vʉle nava vagoosi naveene, vɨɨlekiilwe ʉkʉvombela ɨmihana gya 
veene ndʉwʉ vaapelilwe, kwʉ kʉta, ʉnʼgoosi nʉ nʼdala. Apeene 
valɨkʉnogwanwa vaveene kwa veene. Valɨkʉvomba itsa soni itsa kʉtoolana 
vaveene. Ʉkʉhʉmana nɨɨlyo, vɨɨhalye vaveene ʉlʉvʉngʉ ʉlwahwaniine ni 
mbombo tsa veene itso imbiivi. 

28Lɨno, ndʉwʉ avaanu avo vaabeelile ʉvʉmanyi wa jɨlweli wa kulongwi tsa 
Ngʉlʉve, ʉNgʉlʉve namwene aavalekile vakongage amasaago ga veene 
amaviivi. Pwʉ valɨkʉvomba imbombo itsʉ natsinogiili ʉkʉvombwa. 

29Vaadɨgile ʉvʉgalo ʉvʉlɨ pongosu, valɨkʉvomba imbiivi itsilɨ pongosu, ikange 
vaale nʉ mwojo gwa siinu syoni isiviivi. Avaanu avalɨ ndaavo valɨ nɨ kɨvini, 
vinogwa imbatsa, ʉvʉnuasi, ʉvʉsongelengʼanie nʉ vʉbudi. Avaanu avo vaheesi, 

30ikange vanya madʉsi, vikʉnʼgilila ʉNgʉlʉve, navivɨɨkɨla ʉntɨma itsa vajyavo, 
ikange vaanu va lwɨjɨmɨko nʉ lwɨginio. Ʉnsɨkɨ gwoni vilonda inzɨla iimya tsa 
kʉvomba imbiivi. Navikʉvapʉlɨka avahotsi va veene, 

31vaanu vatsimu, navivomba ʉkʉkongana nʉ lwɨdɨngʼano lwa veene, vatsila 
lʉgano pange kɨsa. 

32Avaanu avo vatsimanyile vʉnonu indagɨlo tsa Ngʉlʉve ʉkʉta, ʉmuunu 
angavombe imbombo imbiivi ndiitsi, tsikʉmpelela ʉvʉswe wa sikutsooni. 
Napeene navivɨɨkɨla ʉntɨma itso! Vatsiige vivomba imbiivi kɨtsila kʉdwada 
kɨɨnu, ikange vikʉvahovokela avivomba imbombo imbiivi ndiitso. 

Valooma 2 

ɄNgʉlʉve alavahɨga avaanu vooni kɨtsila kʉtengelela 

1Pwʉ lɨno, ʉve vɨ nʼjyango vɨ Nʼyahudi, vɨ wiiva wihɨga avaanu avange, nʉkagele 
napadebe ʉkwɨtetela pamiiho ga Ngʉlʉve, ndajɨve ʉlɨ veeni. Lola, wʉ 
vukʉmmɨga ʉnnino, pwʉ ʉlʉmanye ʉkʉta vukɨhɨga jyʉve, manya imbiivi tsa 
mwene itso tsʉ vuvomba najyʉve. 

2Lɨno, tʉlʉmanyile ʉkʉta ʉvʉhɨgi wa Ngʉlʉve wa jɨlweli kʉ vaanu avivomba 
imbombo imbiivi ndiitso. 

3Lɨno, ʉve vɨ nʼjyango, vɨ wihɨga ʉnnino wʉ kʉnʉ najyʉve vuvomba imbiivi itso, 
ʉleke ʉkʉsaaga ʉkʉta ʉNgʉlʉve alakʉleka kɨtsila kʉkʉhɨga. 

4ɄNgʉlʉve innonu manya ikʉkʉkolela ɨkɨsa ɨkɨlʉti, nakʉpiili ʉlʉvʉngʉ na 
kapamato. Apeene ʉve vuvonia ʉkʉta wibeda itso. Pwʉ kɨki navukʉlʉmanya 
ʉkʉta, ʉwiipa ʉwivomba kwave ikʉkʉvombela pakʉta ʉlaate imbiivi tsyako? 

5Lɨno, ʉlwakʉva ʉlɨ nɨ numbula ɨnya matingo ikange najikwɨdɨka ʉkʉta ʉlɨ ni 
mbiivi, vukɨvɨɨkɨla ʉlʉvʉngʉ kʉ kɨgono ɨkyʉ ʉNgʉlʉve alavomba ʉvʉhɨgi wa 
mwene ʉvʉgolosu. 

6Ɨkɨgono ɨkyo ʉNgʉlʉve alammomba nʉ jyʉnge ʉkʉkongana ni mbombo tsa 
mwene. 

7Ʉmwene alavapa ʉwʉʉmi wa sikutsooni valya avikɨjʉmɨɨlɨtsa ʉkʉvomba 
inonu, manya vilonda ʉlʉginio, ʉwɨɨmɨkiwa nʉ wʉʉmi ʉvʉnavunangɨka. 

8Lɨno, avanya mwojo nʉ wʉ navikonga ʉwajɨlweli, ikange vivomba imbiivi, 
ʉNgʉlʉve alavaviipila nʉ kʉvapa ʉlʉvʉngʉ. 

9Avaanu vooni avivomba imbombo imbiivi, lʉlaviitsila ʉlʉgatatso nʉ 
vʉkʉvɨlwa, ʉkʉtengʉlɨla kʉ Vayahudi ʉkʉsika kʉ vaanu avatava Vayahudi. 

10Vooni avivomba inonu, ʉNgʉlʉve alavapa ʉlʉginio, ʉwɨɨmɨkiwa nʉ 
lʉnotsehetso, ʉkʉtengʉlɨla kʉ Vayahudi ʉkʉsika kʉ vaanu avatava Vayahudi. 

11Lola, ʉNgʉlʉve nitengelela ʉmuunu ʉvaveetsaga. 

12Avaanu avatava Vayahudi avivomba imbiivi valongometswa, nʉpwʉ jɨngave 
navatsimanyili indagɨlo tsa Moose. AVayahudi naveene avatsimanyile indagɨlo 
itso, vangavombe imbiivi, valahɨgwa ʉkʉkongana ni ndagɨlo itso. 

13Valahɨgwa ʉlwakʉva ʉNgʉlʉve nikʉmbalɨla ʉvʉgolosu ʉmuunu pa kulongwi 
jya kʉpʉlɨka indagɨlo tsa Moose kwene, apeene ikʉmbalɨla ʉvʉgolosu ʉmuunu 
ʉlwakʉva ivomba galya ʉgwʉ indagɨlo tsitsova. 

14Kʉ lʉvasu lwa vaanu avatava Vayahudi, avo navatsimanyili indagɨlo itso. 
Napeene, vangavombe ʉkʉkongana na masaago ga veene agalɨngʼiine nʉ mwʉ 
tsitsovela indagɨlo tsa Moose, apo jivonia ʉkʉta mu numbula tsa veene 
vakʉmanyile ʉkʉvomba itsinogelanie. 

15Avaanu avo ʉmwʉ vaveelye, jivonia ʉkʉta ɨkitsigilwa mu ndagɨlo, kɨvɨgilwe 
mu numbula tsa veene. Kwʉ kʉta amasaago ga veene, ʉnsɨkɨ ʉgʉnge 
gikʉvahɨga, ikange ʉnsɨkɨ ʉgʉnge gikʉvavonia ʉkʉta vivomba itsinogelanie. 

16Wʉ tsilaava pa nsɨkɨ gwa vʉhɨgi, ʉpwʉ ʉNgʉlʉve, kʉ nzɨla jya Mesiya ʉYɨɨsʉ, 
alahɨga avaanu nakʉ kʉ masaago ga veene ga kʉvʉtiitu. ƗLivangɨli ɨlyʉ 
ndipʉlɨsa wʉ liita. 
Pa kʉkava ʉvʉgolosu aVayahudi valeke ʉkʉhʉʉvɨla indagɨlo tsa Moose pange 

ʉkʉtahiliwa 

17Apo, ʉve vɨ vukɨjɨlanga ʉlɨ Nʼyahudi jɨlweli, vuhʉʉvɨla ʉkʉkava ʉvʉgolosu kʉ 
nzɨla jya kʉkonga indagɨlo, ikange vukɨginia wiita ʉve ʉlɨ muunu va Ngʉlʉve. 

18Kʉ nongwa jya kʉmanyiisiwa indagɨlo, vukɨvona ʉgamanyile galya ʉgwʉ 
inogwa ʉNgʉlʉve nʉ kʉhala galya aganogelanie. 

19Ʉkʉkongana naago, ʉve vukɨvona ʉnogelanie ʉkʉvalongotsa avaanu avatava 
Vayahudi, ʉngata muunu ʉvilongotsa avabosu, evo ʉngata nyaale 
ɨjikʉvamulikila avaanu mu ngʼiisi. 

20Ikange, vukɨvona ʉlɨ mmanyisi va vaana na vaanu ʉwʉ navavʉmanyili 
ʉwajɨlweli wa Ngʉlʉve, manya indagɨlo tsyako tsikʉkʉvʉʉla ikulongwi tsa 
lʉhala lwoni nʉ vʉmanyi wa jɨlweli. 

21Ʉve jyʉve vukʉvamanyiisa avange, lɨno navuvomba galya ʉgwʉ witsova! Ʉve 
vukʉvalʉmbɨlɨla avange, wiita, “Ʉlahɨɨtsaga,” lɨno kɨki ʉve jyʉve ʉlɨ mmɨɨtsi? 

22Ʉve vukʉvavʉʉla avaanu wiita, “Ʉlaligupaga,” lɨno kɨki ʉve jyʉve vuligupa? 
Ikange, vuweesa ndeeti ʉkʉvaviipila avikɨsaja kʉ sihwani sya mingʉlʉve, wʉ 
ʉve jyʉve vuhɨɨtsa isiinu ʉkʉhʉma mu nyumba tsa kwɨsajɨla kʉ sihwani sya 
mingʉlʉve? 

23Ʉve vɨ vukɨginia wiita ʉtsimanyile indagɨlo tsa Ngʉlʉve, vukʉnkotsa isoni 
ʉNgʉlʉve wʉ vudeenya indagɨlo tsa mwene. 

24Pwʉ lɨno, aga galɨngʼiine nʉ Vʉvɨge ʉVʉvalatse ʉwiita, “Kʉ nongwa jya 
mbombo imbiivi itsʉ muvomba ʉnyie, ɨlitaawa lya Ngʉlʉve lidʉkwa na vaanu 
avatava Vayahudi.” 

25Kʉ lʉvasu lwa kʉtahiliwa, ʉkwa kʉlɨ nʉ lʉvʉmbʉlɨlo kwave, peene ɨngave 
vukonga ʉmwʉ tsitsovela indagɨlo. Ʉngadeenye indagɨlo, ʉkʉtahiliwa kwave 
kwiva kʉvʉla lʉvʉmbʉlɨlo ʉlʉveetsaga, ikange ʉve wiiva ndʉ muunu ʉvɨ 
natahiliiwi. 

26Pwʉ lɨno, ʉmuunu ʉvɨ natahiliiwi angakonge ʉmwʉ tsitsovela indagɨlo, 
ʉNgʉlʉve jiikʉmwɨdɨkɨla ndʉ muunu ʉvatahiliiwe. 

27Ikange ʉmuunu ʉvɨ natahiliiwi, ʉvikonga ʉmwʉ tsitsovela indagɨlo, 
imbombo tsa mwene jʉtsikʉkʉhɨga ʉkʉta ʉve vɨ Nʼyahudi ʉlɨ ntulanongwa. 
Jiiva ewo ʉlwakʉva ʉve vɨ Nʼyahudi ʉtahiliiwe, ikange ʉlɨ natso indagɨlo, lɨno 
vukʉtsideenya indagɨlo itso. 

28Lola, nakwʉ kʉta ʉmuunu ʉvaveetsaga ʉvaholilwe Nʼyahudi iiva muunu va 
Ngʉlʉve, ikange ʉmuunu niiva muunu va Ngʉlʉve ʉkʉhʉmana nʉ kʉtahiliwa 
mu mmana. 

29Baako! Ʉmuunu va Ngʉlʉve vɨ ʉlya ʉvɨ, mu numbula jya mwene, mwɨdɨhɨtsi 
kwa Ngʉlʉve. Nakwene ʉkʉtahiliwa kwa jɨlweli kwʉ kʉnotsiwa kwa numbula 
ʉkuvombwa nʉ Mepo ʉMbalatse, najiiva kʉ nzɨla jya kʉkonga indagɨlo. 
ɄNgʉlʉve jyʉmwene vɨ ikʉnʼginiaga ʉmuunu ndʉʉjwa, najɨkaave 
vikʉnʼginiaga avaanu veene. 

Valooma 3 

ɄNgʉlʉve itsiga immʉʉgʉ nʉpwʉ jɨngave ikʉvapa ʉlʉvʉngʉ aVayahudi 

1Lɨno ʉkʉkongana naago, kʉlɨ lʉvʉmbʉlɨlo lʉki ʉkʉva Nʼyahudi? Ndeeti, 
ʉkʉtahiliwa kʉlɨ nʉ lʉvʉmbʉlɨlo lʉki? 

2Jɨlweli ʉkʉva Nʼyahudi kʉlɨ lʉvʉmbʉlɨlo ʉlʉlɨ mu nzɨla nyongosu. Ɨlitatsi 
kwago, ʉNgʉlʉve aavapye aVayahudi indagɨlo nʉ lwɨdɨngʼano ʉkʉta 
valoleelage nʉ kʉkonga mu wʉʉmi wa veene. 

3Lɨno, tsa jɨlweli aVayahudi avange navaale vahʉʉgʉ ʉkʉvomba ɨmbombo ɨjyo. 
Ndeeti, tʉte avaanu avo ʉwʉ navahʉʉgʉ kwa Ngʉlʉve, vikʉmbɨɨka ʉNgʉlʉve 
namwene aleke ʉkʉva mmʉʉgʉ pa kʉvomba itsʉ aavahʉʉviitse? 

4Baako, napadebe! ɄNgʉlʉve ikʉvavonia avaanu ʉkʉta ʉmwene itsova itsa 
jɨlweli nʉ kʉtsivomba nʉpwʉ jɨngave avaanu vooni vitsova ʉvʉnuasi. Lola, 
ʉVʉvɨge ʉVʉvalatse wiita, “Ʉngavavʉʉle avaanu vaako imbiivi tsa veene, 
amamenyu gaako ga jɨlweli. Ʉngavahɨge, ʉvʉhɨgi waako wa vʉgolosu.” 

5Lɨno, avaanu avange viweesa ʉkʉta, imbiivi tsiitu twɨ Vayahudi tsʉ tsivonia 
ʉkʉta ʉNgʉlʉve ivomba itsa vʉgolosu wʉ ikʉtʉhɨga. Lola, ɨngave imbiivi tsiitu 
tsʉ tsivonia ɨlyo, pwʉ ʉwe tukʉmbombela vʉnonu. Ndeeti, nawʉ jɨlɨwo? Pwʉ 
lɨno, ʉNgʉlʉve angatʉpe ʉlʉvʉngʉ, jivoniaga ʉkʉta nanʼgolosu. (Nditsova ewo 
kɨvʉmuunu.) 

6Baako, napadebe! Lola, jɨngave ndavʉle, pwʉ ʉNgʉlʉve alavahɨga ndeeti 
avaanu va mu kɨlʉnga kʉ nzɨla jya vʉgolosu? 

7Ikange viweesa ʉkʉta, “Ʉwe tʉngavombe imbiivi, avaanu avange pwʉ jʉvilola 
pavʉvalasu ʉkʉta ʉNgʉlʉve immʉʉgʉ, naveene jʉvikwongeletsa ʉkʉnʼginia. 
Pwʉ kɨki tʉtsiige tuhɨgwa nda vagalo?” 

8Ʉkwa kʉhwaniine nʉ kʉta, “Tʉgendelelage ʉkʉvomba imbiivi pakʉta tsiitsage 
inonu.” Avaanu avange vikʉtʉtekela viita ʉwe najyʉwe tumanyiisa ndavʉle. 
Lola, avo vooni valavʉngwa ʉkʉkongana ni mbiivi tsa veene. 

Nakʉli ʉmuunu ʉnʼgolosu 

9Pwʉ lɨno, tʉte kɨki? Ndeeti, ʉwe twɨ Vayahudi tʉnogye siitso ʉkʉlʉtɨɨlɨla 
avaanu avange avatava Vayahudi? Baako! Lola, ndʉwʉ ndɨmalile ʉkʉvavonia 
ʉvʉtulanongwa wa veene, aVayahudi na vatava Vayahudi, vooni vilongotswa 
ni mbiivi. 

10Ago galɨngʼiine nʉ Vʉvɨge ʉVʉvalatse ʉwiita, “Nakʉli ʉmuunu ʉvɨ inʼgolosu, 
nʉ mpamato. 

11Nakʉli ʉmuunu ʉvaveetsaga ʉvammanyile ʉNgʉlʉve, ikange nakʉli ʉvɨ 
ikʉndonda. 

12Avaanu vooni vakʉlekile ʉkʉmpʉlɨka ʉNgʉlʉve, lola, vooni vavʉla 
lʉvʉmbʉlɨlo ikange pamiiho ga mwene. Nakʉli ʉmuunu ʉvivomba ʉwiipa, 
nakʉli nʉ mpamato.” 

13“Ɨmilomo gya veene gɨlɨ ndʉ vʉguli ʉwahiime, indimi tsa veene tsitsova 
ʉvʉnuasi.” “Mu milomo gya veene, gihʉma amamenyu aganya sumu ʉngata 
sumu jya nzoka.” 

14“Mu kʉtsova kwa veene, gadɨgile amamenyu ga kʉvakootola avaanu avange 
nʉ kʉvalematsa inumbula.” 

15“Isilʉnde sya veene silɨ nyango ʉkʉbɨha kwibuda. 

16Wʉ vitaamania na vange, vikʉvavejanga nʉ kʉvapelela ʉvʉkʉvɨlwa. 

17Aveene navajɨmanyili ɨnzɨla jya kʉtaamania na vange mu lʉnotsehetso.” 

18“Navikʉnʼdwada ʉNgʉlʉve lʉsiku.” 

19Lɨno, twivona ʉkʉta amamenyu agihʉma mu Vʉvɨge ʉVʉvalatse, gangatsove 
ɨkɨɨnu ɨkɨveetsaga, gikʉvavʉʉla avaanu ʉwʉ vaapeevilwe. Ageene gaavɨɨkilwe 
pakʉta ʉNgʉlʉve alaava ihɨga ɨkɨlʉnga, avaanu vooni viitse valeke ʉkʉva nʉ 
wɨɨmɨlo wa kwɨtetela, ikange jɨvonekage pavʉvalasu ʉkʉta vooni vanangi 
pamiiho ga Ngʉlʉve. 

20Lola, nakʉli ʉmuunu ʉvaveetsaga ʉvɨ ivalɨlwa ʉvʉgolosu pamiiho ga 
Ngʉlʉve kʉ nzɨla jya kʉkonga ʉmwʉ tsitsovela indagɨlo. Ɨmbombo jya ndagɨlo 
kwʉ kʉvonia vooni ʉkʉta vavombambiivi. 

Ʉmuunu ivalɨlwa ʉvʉgolosu kʉ nzɨla jya kʉmwɨdɨka ʉYɨɨsʉ 

21Napeene, lɨno ʉNgʉlʉve atʉvoniitse ɨnzɨla jya mwene jya kʉtʉvalɨla 
ʉvʉgolosu, kɨtsila ndagɨlo. Natsyene indagɨlo tsa Moose nʉ vʉvɨge wa 
vanyamalago sitsova pavʉvalasu ikulongwi tsa nzɨla ɨjyo. 

22Ɨnzɨla ɨjyo kwʉ kʉmwɨdɨka ʉYɨɨsʉ Kɨlɨsiti. ɄNgʉlʉve, kʉ nzɨla ɨjyo, 
ikʉvavalɨla ʉvʉgolosu avaanu vooni avikʉmwɨdɨka ʉYɨɨsʉ, nitengelela 
ʉmuunu ʉvaveetsaga. 

23Lola, avaanu vooni vagalwike, ʉlʉgendo lwa veene naluvonia ʉwɨɨmɨkiwa wa 
Ngʉlʉve. 

24Lɨno, ʉNgʉlʉve kʉ lʉhʉngʉ lwa mwene, ɨdiike avaanu vave nʉ vʉgolosu 
pamiiho ga mwene kɨtsila ʉmwene kʉhombwa kɨɨnu. Aavombile ewo kʉ nzɨla 
jya kʉnsuungʼa ʉMesiya ʉYɨɨsʉ ʉvɨ iitsile akahetsa imbiivi tsiitu nʉ 
kʉtʉgombola. 

25ɄNgʉlʉve aammʉmiitse ʉYɨɨsʉ ave neekelo jya kʉvasajania avaanu nʉ 
mwene, pakʉta avaanu avikwɨdɨka ʉkʉta aasue kʉ nongwa tsa veene 
vasyɨkɨlwe imbiivi tsa veene. ɄNgʉlʉve aavombile ndavʉle pa kʉvonia ʉkʉta 
ʉmwene inʼgolosu, ivʉnga avatulanongwa. Lola, ʉmwene naavavʉnge pa 
mbiivi tsa veene itsʉ vaagalwike ʉnsɨkɨ gwa kʉnsana. 

26Ikange, aavombile ndavʉle pa kʉvonia ʉkʉta, ʉmwene inʼgolosu mu nsɨkɨ 
ʉgʉ, wʉ ivʉnga ʉvʉtulanongwa, nʉ wʉ ikʉvavalɨla ʉvʉgolosu avaanu 
avikʉmwɨdɨka ʉYɨɨsʉ. 

27Pwʉ lɨno, ikulongwi itsi tsikʉtʉsiga lwoni ʉkwɨginia, ʉlwakʉva natuvalɨlwa 
ʉkʉva vagolosu kʉ nzɨla jya kʉvomba inonu, apeene kʉ nzɨla jya kʉmwɨdɨka 
ʉYɨɨsʉ kwene. 

28Lɨno, twivona ʉkʉta ʉNgʉlʉve vɨ mwene ikʉmbalɨla ʉmuunu ave inʼgolosu 
kʉ nzɨla jya kʉmwɨdɨka ʉYɨɨsʉ, najiiva kʉ nzɨla jya kʉkonga ʉmwʉ indagɨlo tsa 
Moose tsitsovela. 

29Ndeeti, ʉNgʉlʉve avye Ngʉlʉve va Vayahudi veene? Niiva Ngʉlʉve va 
naveene avatava Vayahudi? Jɨlweli, ʉmwene vɨ Ngʉlʉve va vaanu vooni, 

30ʉlwakʉva kʉlɨ Ngʉlʉve mpamato, ikange kʉlɨ nzɨla mamato jya kʉvavalɨla 
avaanu ʉvʉgolosu pamiiho ga mwene. Ʉkʉtengʉlɨla kʉ Vayahudi avitahiliwa 
ʉkʉsikila kʉ vaanu avatava Vayahudi ʉwʉ navitahiliwa, vooni vikwɨdɨkiwa nʉ 
Ngʉlʉve ʉkʉva vagolosu kʉ nzɨla jya kʉmwɨdɨka ʉYɨɨsʉ kwene. 

31Pwʉ lɨno, wʉ tusimiilitsa ʉkwɨdɨka, nda kwʉ kʉta indagɨlo itsi tsivʉla 
lʉvʉmbʉlɨlo? Baako! Apeene tʉngave nʉ lwɨdɨko, pwʉ twiva tʉvombile galya 
gooni ʉgwʉ indagɨlo tsilagye. 

Valooma 4 

Ʉkʉvalɨlwa ʉvʉgolosu kʉ nzɨla jya lwɨdɨko 

1Pwʉ lɨno, ʉkʉkongana ni kulongwi itsi itsa kʉvalɨlwa ʉvʉgolosu, ʉwe twɨ 
Vayahudi tʉte kɨki pa kulongwi tsa Abulahamu, ʉmbʉmbʉtsi viitu, ʉmwʉ 
aatsimanyie itsi? 

2Ɨngave twita ʉAbulahamu aavaliilwe ʉvʉgolosu ʉkʉkongana ni mbombo tsa 
mwene ingolosu, ʉmwene aale iiva nɨ kɨɨnu kya kwɨginihitsa. Lɨno ʉwajɨlweli 
wiita, alɨ vʉvʉle ɨkya kwɨginihitsa pamiiho pa Ngʉlʉve. 

3Lola, ʉVʉvɨge ʉVʉvalatse wiita, “ɄAbulahamu aamwɨdiike ʉNgʉlʉve, pwʉ 
ʉNgʉlʉve akambalɨla ʉvʉgolosu.” 

4Jɨlweli, ʉmuunu angavombe ɨmbombo, ʉlʉhombo lwa mwene nalwiva 
lwokelo, apeene lwiva kɨɨnu kya mwene ɨkyʉ anogye ahombwe. 

5Lɨno ʉmuunu ʉvɨ nihʉʉvɨla imbombo tsa mwene, apeene ikʉmwɨdɨka 
ʉNgʉlʉve ʉvɨ ikʉmpa ʉvʉgolosu, nʉpwʉ jɨngave nanʼgolosu, ʉjwa vɨ mwene 
ʉNgʉlʉve ikʉmbalɨla ʉvʉgolosu ʉkʉkongana nʉ lwɨdɨko lwa mwene. 

6Pa kulongwi tsa vʉgatalʉsu wa muunu ʉvɨ ʉNgʉlʉve ikʉmbalɨla ʉvʉgolosu 
kɨtsila kʉlola imbombo tsa mwene, ʉnkʉlʉdeeva ʉDavʉdi namwene aatsovile 
akata, 

7“Vagatalʉsu valya ʉwʉ ʉNgʉlʉve avasyɨkye imbiivi tsa veene, nʉ kʉtsihetsa 
lwoni. 

8Inʼgatalʉsu ʉmuunu ʉvɨ ʉNtwa ʉNgʉlʉve nikʉmbalɨla ikange ʉkʉta, alɨ ni 
mbiivi.” 

9Ndeeti, ʉvʉgatalʉsu ʉwa ʉvutsowa nʉ Davʉdi, wa valya veene avatahiliiwe, 
kwʉ kʉta aVayahudi, evo wa paninie na vaanu avatava Vayahudi? 
Ndikʉvakʉmbʉsa ʉVʉvɨge ʉVʉvalatse ʉwiita, ʉNgʉlʉve aambalye 
ʉAbulahamu ʉvʉgolosu kʉ nzɨla jya lwɨdɨko lwa mwene kwa Ngʉlʉve. 

10Pwʉ lɨno, ndinywilitsa ʉkʉta, palya ʉpwʉ ʉAbulahamu aavaliilwe ʉvʉgolosu, 
aale akaanale ʉkʉtahiliwa! Apeene wʉ galʉtɨngʼiinie ago pwʉ akatahiliwa. 

11Ʉkʉtahiliwa kwa mwene kyale kɨmanyilo kʉ mwene kya kʉmbonia ʉkʉta 
ʉNgʉlʉve aambalye ʉkʉva nʼgolosu ʉkʉhʉmana nʉ lwɨdɨko lwene ʉlwʉ aale 
nalwo wʉ akaanale ʉkʉtahiliwa. Kʉ nzɨla ɨjyo ʉAbulahamu ɨɨpelile dadajyavo 
va vooni avikwɨdɨka, nʉpwʉ jɨngave navatahiliiwi, pakʉta naveene vavalɨlwe 
ʉvʉgolosu. 

12Avaanu avatahiliiwe naveene, ʉAbulahamu vɨ dadajyavo mu lwɨdɨko, 
vangave vikʉmwɨdɨka ʉNgʉlʉve. Lola, niiva dadajyavo ʉlwakʉva vatahiliiwe, 
apeene dadajyavo ʉlwakʉva vikʉmwɨdɨka ʉNgʉlʉve ndʉwʉ aale ʉmwene 
ʉjwa, palya wʉ akaanale ʉkʉtahiliwa. 

13ɄNgʉlʉve aammʉʉviitse ʉAbulahamu na vaanu va lʉjungu lwa mwene 
ʉkʉta, alavapa ɨkɨlʉnga kyoni, kɨve kya vʉhaale wa veene. ɄNgʉlʉve 
nammʉʉvɨtse ewo ʉAbulahamu ʉlwakʉva aakongaga indagɨlo, apeene 
ʉlwakʉva aamwɨdɨkaga ʉNgʉlʉve. Pwʉ ʉmwene ʉNgʉlʉve akambalɨla 
ʉAbulahamu ʉkʉva nʼgolosu. 

14Lola, jɨkaale jɨve aVayahudi avikonga indagɨlo wʉ vipeewa itso itsʉ 
aavahʉʉviitse ʉNgʉlʉve, pwʉ ʉkʉmwɨdɨka ʉNgʉlʉve kʉkaale kwiva kʉtsila 
lʉvʉmbʉlɨlo. Apo ɨnyʉʉve jya Ngʉlʉve najyene jɨkaale jiiva jya vʉnuasi, 

15manya ʉmuunu ʉvideenya indagɨlo ipeewa ʉlʉvʉngʉ. Lɨno ɨngave natsikʉli 
indagɨlo, pwʉ nakʉkʉli ʉkʉdeenya indagɨlo. 

16Ɨlɨ lyʉ lɨpelile ɨnyʉʉve jya Ngʉlʉve jɨhʉʉvɨlage ʉkʉmwɨdɨka ʉmwene nʉ 
lʉhʉngʉ lwa mwene. Kʉ nzɨla ɨjyo, tsilya itsʉ vaahʉʉvɨtsiiwe avaanu vooni va 
lʉjungu lwa Abulahamu, tsive tsa lweli. Kwʉ kʉta, najiiva kʉ Vayahudi avikonga 
indagɨlo veene, apeene nakʉ kʉ veene avikʉmwɨdɨka ʉNgʉlʉve ndʉ 
Abulahamu. Ʉwe twɨ vooni, ʉdadajiitu mu lwɨdɨko vɨ Abulahamu. 

17Isiinu isi ʉNgʉlʉve aatsovile mu Vʉvɨge ʉVʉvalatse ʉwiita, “Ndɨkʉvɨɨkile 
ʉveetsage dadajyavo va vaanu va sivʉmbʉkʉ syongosu.” Pwʉ lɨno, wʉ 
ʉAbulahamu alɨ pamiiho ga Ngʉlʉve, aapʉliike isiinu isi isyʉ ʉNgʉlʉve 
aammʉʉviitse. Akamwɨdɨka ʉNgʉlʉve ʉvɨ ikʉvapa avaswe ʉwʉʉmi nʉ vɨ 
itsova isiinu isyʉ nasigelili ʉkʉvepwo ʉta pwʉsile. 

18ɄAbulahamu ʉpwʉ aavʉʉlilwe amamenyu ago, gaale matalamu ʉkʉgɨɨdɨka. 
Paninie nɨɨlyo, akagendelela ʉkwɨdɨka nʉ kʉhʉʉvɨla ʉkʉta ʉNgʉlʉve 
alavomba ndʉwʉ aatsovile. Pwʉ akava dadajyavo va vaanu va sivʉmbʉkʉ 
syongosu, ndʉwʉ ʉNgʉlʉve aambʉʉlile ʉkʉta avaanu va lʉjungu lwa mwene 
valaava vongosu ʉngata nondwe. 

19Ʉnsɨkɨ ʉgwa ʉAbulahamu aale nɨ myaka ʉngata ʉndeevʉlʉ mpamato (100). 
Ʉmwene aalʉmanyile ʉkʉta, ʉmmana gwa mwene gwale ʉngata gʉsue, ikange 
najyʉ nʼdala va mwene ʉSala aale nʼgʉmba. Lɨno, paninie nɨɨlyo ʉlwɨdɨko lwa 
mwene nalwakeepe. 

20Ikange, naave nɨ numbula jya kʉsinaana pa kulongwi jya nyʉʉve ɨjyʉ 
aapeevilwe nʉ Ngʉlʉve. Apeene akagendelela ʉkʉmwɨdɨka nʉ kʉnʼginia, 

21manya aalʉmanyile jɨlweli ʉkʉta ʉNgʉlʉve iweesa ʉkʉvomba galya ʉgwʉ 
ammʉʉviitse ʉkʉta jiikʉmbombela. 

22Ɨkɨ kyʉ mene, ʉVʉvɨge ʉVʉvalatse wiita, ʉNgʉlʉve aambalye ʉvʉgolosu kʉ 
nzɨla jya lwɨdɨko lwa mwene. 

23Lɨno amamenyu aga agiita, “ɄNgʉlʉve aambalye ʉvʉgolosu,” nagaavɨgwe pa 
kulongwi tsa Abulahamu mwene, 

24apeene gaavɨgilwe pa kulongwi tsa twɨ vooni. Gikʉtʉvʉʉla jɨlweli ʉkʉta 
tʉngamwɨdɨke ʉNgʉlʉve, ʉvɨ aantsʉʉsiitse ʉNtwa viitu ʉYɨɨsʉ, pwʉ najyʉwe 
tuvalɨlwa ʉvʉgolosu. 

25ɄNgʉlʉve aammʉmiitse ʉYɨɨsʉ abudwe kʉ nongwa jya mbiivi tsiitu, ikange 
akantsʉʉsa pakʉta ʉwe tʉvalɨlwe ʉvʉgolosu. 

Valooma 5 

Ʉkʉsajana nʉ Ngʉlʉve wʉ avaanu vapitsiige vikɨlemwa 

1Lɨno, ʉlwakʉva ʉNgʉlʉve atʉvalye ʉvʉgolosu ʉkʉhʉmana nʉ kʉmwɨdɨka 
ʉmwene, tʉlɨ nʉ lʉnotsehetso nʉ mwene kʉ nzɨla jya Ntwa viitu ʉYɨɨsʉ Kɨlɨsiti. 

2Kʉ nzɨla jya kʉmwɨdɨka ʉYɨɨsʉ, ʉNgʉlʉve atʉhʉngʉkye, ikange nalɨ lɨno 
igendelela ʉkʉtʉhʉngʉkɨla. Apo tuhovoka siitso, manya tuhʉʉvɨla ʉkʉta 
tʉlaava paninie nʉ Ngʉlʉve mu vʉtaamo wa mwene ʉwɨɨmɨkiwa. 

3Lɨno, ɨngave vukʉtwitsilaga ʉvʉpala ʉvʉveetsaga, ʉwe tutaamaga tʉhowiike, 
manya tʉlʉmanyile ʉkʉta ʉvʉpala vukʉtʉpelela ʉlwɨjʉmɨɨlɨtso mu lwɨdɨko. 

4Ʉlwɨjʉmɨɨlɨtso lwʉ lukʉtʉpelela ʉvʉkangasu, naweene ʉvʉkangasu vukʉtʉpa 
ʉlʉhʉʉvɨlo. 

5Ʉlʉhʉʉvɨlo ʉlwa nalʉkaweese ʉkʉtʉsʉʉsa, manya tʉlʉmanyile ʉkʉta, 
ʉkʉgendela mwa Mepo ʉMbalatse ʉvɨ ʉNgʉlʉve atʉpye, inumbula tsiitu 
tsidɨgile ʉlʉgano lwa mwene. 

6Lola, ʉKɨlɨsiti iitsile akatʉswɨla twɨ vatava vagolosu wʉ tʉpitsiige tukɨlemwa. 

7Jɨlweli, kʉtalamu ʉmuunu ʉkwɨdɨkɨla ʉkʉbudwa kʉ nongwa jya muunu 
ʉnʼgolosu. Napeene, ɨngave iivekwo ʉmuunu ʉvikɨhʉmya, ikwɨdɨka abudwe kʉ 
nongwa jya muunu ʉnnonu. 

8Lɨno ʉNgʉlʉve aatʉvoniitse ʉkʉta, atʉganile siitso kʉ nzɨla jya kʉmmʉmya 
ʉKɨlɨsiti atʉswɨle wʉ ʉwe tʉpitsiige vagalo. 

9Lɨno, ɨngave tʉvaliilwe vagolosu kʉ nzɨla jya kʉduudika ʉnkisa gwa Yɨɨsʉ, 
jɨlweli kʉ nzɨla jya Yɨɨsʉ, tʉlapokwa kʉ lʉviipo ʉlʉkali lwa Ngʉlʉve. 

10Kwʉ kʉta, ɨngave ʉNgʉlʉve aatʉsajiinie ʉwe nʉ mwene ʉNgʉlʉve kʉ nzɨla 
jya vʉswe wa mwana va mwene palya wʉ tʉpitsiige valʉgʉ va mwene, pwʉ tʉlɨ 
vamanyaani va mwene. Ikange, jɨlweli tʉlapokwa kʉ lʉviipo lwa Ngʉlʉve 
ʉlwakʉva ʉNtwa ʉYɨɨsʉ mwʉmi isigono syoni. 

11Ikange, nakwʉ kʉta lɨlɨ lɨɨlyo lyene, apeene paninie nɨɨlyo ʉNgʉlʉve atʉpelye 
tʉhovoke siitso pa tsilya itsʉ atʉvombye, manya kʉ nzɨla jya Ntwa viitu ʉYɨɨsʉ 
Kɨlɨsiti tʉsajiine nʉ Ngʉlʉve. 

ɄAdamu aavapelye avaanu ʉvʉswe lɨno ʉYɨɨsʉ avapelye ʉwʉʉmi 

12Vɨɨdɨkivajyango, nditsova ndiita: Ʉvʉtulanongwa wiingye mu kɨlʉnga kʉ 
nzɨla jya muunu mpamato, pwʉ vʉkatʉpelela ʉvʉswe wa sikutsooni. 
Ʉkʉhʉmana nɨɨlyo avaanu vooni viiswa, ʉlwakʉva vooni vavye vagalo. 

13-14Ʉkʉhʉma ʉpwʉ ʉAdamu aagalwike kwa Ngʉlʉve ʉkʉsikila ʉpwʉ ʉMoose 
aapeevilwe indagɨlo, imbiivi tsyamalile ʉkʉvemwo mu kɨlʉnga. Avaanu vooni 
va nsɨkɨ ʉgwa vaaswitsaga, nʉpwʉ jɨngave ʉNgʉlʉve naavahɨge ʉkʉta 

vadeenyandagɨlo, ʉlwakʉva kwale kʉtsila ndagɨlo. Ʉvʉswe wa sikutsooni 
waatavye nʉpwʉ jɨngave avaanu navavombe ʉvʉtulanongwa wa kʉdeenya 
ʉlʉlagɨlo ʉlʉveetsaga lwa Ngʉlʉve ndʉ Adamu. ɄAdamu aale kɨhwananitso 
kya mwene ʉlya ʉvɨ iitsile kʉmbele. 

15Lɨno, ʉvʉtulanongwa ʉwiitsile kʉ nzɨla jya Adamu, kɨɨnu kɨdebe siitso 
ʉkʉlɨngʼaania nʉ lʉhʉngʉ lwa Ngʉlʉve ʉlwiitsile kʉ nzɨla jya Yɨɨsʉ Kɨlɨsiti. 
Ʉlʉhʉngʉ lwa Ngʉlʉve lʉtsila kɨgelelo! Lola, ʉmuunu mpamato, kwʉ kʉta 
ʉAdamu, aavapelye avaanu vongosu ʉvʉswe wa sikutsooni ʉkʉhʉmana nʉ 
vʉtulanongwa wa mwene. Lɨno ʉmuunu mpamato, kwʉ kʉta ʉYɨɨsʉ, ʉjwa 
ikʉvapa avaanu vongosu ʉlʉhʉngʉ lwa kʉsyɨkɨlwa ʉvʉtulanongwa wa veene 
nʉ kwʉpɨlɨla ʉwʉʉmi. 

16Ikange ʉmwʉ ʉNgʉlʉve ikʉvasyɨkɨlɨla avaanu kʉ lʉhʉngʉ lwa mwene, 
nakʉhwaniini na tsilya itsihʉmana nʉ vʉtulanongwa wa Adamu. Lola, wʉ 
vʉvombiike ʉvʉtulanongwa vʉlya vʉpamato, ʉNgʉlʉve aavahɨgile avaanu nʉ 
kʉvapa ʉlʉvʉngʉ. Lola, lɨno wʉ vʉvombiike ʉvʉtulanongwa wongosu, 
ʉNgʉlʉve kʉ lʉhʉngʉ lwa mwene ikʉvavalɨla avaanu ʉvʉgolosu. 

17Ʉvʉtulanongwa wa muunu mpamato ʉAdamu waapelile ʉvʉswe wa 
sikutsooni vʉtavale avaanu vooni. Lɨno jɨlweli valya avikwʉpɨlɨla ʉlʉhʉngʉ 
ʉlʉtsila kɨgelelo ʉkʉhʉma kwa Ngʉlʉve nʉ kʉvalɨlwa ʉvʉgolosu, valalesa 
manya valaava nʉ wʉʉmi wa sikutsooni kʉ nzɨla jya galya ʉgwʉ gaavombilwe 
nʉ muunu ʉjyʉnge mpamato, ʉYɨɨsʉ Kɨlɨsiti. 

18Pwʉ lɨno, ndʉwʉ avaanu vooni vaahɨgilwe kʉ nzɨla jya mbiivi mamato jya 
muunu mpamato, vʉvʉle vʉle avaanu vooni vivalɨlwa ʉvʉgolosu nʉ kʉpeewa 
ʉwʉʉmi kʉ nzɨla jya mbombo mamato ɨngolosu jya muunu mpamato. 

19Lola, ndʉwʉ ʉmuunu mpamato aabeelile ʉkʉmpʉlɨka ʉNgʉlʉve, akavapelela 
avaanu vongosu vave vatulanongwa, vʉvʉle vʉle ʉmuunu mpamato ʉvɨ 
aampʉliike ʉNgʉlʉve, alavapelela avaanu vongosu vave vagolosu. 

20Indagɨlo tsa Moose tsiitsile pakʉta ʉvʉtulanongwa woongelele. Napeene 
ʉvʉtulanongwa wʉ wongelye, nalwene ʉlʉhʉngʉ lwa Ngʉlʉve lʉkalʉtɨɨlɨla 
ʉkwongelela. 

21Pwʉ lɨno, ndʉwʉ ʉvʉtulanongwa waale na maka ga kʉtavala avaanu nʉ 
kʉvapelela ʉvʉswe wa sikutsooni, vʉvʉle vʉle kʉ nzɨla jya kʉvavalɨla 
ʉvʉgolosu, ʉlʉhʉngʉ lwa Ngʉlʉve lutavala avaanu ʉkʉsika kʉ wʉʉmi wa 
sikutsooni kʉ nzɨla jya Ntwa viitu ʉYɨɨsʉ Kɨlɨsiti. 

Valooma 6 

ɄYɨɨsʉ vɨ aalesiitse amaka ga vʉtulanongwa 

1Lɨno tʉte kɨki? Ndeeti, twongeletse ʉkʉvomba ʉvʉtulanongwa pakʉta 
ʉNgʉlʉve oongeletse ʉkʉtʉhʉngʉkɨla nʉ kʉtʉsyɨkɨla? 

2Baako! Pa kulongwi jya vʉtulanongwa, ʉwe lɨno tʉvye ʉngata misimba. Pwʉ 
ʉkʉkongana nɨɨlyo natʉkaweese ʉkʉgendelela ʉkʉvomba ʉvʉtulanongwa. 

3-4Mulʉmanyage ʉkʉta, ʉpwʉ twootsiiwe twɨɨhanziitse nʉ Mesiya ʉYɨɨsʉ, kwʉ 
kʉta twale ʉngata tʉsue nʉ kʉsɨɨlwa paninie nʉ mwene. Kʉmbele ʉMesiya 
ʉjwa aatsʉʉsiiwe kʉ wɨɨmɨkiwa ʉvʉlʉti wa Ngʉlʉve, nʉ kʉkongana nɨɨlyo, ʉwe 
najyʉwe tʉveetsage nʉ lʉgendo ʉlʉpya mu vʉtaamo wiitu. 

5Lɨno, ʉlwakʉva twɨɨhanziitse nʉ Kɨlɨsiti mu vʉswe wa mwene ʉpwʉ 
twootsiiwe, na kʉ nzɨla ɨjyo tʉkahwanana nave mu vʉswe wa mwene, pwʉ 
jɨlweli ʉNgʉlʉve ikʉtʉhwananitsa nʉ mwene mu vʉtsʉʉka wa mwene. 

6Manya tʉlʉmanyile ʉkʉta ʉvʉmuunu wiitu wa katale waabudilwe paninie nʉ 
Kɨlɨsiti pa kɨdamingʼanie, pakʉta ʉvʉmuunu wiitu wa katale vʉleke 
ʉkʉtʉtavala nʉ kʉva vavanda va vʉtulanongwa ikange. 

7Lola, ʉmuunu angaswe ndavʉle, iiva imbopolwa lwoni ʉkʉhʉma kʉ maka ga 
vʉtulanongwa. 

8Lɨno, ʉlwakʉva twasue paninie nʉ Kɨlɨsiti, tukwɨdɨka ʉkʉta tʉlataamaga 
paninie nʉ mwene. 

9Manya tʉlʉmanyile ʉkʉta ʉKɨlɨsiti aatsʉʉkile, nalaaswe ikange, nʉ vʉswe 
vʉtsila maka kʉ mwene ikange. 

10Ʉpwʉ aasue, aasue kapamato vʉvʉle, akava avʉlemile ʉvʉtulanongwa 
wooni. Ʉlʉ lɨno mwʉmi, na mu wʉʉmi wa mwene ikʉmmovosa ʉNgʉlʉve. 

11Ʉnyie najyʉnyie mwɨvonage ʉkʉta mwasue paninie nʉ mwene, 
ʉvʉtulanongwa navʉkaweese ʉkʉvalongotsa ʉnyie ikange. Ikange mwɨvonage 
lɨno mulɨ vʉʉmi, na mu wʉʉmi wiinyo mukʉmmovosa ʉNgʉlʉve kʉ nzɨla jya 
kʉmwɨdɨka ʉMesiya ʉYɨɨsʉ. 

12Pwʉ lɨno mulekage ʉkʉvʉpa ʉvʉtulanongwa ʉvʉtavʉlɨlwa wa kʉgɨlongotsa 
ɨmihana giinyo ɨgɨlaaswa. Mungavʉpe ʉvʉtulanongwa ʉwa ʉvʉtavʉlɨlwa, 
jʉvukʉvakwega mukongage ʉvʉnogwe ʉvʉviivi wa mihana giinyo. 

13Mulasivɨɨkaga isipagɨka sya mihana giinyo sive sya kʉvombela 
ʉvʉtulanongwa. Apeene mwɨhʉmye kwa Ngʉlʉve, manya mulɨ nda vaanu 
avatsʉʉsiiwe nʉ Ngʉlʉve, nʉ kwingitswa mu wʉʉmi ʉvʉpya. Ikange muhʉmye 
kwa Ngʉlʉve isipagɨka sya mihana giinyo sivombage imbombo tsa vʉgolosu. 

14Lola, ʉvʉtulanongwa navʉkavaleme ikange, ʉlwakʉva lɨno namulongotsiwa 
nʉ vʉtavʉlɨlwa wa ndagɨlo, apeene ʉNgʉlʉve, kʉ lʉhʉngʉ lwa mwene, vɨ 
ikʉvalongotsa. 

Avakongi va Yɨɨsʉ vavanda va kʉkonga ʉvʉgolosu 

15Lɨno tʉte kɨki? Ndeeti, twongeletse ʉkʉvomba ʉvʉtulanongwa ʉlwakʉva 
ʉNgʉlʉve atʉhʉngʉkye nʉ lwakʉva natulongotsiwa nʉ vʉtavʉlɨlwa wa 
ndagɨlo ikange? Baako! Tʉleke ʉkʉvomba ewo. 

16Jɨlweli mulʉmanyile vʉnonu ʉkʉta mungɨhʉmye kʉ muunu nʉ kʉvomba itsʉ 
inogwa, pwʉ mukʉmwɨdɨkɨlaga ʉmuunu ʉjwa, ʉnyie mwiva mulɨ vavanda va 
mwene. Kwʉ kʉta mungakongage amasaago ga mwene amaviivi mwiva 
vavanda va mbiivi. Pwʉ ɨkihʉmɨla pɨɨlyo wʉ vʉswe. Apeene mungankongage 
ʉNgʉlʉve mwiva vavanda va mwene, pwʉ ɨkihʉmɨla pɨɨlyo wʉ vʉgolosu. 

17Wʉ mwale ʉnyie, manya mwale vavanda va vʉtulanongwa. Lɨno 
ndikʉnsaana ʉNgʉlʉve ʉlwakʉva ʉnyie mwɨdiike imanyiiso tsa Vʉkɨlɨsiti itsʉ 
mwʉpɨlye, ikange mukʉtsikonga kʉ numbula jyoni. 

18Tʉnsaanage ʉNgʉlʉve, manya avavopwe ʉnyie muleke ʉkʉva vavanda va 
vʉtulanongwa, avavɨɨkile vavanda va mwene pakʉta mukongage ʉvʉgolosu. 

19(Ndɨtsovile mu kɨhwananitso ɨkyo ɨkya vʉvanda pakʉta muweese 
ʉkʉlʉmanya ɨkitsowa, manya ʉnyie namulɨ nyango ʉkʉlʉmanya ʉwajɨlweli.) 
Wʉ mukaanale ʉkʉmmanya ʉYɨɨsʉ, mwahʉmyaga isipagɨka sya mihana giinyo 
sivombage imbombo tsa vʉlami nʉ kwongeletsa ʉkʉvomba ʉvʉtulanongwa. 
Lɨno, ndʉwʉ mulʉmanyile, muhʉʉmyage kwa Ngʉlʉve isipagɨka sya mihana 
giinyo sivombage imbombo tsa vʉgolosu pakʉta mutaamage vavombi va 
Ngʉlʉve. 

20Ʉpwʉ mwale vavanda va vʉtulanongwa, mwale vavopolwa kwa Ngʉlʉve, 
namwakongage ʉvʉgolosu wa mwene. 

21Ndeeti, ɨmisɨkɨ ɨgyo ʉpwʉ mwavombaga imbombo itso itsʉ lɨno mwivona 
soni kʉ tsyene, mwakavile lʉvʉmbʉlɨlo lʉki? Ʉwajɨlweli wʉ ʉvʉ, itso tsitsila 
lʉvʉmbʉlɨlo ʉlʉveetsaga, ɨkihʉmɨla pɨɨlyo wʉ vʉswe wa sikutsooni! 

22Ʉnsɨkɨ ʉgʉ, muvopwilwe nʉ Ngʉlʉve, namulɨ vavanda ikange va 
vʉtulanongwa, mulɨ vavanda va mwene. Lɨno mulɨ nalwo ʉlʉvʉmbʉlɨlo, kwʉ 
kʉtaama vavombi va mwene. Pwʉ ɨkihʉmɨla pɨɨlyo wʉ wʉʉmi wa sikutsooni. 

23Lola, ʉmuunu ʉvaveetsaga ʉvɨ mbanda va vʉtulanongwa, ʉlʉhombo lwa 
mwene wʉ vʉswe wa sikutsooni. Lɨno ʉNgʉlʉve ikʉtʉpa ʉwʉʉmi wa 
sikutsooni, ikange ʉwʉʉmi ʉwa nalwiva lʉhombo, apeene lwiva lwokelo kʉ 
nzɨla jya Mesiya ʉYɨɨsʉ, ʉNtwa viitu. 

Valooma 7 

Avilongotsiwa nʉ Yɨɨsʉ navalɨ paasi pa ndagɨlo tsa Moose 

1Vɨɨdɨkivajyango, nditsova nʉʉnyie nyɨ vaanu nyɨ mutsimanyile indagɨlo. 
Mulʉmanyile ʉkʉta ʉmuunu itsigilwa ʉkʉkonga indagɨlo peene wʉ apitsiige 
mwʉmi. 

2Lɨno, leki ndɨganule ɨlimenyu ɨlɨ: Jɨvyʉta ndʉ lʉlagɨlo lwa vaanu avategʉliine 
ʉlwita, ʉnʼdala nitavʉlɨlwa ʉkʉndeka ʉnʼgoosi va mwene wʉ ʉnʼgoosi apitsiige 
mwʉmi. Apeene ʉnʼgoosi angaswe pwʉ ʉnʼdala ʉjwa iiva nʉ vʉvopolwa kʉ 
mwene. Kwʉ kʉta nakalongotsiwaagwe ikange nʉ lʉlagɨlo lwa vaanu 
avategʉliine. 

3Lɨno, angategʉlwe nʉ nʼgoosi ʉjyʉnge wʉ kʉnʉ ʉnʼgoosi va mwene apitsiige 
mwʉmi, itambʉlwagwa indigu. Apeene ʉnʼgoosi va mwene angaswe, ʉlʉlagɨlo 
ʉlwa nalukʉnkʉnga ikange, ʉmwene iweesa ʉkʉtegʉlwa nʉ nʼgoosi ʉjyʉnge, 
nakaave indigu. 

4Vʉvʉle vʉle wʉ jɨlɨwo kwanyie nyɨ vɨɨdɨkivajyango. Ndʉwʉ ʉmuunu angaswe 
nilongotsiwa ikange ni ndagɨlo, ʉnyie najyʉnyie namulongotsiwa ikange ni 
ndagɨlo tsa Moose. Manya muvye ʉngata musue paninie nʉ Kɨlɨsiti pa 
kɨdamingʼanie. Lɨno mulɨ va mwene ʉvɨ aatsʉʉsiiwe ʉkʉhʉma kʉ vaswe, 
pakʉta ʉwe tʉmmʉʉpɨlage iseke ʉNgʉlʉve. 

5Palya ʉpwʉ ʉvʉmuunu wiitu wa katale waatʉlongotsaaga ʉwe, indagɨlo 
tsilɨkʉpela ʉvʉnogwe ʉvʉviivi vʉve na maka siitso. Ɨkɨɨnu ɨkɨ kyʉ 
kyatʉpelelaga tʉnogwagwe ʉkʉvomba ʉvʉtulanongwa ʉnsɨkɨ gwoni. 
Ʉkʉhʉmana nɨɨlyo, ʉvʉswe vʉkavepwo. 

6Twapinyilwe ni ndagɨlo, lɨno tʉsue paninie nʉ Kɨlɨsiti, kwʉ kʉta tʉvopwilwe 
kʉ ndagɨlo. Ʉnsɨkɨ ʉgʉ natukʉmbombela ʉNgʉlʉve kʉ nzɨla jya katale jya 
kʉkonga indagɨlo itsyavɨgilwe, apeene kʉ nzɨla ɨɨmya jya kʉlongotsiwa nʉ 
Mepo ʉMbalatse. 

Ʉvʉtulanongwa kyʉ kɨɨnu ɨkikʉvagagɨla avaanu vooni 

7Lɨno tʉte kɨki? Tʉteetsage indagɨlo vʉtulanongwa? Baako, nalweli napadebe! 
Jɨlweli indagɨlo tsyale tsileke ʉkʉvepwo, ʉne nandyale ndɨlʉmanye ʉkʉta 
ʉvʉtulanongwa kyʉ kɨɨnu kɨki. Lola, paale paleke ʉkʉvepwo ʉlʉlagɨlo ʉlwita, 
“Ʉlanogwagwa ɨkɨɨnu kya nnino,” ʉne nandyale ndɨlʉmanye ʉkʉta ʉkʉnogwa 
ɨkɨɨnu kya muunu ʉwa vʉtulanongwa. 

8Lɨno ndyavye ndɨlʉmanyile ʉlʉlagɨlo ʉlʉ, pwʉ lʉkatunumula ʉvʉnogwe 
ʉvʉviivi ʉvʉlɨ pongosu mu nʼgati mwane. Lola, indagɨlo tsa Moose tsingaleke 
ʉkʉvepwo, ʉvʉtulanongwa wiiva vʉvʉle amaka. 

9Isigono sya kʉnsana wʉ nandɨtsimanyili indagɨlo tsa Ngʉlʉve, ndyataamaga 
ndʉwʉ ndyanogwagwa. Lɨno ndyavye ndɨlʉmanyile ʉmwʉ tsinogelelwa 
indagɨlo, ndɨkalʉmanya ʉkʉta ndɨlɨ ntulanongwa. 

10Ndɨkavona ʉkʉta indagɨlo itso, itsʉ tsyale tsa kʉʉma ʉwʉʉmi, tsyammelye 
ʉvʉswe. 

11Lola, kʉ nzɨla jya lʉlagɨlo ʉlwa, ʉvʉtulanongwa vʉkansyova ʉne nʉ 
kʉmmelela ʉvʉswe. 

12Pwʉ lɨno jɨlɨ pavʉvalasu ʉkʉta, indagɨlo tsihʉmile kwa Ngʉlʉve jyʉmwene. 
Ʉkʉkongana nɨɨlyo itsyene itso nonu ikange tsa vʉgolosu. 

13Jɨlweli ɨkɨɨnu ɨkyo ɨkɨnonu nakɨkaweese, napadebe, ʉkʉmmelela ʉvʉswe! 
Ʉvʉtulanongwa wʉ waammelye ʉvʉswe kʉ nzɨla jya ndagɨlo inonu. Waale 
vʉsumbe wa Ngʉlʉve ʉkʉta indagɨlo tsivoniage ʉkʉta ʉvʉtulanongwa kɨɨnu 
kɨviivi siitso. 

14Tʉlʉmanyile ʉkʉta indagɨlo aatsihʉmiitse ʉNgʉlʉve, lɨno ʉne ndɨlɨ nʉ 
vʉmuunu wa vʉtulanongwa, kwʉ kʉta ndɨlɨ mbanda va vʉtulanongwa. 

15Itsʉ ndivomba, jɨlweli ʉne jyʉne nandikɨvona. Lola, ndɨnganogwe ʉkʉvomba 
galya ʉgwʉ ndinogwa, pwʉ nandivomba. Apeene ʉgwʉ ndɨgasʉʉlile, gwʉ 
geene ndivomba. 

16Ɨngave ʉne ndivomba ʉgwʉ nandinogwa, pwʉ jivonia ʉkʉta ndikwɨdɨka 
ʉkʉta indagɨlo nonu. 

17Apo jiiva naneene ndɨ ndivomba imbiivi, apeene wiiva wʉ vʉlya 
ʉvʉtulanongwa ʉvʉlɨ mu nʼgati mwane. 

18Ndɨlʉmanyile ʉkʉta mu nʼgati mwane, kwʉ kʉta mu vʉmuunu wango wa 
vʉtulanongwa, nakɨmuli ɨkɨɨnu ɨkɨnonu ɨkɨveetsaga. Lola, ndinogwa ʉkʉvomba 
inonu, lɨno wʉ najiiva. 

19Kwʉ kʉta nandivomba inonu itsʉ ndinogwa ʉkʉvomba, apeene ndivomba 
tsilya imbiivi itsʉ nandinogwa ndɨtsivombage. 

20Lɨno, ndɨngave ndivomba tsilya itsʉ nandinogwa, pwʉ jɨlweli ndiiva naneene 
ndɨ ndivomba imbiivi, apeene wiiva wʉ vʉlya ʉvʉtulanongwa ʉvʉlɨ mu nʼgati 
mwane. 

21Pwʉ ndɨkɨweene ɨkɨɨnu ɨkɨ: Ʉnsɨkɨ ndɨnganogwe ʉkʉvomba ɨkɨɨnu ɨkɨnonu, 
ndikwegwa ndɨvombage ɨkɨɨnu ɨkɨviivi. 

22Indagɨlo tsa Ngʉlʉve ndɨtsiganile kʉ numbula jyango jyoni. 

23Lɨno, isipagɨka sya mmana gwango silongotswa na maka ga vʉtulanongwa 
ʉgwʉ gisʉʉtɨngʼana na masaago gango. Gikʉmmelela ndɨve mbanda va 
kʉvʉvombela ʉvʉtulanongwa ʉvuvomba ɨmbombo mu mmana gwango. 

24Ndɨswe vʉvʉle ʉne! Veeni ʉnya kʉmmoka ʉne ndɨhʉme mu vʉtulanongwa 
ʉvukʉnnyɨlɨka kʉ vʉswe? 

25Tʉnsaanage ʉNgʉlʉve ʉvɨ kʉ nzɨla jya Ntwa viitu ʉYɨɨsʉ Kɨlɨsiti ikʉtʉpoka 
ʉkʉhʉma kʉ maka ga vʉtulanongwa. Ʉgwʉ ndɨtsovile ago kwʉ kʉta, ʉne 
jyʉne ndikonga indagɨlo tsa Ngʉlʉve mu kʉsaaga kwango, lɨno ʉvʉmuunu 
wango wa vʉtulanongwa, vukonga ʉlʉlagɨlo lwa mbiivi. 

Valooma 8 

Ʉkʉlongotsiwa nʉ Mepo ʉMbalatse 

1Pwʉ ʉkʉhʉma lɨno, ʉNgʉlʉve nalavape ʉlʉvʉngʉ valya ʉwʉ avaaganiitse nʉ 
Mesiya ʉYɨɨsʉ. 

2Lola, ʉMepo ʉMbalatse ʉvɨ ikʉvapa ʉwʉʉmi wa sikutsooni, avavɨɨkile muve 
vavopolwa, pakʉta muleke ʉkʉlongotsiwa nʉ vʉtulanongwa ʉvukʉvapelela 
avaanu ʉvʉswe wa sikutsooni. Avombile ewo kʉ nzɨla jya Mesiya ʉYɨɨsʉ. 

3Indagɨlo tsa Moose tsyale tsivʉla maka ga kʉtʉvopola, manya ʉvʉmuunu wiitu 
wa vʉtulanongwa waalemwagwa ʉkʉtsikonga. Lɨno, ɨkyʉ indagɨlo tsyalemilwe 
ʉkʉvomba, ʉNgʉlʉve aavombile. Aansuungʼile ʉMwana va mwene jyʉmwene, 
ave nʉ mmana gwa kɨvʉmuunu nʉ kʉva neekelo. Kʉ nzɨla ɨjyo, aampye 
ʉlʉvʉngʉ kʉ nongwa jya mbiivi tsa vaanu. 

4Ʉkʉhʉmana naago, tsive tsivombilwe nʉ Kɨlɨsiti tsyoni itsitsigilwa mu ndagɨlo 
ʉkʉta ʉwe tʉtsivombage, ʉwe twɨ tulongotsiwa nʉ Mepo ʉMbalatse. 
Natulongotsiwa ikange nʉ vʉmuunu wa vʉtulanongwa. 

5Lola, avilongotsiwa nʉ vʉmuunu wa vʉtulanongwa, ʉlʉhala lwa veene 
lunogwa ʉkʉvomba ʉvʉtulanongwa. Lɨno, avilongotsiwa nʉ Mepo ʉMbalatse, 
ʉlʉhala lwa veene lunogwa ʉkʉvomba imbombo itsikʉmmovosa ʉMepo 
ʉMbalatse ʉjwa. 

6Ʉmuunu ʉvɨ ʉlʉhala lwa mwene lulongotsiwa nʉ vʉmuunu wa mwene wa 
vʉtulanongwa, ikɨpelela ʉvʉswe wa sikutsooni. Apeene, ʉmuunu 
ʉvilongotsiwa nʉ Mepo ʉMbalatse, alɨ nʉ wʉʉmi wa sikutsooni ikange alɨ nʉ 
lʉnotsehetso. 

7Manya avaanu avilongotsiwa nʉ vʉmuunu wa vʉtulanongwa vikɨvɨɨka valʉgʉ 
va Ngʉlʉve, navikwɨdɨka napadebe ʉkʉkonga indagɨlo tsa mwene, ikange 
naviweesi ʉkʉtsikonga. 

8Kwʉ kʉta, avikonga ʉvʉmuunu wa vʉtulanongwa naviweesi ʉkʉmmovosa 
ʉNgʉlʉve. 

9Lɨno, ʉnyie namulongotsiwa nʉ vʉmuunu wa vʉtulanongwa, apeene 
mulongotsiwa nʉ Mepo ʉMbalatse, manya ʉjwa itaama mu numbula tsiinyo. 
(Mulʉmanyage ʉkʉta, ʉmuunu ʉvaveetsaga ʉvɨ alɨ vʉvʉle ʉMepo va 
Kɨlɨsiti mu numbula jya mwene, nankongi lweli va Yɨɨsʉ Kɨlɨsiti.) 

10Lɨno, ʉKɨlɨsiti itaama mu numbula tsiinyo. Apo, nʉpwʉ jɨngave ɨmihana 
giinyo giiswa kʉ nongwa jya vʉtulanongwa, ʉMepo ʉMbalatse ikʉvapa 
ʉwʉʉmi ʉlwakʉva ʉNgʉlʉve avavalye ʉnyie ʉvʉgolosu. 

11Ikange, ʉMepo ʉMbalatse ʉvɨ itaama mu numbula tsiinyo vɨ Mepo va 
Ngʉlʉve ʉvɨ aantsʉʉsiitse ʉYɨɨsʉ Kɨlɨsiti. Pwʉ lɨno, kʉ nzɨla jya maka ga Mepo 
ʉMbalatse ʉjwa, ʉNgʉlʉve alagɨtsʉʉsa nagɨ mihana giinyo ɨgɨlaaswa. 

12Pwʉ lɨno, vɨɨdɨkivajyango, ʉwe napatʉnogiili tʉtaamage tulongotsiwa nʉ 
vʉmuunu wa vʉtulanongwa. 

13Lola, mungave nʉ vʉtaamo ʉvulongotsiwa nʉ vʉmuunu wa vʉtulanongwa, 
muloongometswa. Apeene, kʉ maka ga Mepo ʉMbalatse, mungɨlekelwe 
ʉkʉvomba itsʉ ʉvʉmuunu wa vʉtulanongwa vunogwa, mulataamaga nʉ 
Ngʉlʉve sikutsooni. 

14Vooni avilongotsiwa nʉ Mepo va Ngʉlʉve wʉ vaana va Ngʉlʉve. 

15Lola, ʉNgʉlʉve naavape ʉnyie ʉMepo ʉMbalatse va kʉvapelela muve ikange 
vavanda avikʉnʼdwada ʉNgʉlʉve. Apeene aavapye ʉnyie ʉMepo ʉMbalatse va 
kʉvapelela muve vaana va mwene. ɄMepo ʉjwa vɨ ikʉtʉtanga tʉmwɨlangage 
ʉNgʉlʉve, “Dadajiitu.” 

16ɄMepo ʉjwa vɨ mwene ikwoleletsa mu numbula tsiitu ʉkʉta, ʉwe tʉlɨ vaana 
va Ngʉlʉve. 

17Pwʉ, ɨngave tʉlɨ vaana va Ngʉlʉve, tʉlɨ venevʉhaale wa Ngʉlʉve, ʉwe 
paninie nʉ Kɨlɨsiti. Peene ɨlɨnogelanie kwawe, twɨdɨke ʉkwɨjʉmɨɨlɨtsa mu 
vʉkʉvɨlwa ndʉwʉ aavombile ʉKɨlɨsiti. Pwʉ apo, tʉlɨɨmɨkiwa paninie nʉ 
mwene. 

ɄNgʉlʉve alavapa ʉwɨɨmɨkiwa avaana va mwene 

18Ʉvʉkʉvɨlwa wiitu wa nsɨkɨ ʉgʉ ndivona nakɨɨnu ʉkʉlɨngʼaania nʉ wɨɨmɨkiwa 
ʉwʉ ʉNgʉlʉve alatʉpa ʉnsɨkɨ ʉgʉliitsa. 

19Lola, isipeliwa syoni sipʉlɨkɨla kʉ vʉsʉʉkwa ʉnsɨkɨ ʉgwʉ ʉNgʉlʉve alavonia 
avaana va mwene. 

20Manya, isipeliwa syoni sipepwike, nakwʉ kʉta siingye ʉkʉva ewo kʉ wɨgane 
wa syene, baako, apeene ndʉwʉ aanogilwe ʉNgʉlʉve jyʉmwene. Paninie 
nɨɨlyo, sipʉlɨkɨla kʉ vʉsʉʉkwa 

21ʉkʉpokwa pakʉta sileke ʉkwongometswa, apeene sipeewe ʉvʉvopolwa 
ʉvʉnya wɨɨmɨkiwa ʉwʉ ʉNgʉlʉve alavapa avaana va mwene. 

22Tʉlʉmanyile ʉkʉta nakʉ kʉsikila lɨno, isipeliwa syoni silɨla kʉ lʉvavo ʉngata 
lʉvavo lwa kʉhola ʉmwana. 

23Ikange, nakwʉ kʉta sisipeliwa syene syʉ silɨla, apeene najyʉwe twɨ 
tʉpeevilwe ʉMepo ʉMbalatse tʉvonze ʉvʉnonu ʉwʉ tʉlapeewa, najyʉwe 
twilɨla mu numbula tsiitu. Manya tupʉlɨkɨla ʉNgʉlʉve atʉpe ʉvʉtavʉlɨlwa 
wooni wa kʉva vaana va mwene, kwʉ kʉta ʉkʉgombola nʉ kwandʉla ɨmihana 
giitu gɨve mipya. 

24Ɨnyʉʉve ɨjyo tʉlɨ najyo ʉkʉhʉma palya ʉpwʉ ʉNgʉlʉve aatʉpokile. Lɨno 
ɨngave tuhʉʉvɨla ɨkɨɨnu ɨkyʉ tukʉkɨvona, nakiiva kya lʉpʉlɨkɨlo. Ndeeti, veeni 
ʉviweesa ʉkʉpʉlɨkɨla ʉkʉpeewa ɨkɨɨnu ɨkyʉ alɨ nakyo? 

25Lɨno tʉngahʉʉvɨlage ʉkʉpeewa ɨkɨɨnu ɨkyʉ natukʉkɨvona, pwʉ tupʉlɨkɨla 
kɨtsila kʉnyongʼonyoka amaka. 

26Paninie niitso, ʉMepo ʉMbalatse vɨ mwene ikʉtʉtanga mu kwɨlemwa kwitu, 
manya natʉkɨmanyili ʉkʉdoova kɨlya ɨkɨnogelanie ʉwe tʉnʼdoove ʉNgʉlʉve. 
Lɨno ʉMepo ʉMbalatse jyʉmwene vɨ ikʉtʉdoovela kwa Ngʉlʉve kʉ lʉkuuto 
ʉlʉnalutsoveka. 

27ɄNgʉlʉve ʉvatsimanyile itsilɨ mu numbula tsa vaanu, agamanyile amasaago 
ga Mepo ʉMbalatse va mwene. Lola, ʉMepo ʉjwa ikʉvadoovela avɨɨdɨki ndʉwʉ 
ʉNgʉlʉve jyʉmwene inogwa. 

28Tʉlʉmanyile ʉkʉta, mu gooni ʉNgʉlʉve ikʉvavombela inonu avaanu 
avanʼganile, valya ʉwʉ avɨɨlangile ʉkʉkongana nʉ vʉsumbe wa mwene. 

29Lola, ʉNgʉlʉve aavamanyile avaanu va mwene ʉwʉ aavahalile wʉ akaanale 
ʉkʉvapela, ikange avo aalamwe vave ndʉwʉ alɨwo ʉMwana va mwene ʉYɨɨsʉ 
Kɨlɨsiti. Aavombile ewo pakʉta, ʉMwana ʉjwa ave vɨ kɨvalʉla kʉ vaana vooni 
va Ngʉlʉve. 

30Pwʉ lɨno, avo ʉwʉ aalamwe vave ndʉ Yɨɨsʉ Kɨlɨsiti wʉ veene aavɨɨlangile, wʉ 
veene aavavalye ʉvʉgolosu, ikange wʉ veene aavahʉʉviitse ʉkʉvapa 
ʉwɨɨmɨkiwa. 

Nakʉli ʉva kʉvalekengʼania avɨɨdɨki nʉ lʉgano lwa Ngʉlʉve 

31Lɨno, tʉte kɨki pa kulongwi tsa siinu isi? Ɨngave ʉNgʉlʉve alɨ lʉvasu lwawe, 
jɨlweli nakʉli ʉmuunu ʉviweesa ʉkʉtʉlema. 

32ɄNgʉlʉve naankolele ɨkɨsa ʉMwana va mwene jyʉmwene, apeene 
aammʉmiitse aswe kʉ nongwa tsiitu twɨ vooni. Pwʉ lɨno, ɨngave aatʉpye 
ʉMwana va mwene jyʉmwene, vʉvʉle vʉle alatʉpa isiinu syoni isinonu. 

33Tsa jɨlweli nakʉli ʉmuunu ʉvɨ aladajaga ʉkʉta vahɨgwe avahalwa va 
Ngʉlʉve, manya ʉNgʉlʉve jyʉmwene vɨ mwene ikʉvavalɨla ʉvʉgolosu. 

34Ikange nakʉli ʉmuunu ʉnya kʉtʉpa ʉlʉvʉngʉ. Lola, najyʉ Mesiya ʉYɨɨsʉ, ʉvɨ 
aasue nʉ kʉtsʉʉsiwa, ʉvɨ lɨno itaama kʉ kɨvoko kya kʉndyo kya Ngʉlʉve nʉ 
kʉtʉdoovela ʉwe, nalatʉpe ʉlʉvʉngʉ. 

35Nakɨkʉli ɨkɨveetsaga ɨkiweesa ʉkʉnsiga ʉKɨlɨsiti aleke ʉkʉtʉgana ʉwe! 
ɄKɨlɨsiti itsiga atʉganile ndavɨ jɨve tʉlɨ mu vʉpala ʉvʉlʉti, tʉlɨ mu lʉgatatso, 
tʉlɨ mu vʉkʉvɨlwa, tʉlɨ mu nzala, tukwagɨlwa ɨmisabwa, tuhegelela ʉkʉjatsa 
ʉwʉʉmi, evo ʉkʉbudwa. 

36Ago ʉgwʉ ndɨtsovile galɨngʼiine nʉ Vʉvɨge ʉVʉvalatse ʉwiita, “Isigono syoni 
tugokelwa, ʉlwakʉva tukʉkʉvombela ʉve. Ʉwe tuvombelwa sivi na vaanu, ʉta 
ngʼolo itsʉ vilʉta kuhɨnza.” 

37Lɨno ndajɨve aga gooni gikʉtwitsila, ʉwe tulʉtɨɨlɨlaga ʉkʉlesa, ʉlwakʉva 
tutangɨlwa nʉ Kɨlɨsiti ʉvɨ atʉganile. 

38-39Ndɨlʉmanyile jɨlweli ʉkʉta nakɨkʉli ɨkɨɨnu ɨkiweesa ʉkʉnsiga ʉNgʉlʉve 
ʉkʉtʉgana ʉwe. ɄNgʉlʉve itsiga atʉganile ndavɨ jɨve tʉlɨ vʉʉmi evo tʉsue. 
Ikange nakʉli ʉnsuungʼwa, evo avanya vʉtavʉlɨlwa, evo isipeliwa syoni isinya 
maka, evo isiinu isivombeka ʉlʉ lɨno, evo isiliitsa kʉvʉlongolo, evo isiinu sya 
kʉkyanya, evo isiinu sya kʉ vʉtsʉʉka, evo isipeliwa isinge isiveetsaga 
isiweesa ʉkʉnsiga ʉNgʉlʉve ʉkʉtʉgana ʉwe. Ʉlʉgano ʉlwa alʉvoniitse 
kwawe kʉ nzɨla jya Mesiya ʉYɨɨsʉ, ʉNtwa viitu. 

Valooma 9 

ɄPaulo ivawa na vahalwa va Ngʉlʉve aVaisilahɨli 

1Nditsova ʉwajɨlweli weene, ndɨ ndɨlɨ mwɨdɨki va Kɨlɨsiti. Ikange, ʉmwʉ ʉne 
ndikɨvonela ʉkwʉ kulongotsiwa nʉ Mepo ʉMbalatse, kukʉmbʉʉla ʉkʉta 
nanditsova ʉvʉnuasi. 

2Jɨlweli, ʉne ndɨlɨ nʉ lʉsʉsʉvalo siitso nʉ lʉvavo ʉlʉnalwisila mu numbula 

3kʉ nongwa jya vaanu va kɨvʉmbʉkʉ kyango. Lola, vʉkaale vʉve wɨgane 
wango, ʉne jyʉne ndɨkaale ndikwɨdɨka ʉkʉkootolwa nʉ kʉtengwa nʉ Kɨlɨsiti, 
kʉngave ʉkʉvomba ewo, kʉkaale kukʉvavɨɨka avalʉkololwango avo 
vamwɨdɨke ʉKɨlɨsiti. 

4Avo wʉ Vaisilahɨli, ʉwʉ ʉNgʉlʉve aavavɨɨkile vave vaana va mwene, 
akavavonia ʉwɨɨmɨkiwa wa mwene nʉ kʉvɨɨka inyɨdɨngʼano navo. Ikange 
akavapa indagɨlo tsa mwene, isingano tsa mwene, nʉ mwʉ kʉnogye ʉkwɨsaja 
kʉ mwene. 

5Avo aVaisilahɨli wʉ vitsʉkʉlʉ va Abulahamu, va Isaka nʉ Yakobo. Kɨvʉmuunu, 
najyʉ Kɨlɨsiti nya Isilahɨli, vɨ Ngʉlʉve ʉNdʉti va syoni, aginiwaagwe sikutsooni 
na sikutsooni! Ameni. 

6Napeene, nandiita ʉNgʉlʉve aalemilwe ʉkʉpʉgʉla ʉlwɨjyɨgo lwa mwene kʉ 
Vaisilahɨli. Baako! Manya navooni ʉwʉ kyʉ kɨvʉmbʉkʉ kya Isilahɨli vahalwa va 
Ngʉlʉve, 

7pange nakwʉ kʉta ʉlʉjungu lwoni lwa Abulahamu wʉ vaana va jɨlweli va 
Abulahamu. Baako! Apeene, ʉNgʉlʉve aammʉʉviitse ʉAbulahamu akata, 
“Avaana va lʉjungu lwako valahʉma mwa Isaka.” 

8Ago ʉvʉganulu wa weene kwʉ kʉta, avaana va Ngʉlʉve wʉ vaana va 
Abulahamu avaaholilwe ʉkʉkongana nʉ mwʉ ʉNgʉlʉve aammʉʉviitse 
ʉAbulahamu. Lɨno, avaana avaaholilwe ʉkʉkongana nʉ mwʉ aanogeliilwe 
ʉAbulahamu kɨmmana navivalɨlwa ʉkʉta wʉ vaana va Ngʉlʉve. 

9Manya ʉlʉhʉʉvɨtso lʉlwene lwita ndee, “Ndɨlakilivuka kʉ mwaka ʉnsɨkɨ 
ndʉʉgʉ, nʉ Sala alaava nʉ mwana ʉnʼdɨɨmi.” 

10Ikange nalɨ lɨɨlyo lyene, apeene namwene ʉLebeka aaholile nʉ kʉkʉjiitu 
ʉIsaka, avaana vavɨlɨ avanyavʉngʉngʉ. 

11-12Napeene, wʉ vakaanale ʉkʉholwa avanyavʉngʉngʉ avo, ikange wʉ 
navavombili ɨkɨveetsaga kɨve kɨnonu evo kɨviivi, ʉNgʉlʉve akambʉʉla 
ʉLebeka akata, “Ʉmbaha alambombelaga ʉnʼdebe.” Isi sivonia ʉkʉta ʉNgʉlʉve 
ihala ʉmuunu ʉkʉkongana nʉ vʉsumbe wa mwene ʉNgʉlʉve, najiiva 
ʉkʉkongana nʉ lʉgendo lwa muunu ʉlya. 

13Aga galɨngʼiine nʉ Vʉvɨge ʉVʉvalatse ʉwitsova ʉkʉta, “ɄYakobo 
ndyanʼganile, lɨno ʉEsau ndyamʼbeelile.” 

ɄNgʉlʉve ivombela ʉmwanogeliilwe 

14Lɨno tʉte kɨki? Tʉte ʉNgʉlʉve nanʼgolosu? Baako! 

15Manya aambʉʉlile ʉMoose akata, “Ndiiva nʉ lʉhʉngʉ kʉ muunu ʉvɨ 
ndɨnogilwe ʉkʉva nʉ lʉhʉngʉ, ikange ndikʉmbonela ɨkɨsa ʉmuunu ʉvɨ 
ndɨnogilwe ʉkʉmbonela ɨkɨsa.” 

16Pwʉ lɨno, ʉNgʉlʉve vɨ ilamula ʉkʉva nʉ lʉhʉngʉ kʉ muunu, najiiva 
kwɨkupila nʉ kʉnogwa kwa muunu jyʉmwene. 

17Lola, mu Vʉvɨge ʉVʉvalatse ʉNgʉlʉve aambʉʉlile ʉFalao akata, 
“Ndyakʉvɨɨkile ʉve nkʉlʉdeeva pakʉta kʉ nzɨla jyave ndɨvavonie avaanu 
amaka gango, na pakʉta ɨlitaawa lyango lɨpʉlɨsiwaagwe mu kɨlʉnga kyoni.” 

18Pwʉ lɨno, tsilɨ pavʉvalasu ʉkʉta ʉNgʉlʉve ikʉmbonela ʉlʉhʉngʉ ʉmuunu 
ʉvaveetsaga ʉvɨ ʉNgʉlʉve ikʉnʼgana, nʉ kʉmpela ʉmuunu ʉjyʉnge ave nya 
matingo ndʉwʉ ʉNgʉlʉve inogwa. 

19Ipange jʉvukʉmbʉʉtsa, “Ɨngave wʉ jɨlɨwo, kɨki ʉNgʉlʉve ikʉtʉhɨga? Veeni 
ʉviweesa ʉkʉsiga ʉvʉnogwe wa Ngʉlʉve?” 

20Baako! Ʉve vɨ muunu ʉlɨ veeni pakʉta ʉveetsage va kʉgelana nʉ Ngʉlʉve? 
Ndeeti, ɨkɨɨnu ɨkɨpelilwe kiweesa ʉkʉgelana nʉ vakɨpelile nʉ kʉvʉʉtsa kɨte, 
“Kɨki waammelile ʉne ndavʉle?” 

21Jɨlweli ʉlʉmanyile, ʉmbʉmbi va sivya alɨ nʉ vʉtavʉlɨlwa wa kʉvombela 
ɨlidope ndʉwʉ inogwa. Iweesa ʉkʉvʉmba isivya sivɨlɨ ʉkʉhʉma ɨlidope lɨɨlyo 
lipamato: Ɨkɨvya kɨpamato kɨve kya mbombo jya wɨɨmɨkiwa, nɨ kɨnge kɨve kya 
mbombo jya vʉle vʉle. 

22Lɨno, ʉlwakʉva ʉNgʉlʉve aanogilwe ʉkʉvavonia avaanu ʉlʉviipo lwa 
mwene nʉ kʉvavonia amaka ga mwene, aavasipilye siitso valya ʉwʉ vavyʉta 
sivya, ʉwʉ aasaagile ʉkʉvavʉnga. 

23-24Ikange, ʉlwakʉva ʉNgʉlʉve aanogilwe ʉkʉtʉvonia ʉwɨɨmɨkiwa wa 
mwene ʉvʉlʉti, aatwomwe twɨ vooni, aVayahudi nʉ wʉ vatava Vayahudi, 
pakʉta atʉlɨlɨle ɨkɨsa, manya aatʉsaawe pakʉta tʉkave ʉwɨɨmɨkiwa paninie nʉ 
mwene. 

25Ɨkɨ kyʉ kɨɨnu ɨkyʉ ʉNgʉlʉve itsova mu kɨtabu kya nyamalago ʉHoseya iita, 
“Aveene ʉwʉ nawʉ vaanu vango, ndɨlavɨɨlanga ‘Vaanu vango.’ Avaanu ʉwʉ 
nandyavagane, ndɨlavɨɨlanga, ‘Vaanu vango ʉwʉ ndɨvaganile.’ ” 

26Ikange, “Apoonu apo ʉpwʉ aveene vaavʉʉlwagwa, ‘Ʉnyie namulɨ vango,’ 
pwʉ peene valɨlangwagwa, ‘Vaana va Ngʉlʉve ʉvɨ mwʉmi.’ ” 

27Namwene ʉnyamalago ʉYesaya iita ndee pa kulongwi jya Vaisilahɨli, “Ndajɨve 
aVaisilahɨli valɨ vongosu ʉngata nsekelewe gwa lʉkanzimbale lwa nyanza, 
napeene ʉwʉ valapokwa valɨ vadebe. 

28Manya ʉNtwa ʉNgʉlʉve alavapa ʉlʉvʉngʉ ʉlʉkwɨlanie mu kɨlʉnga ʉmʉ, 
ikange alɨ piipi ʉkʉhɨgɨla ngʼaani avaanu va kɨlʉnga kyoni, ndʉwʉ aatsovile.” 

29Ndʉwʉ katale aatsovile ʉnyamalago ʉYesaya akata, “Aale aleke ʉNtwa 
ʉNyamaka Gooni ʉkʉsigatsa ʉlʉjungu lwa Vaisilahɨli, twale twiva twasilile nda 
vaanu va kʉ Sodoma na kʉ Gomola.” 

Ɨkɨɨnu ɨkyavapelye aVaisilahɨli valeke ʉkʉvalɨlwa ʉvʉgolosu 

30Ndeeti, ago gooni kwʉ kʉta kɨki? Kwʉ kʉta, avaanu ʉwʉ vatava Vaisilahɨli 
navɨɨkupile ʉkʉkava ʉvʉgolosu, lɨno ʉNgʉlʉve aavavalye ʉvʉgolosu kʉ nzɨla 
jya kʉmwɨdɨka ʉKɨlɨsiti. 

31Ikange kwʉ kʉta, aVaisilahɨli ʉwʉ vaavombaga ʉlwʉtsi ʉkʉkonga indagɨlo 
pakʉta vavalɨlwe ʉvʉgolosu, navavalɨlwe. 

32Kɨki navavalɨlwe? Navavalɨlwe ʉlwakʉva vaahʉʉvye imbombo tsa veene, 
vakaleka ʉkʉmwɨdɨka ʉKɨlɨsiti. Baaho vakakʉvala mu lɨlya ɨliganga 
ɨlivaha, vakagwa. 

33Ikulongwi itsi tsilɨngʼiine nʉ wʉ ʉNgʉlʉve aatsovile mu Vʉvɨge ʉVʉvalatse, 
ʉpwʉ aatye, “Lolagi, ʉkwa kʉ vʉtsenge wa Sayuni ndɨvɨɨkile ɨliganga. Ɨlɨ lyʉ 
liganga ɨlyʉ avaanu jʉvikɨkʉvɨtsaaga, lyʉ liganga ɨlyʉ likʉvapelelaga avaanu 
vagwitsage. Napeene, ʉmuunu ʉvaveetsaga ʉvɨ ikʉmwɨdɨka ʉjwa ʉvɨ vɨ 
liganga ɨlyo, nalasʉʉke lʉsiku!” 

Valooma 10 

1Vɨɨdɨkivajyango, ʉvʉnogwe wango ʉvʉlʉti mu numbula jyango ni nyɨsajo 
tsyango kwa Ngʉlʉve, ndilonda ʉkʉta avajyango avo aVaisilahɨli vapokwe. 

2Ndikwoleletsa kwanyie ʉkʉta, avaanu avo vanya lwɨkupilo ʉkʉndonda 
ʉNgʉlʉve, napeene navalʉmanyili ʉmwʉ ʉNgʉlʉve inogwa vandondage. 

3Aveene navaakonge ɨnzɨla ɨjyʉ ʉNgʉlʉve ikʉvavalɨla avaanu ʉvʉgolosu, 
manya navaajɨmanye, ikange vaalondile ʉkʉkava ʉvʉgolosu kʉ nzɨla jya 
kʉkonga indagɨlo tsa Moose. 

4Lola, ʉKɨlɨsiti aakwɨtsiitse imbombo tsa ndagɨlo tsa Moose, pakʉta avaanu 
vooni avikʉmwɨdɨka vavalɨlwagwe ʉvʉgolosu. 

Avaanu vooni viweesa ʉkʉpokwa 

5Pa kulongwi jya kʉkava ʉvʉgolosu kʉ nzɨla jya kʉkonga indagɨlo, ʉMoose 
aavɨgile akata, “Ʉmuunu ʉvɨ ikwibataga tsyoni itsilagɨliilwe mu ndagɨlo, 
itaamaga kʉ nzɨla jya kʉkonga indagɨlo itso.” 

6Napeene, pa kulongwi jya kʉkava ʉvʉgolosu kʉ nzɨla jya lwɨdɨko, iita, “Muleke 
ʉkwɨvʉʉtsa mu numbula tsiinyo ʉkʉta, ‘Vɨ veeni ʉviweesa ʉkʉtoga akasike 
kʉkyanya?’ ” Kwʉ kʉta, ʉkʉnʼdoova ʉKɨlɨsiti iitse mu kɨlʉnga. 

7“Evo ʉkʉta, ‘Vɨ veeni ʉnya kwika ʉkʉtsisika kʉ vʉtsʉʉka?’ ” Kwʉ kʉta, 
ʉkʉntsʉʉsa ʉKɨlɨsiti. 

8Napeene, ʉVʉvɨge ʉVʉvalatse wiita, “Ɨlimenyu lya Ngʉlʉve lɨlɨ piipi nʉʉve, lɨlɨ 
mu ndomo gwako na mu numbula jyako.” Kwʉ kʉta, ɨlimenyu ɨlyo lyʉ limenyu 
lya kulongwi tsa vʉpoki kʉ nzɨla jya lwɨdɨko ɨlyʉ tupʉlɨsa. 

9Ikange lɨlɨ piipi nʉʉve, manya ʉngatsove kʉ ndomo gwako jyʉve ʉkʉta, 
“ɄYɨɨsʉ vɨ Ntwa,” nʉ kwɨdɨka mu numbula jyako ʉkʉta ʉNgʉlʉve 
aantsʉʉsiitse, ʉNgʉlʉve ikʉkʉpoka ʉve. 

10Manya ʉmuunu ikwɨdɨka nɨ numbula jya mwene, pwʉ ivalɨlwa ʉkʉta 
inʼgolosu, ikange itsova nʉ ndomo gwa mwene jyʉmwene, pwʉ ipokwa. 

11Pa kulongwi jya mwene ʉKɨlɨsiti, ʉVʉvɨge ʉVʉvalatse wiita, “Ʉmuunu 
ʉvaveetsaga ʉvɨ ikʉmwɨdɨka nalasʉʉke lʉsiku.” 

12Manya ʉNtwa nitengelela aVayahudi evo avatava Vayahudi. ɄNtwa ʉvɨ alɨ 
mpamato, vɨ Ntwa va vaanu vooni, ikange mwipa kʉ vaanu vooni avikʉnʼdoova. 

13Aga galɨngʼiine nʉ Vʉvɨge ʉVʉvalatse ʉwiita, “Ʉmuunu ʉvaveetsaga 
ʉvidoova ʉvʉsyɨkɨlo wa mbiivi tsa mwene nʉ kʉlɨhʉʉvɨla ɨlitaawa lya Ntwa 
ʉNgʉlʉve, alapokwa.” 

14Pwʉ ʉwajɨlweli wʉ ʉvʉ, avaanu naviweesi ʉkʉnʼdoova ɨngave navagelili 
ʉkʉmwɨdɨka. Ikange navakaweese ʉkʉmwɨdɨka ɨngave navagelili ʉkʉpʉlɨka 
ikulongwi tsa mwene. Ikange naviweesi ʉkʉpʉlɨka kɨtsila kʉlʉmbɨlɨlwa. 

15Naveene avaanu navakalʉte kulʉmbɨlɨla ikulongwi itso kɨtsila kʉsuungʼwa. 
Ndʉwʉ jɨvɨgilwe mu Vʉvɨge ʉVʉvalatse ʉkʉta, “Ʉvileeta ɨLivangɨli iiva 
ikʉvahovosa avaanu!” 

16Napeene, nakwʉ kʉta aVaisilahɨli vooni vɨdiike ɨLivangɨli ɨlyo ɨlya Yɨɨsʉ, 
vongosu valɨbeelile. Manya ʉnyamalago ʉYesaya aatye, “Gwe Ntwa, veeni ʉvɨ 
ɨdiike ikulongwi tsiitu?” 

17Pwʉ lɨno, avaanu viiva nʉ lwɨdɨko vangapʉlɨke ikulongwi tsa Kɨlɨsiti, naveene 
vipʉlɨkaga ɨngave tsilʉmbɨlɨlwa. 

18Napeene, ndivʉʉtsa: Ndeeti, aVaisilahɨli navagelili ʉkʉpʉlɨka? Ɨlweli 
vapʉliike, manya ʉVʉvɨge ʉVʉvalatse wiita, “Ikulongwi tsa veene tsyapʉlɨkiike 
mu kɨlʉnga kyoni, na mamenyu ga veene gaatsisika nakʉ kʉ vʉmalɨlo wa 
kɨlʉnga.” 

19Ndikwongeletsa ʉkʉvʉʉtsa: Ndeeti, aVaisilahɨli wʉ vapʉliike 
navaalʉmanye? Baako, vaalʉmanyile ʉlwakʉva ʉnsɨkɨ gwa Moose ʉNgʉlʉve 
aatye, “Ndɨlavɨɨka ʉnyie muvavonelage ɨkɨvini avaanu ʉwʉ vatava Vaisilahɨli, 
na vaanu avo ʉwʉ navalʉmanyili, ndɨlavavɨɨka vavaviipitsaage ʉnyie siitso.” 

20Ikange, ʉnyamalago ʉYesaya itsova kɨtsila kʉdwada kɨɨnu amamenyu ga 
Ngʉlʉve iita, “Avaanu ʉwʉ navandondili, wʉ veene vambwene. Na vaanu ʉwʉ 
navivʉtsɨlɨhɨtsa ikulongwi tsyango, ndyɨvoniitse kʉ veene.” 

21Napeene, pa kulongwi jya Vaisilahɨli, ʉNgʉlʉve iita, “Ʉmuunyi gwoni 
ndyanogilwe ʉkʉsajana navo avaanu ʉwʉ navɨɨdɨhɨtsi, ikange avanya 
lʉkaani.” 

Valooma 11 

ɄNgʉlʉve naavaleke avaanu va mwene, aVaisilahɨli 

1Lɨno ndivʉʉtsa, ndeeti, ʉNgʉlʉve aavalekile avaanu va mwene? Baako, 
napadebe! Ʉne jyʉne ndɨlɨ Mwisilahɨli, ʉkʉhʉma mu lʉjungu lwa Abulahamu, 
ɨkɨvʉmbʉkʉ kya Benyamini. 

2ɄNgʉlʉve naavaleke avaanu va mwene ʉwʉ aavahalile wʉ akaanale 
ʉkʉvapela. Oogo, namulʉmanyili ʉVʉvɨge ʉVʉvalatse ʉmwʉ vutsovela pa 
kulongwi jya Eliya, ʉmwandɨlye ʉNgʉlʉve pa kulongwi jya Vaisilahɨli? 

3Akata, “Ntwa, avaanu ava vaabudile avanyamalago vaako, nʉ kʉnanga 
isiteekelelo sya kʉkʉhʉmɨhɨtsa isyavʉpe. Naka kavalɨlo aka, ndɨsigye ʉne ndɨ 
mwene, napeene najyʉne vilonda ʉkʉmbuda!” 

4ɄNgʉlʉve aamwandile akata kɨki? Aatye, “Ndyɨvɨɨkye avagoosi avaelufu 
lekelakʉpamato (7,000) ʉkwa kʉ Isilahɨli ʉwʉ navikɨsaja kwa Baali.” 

5Nalɨ lɨno wʉ jɨlɨwo, pwɨle ɨmbalɨlo ndebe jya masigalɨlo ga vaanu ʉwʉ 
ʉNgʉlʉve aatwomwe kʉ lʉhʉngʉ lwa mwene. 

6Pwʉ lɨno, ʉlwakʉva twomwilwe kʉ kɨsa kya Ngʉlʉve, natupokwa ni mbombo 
itsʉ tʉvombile. Manya ɨkaale jɨve tsʉ mbombo tsiitu itsʉ tʉvombile, pwʉ ɨkɨsa 
nakyale kiiva kɨsa ikange. 

7Pwʉ lɨno jɨlɨnde: AVaisilahɨli vaalondile ʉkʉkava ʉvʉgolosu pange vavʉkave, 
apeene valya veene avoomoliiwe nʉ Ngʉlʉve wʉ vaavʉkavile. Avaasigye vooni 
akavavɨɨka vave vakiliitye inumbula, 

8ndʉwʉ ʉVʉvɨge ʉVʉvalatse wiita, “ɄNgʉlʉve aavavɨɨkile vave ʉta vaanu 
avagagiilwe ni tʉlʉ, aavabungile amiiho pakʉta valeke ʉkʉlola, ikange 
aavadɨndile imbʉlʉkʉtʉ valemwagwe ʉkʉpʉlɨka, wʉ valɨwo ʉkʉsikila najɨ 
leelo.” 

9Namwene ʉnkʉlʉdeeva ʉDavʉdi aatye, “Wʉ vivomba inyekelo tsa veene, 
ʉNgʉlʉve atsihambʉle tsive kyambi nʉ ntego gwa kwonza aveene, nʉ 
kʉvavʉnga. 

10Amiiho ga veene gadosolwe, pakʉta valeke ʉkʉlola ʉgwʉ vivomba, nɨ misana 
gya veene gɨbɨdame ngʼaani kʉ vʉkʉvɨlwa wa kɨgono nɨ kɨgono.” 

Ʉkʉbeela kwa Vaisilahɨli kʉhambwike lʉsajo lwa vatava Vaisilahɨli 

11Lɨno, ndivʉʉtsa ikange, aVaisilahɨli vaakʉvye, vakagwa lwoni? Baako, 
napadebe! Apeene, kʉ nongwa jya kʉmʼbeela ʉMpoki, ʉvʉpoki vʉviitsye nava 
vaanu avatava Vaisilahɨli, pakʉta aVaisilahɨli vavavonelage ɨkɨvini avaanu 
avatava Vaisilahɨli. 

12Lɨno, ɨngave avaanu avatava Vaisilahɨli vaakavile ɨkɨmosu kya lʉhʉngʉ 
ʉlwakʉva aVaisilahɨli vaamʼbeelile ʉMpoki, pwʉ valakava ʉlʉvʉmbʉlɨlo siitso 
valaava aVaisilahɨli vakiliwiike nʉ kʉmwɨdɨka ʉMpoki. 

13Lɨno, nditsova na nyɨ vaanu nyɨ mutava Vayahudi. Ʉlwakʉva ʉNgʉlʉve 
aansuungʼile ndɨve mpositili viinyo, ʉne ndikʉjyɨmɨka ɨmbombo ɨjyo ɨjyʉ 
ʉNgʉlʉve ikʉvavombela ʉnyie ʉkʉgendela kwane. 

14Ndihʉʉvɨla ʉkʉta, ipange ʉwʉ tʉlɨ nkisa mpamato jʉviviniwaagwa nʉʉnyie 
kʉ galya ʉgwʉ ʉNgʉlʉve ikʉvavombela, pakʉta avange mu veene vapokwe. 

15Lola, aVayahudi wʉ vamʼbeelile ʉYɨɨsʉ, ʉNgʉlʉve namwene avaabeelile 
aveene, akasajana na vaanu avatava Vayahudi. Pwʉ lɨno, ʉnsɨkɨ ʉpwʉ 
ʉNgʉlʉve alavɨɨdɨka aVayahudi ikange, ɨlaava ʉta avaswe vatsʉʉkile! 

16Ʉkʉkongana nʉ mpelela gwa Kɨyahudi, ʉmuunu angahʉmye, kʉ mbombo jya 
Ngʉlʉve, ɨkɨkando ɨkɨvalatse kya vʉhevete wa ngano jya vʉlʉvʉso, pwʉ 
ʉvʉhevete wooni wiiva vʉvalatsiiwe. Ikange, ɨngave ɨmilela gya lizeituni 
minonu, apo natsi samba tsa lyene natsyene tsiiva nonu. 

17Lɨno isamba itsinge tsyagɨdilwe, nʉʉnyie nyɨ muvyʉta samba tsa lizeituni lya 
mwinyasi mulʉngilwe muhange ni samba itsyasigye itsa lizeituni ɨlivyalano. 
Mwipata ɨkyakʉlya ʉkʉgendela mu milela gya lizeituni ɨlyo ɨlivyalano. 

18Pwʉ lɨno, ʉnyie muleke ʉkʉbeda isamba itso. Muleke ʉkwɨtotsa, apeene 
mulʉmanye ʉkʉta ɨmilela nagikʉvahʉʉvɨla ʉnyie, apeene ʉnyie nyienye 
mukʉgɨhʉʉvɨla ɨmilela. 

19Ipange jʉwiita, “Isamba itso tsyagɨdilwe pakʉta ʉne ndɨlʉngwe.” 

20Itso lweli tsyagɨdilwe, kʉ nongwa jya kʉleka ʉkwɨdɨka, napeene ʉve ʉlɨ 
ndʉwʉ ʉlɨwo ʉkʉkongana nʉ lwɨdɨko lwako. Pwʉ lɨno wɨlolelage, ʉleke 
ʉkwɨtotsa, apeene ʉve nʉ lʉdwado, 

21manya ɨngave ʉNgʉlʉve aavavʉngile aVayahudi, ndʉ kʉgɨda isamba 
itsyenelibɨkɨ, jɨlweli ʉve nalakʉleke kɨtsila kʉvʉngwa. 

22Lolagi ʉmwʉ ʉNgʉlʉve ikʉvavombela avaanu avange ʉwiipa, nʉ mwʉ 
ivʉngɨla avaanu avange kʉ lʉvʉngʉ ʉlʉkali! Ikʉvapa ʉlʉvʉngʉ avo avabeelile 
ʉkʉmwɨdɨkɨla nʉ kʉkʉvombela ʉwiipa ʉve, ʉngave vugendelelaga 
ʉkʉmwɨdɨka. Lɨno, ndʉngava veeve, ʉngɨlekelwe ʉkʉmwɨdɨka, vugɨdwa. 

23Naveene aVayahudi avo vangakilivukile ʉkʉmwɨdɨka ʉNgʉlʉve, jʉvilʉngwa 
ikange mu libɨkɨ, manya ʉNgʉlʉve alɨ na maka ga kʉvalʉnganitsa ikange. 

24Ʉnyie nyɨ mutava Vayahudi muvyʉta samba tsa lizeituni lya mwinyasi, 
mwagɨdilwe nʉ kʉlʉnganitswa kʉ lizeituni ɨlivyalano, ɨkyo kɨɨnu kɨhenza 
ʉkʉvombeka. Mulʉmanye ʉkʉta najiiva mbombo nalamu kwa Ngʉlʉve 
ʉkʉvuja avalʉnganitse aVayahudi, avavyʉta samba tsa lizeituni ɨlinogiwa, kʉ 
mʼbɨkɨ gwa tsyene! 

ɄNgʉlʉve nya kɨsa kʉ vaanu vooni 

25Vɨɨdɨkivajyango, ndinogwa mulʉmanye ʉvʉsumbe wa Ngʉlʉve ʉvʉsihiime 
pakʉta muleke ʉnyie ʉkwɨginia. AVaisilahɨli vaninie vaale na matingo kʉ nsɨkɨ, 
ʉkʉsikila ʉpwʉ ɨmbalɨlo ɨjyavɨɨkile ʉNgʉlʉve jya vaanu avatava Vaisilahɨli 
jikwʉpɨlɨlwa nʉ mwene. 

26Na kʉ nzɨla ɨjyo, ɨkɨvʉmbʉkʉ kyoni kya Isilahɨli kɨlapokwa. Ikulongwi itsi 
tsilɨngʼiine nʉ wʉ ʉNgʉlʉve aatsovile mu Vʉvɨge ʉVʉvalatse, ʉpwʉ aatye, 
“ɄMpoki alahʉma kʉ Sayuni, alavɨɨka ʉlʉjungu lwa Yakobo lʉleke ʉkʉmʼbeela 
ʉNgʉlʉve. 

27Pwʉ ʉlwɨdɨngʼano lwango naveene lʉlakwɨlanila, ʉnsɨkɨ ʉpwʉ ndɨlavasyɨkɨla 
imbiivi tsa veene.” 

28Pa kulongwi jya kʉbeela ɨLivangɨli lya Yɨɨsʉ, aVaisilahɨli vɨɨpelile valʉgʉ va 
Ngʉlʉve pa lʉkavo lwanyie ʉnyie nyɨ vaanu nyɨ mutava Vaisilahɨli. Napeene, 
ʉNgʉlʉve apitsiige avaganile avo, ʉkʉkongana nʉ kʉvahala avakʉkʉjyavo nʉ 
kʉvɨɨka ʉlwɨdɨngʼano navo. 

29Manya ʉNgʉlʉve angavoomole avaanu nʉ kʉvasaja, niweesi ʉkʉgalambʉka. 

30Katale ʉnyie namwampʉlɨkage ʉNgʉlʉve, apeene lɨno mukwʉpɨlɨla ɨkɨsa kya 
Ngʉlʉve ʉlwakʉva aVaisilahɨli navikʉmpʉlɨka. 

31Lola, vʉvʉle vʉle lɨno navikʉmpʉlɨka pakʉta ʉnyie mukolelwe ɨkɨsa kya 
Ngʉlʉve pwʉ kʉmbele naveene vakolelwe ɨkɨsa ndʉʉnyie. 

32Manya avaanu vooni vaabeelile ʉkʉmwɨdɨkɨla ʉNgʉlʉve, nʉ mwene 
aavalekile vagendelelage ʉkʉleka ʉkʉmwɨdɨkɨla pakʉta iitse avakolele ɨkɨsa 
avaanu avo vooni. 

ɄNgʉlʉve aginiwaagwe 

33Veeni ʉviweesa ʉkʉlʉmanya ʉmwʉ vʉveelye vʉtsila kɨgelelo ʉvʉmosu, 
ʉlʉhala nʉ vʉmanyi wa Ngʉlʉve! Ikange, veeni ʉviweesa ʉkʉlʉmanya 
ʉvʉlamutsi wa mwene evo ʉkʉganula inzɨla tsa mivombele gya mwene! 

34“Nakʉli ʉvagamanyile amasaago ga Ntwa ʉNgʉlʉve, pange ʉmuunu va 
kʉntanga amasaago.” 

35“Veeni ʉmuunu ʉvankopye ʉNgʉlʉve ɨkɨɨnu, ɨkyʉ ʉmwene ʉNgʉlʉve anogye 
ʉkʉhomba?” 

36Manya ʉNgʉlʉve vɨ aapelile isiinu syoni kʉ maka ga mwene. Na kʉ nzɨla jya 
mwene, isiinu syoni sigendelela ʉkʉvepwo, ikange isiinu syoni sya wɨɨmɨkiwa 
wa mwene. ɄNgʉlʉve aginiwaagwe sikutsooni! Ameni. 

Valooma 12 

Avɨɨdɨki vɨhʉmyage ʉwʉʉmi wa veene pa kʉmbombela ʉNgʉlʉve 

1Lɨno vɨɨdɨkivajyango, ʉlwakʉva ʉNgʉlʉve ikʉtʉkolela ɨkɨsa, ndikʉvasiima kʉ 
numbula jyango jyoni, mwɨhʉmye muve ndi neekelo tsa sidɨɨmo 
isyʉmi, imbalatse, itsikʉmmovosa ʉNgʉlʉve. Lola, ʉkʉvomba ewo jyʉ nzɨla jya 
lweli jya kwɨsaja kʉ mwene. 

2Pwʉ lɨno, muleke ʉkwɨga ikange inyiiho itsivombwa na vaanu va mu kɨlʉnga 
ɨkɨ. ɄNgʉlʉve vɨ aandʉle inumbula tsiinyo muve na masaago amapya. Apo pwʉ 
jʉmumanyila ʉkʉlʉmanya ʉvʉnogwe wa Ngʉlʉve kwanyie, kwʉ kʉta, ɨkɨɨnu 
kɨlya ɨkɨnonu, ɨkɨkwɨlanie ikange ɨkikʉmmovosa. 

3Lɨno, ʉlwakʉva ʉKɨlɨsiti amye ʉlʉhʉngʉ ndɨve mpositili va mwene, pwʉ 
ndikʉmbʉʉla mpamato mpamato mwanyie ndiita, muleke ʉkwɨvona 
munogelanie ʉkʉlʉtɨɨlɨla ʉmwʉ muveelye. Apeene, mwɨvonage ʉkʉta, 
ʉmuunu nʉ muunu apeevilwe ʉlwɨdɨko lʉlʉninie nʉ Ngʉlʉve. 

4Ndʉwʉ mulʉmanyile, ʉmmana gʉlɨ mpamato, napeene gʉlɨ ni sipagɨka 
syongosu. Ɨkɨpagɨka nɨ kɨpagɨka kɨlɨ nɨ mbombo jya kyene. 

5Vʉvʉle vʉle wʉ gʉlɨwo ʉmmana gwa Kɨlɨsiti. Ʉwe tʉlɨ sipagɨka syongosu sya 
mmana mpamato gwa mwene. Mu mmana ʉgʉ, ʉmuunu nʉ muunu ɨpelile 
kɨpagɨka kya vanine. 

6Pwʉ lɨno, ʉNgʉlʉve kʉ lʉhʉngʉ lwa mwene, aampye ʉmuunu nʉ muunu 
ɨkɨkʉngɨlwa kya mwene ɨkɨlɨvʉnge. Ʉvɨ alɨ nɨ kɨkʉngɨlwa kya kʉpʉlɨsa 
ɨlimenyu lya Ngʉlʉve, avombelage ʉkʉkongana nʉ lwɨdɨko lwa mwene. 

7Ʉnya kʉvavombela avanine, vɨ avavombelage kʉ numbula jyoni. Namwene 
ʉvimanyiisa, vɨ amanyiisaage vʉnonu. 

8Ʉnya kɨkʉngɨlwa kya kʉvatseesa avanine, vɨ avombage ewo. Ʉmwipa kʉ 
vaanu, ahʉmyage isiinu kʉ numbula jyoni. Ʉndongotsi namwene, vɨ ɨkupilage 
ʉkʉlongotsa. Namwene ʉnya kɨsa kya kʉvatanga avanine, vɨ avombage ewo kʉ 
lʉhekelo. 

Avɨɨdɨki pavanogye vagananage 

9Muvaganage avajiinyo kʉ numbula ɨmbalasu. Kwʉ kʉta, mwɨlekelwe lwoni 
ʉkʉvomba imbiivi, apeene muvombage inonu ʉnsɨkɨ gwoni. 

10Mugananage jyʉnyie kwa jyʉnyie ʉta vanamuunu. Ʉmuunu nʉ muunu 
gʉnogage siitso ʉkʉmwɨmɨka ʉnnine. 

11Mwɨkupilage, muleke ʉkʉva voolo ʉkʉvomba ɨmbombo jya Ngʉlʉve, apeene 
mutangwe nʉ Mepo ʉMbalatse ʉkʉgendelela ʉkʉvomba ɨmbombo ɨjyo kʉ 
numbula jyoni, mumbombelage ʉNtwa ʉYɨɨsʉ. 

12Hekelagi kʉ galya amanonu ʉgwʉ ʉNgʉlʉve aavahʉʉviitse ʉnyie ʉkʉta 
alavavombela. Sipagi vʉngaviitsile ʉvʉpala, nʉ kʉgendelela ʉkʉnʼdoova 
ʉNgʉlʉve. 

13Ʉvɨ alɨ ni siinu, avatangage avɨɨdɨkivanine avalɨ vʉvʉle isiinu, ikange muve 
nyango ʉkʉvʉʉpɨlɨla vʉnonu avahenza mu nyumba tsiinyo. 

14Avaanu avikʉvapelela ʉvʉkʉvɨlwa, muvadoovelage pakʉta ʉNgʉlʉve 
avasaje avo, mulekage ʉkʉvadoovela ʉkʉta vakootolwe. 

15Hekelagi paninie na vihekela; lɨlagi paninie na vilɨla. 

16Mutaamage vʉnonu jyʉnyie kwa jyʉnyie. Mulekage ʉkwɨtotsa, apeene 
mwɨjisaage nʉ kʉva nʉ vʉnyange na vaanu avibedwa, pange mulɨvonaga ʉkʉta 
munya lʉhala ʉlʉlʉti. 

17Avaanu vangavavombele ʉvʉviivi, mulekage najyʉnyie ʉkʉvavombela 
ʉvʉviivi. Apeene, ʉnsɨkɨ gwoni, wʉ mukaanale ʉkʉvomba ɨkɨveetsaga kʉ 
vange, musaagɨlɨlage taasi nʉ kʉvomba galya agivoneka manonu kʉ vaanu 
vooni. 

18Pa kulongwi jya kʉvombelanila na vaanu avange, ʉnyie vombagi ɨlɨveetsaga 
ɨlyʉ muweesa pakʉta muve nʉ lʉnotsehetso na vaanu vooni. 

19Vagane vango, kwʉ baako ʉkʉlʉmbɨla, apeene mundekelage ʉNgʉlʉve vɨ 
avombage itso. Nditsova ewo ʉlwakʉva mu Vʉvɨge ʉVʉvalatse ʉNtwa 
ʉNgʉlʉve iita, “Ʉne neene ndɨlalʉmbɨla.” 

20Pa kʉleka ʉkʉlʉmbɨla ʉVʉvɨge ʉVʉvalatse wiita, “Ɨngave ʉndʉgʉ vaako alɨ 
nɨ nzala, impe ɨkyakʉlya; ikange angave alɨ nɨ kyʉmɨlwa, impe ɨkyakʉnywa. 
Lola ʉngavombe ewo, wiiva ʉta ʉlʉndaminie ʉmwoto ʉgʉkenywike pa ntwe 
gwa mwene.” 

21Ʉlekage ʉkwɨdɨka ʉkʉdʉlaniwa ni mbiivi itsʉ vuvombelwa na vaanu, 
apeene imbiivi itso ʉtsilesaage kʉ nzɨla jya kʉvavombela inonu. 

Valooma 13 

Ʉkʉvɨɨdɨkɨla avalongotsi va silikali 

1Ʉmuunu nʉ muunu anogye ʉkʉvɨɨmɨka nʉ kʉvɨɨdɨkɨla avalongotsi va silikali. 
Mulʉmanye ʉkʉta, ʉvʉtavʉlɨlwa wooni wa veene wa kʉlongotsa, wihʉma kwa 
Ngʉlʉve, ikange vooni vavɨɨkilwe nʉ mwene. 

2Pwʉ lɨno, ʉmuunu ʉvaveetsaga ʉvibeetsa ʉvʉtavʉlɨlwa wa veene, 
ikʉmʼbeetsa ʉNgʉlʉve ʉvɨ avavɨɨkile avo. Nʉ muunu ʉvikʉmʼbeetsa ʉmwene 
ikɨvɨɨka mu vʉhɨgi wa mwene. 

3Manya ʉndongotsi ʉnya vʉtavʉlɨlwa nikʉmpelela ʉlʉdwado ʉmuunu 
ʉvivomba inonu, apeene ʉlya ʉvivomba imbiivi. Pwʉ lɨno, ɨngave navunogwa 
ʉkʉdwatsiwa nʉ ndongotsi ʉjwa, vombaga inonu, namwene ikʉkʉginiaga. 

4Mulʉmanye ʉkʉta ʉndongotsi imbombi va Ngʉlʉve, nɨ mbombo ɨjyʉ ivomba 
nya lʉvʉmbʉlɨlo kwanyie. Lɨno, ʉngavombe imbiivi, pwʉ ʉdwadage! Manya 
jɨlweli ʉndongotsi ʉjwa iweesa, kʉ vʉtavʉlɨlwa ʉwʉ alɨ nawo, akʉvʉnge. Pa 
kʉvomba ewo, ʉmwene iiva ipʉgʉla ʉlʉviipo lwa Ngʉlʉve kʉ ntulanongwa. 

5Pwʉ lɨno, avaanu ndajɨve ndeeti vanogye ʉkʉvɨɨmɨka nʉ kʉvɨɨdɨkɨla 
avalongotsi. Najiiva ewo kwene kʉ nongwa jya kʉdwada ʉkʉvʉngwa nʉ 
Ngʉlʉve, apeene na kʉ nongwa jya nyɨvonelo tsiinyo. 

6Ikange, pa kʉlɨmanya ɨlyo, kyʉ kɨɨnu musonga ɨsongo, manya avavombi va 
silikali vavombi va Ngʉlʉve. Aveene wʉ vikɨkupila pa kʉvomba imbombo tsa 
veene, vikʉmbombela ʉNgʉlʉve jyʉmwene. 

7Pwʉ lɨno, muvombage silya isyʉ avalongotsi vanogye ʉkʉvombelwa. Ikange 
ɨngave mutsigilwa ɨsongo, pwʉ musongage; ɨngave jyʉ songo jya kʉgʉtsa 
isiinu, najyene muhombage, ikange ɨngave kʉlɨ muunu ntʉnga va kwɨmɨkiwa, 
namwene mumwɨmɨkage. 

Ʉlʉgano wʉ vʉkwɨlanilo wa ndagɨlo tsa Ngʉlʉve 

8Mulekage ʉkʉtsigilwa ɨkɨveetsaga nʉ muunu ʉvaveetsaga, peene muveetsage 
nʉ ntsigilo gwa kʉganana jyʉnyie kwa jyʉnyie. Manya ʉvɨ ikʉnʼgana ʉnnine 
iiva ivomba ndʉwʉ indagɨlo tsilagye. 

9Lola, indagɨlo tsiita: Ʉlaligupaga, ʉlabudaga, ʉlahɨɨtsaga, pange ʉlanogwagwa 
ɨkɨɨnu kya nnino. Lɨno, indagɨlo itsi ni tsinge tsyoni tsilɨ mu nʼgati mu lʉlagɨlo 
ʉlwa lʉpamato ʉlwita, “Ʉnʼganage ʉnnino ndʉwʉ wɨganile jyʉve.” 

10Ʉmuunu ʉvikʉnʼgana ʉnnine, nikʉmbombela imbiivi. Pwʉ lɨno, ʉnsɨkɨ 
ʉmuunu ikʉvagana avaanu avange, iiva ivomba ndʉwʉ indagɨlo tsilagye. 

11Pavanogye ʉkʉvomba itsi, ʉlwakʉva mulʉmanyile ʉkʉta, akavalɨlo ka 
kʉsisimuka kamalile ʉkʉsika. Lola, ʉnsɨkɨ gwa vʉpoki wiitu gʉlɨ piipi 
ʉkʉlʉtɨɨlɨla apo pa vʉtengʉlɨlo ʉpwʉ twatengwe ʉkʉmwɨdɨka ʉNtwa ʉYɨɨsʉ. 

12Lɨno jɨvyʉta ɨkɨlo jisila, ikange kɨvyʉta ɨkɨgono ɨkɨpya kɨlɨ pa kʉtengʉla. Lɨno, 
tʉtsileke imbombo imbiivi itsʉ avaanu vivomba mu ngʼiisi, nʉ kʉtoola isilwɨlo 
sya lʉmuli. 

13Tʉve nʉ lʉgendo ʉlʉnonu nda vaanu avitaama mu lʉmuli lwa kɨgono ɨkɨpya. 
Mu nyekelo tsiitu, tʉleke ʉkʉva vaanu avisyota nʉ kʉgaala, ʉkʉnema ɨmikino 
gya vʉligu pange ʉkʉvomba imbombo tsa soni, pange ʉkʉva vanya mbatsa evo 
ʉkʉva vanya kɨvini. 

14Apeene lɨno, mu wʉʉmi wiinyo wooni, mulongotsiwaagwe nʉ Ntwa ʉYɨɨsʉ 
Kɨlɨsiti. Mulɨɨdɨkaga napadebe ʉkʉlongotsiwa nʉ vʉmuunu wa vʉtulanongwa. 

Valooma 14 

Avɨɨdɨki valekage ʉkʉhɨgana 

1Mumwʉpɨlɨlage ʉnʼjiinyo ʉvɨ nadʉlwiki mu lwɨdɨko. Ʉnyie kwʉ baako 
ʉkʉkaningʼana nʉ muunu ndʉʉjwa pa kulongwi jya kʉlekengʼana kɨmasaago 
ʉnyie nʉ mwene. 

2Tʉte, ʉmuunu ʉvadʉlwike mu lwɨdɨko ivona iweesa ʉkʉlya ɨkɨveetsaga, wʉ 
hʉmbe ʉjyʉnge ʉvɨ nadʉlwiki mu lwɨdɨko, imanya ʉlwɨdɨko lukʉntavʉla 
ʉkʉlya kwene ɨmboga. 

3Ʉjwa ʉviilya ɨkɨveetsaga aleke ʉkʉmʼbeda ʉlya ʉviilya ɨmboga jyene, nʉʉjwa 
ʉviilya ɨmboga jyene, namwene aleke ʉkʉmmɨga ʉjwa ʉviilya ɨkɨveetsaga, 
manya ʉNgʉlʉve amwʉpɨlye ndʉwʉ alɨwo. 

4Ʉlɨ vʉvʉle ʉvʉtavʉlɨlwa napadebe wa kʉmmɨga ʉmbombi va muunu ʉjyʉnge. 
Ʉntwa va mwene vɨ alʉmanyile ɨngave ʉmbombi va mwene anangile evo 
nanangili. Nʉ mbombi ʉjwa jiivombaga ndʉwʉ jilondiwa, manya ʉNtwa ʉYɨɨsʉ 
alɨ na maka ga kʉmbɨɨka avombage ewo. 

5Ʉmuunu ʉjyʉnge ivona ɨkɨgono ɨkɨtʉnga kyɨmɨkiwa ʉkʉlʉtɨɨlɨla isigono 
isinge, wʉ kʉnʉ ʉmuunu ʉjyʉnge ivona isigono syoni silɨngʼiine. Ʉmuunu nʉ 
muunu akongage ʉmwʉ ilolela jyʉmwene. 

6Ʉmuunu ʉjwa ʉvɨ ivona ɨkɨgono ɨkɨtʉnga ʉkʉta kyɨmɨkiwa, ivomba ewo pa 
vʉsumbe wa kʉmmovosa ʉNtwa ʉYɨɨsʉ. Namwene ʉjwa ʉvɨ iilya ɨkɨveetsaga, 
ivomba ewo pa vʉsumbe wa kʉmmovosa ʉNtwa, manya nakaalye kɨtsila kʉtala 
ʉkʉnsaana ʉNgʉlʉve. Namwene ʉviilya ɨmboga jyene, ivomba ewo kʉ nongwa 
jya kʉmmovosa ʉNtwa ʉYɨɨsʉ, namwene iiva ikʉnsaana ʉNgʉlʉve. 

7Manya napali ʉmwɨdɨki ʉvɨ itaama kʉ lʉvʉmbʉlɨlo lwa mwene, pange ʉvɨ 
iiswa kʉ lʉvʉmbʉlɨlo lwa mwene jyʉmwene. 

8Tʉngave twiva vʉʉmi, tutaama pa vʉsumbe wa kʉmbombela ʉNtwa, ikange 
tʉngave twiswa, pwʉ twiswa kʉ wɨɨmɨkiwa wa Ntwa. Pwʉ lɨno, tʉngave tʉlɨ 
vʉʉmi evo tʉsue, tʉlɨ kyʉma kya mwene. 

9Manya ʉKɨlɨsiti aasue ikange aatsʉʉkile, lɨno mwʉmi, pakʉta ʉmwene ave 
Ntwa va vaanu vooni, avaswe na vʉʉmi. 

10Lɨno, kɨki avange pagati paanyie vihɨga avɨɨdɨkivajyavo? Ikange, kɨki avange 
vibeda avɨɨdɨkivajyavo? Manya ʉwe twɨ vooni tʉlɨɨma pavʉlongolo pa Ngʉlʉve 
pakʉta tʉhɨgwe. 

11Pa kulongwi ɨjɨ, ʉVʉvɨge ʉVʉvalatse wiita, “Tsa jɨlweli, ʉNtwa itsova iita, 
‘Ʉmuunu nʉ muunu alasugama paane, nʉ kʉtsova kʉ lʉlimi lwa mwene 
ʉlʉginio lwane ndɨ Ngʉlʉve.’ ” 

12Pwʉ lɨno, ʉmuunu nʉ muunu pagati paawe, alapanga jyʉmwene ikulongwi 
tsa mwene pavʉlongolo pa Ngʉlʉve. 

Ʉnʼdʉlʉsu mu lwɨdɨko aleke ʉkʉmpɨnza ʉvɨ nadʉlwiki 

13Pwʉ lɨno, ndajɨve ndeeti twɨlekelwe ʉkʉhɨga avɨɨdɨkivajiitu, ikange tʉlamule 
ʉkʉleka ʉkʉvomba ɨkɨveetsaga ɨkikʉmpela ʉmwɨdɨkinʼjiitu apɨnzanike evo 
avombe imbiivi. 

14Ʉne ndɨlʉmanyile, kʉ nzɨla jya lʉmanyiiso lwa Ntwa ʉYɨɨsʉ ʉkʉta, nakɨpali 
ɨkyakʉlya ɨkɨveetsaga ɨkɨnyala. Apeene, ʉmuunu angavone ɨkyakʉlya ɨkɨtʉnga 
kɨnyala, pwʉ ɨkyakʉlya ɨkyo kʉ mwene kiiva lweli kɨnyala. 

15Pwʉ ʉngave ʉve vukʉmpelela ʉlʉsʉsʉvalo ʉmwɨdɨkinnino wʉ wiilya 
ɨkyakʉlya ɨkɨtʉnga, jɨlweli apo ʉve wiiva nʉlɨ nʉ lʉgano kʉ nnino ʉjwa. Lɨno, 
kwʉ baako ʉkwɨdɨka napadebe ʉkʉta, kʉ nzɨla jya kyakʉlya kyako ʉnʼjatse 
ʉmuunu ʉvɨ ʉKɨlɨsiti aanswɨlye! 

16Pwʉ lɨno, ʉve ʉleke ʉkʉpela ɨkɨɨnu ɨkyʉ vukʉkɨvona kɨnonu kɨtsowaagwe na 
vange ʉkʉta kɨɨnu kɨviivi. 

17Manya isiinu sya kʉvɨɨkɨla ʉntɨma mu wɨɨdɨki nʉ vʉkongi wiitu kwa 
Ngʉlʉve natsʉ kulongwi tsa kʉlya evo ʉkʉnywa, apeene ikulongwi tsa 
kʉvomba ʉvʉgolosu, ʉkʉva nʉ lʉnotsehetso nʉ lʉhekelo isyʉ ihʉmya ʉMepo 
ʉMbalatse. 

18Nʉ mwene ʉvikʉmbombela ʉKɨlɨsiti ndavʉle, ikʉmmovosa ʉNgʉlʉve, ikange 
inogela pamiiho ga vaanu. 

19Pwʉ ʉnsɨkɨ gwoni twɨjʉmɨɨlɨtsaage ʉkʉvomba isiinu isikʉtʉpelela 
tʉtaamage paninie nʉ lʉnotsehetso ni syʉ sitangɨla ʉkʉdʉlʉsania mu lwɨdɨko. 

20Ʉleke ʉkwɨdɨka ʉkʉta ʉvʉnogwe waako wa kyakʉlya vʉnange ɨmbombo jya 
Ngʉlʉve. Isyakʉlya syoni isilɨɨwa sitsila mwiko, napeene vʉnangi kʉ muunu 
ʉkʉlya ɨkyakʉlya ɨkɨveetsaga ɨkyʉ kiweesa ʉkʉmpɨnza ʉnnine avombe imbiivi. 

21Hʉba ʉleke ʉkʉlya ɨnyama, evo ʉkʉnywa ʉvʉgɨmbɨ, evo ʉkʉvomba 
ɨkɨveetsaga ɨkikʉmpelela ʉmwɨdɨkinnino apɨnzanike. 

22Ʉve ʉmwʉ vukwɨdɨkɨla ikulongwi itsi, kɨveetsage kɨɨnu kyave nʉ Ngʉlʉve, 
ʉleke ʉkʉtsova kʉ vaanu ʉwʉ navadʉlwiki mu lwɨdɨko. Pwʉ inʼgatalʉsu 
ʉmuunu ʉvɨ nikɨpʉlɨka ʉkʉvomba imbiivi wʉ ivomba ɨkɨɨnu ɨkyʉ ivona kya 
lweli. 

23Lɨno, ʉvikɨdwatsa mu numbula pa kulongwi jya kyakʉlya ɨkiilya, alahɨgwa 
nʉ Ngʉlʉve ʉlwakʉva alʉmanyile ʉkʉta lɨlya ɨlyʉ ivomba liviivi pamiiho ga 
Ngʉlʉve. Ʉmuunu angavombe ɨkɨɨnu ɨkɨveetsaga ɨkyʉ nikwɨdɨka ʉkʉta kya 
lweli, alʉmanye ʉkʉta ʉkwa kʉvomba imbiivi. 

Valooma 15 

Ʉmuunu nʉ muunu aleke ʉkwɨsaagɨlɨla jyʉmwene 

1Pwʉ ʉwe twɨ tʉdʉlwike kɨlwɨdɨko, ndajɨve ndeeti tʉvʉsipililage ʉvʉlemwa 
wa valya ʉwʉ navadʉlwiki kɨlwɨdɨko, tʉleke ʉkwɨsaagɨlɨla jyʉwe. 

2Ʉmuunu nʉ muunu mwawe, ambombelage ʉmwɨdɨkinnine, ʉvɨ inteta mu 
lwɨdɨko, isiinu isinonu isipela ahovoke, ikange sikʉnʼdʉlʉsa mu lwɨdɨko. 

3Manya najyʉ Kɨlɨsiti jyʉmwene, nɨɨsaagɨlɨlage jyʉmwene, apeene 
ʉgwavombile gaakongiine nʉ Vʉvɨge ʉVʉvalatse ʉwiita, “Amadʉsi ʉgwʉ 
vikʉkʉdʉkɨla ʉve vɨ Ngʉlʉve, gambwene ʉne, ndɨ waannyalile.” 

4Gooni agaavɨgilwe katale, gaavɨgilwe gave gakʉtʉmanyiisa ʉwe pakʉta tʉve 
nʉ lʉhʉʉvɨlo, kʉnʉ twisipa ʉvʉkʉvɨlwa nʉ kʉtseesiwa ʉkwʉ tupeewa 
ʉkʉhʉma mu vʉvɨge ʉwa. 

5Ndidoova ʉkʉta, ʉNgʉlʉve ʉvikʉtʉpa ʉkʉsipa nʉ kʉtʉtseesa mu numbula, 
avapele mutaamage mu vʉnyange, ʉlwakʉva mukwɨgɨlɨla kwa Mesiya ʉYɨɨsʉ. 

6Apo nyɨ vooni muve kɨɨnu kɨpamato pa kʉnʼginia ʉNgʉlʉve, ʉDadaaje va Ntwa 
viitu ʉYɨɨsʉ Kɨlɨsiti. 

ɄNgʉlʉve ikʉvɨɨdɨka aVayahudi na vatava Vayahudi 

7Lɨno, mwʉpɨlɨlanilage jyʉnyie kwa jyʉnyie ndʉwʉ ʉKɨlɨsiti avʉʉpɨlye ʉnyie, 
pakʉta avaanu vanʼginiage ʉNgʉlʉve. 

8Manya ndikʉvavʉʉla ʉnyie ʉkʉta, ʉKɨlɨsiti iitsile kukʉvatanga aVayahudi pa 
kʉvonia ʉkʉta, ʉNgʉlʉve immʉʉgʉ, kwʉ kʉta kʉ nzɨla jya Kɨlɨsiti avombile itsʉ 
aavahʉʉviitse avakʉkʉjyavo. 

9Ikange, iitsile pakʉta avaanu avatava Vayahudi vanʼginiage ʉNgʉlʉve kʉ kɨsa 
kya mwene, ndʉwʉ ʉVʉvɨge ʉVʉvalatse wiita, “Pwʉ lɨno, ndɨlakwɨmbɨla 
inyɨmbo tsa kʉkʉginia pavʉlongolo pa vaanu va sivʉmbʉkʉ isinge.” 

10ɄVʉvɨge witsova ikange wiita, “Ʉnyie nyɨ vaanu nyɨ mutava Vaisilahɨli, 
hekelagi paninie na Vaisilahɨli, avɨɨdɨki va Ngʉlʉve.” 

11Ikange wiita, “Ʉnyie nyɨ vaanu nyɨ mutava Vaisilahɨli, inʼginiagi ʉNtwa 
ʉNgʉlʉve. Ʉmwene aginiwaagwe na vaanu va sivʉmbʉkʉ syoni mu kɨlʉnga!” 

12Namwene ʉnyamalago ʉYesaya aatye, “Ʉmuunu mpamato mu lʉjungu lwa 
Yese aliitsa, nʉ mwene alalongotsaaga avaanu va silʉnga syoni, na vaanu va 
silʉnga syoni valammʉʉvɨlaga ʉkʉta alavapoka.” 

13Pwʉ lɨno, ndikʉvadoovela muve nʉ lʉnotsehetso nʉ lʉhekelo lwongosu wʉ 
mugendelela ʉkʉmwɨdɨka ʉNgʉlʉve, ʉvɨ tuhʉʉvɨla ʉkʉta alavomba gooni 
ʉgwʉ aatʉhʉʉviitse. Apo pwʉ mwiva nʉ lʉhʉʉvɨlo ʉlʉlʉti, kʉ lʉtangɨlo lwa 
maka ga Mepo ʉMbalatse. 

Ʉvʉsumbe wa Paulo wa kʉvɨga ikulongwi itsi 

14Vɨɨdɨkivajyango, ʉne jyʉne ndɨlʉmanyile jɨlweli ʉkʉta ʉnyie mulɨ vaanu 
vanonu, mukɨmanyile ɨkyʉ munogye ʉkʉvomba, ikange ʉnyie muweesa 
ʉkʉmanyiisania. 

15Napeene, ndɨvavɨgye ikulongwi ninie kɨtsila kʉdwada kɨɨnu pakʉta 
ndɨvakʉmbʉse isiinu isyo. Ndɨvombile ewo ʉkʉkongana nʉ lʉhʉngʉ ʉlwʉ 
ʉNgʉlʉve amye ʉne, 

16pakʉta ndɨve mbombi va mwene ʉMesiya ʉYɨɨsʉ kʉ vaanu ʉwʉ vatava 
Vayahudi. Kwʉ kʉta, ndyavombiike nteeketsi va kʉvalʉmbɨlɨla ɨLivangɨli 
ʉkʉhʉma kwa Ngʉlʉve, pakʉta vave ndi syavʉpe isikʉmmovosa ʉNgʉlʉve, 
isivalatsiiwe nʉ Mepo ʉMbalatse. 

17Lɨno, ʉne ndikɨginia mwa Mesiya ʉYɨɨsʉ, wʉ ndivomba ɨmbombo jya 
Ngʉlʉve. 

18Nʉʉne nandɨkatsove ɨkɨɨnu ɨkɨveetsaga ɨkɨnge, apeene geene galya ʉgwʉ 
aavombile ʉKɨlɨsiti ʉkʉgendela mwane pa kʉvavɨɨka avaanu avatava Vayahudi 

vamwɨdɨkɨle. Aavombile ewo ʉkʉgendela mu mamenyu ʉgwʉ ndyatsovaga ni 
mbombo itsʉ ndyavombaga. 

19Vaakwegilwe mu lwɨdɨko kʉ nzɨla jya kʉgavona amaka ga Kɨlɨsiti agaavoniike 
mu simanyilo ni sidego, na kʉ maka ga Mepo va Ngʉlʉve. Pwʉ ndyatsʉngʉtye 
mwoni mwoni kukwolosa ɨLivangɨli lya Kɨlɨsiti ʉkʉtengʉlɨla kʉ vʉtsenge wa 
Yelusalemu ʉkʉtsisika kʉ lijimbo lya Iluliko. 

20Mu gooni aga, ʉvʉnogwe wango kwʉ kʉpʉlɨsa ɨLivangɨli ʉmwonu ʉmwʉ 
avaanu navagelili ʉkʉlʉmbɨlɨlwa ikulongwi tsa Kɨlɨsiti, pakʉta ndɨleke 
ʉkʉkilivukila ʉkʉvanga ʉmwʉ ʉmuunu ʉjyʉnge amalile ʉkʉvomba. 

21Lola, ʉmwʉ ndɨvombye jɨlɨngʼiine ndʉwʉ ʉnyamalago ʉYesaya aatsovile pa 
kulongwi jya Kɨlɨsiti, ʉkʉta, “Avaanu ʉwʉ navaavʉʉlwe ikulongwi tsa mwene, 
valatsivona, na vaanu ʉwʉ navaampʉlɨke, valalʉmanya.” 

Ʉvʉnogwe wa Paulo wa kʉbɨha kʉ vʉtsenge wa Looma 

22Ɨmbombo ɨjyo jyʉ kakongosu jyansigaga ʉkwitsa kwanyie. 

23Lɨno, ʉlwakʉva ndɨmalile ɨmbombo jyango mu matsumbe aga, ikange 
ʉlwakʉva ndyanda ndilonda, kʉ myaka myongosu, ʉne ʉkwitsa kwanyie, 

24ndihʉʉvɨla ʉkʉvagendela ʉnyie wʉ ndilʉtɨngʼania ʉkʉbɨha kʉ kɨlʉnga kya 
Hisipaniya. Ndidoova jʉmuume ʉlʉtangɨlo lwa kʉnsikitsa kʉ Hisipaniya, wʉ 
ndɨmalile ʉkʉtaama nʉ kʉhekela paninie nʉʉnyie kʉ nsɨkɨ nsupi. 

25Lɨno ndilʉta kʉ Yelusalemu kuhɨlɨka ʉlʉtangɨlo kʉ vɨɨdɨki aVayahudi vʉʉkʉ. 

26Avɨɨdɨki va Ntwa ʉYɨɨsʉ avalɨ kʉ Makedoniya na kʉ Akaya vaweene lʉnonu 
ʉkʉsanga isiinu sya veene sya kʉvatanga avɨɨdɨki aVayahudi ʉwʉ vagatsu ʉkʉ 
kʉ Yelusalemu. 

27Manya vahowiike ʉkʉvomba ɨlyo, ikange jɨlweli vitsigilwa ʉkʉvatanga avo. 
Lola, ɨngave avaanu avatava Vayahudi vahangile paninie na Vayahudi mu sajo 
tsa vʉpoki ʉkʉgendela kʉ Vayahudi, pwʉ naveene pavanogye vavatange 
aVayahudi kɨmmana kʉ siinu sya veene isyʉ valɨ nasyo. 

28Ndɨpya ndɨmalile ɨmbombo ɨjyo ɨjya kʉvapa avɨɨdɨki va kʉ Yelusalemu 
ʉlʉtangɨlo ʉlwa, jʉndigendela ndɨvavone ʉnyie wʉ ndɨlɨ mu lʉgendo ʉkʉbɨha 
kʉ Hisipaniya. 

29Ndɨlʉmanyile ʉkʉta, wʉ ndɨlɨ kwanyie, ʉKɨlɨsiti jiisaja siitso ʉnsɨkɨ gwa 
kʉtaama paninie nʉʉnyie. 

30Vɨɨdɨkivajyango, ʉkʉkongana nʉ lwɨdɨko lwitu mwa Ntwa viitu ʉYɨɨsʉ 
Kɨlɨsiti, nʉ kʉkongana nʉ lʉgano ʉlwʉ ikʉtʉpa ʉMepo ʉMbalatse, 
ndikʉvasiima kʉ numbula jyango jyoni mwɨhanze paninie nʉʉne pa 
kʉndoovela kwa Ngʉlʉve. 

31Indoovelagi ʉkʉta, avaanu ʉwʉ navikʉmwɨdɨka ʉYɨɨsʉ Kɨlɨsiti ʉkʉ kʉ 
kɨlʉnga kya Yuuda valeke ʉkʉmbomba isivi ʉne. Ikange doovagi pakʉta, 
avɨɨdɨki va Kɨlɨsiti ʉkʉ kʉ Yelusalemu vɨɨdɨke ʉkwʉpɨlɨla ʉlʉtangɨlo ʉlwʉ 
ndikʉvahɨlɨkɨla. 

32Ɨlyo jyʉ lɨngavombeke ndavʉle, ndɨpikwitsa kwanyie ndʉwʉ ʉNgʉlʉve 
inogwa, kʉnʉ ndɨhowiike siitso, jʉndiiva nʉ nsɨkɨ gwa kʉgatalʉka paninie 
nʉʉnyie. 

33Ndikʉnʼdoova ʉNgʉlʉve ʉvɨ ikʉvapa ʉlʉnotsehetso, ave nʉʉnyie nyɨ vooni! 
Ameni. 

Valooma 16 

ɄPaulo isuungʼa ʉlʉsaamuso kʉ vaanu ava naava 

1Ndikʉvavʉʉla ʉkʉta ʉFoibe immaatsa viitu mu lwɨdɨko, muunu nnonu, ikange 
mbombi va mpelela ʉgʉlɨ kʉ vʉtsenge wa Kenkileya. 

2Ndidoova mumwʉpɨlɨle vʉnonu, ʉlwakʉva mwɨdɨki va Ntwa ʉYɨɨsʉ. 
Ʉkʉvomba ewo kʉvanogye avɨɨdɨki wʉ vavombage. Ikange, ndidoova ʉkʉta 
jʉmuntangage ɨngahʉmɨle ave ilonda ʉkʉtangɨlwa, manya ʉmwene 
aavatangile avaanu vongosu, ʉkʉhanza nʉʉne. 

3Muvasaamuse avavombivajyango, ʉPulisila paninie nʉ nʼgoosi va mwene 
ʉAkila. Avo naveene valɨ mu vʉvombeli wa Mesiya ʉYɨɨsʉ, 

4ikange vaale vanya kwambʉtsa ʉwʉʉmi wa veene kʉ nongwa jyane ʉne. 
Nandɨlɨ jyʉne ndɨ ndikʉvasaana avo, apeene nava vaanu avatava Vayahudi mu 
mipelela gyoni, vikʉvasaana siitso avo. 

5Ikange, muvasaamuse avampelela aviiva vilʉndamana mu nyumba jya veene, 
paninie nʉ nʼgane vango ʉEpaineto, ʉvɨ ʉmwene vɨ ntatsi ʉkʉmwɨdɨka ʉKɨlɨsiti 
ʉkʉ kʉ mpandʉlʉ gwa Asiya. 

6Munsaamuse ʉMaliyamu, ʉvɨ aavombile ɨmbombo kʉ lwɨkupilo kʉ 
lʉvʉmbʉlɨlo lwanyie, 

7ikange muvasaamuse ʉAndiloniko nʉ Yuniya ʉwʉ naveene 
Vayahudivajyango, avaakʉngilwe paninie nʉʉne mu kɨkʉngwa. Avo vaalongwe 
kwane ʉkʉmwɨdɨka ʉKɨlɨsiti, ikange vaamanyikiike siitso pagati pa vapositili. 

8Munsaamuse ʉAmpuliyato, ʉnʼgane vango ikange mwɨdɨki va Ntwa ʉYɨɨsʉ 
Kɨlɨsiti. 

9Munsaamuse ʉSitaku, ʉvɨ namwene nʼgane vango, nʉ mbombinʼjiitu ʉUlibano 
ʉvɨ alɨ mu vʉvombeli wa Kɨlɨsiti. 

10Munsaamuse ʉApele, ʉvɨ aagendye ingelo nyongosu nʉ kwɨdɨkiwa nʉ Kɨlɨsiti, 
ikange muvasaamuse avaanu va mu nyumba jya Alisitobulo. 

11Munsaamuse ʉHelodioni, ʉNʼyahudinʼjyango, na vaanu va mu nyumba jya 
Nalikiso, ʉwʉ vikʉmwɨdɨka ʉNtwa ʉYɨɨsʉ Kɨlɨsiti. 

12Muvasaamuse ʉTilufeni nʉ Tilufosa. Avadala avo vikɨkupila siitso ʉkʉvomba 
ɨmbombo jya Ntwa ʉYɨɨsʉ. Ikange, munsaamuse ʉnʼgane vango ʉPelisi. Ʉjʉ 
namwene nʼdala ʉvɨ aavombile ɨmbombo jya Ntwa ʉYɨɨsʉ kʉ lwɨkupilo. 

13Munsaamuse ʉLufasi, ʉmwomolwa va Ntwa ʉYɨɨsʉ, ikange munsaamuse nʉ 
vanyina ʉvɨ aannangile ʉne ʉta vɨ jyʉva ʉvannyolile. 

14Ikange, muvasaamuse ʉAsunikilito, ʉFulegoni, ʉHelume, ʉPatiloba, ʉHelima, 
na vɨɨdɨki va Yɨɨsʉ Kɨlɨsiti vooni ʉwʉ valɨ paninie navo. 

15Kʉ vʉmalɨlo, muvasaamuse ʉFilologo nʉ Yuliya, ʉNeleya nʉ mmaatsave, 
ʉOlimpa, paninie na vɨɨdɨki va Yɨɨsʉ Kɨlɨsiti vooni ʉwʉ valɨ paninie navo. 

16Musaamusaniage pa kɨpambaga. Vikʉvasaamusa avɨɨdɨki vooni va mipelela 
gya Kɨlɨsiti ɨgɨlɨ kʉnʉ. 

Ʉlʉleko lwa Paulo 

17Lɨno, vɨɨdɨkivajyango, ndikʉvadoova ʉkʉta muveetsage miiho na vaanu valya 
ʉwʉ imanyiiso tsa veene tsipela avɨɨdɨki vagavɨke sipʉga sipʉga, ikange, 
tsinanga ʉlwɨdɨko nʉ lʉgendo lwa veene. Taamagi kʉtale na veene, manya 
imanyiiso tsa veene tsisʉtɨngʼana ni tsilya itsʉ mwamanyiisiiwe. 

18Ɨlweli, avaanu avalɨ ndavʉle navikʉmbombela ʉNtwa viitu ʉKɨlɨsiti, apeene 
vivomba kʉ vʉsumbe wa vʉkavi wa siinu sya kʉlya vaveene. Mu vʉteki wa 
veene, vitsova amamenyu amanonu agihovosa, wʉ hʉmbe vikʉvasyova 
avɨɨdɨki avanya lwɨdɨko lʉdebe. 

19Vooni vapʉliike ʉkʉta ʉnyie muliibiite vʉnonu ɨLimenyu lya Ngʉlʉve. Ɨkɨɨnu 
ɨkyo kikʉnnyovosa ʉne siitso. Napeene, ndinogwa muve nʉ lʉhala mu mbombo 
inonu, ikange mulekage ʉkʉkwegwa nʉ vʉtulanongwa. 

20Lɨno, ʉNgʉlʉve ʉvipela ʉlʉnotsehetso alantika ʉSetano nʉ kʉvapa ʉnyie 
amaka ga kʉndema. Ʉlʉhʉngʉ lwa Ntwa viitu ʉYɨɨsʉ ʉKɨlɨsiti lʉveetsage 
nʉʉnyie. 

21Ikʉvasaamusa ʉTimoti ʉvɨ vɨ mbombinʼjyango. Ikange, vikʉvasaamusa 
avajyango aVayahudi ʉLukiyo, ʉYasoni nʉ Sosipatilo. 

22Najyʉne ndɨ Telitiyo, ndɨ mbɨgi va mamenyu ga kalata ɨjɨ jya Paulo, 
ndikʉvasaamusa ndʉ mwɨdɨkinʼjiinyo va Ntwa ʉYɨɨsʉ. 

23Ikʉvasaamusa ʉGayo ʉvɨ mu nyumba jya mwene mwʉ nditaama ʉne ndɨ 
Paulo, ikange mwʉ ʉmpelela gwoni gwa Ntwa ʉYɨɨsʉ gulʉndamana. Ikange, 

ikʉvasaamusa ʉElasito, ʉvɨ ivɨɨka indalama tsa vʉtsenge ʉvʉ, namwene 
ʉmwɨdɨkinʼjiitu ʉKwalito ikʉvasaamusa. 

24Ʉlʉhʉngʉ lwa Ntwa viitu ʉYɨɨsʉ ʉKɨlɨsiti lʉveetsage nʉʉnyie nyɨ vooni. 
Ameni. 

ɄPaulo ikʉnʼginia ʉNgʉlʉve 

25Lɨno, tʉnʼginie ʉNgʉlʉve! Ʉmwene iweesa ʉkʉvavɨɨka ʉnyie muve nʉ 
lwɨdɨko ʉlʉnaludegandega ʉkʉgendela mu Livangɨli lya Yɨɨsʉ Kɨlɨsiti ɨlyʉ 
ndyalʉmbɨlɨlaga kwanyie. Katale ikulongwi itso tsyasihamiike. 

26Lɨno, tsivɨɨkilwe pavʉvalasu, nʉ kʉgendela mu Vʉvɨge ʉVʉvalatse wa 
vanyamalago, ikulongwi itso tsimanyikiike kʉ vaanu va sivʉmbʉkʉ syoni mu 
kɨlʉnga. ɄNgʉlʉve va sikutsooni vɨ alagye ʉwajɨlweli ʉwa vʉtsowe kʉ vaanu, 
pakʉta avaanu avo vamwɨdɨke ʉNtwa ʉYɨɨsʉ nʉ kʉkonga itsa vʉnogwe wa 
mwene. 

27ɄNgʉlʉve mwene ʉnya lʉhala lwoni, vɨ aginiwaagwe kʉ nongwa jya Yɨɨsʉ 
Kɨlɨsiti sikutsooni! Ameni. 

1 Vakolinto 

1 Vakolinto 1 

Ʉlʉpembetso 

1Ɨkalata ɨjɨ jɨhʉmile kwa mwɨdɨkinʼjiitu ʉSositeni na kwane ndɨ Paulo, ʉne ndɨ 
ʉNgʉlʉve aannyɨlangile pa vʉnogwe wa mwene ndɨve mpositili va Mesiya 
ʉYɨɨsʉ. 

2Tukʉvasaamusa nyɨ vampelela gwa Ngʉlʉve, nyɨ mulɨ mu vʉtsenge wa kʉ 
Kolinto, ʉnyie nyɨ ʉNgʉlʉve avoomwe muve nʉ vʉhange nʉ Mesiya ʉYɨɨsʉ nʉ 
kʉvɨɨlanga muve vaanu va mwene. Tukʉvasaamusa ʉnyie paninie na vaanu 
vooni va mbasu tsyoni avihʉʉvɨla ɨlitaawa lya Yɨɨsʉ Kɨlɨsiti, ʉvɨ vɨ Ntwa va 
veene ikange vɨ Ntwa viitu najyʉwe. 

3Ʉlʉhʉngʉ nʉ lʉnotsehetso ʉkʉhʉma kwa Ngʉlʉve ʉDadajiitu, na kʉ Ntwa 
viitu ʉYɨɨsʉ Kɨlɨsiti, siveetsage nʉʉnyie. 

Ʉlʉsaano lwa Paulo kwa Ngʉlʉve 

4Ndikʉnsaana ʉNgʉlʉve vango isigono syoni pa kulongwi tsyanyie kʉ lʉhʉngʉ 
ʉlwʉ avapye mwa Mesiya ʉYɨɨsʉ. 

5Mwa Kɨlɨsiti mwʉ mwene ʉNgʉlʉve avapye ʉvʉmosu wa sikʉngɨlwa syoni, 
mu kʉtsova kwinyo na mu vʉmanyi wiinyo. 

6Ago givonia ʉkʉta, ikulongwi tsa Yɨɨsʉ Kɨlɨsiti itsʉ tulʉmbɨlɨla kwanyie tsa 
jɨlweli. 

7Lɨno, nakɨkakeepe kwanyie pange kɨkʉngɨlwa kɨpamato kya Mepo ʉMbalatse, 
wʉ mupʉlɨkɨla ʉkʉkilivuka kwa Ntwa viitu ʉYɨɨsʉ Kɨlɨsiti. 

8Ʉmwene ʉjwa ikʉvakangatsaaga ʉkʉsikila kʉ vʉmalɨlo, pakʉta mukave 
vagolosu pa kɨgono kɨlya ʉpwʉ ʉNtwa viitu ʉYɨɨsʉ Kɨlɨsiti aliitsa kwihɨga 
avaanu. 

9ɄNgʉlʉve alavomba aga ʉlwakʉva ʉmwene immʉʉgʉ, ivomba gooni ʉgwʉ 
aatsovile ʉkʉta alavomba. Ʉjwa vɨ mwene aavɨɨlangile ʉnyie, muve nʉ vʉhange 
nʉ Mwana va mwene ʉYɨɨsʉ Kɨlɨsiti ʉNtwa viitu. 

Ʉvʉnyange mu mpelela 

10Vɨɨdɨkivajyango, lɨno ndikʉvadoova mu litaawa lya Ntwa viitu ʉYɨɨsʉ Kɨlɨsiti, 
muve vaanu avipʉlɨngʼana, muleke ʉkʉsʉpɨngʼana. Muveetsage kɨɨnu kɨpamato 
mu tsilya itsʉ musumbilwe ʉkʉvomba ni tsʉ musaaga. 

11Vɨɨdɨkivajyango, avaanu vaninie va mu nyumba jya Kiloe vambʉʉlile ʉne 
vatye kwanyie kʉlɨ lʉkaani. 



416 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

12Lola, nʉ jyʉnge pagati paanyie itsova itsa mwene. Ʉjyʉnge iita ʉne ndɨlɨ va 
Paulo. Ʉjyʉnge iita ʉne ndɨlɨ va Apoolo. Ʉjyʉnge iita ʉne ndɨlɨ va Kefa. Ʉjyʉnge 
iita ʉne ndɨlɨ va Kɨlɨsiti. 

13Oogo! Mwivona muvomba vʉnonu ʉkʉlekengʼania ʉmpelela gwa Kɨlɨsiti kʉ 
nzɨla ɨjɨ? Ndeeti, ʉPaulo vɨ aavaswɨlye pa kɨdamingʼanie pa kulongwi tsiinyo? 
Ndeeti, mwootsiiwe mu litaawa lya Paulo? 

14Ndikʉnsaana ʉNgʉlʉve, ʉlwakʉva nandyamwotse muunu kwanyie, apeene 
veene ʉKilisipo nʉ Gayo. 

15Lɨno, nakʉli ʉvɨ iweesa ʉkʉtsova ate ootsiiwe mu litaawa lyango. 

16(Ikange ndyootsiitse avaanu va mu nyumba jya Sitefana. Avo veene wʉ 
ndyootsiitse. Nandikʉmbuka ɨngave ndyootsiitse ʉmuunu ʉjyʉnge.) 

17Lola, ʉKɨlɨsiti naansuungʼe ʉne kukwotsa avaanu. Ansuungʼile kukwolosa 
ɨLivangɨli, kɨtsila kʉhʉʉvɨla ʉlʉhala lwango lwa kʉtsova vʉnonu. Ɨngave 
ndivomba mu lʉhala lwango, pwʉ jiiva ʉvʉswe wa Kɨlɨsiti pa kɨdamingʼanie 
vʉtsila maka. 

Ʉkʉmmanya ʉNgʉlʉve 

18Ɨkulongwi jya kʉswa ʉKɨlɨsiti pa kɨdamingʼanie, kʉ vaanu avijaga vivona 
vʉtsimu, lɨno kwawe twɨ tupokwa, ɨkulongwi ɨjyo gwʉ maka ga Ngʉlʉve. 

19Ndʉwʉ jɨvɨgilwe mu Vʉvɨge ʉVʉvalatse ʉkʉta, “Avaanu avanya lʉhala 
ndivejanga ʉlʉhala lwa veene; avanya vʉmanyi ndinyalʉla ʉvʉmanyi wa 
veene.” 

20Lɨno, valɨ ndaku avitsowa ʉkʉta valɨ nʉ lʉhala? Valɨ ndaku avitsowa ʉkʉta 
wʉ vamanyisi va ndagɨlo? Valɨ ndaku avaanu ʉwʉ valʉmanyile ʉkʉtsova 
vʉnonu mu sigono isi? ɄNgʉlʉve avoniitse pavʉvalasu ʉkʉta ʉlʉhala lwa 
kɨlʉnga ɨkɨ wʉ vʉtsimu, 

21manya ʉmwʉ lʉveelye ʉlʉhala lwa Ngʉlʉve, avaanu va mu kɨlʉnga naviweesi 
ʉkʉmmanya ʉNgʉlʉve mu lʉhala lwa veene. Peene ʉNgʉlʉve aanogilwe 
ʉkʉvapoka ʉwʉ vikʉmwɨdɨka ʉYɨɨsʉ ʉvɨ ʉwe tulʉmbɨlɨla ikulongwi tsa 
mwene. Avaanu ʉwʉ navikʉmwɨdɨka ʉNgʉlʉve viita ikulongwi itso tsa 
vʉtsimu. 

22Lola, aVayahudi vidaja vasivone isimanyilo, aVayunaani vidaja valʉvone 
ʉlʉhala. 

23Lɨno, ʉwe tulʉmbɨlɨla ɨkulongwi ɨjya kʉta ʉKɨlɨsiti aasue pa kɨdamingʼanie kʉ 
nongwa tsiitu. Ɨkulongwi ɨjyo, kʉ Vayahudi lʉpɨnza lwa lwɨdɨko, na kʉ vaanu 
avatava Vayahudi ɨjyo kulongwi jya vʉtsimu. 

24Lɨno, kʉ vaanu ʉwʉ ʉNgʉlʉve aavɨɨlangile vave va mwene, vave Vayahudi 
evo vave Vayunaani, ʉKɨlɨsiti vɨ maka ga Ngʉlʉve, ikange lwʉ lʉhala lwa 
Ngʉlʉve. 

25Lola, ʉgwʉ avaanu vikʉgavona ʉkʉta vʉtsimu wa Ngʉlʉve, galʉtɨɨlye ʉlʉhala 
lwa vaanu. Nʉ gwʉ avaanu vivona vʉdekedeke wa Ngʉlʉve, galɨ na maka 
ʉkʉlʉtɨɨlɨla amaka ga vaanu. 

26Lɨno, vɨɨdɨkivajyango, kʉmbʉkagi ʉmwʉ mwaveelye pa nsɨkɨ gʉlya ʉpwʉ 
mwɨɨlangilwe nʉ Ngʉlʉve. Vongosu pagati paanyie vaavonekaga ʉta vavʉla 
lʉhala pamiiho ga vaanu. Ikange nyɨ vongosu namwale vanzagɨla, pange kʉva 
muholilwe mu nyumba tsa vɨɨmɨkiwa. 

27Kwʉ kʉta ʉNgʉlʉve aavahalile ʉwʉ avaanu va mu kɨlʉnga vikʉvavona 
vapelwa, pakʉta avajʉlʉʉlɨse avanya lʉhala avo. Ikange ʉNgʉlʉve aavahalile 
ʉwʉ avaanu va mu kɨlʉnga vikʉvavona vadekedeke, pakʉta avajʉlʉʉlɨse 
avanya maka avo. 

28Ʉwʉ ʉNgʉlʉve aavahalile, avaanu va mu kɨlʉnga vikʉvavona avo vaanu va 
vʉvʉle, va kʉbedwa, navivoneka kʉ veene ʉta vaanu, pakʉta avonie ʉkʉta, 
avaanu ʉwʉ vivoneka vahʉʉvɨlwa siitso, vavʉla lʉvʉmbʉlɨlo kʉ mwene. 

29Aavombile ɨlyo pakʉta ʉmuunu ʉvaveetsaga aleke ʉkwɨginia pamiiho ga 
Ngʉlʉve, 

30manya ʉNgʉlʉve vɨ mwene avavɨɨkile ʉnyie muve vaanu va Mesiya ʉYɨɨsʉ. 
Ʉmwene ʉKɨlɨsiti vɨ atʉpye ʉlʉhala lwa Ngʉlʉve, kwʉ kʉta kʉ nzɨla jya Yɨɨsʉ, 
ʉwe tʉlɨ vagolosu pamiiho ga Ngʉlʉve, tʉlɨ vavalatse, ikange tʉgombwilwe. 

31Pwʉ lɨno, ndʉwʉ jɨvɨgilwe mu Vʉvɨge ʉVʉvalatse, “Ʉmuunu ʉvaveetsaga 
ʉvɨ inogwa ʉkwɨginia, aleke ʉkwɨginia ʉmwene, apeene kwene anʼginiage 
ʉNtwa kʉ tsilya itsʉ ʉNtwa ambombye.” 

1 Vakolinto 2 

Ʉkʉlʉmbɨlɨla ɨkulongwi jya Yɨɨsʉ Kɨlɨsiti 

1Vɨɨdɨkivajyango, ʉnsɨkɨ ʉpwʉ ndiitsile kwanyie kulʉmbɨlɨla ɨkulongwi jya 
Ngʉlʉve, nandyalʉmbɨlɨlage pakʉta ndɨvoneke ʉkʉta ʉne ndɨkɨmanyile 
ʉkʉtsova vʉnonu, nʉ kwɨvonia ʉkʉta ndɨlɨ nʉ lʉhala. 

2Ndyavombile ewo ʉlwakʉva ndyalamwe ʉkʉleka ʉkʉtsova ɨkɨɨnu ɨkɨnge 
ɨkɨveetsaga, peene ʉkʉtsova ikulongwi tsa Yɨɨsʉ Kɨlɨsiti, nʉ vʉswe wa mwene 
pa kɨdamingʼanie. 

3Palya ʉpwʉ ndyavamanyiisaaga nʉ kʉlʉmbɨlɨla, ndyale nʼdekedeke, ndyale nʉ 
lʉdwado, ikange ndyatetemaga siitso. 

4Ʉnsɨkɨ ʉgwa, nandyatsovage amamenyu ga kʉvakwega mwɨdɨke mu lʉhala 
lwango, apeene amaka ga Mepo ʉMbalatse gaavoniaga ɨlweli. 

5ɄMepo aavombaga ɨlyo pakʉta ʉlwɨdɨko lwinyo lʉleke ʉkʉkonga amasaago 
ga lʉhala lwa vaanu, apeene lʉve mu maka ga Ngʉlʉve. 

Ʉlʉhala ʉlwihʉma kʉ Mepo ʉMbalatse 

6Lɨno, ʉwe tukʉvavʉʉla avaanu ʉwʉ vadʉlwike mu lwɨdɨko ikulongwi tsa 
lʉhala. Napeene, ʉlʉhala ʉlwa nalwa kɨlʉnga ɨkɨ, pange nalwa valongotsi va 
kɨlʉnga ɨkɨ avalɨ nʉ vʉdugo wa kʉlongotsa. 

7Ʉwe twitsova itsisihamiike itsa Ngʉlʉve itsʉ atsivɨɨkile mu lʉvaatɨko lwa 
lʉhala lwa mwene. Ʉlʉvaatɨko ʉlwa aalʉsihile kʉmiiho kʉ vaanu. Ʉlʉhala lwa 
mwene lwʉ lʉvaatɨko lwa kʉtʉpa ʉwɨɨmɨkiwa wa sikutsooni ʉwʉ ʉNgʉlʉve 
aalamwe ʉkʉtʉpa wʉ kɨkaanale ʉkʉpelwa ɨkɨlʉnga. 

8Nakʉli nʉ mpamato mu valongotsi va kɨlʉnga ɨkɨ ʉvɨ alɨmanyile ɨlyo, manya 
vakaale vave valɨmanyile, navakaale vantovelele pa kɨdamingʼanie ʉNtwa ʉnya 
wɨɨmɨkiwa. 

9Paninie nɨɨlyo, ndʉwʉ jɨvɨgilwe mu Vʉvɨge ʉVʉvalatse, “Ʉgwʉ ʉNgʉlʉve 
aavanotsehiitse ʉwʉ vikʉnʼgana, nakʉli ʉmuunu ʉvɨ agelile ʉkʉgavona pange 
ʉkʉpʉlɨka, ikange nakʉli ʉmuunu ʉvɨ agelile ʉkʉgavɨɨka mu numbula jya 
mwene.” 

10Lɨno, kwawe ʉwe, ʉNgʉlʉve atʉvoniitse ago ʉkʉgendela mwa Mepo va 
Ngʉlʉve. Lola, ʉMepo va Ngʉlʉve ilolengʼania gooni, naga galɨ kʉvʉtiitu aga 
Ngʉlʉve. 

11Nakʉli ʉmuunu ʉvɨ iweesa ʉkʉlʉmanya ʉgwʉ ʉmuunu ʉjyʉnge isaaga, 
apeene gimanyikika nʉ muunu jyʉjwa mu numbula jya mwene. Wʉ jɨlɨwo, 
nageene ʉgwʉ ʉNgʉlʉve isaaga nakʉli ʉvɨ agamanyile, apeene gimanyikika kʉ 
Mepo va Ngʉlʉve. 

12Lɨno, ʉwe natwʉpɨliili imepo tsa kɨlʉnga ɨkɨ, apeene twʉpɨlye ʉMepo va 
Ngʉlʉve, pakʉta tʉgamanye ʉgwʉ tʉpeevilwe nʉ Ngʉlʉve mu lʉhʉngʉ. 

13Ago gwʉ geene ʉgwʉ twitsova. Napeene, natukʉgatsova mu mamenyu ʉgwʉ 
tʉmanyiisiiwe kʉ lʉhala lwa vaanu, apeene tukʉgatsova amamenyu ʉgwʉ 
tʉmanyiisiiwe nʉ Mepo va Ngʉlʉve, kʉnʉ tuganula ikulongwi tsa Mepo kʉ 
vaanu ʉwʉ valɨ nʉ Mepo ʉjwa. 

14Pwʉ ʉmuunu ʉvɨ nalɨ nave ʉMepo va Ngʉlʉve, nikwʉpɨlɨla ʉgwʉ gihʉma 
kwa Mepo va Ngʉlʉve, ʉlwakʉva kʉ mwene ago ga vʉtsimu, ikange nakaweese 
ʉkʉgamanya, ʉlwakʉva ʉmuunu ikʉgamanya ago kʉ lʉtangɨlo lwa Mepo 
mwene. 

15Ʉmuunu ʉvɨ ilongotsiwa nʉ Mepo, ʉjwa ikʉgamanya gooni. Lɨno, avaanu 
avange naviweesi ʉkʉmmanya ʉmuunu ʉjwa. 

16“Nakʉli ʉvagamanyile amasaago ga Ntwa ʉNgʉlʉve, pange ʉmuunu va 
kʉntanga amasaago.” Lɨno, ʉwe twɨ vɨɨdɨki, tʉpeevilwe ʉkʉgamanya 
amasaago ʉgwʉ gihʉma kwa Kɨlɨsiti. 

1 Vakolinto 3 

Nakʉli ʉnya kwɨginia mu mbombo jya Ngʉlʉve 

1Mwe vɨɨdɨkivajyango, wʉ ndɨlɨ kwanyie nandɨlɨkʉtsova nʉʉnyie nda vaanu 
ʉwʉ vilongotsiwa nʉ Mepo ʉMbalatse, apeene ndɨlɨkʉtsova nʉʉnyie nda 
vaanu ʉwʉ vilongotsiwa nʉ vʉmuunu wa vʉtulanongwa, ikange nda vaana 
avanyehe pa kʉmwɨdɨka ʉKɨlɨsiti. 

2Avaana avanyehe viinywa ʉlʉkama, navipeewa ɨkyakʉlya kya vaanu avavaha. 
Pwʉ najyʉne ndyavapye ʉnyie imanyiiso inyebeepe ʉlwakʉva mwale 
mukaanale ʉkʉdʉlʉka. Nalɨ lɨno namudʉlwiki, 

3ʉlwakʉva mukaanale mulongotsiwa nʉ vʉmuunu wa vʉtulanongwa. Oogo, 
ɨkɨvini nʉ lʉkaani isilɨ pagati paanyie, nasivonia ʉkʉta mupitsiige mulɨ nɨ 
miveele gya kɨlʉnga nʉ kʉvomba ʉngata vanyapanzi? 

4Nditsova ɨlyo ʉlwakʉva ʉmuunu nʉ muunu mwanyie itsova ɨlya mwene, 
ʉjyʉnge iita, “Ʉne ndɨlɨ va Paulo,” ʉjyʉnge iita, “Ʉne ndɨlɨ va Apoolo.” Lɨno, ago 
givonia ʉkʉta, mupitsiige muvomba nda vaanu ʉwʉ navikʉmwɨdɨka ʉNgʉlʉve. 

5Lɨno, ʉApoolo vɨ veeni? Na ndɨ Paulo neene veeni? Ʉwe tʉlɨ vavombi ʉwʉ 
ʉNgʉlʉve aatʉsuungʼile kukʉvatanga ʉnyie ʉkʉmwɨdɨka. Nʉ jyʉnge 
aavombile ndʉwʉ aapeevilwe nʉ Ntwa. 

6Ʉne ndyavyalile imbeju, ʉApoolo ʉʉhɨlye amagasi, ʉNgʉlʉve vɨ aametsiitse 
nʉ kʉkʉtsa. 

7Pwʉ lɨno, ʉNgʉlʉve ʉvɨ ikʉtsa vɨ mwene va kʉhʉʉvɨlwa, aleke ʉkʉhʉʉvɨlwa 
ʉnya kʉvyala evo ʉnya kwʉhɨlɨla amagasi. 

8Ʉvɨ ivyala nʉ vɨ ikwʉhɨlɨla amagasi, vooni valɨ lʉkɨndɨ lʉpamato. Nʉ jyʉnge, 
ʉNgʉlʉve alampa ʉlʉhombo lwa mwene, ʉkʉkongana nɨ mbombo jya mwene 
ɨjyʉ avombile. 

9Lola, ɨmbombo ɨjyʉ twɨ vooni tuvomba, tuvomba paninie nʉ Ngʉlʉve. Ʉnyie 
mulɨ ndɨ kɨlɨmɨla kya mwene ʉNgʉlʉve, ikange mulɨ ndɨ litsengo lya mwene 
ɨlyʉ ikɨtsengela. 

10Kʉ lʉhʉngʉ lwa mwene, ʉNgʉlʉve aannyʉngʉkye ʉne, ndʉ ntsenganyumba 
ʉnya lwʉtsi nʉ lʉhala. Ʉne ndyatsengile ʉwaalo, avaanu avange vitsenga 
pakyanya pa waalo ʉwa. Lɨno, avaanu valolage vʉnonu, ʉmwʉ vitsengela 
pakyanya pa waalo ʉwa. 

11Lola, ʉwaalo ʉvʉtsengilwe vɨ Yɨɨsʉ Kɨlɨsiti jyʉmwene. Navʉkʉli ʉwaalo 
ʉvʉnge ʉwʉ ʉmuunu iweesa ʉkʉtsenga. 

12Lɨno, pakyanya pa waalo ʉwa, ʉmuunu ʉjyʉnge iweesa ʉkʉtsenga nɨ sahabu, 
evo nɨ kyʉma, evo na maganga ga ndalama nyongosu; ʉjyʉnge iweesa 
ʉkʉtsenga na mabɨkɨ, evo nɨ linyasi, evo nʉ lʉbelege. 

13Napeene, ɨmbombo jya ntsenganyumba ʉvaveetsaga jɨlavoneka ʉkʉta jɨlɨ 
ndeeti. Ɨkɨgono kɨlya ɨkya vʉhɨgi imbombo tsyoni tsilaava pavʉvalasu, 
ʉlwakʉva ɨmbombo jya ntsenganyumba ʉvaveetsaga ɨlagelwa nʉ mwoto gwa 
vʉhɨgi. 

14Ɨngave ɨmbombo jya muunu jitsiga jyɨmile, ʉmuunu ʉjwa alʉʉpɨlɨla 
ʉlʉhombo. 

15Lɨno, ɨngave ɨmbombo jya muunu jiipya, apo nakapeewe ʉlʉhombo, napeene 
ʉmwene jyʉmwene alapokwa, alaava ndʉ muunu ʉvɨ anyagilwe kʉ mwoto. 

16Oogo, namulʉmanyili ʉkʉta ʉnyie mulɨ Vʉtaamo ʉVʉvalatse wa 
Ngʉlʉve, ikange ʉMepo va Ngʉlʉve itaama mu nʼgati mwanyie? 

17Lɨno, ʉmuunu angave inanga ʉvʉtaamo wa Ngʉlʉve, ʉNgʉlʉve alannanga 
ʉmuunu ʉjwa. Lola, ʉvʉtaamo wa Ngʉlʉve vʉvalatse, nʉ vʉtaamo ʉwa nyienye 
ʉnyie. 

18Ʉmuunu ʉvaveetsaga pagati paanyie alɨsyovaga ʉkʉta alɨ nʉ lʉhala. Ʉmuunu 
angave ikɨvona ʉkʉta alɨ nʉ lʉhala mu kɨlʉnga ɨkɨ, ɨvɨɨke mpelwa pakʉta apate 
ʉlʉhala lwa lweli. 

19Lola, ʉlʉhala lwa kɨlʉnga ɨkɨ, vʉtsimu pamiiho ga Ngʉlʉve. Pwʉ lɨno, ndʉwʉ 
jɨvɨgilwe mu Vʉvɨge ʉVʉvalatse, “ɄNgʉlʉve ikwonza avanya lʉhala mu 
vʉgelʉngʼania wa veene.” 

20Ikange jɨvɨgilwe mu Vʉvɨge ʉVʉvalatse, “ɄNtwa agamanyile amasaago ga 
vanya lʉhala ʉkʉta gatsila lʉvʉmbʉlɨlo.” 

21Lɨno, ʉmuunu ʉvaveetsaga aleke kwene ʉkwɨginihitsa avaanu. Lola, ʉwe 
weewe ʉNgʉlʉve atʉvɨɨkile tʉve va kʉvatanga ʉnyie, 

22ndɨve neene ndɨ Paulo, evo ave vɨ Apoolo, evo ave vɨ Kefa. Ikange ʉNgʉlʉve 
avapye isiinu syoni sivatangage, sive sya mu kɨlʉnga, vʉve wʉʉmi, evo vʉswe; 
evo siinu isyʉ pwʉsile lɨno, evo isyʉ silaavepwo; syoni siinyo; 

23najyʉnyie, mulɨ va Kɨlɨsiti, namwene ʉKɨlɨsiti va Ngʉlʉve. 

1 Vakolinto 4 

Ɨmbombo jya vapositili 

1Avaanu vatʉvone ʉkʉta ʉwe tʉlɨ vavombi va Kɨlɨsiti, twɨ tʉpeevilwe ɨmbombo 
jya kʉvavonia avaanu ikulongwi tsa Ngʉlʉve itsisihamiike kʉ veene. 

2Lɨno, ʉmuunu ʉvɨ apeevilwe ɨmbombo, pwʉ anogye ave mbombi immʉʉgʉ. 

3Kʉ lʉvasu lwango ʉne, nandivɨɨkɨla ʉntɨma ɨngave ʉnyie nava vaanu avange 
vikʉnzova ʉne ʉvʉviivi. Ikange ʉne jyʉne nandikɨsaatsa. 

4Ɨnumbula jyango mbalasu. Ɨlyo nalikʉmbɨɨka ndɨteetsage ndɨlɨ nʼgolosu, 
ʉNtwa vɨ mwene ikʉnnyɨga. 

5Lɨno, muleke ʉkʉvatsova avaanu ʉvʉviivi wʉ gʉkaanale ʉkʉsika ʉnsɨkɨ ʉgwʉ 
ʉNtwa aliitsa kwihɨga, apeene mupʉlɨkɨle ʉkʉsikila ʉnsɨkɨ ʉgwa. Ʉmwene vɨ 
alamulika isiinu syoni isyʉ sisihilwe mu ngʼiisi, nʉ kʉvonia ʉgwʉ galɨ mu 
numbula tsa vaanu. Pwʉ ʉNgʉlʉve alavɨɨmɨka vooni ʉwʉ vanogye ʉkwɨmɨkwa. 

6Vɨɨdɨkivajyango, ndɨtsovile ikulongwi tsyane nʉ Apoolo, pakʉta tʉve kɨhwani 
kwanyie. Kʉ nzɨla ɨjyo, ʉnyie mugamanye ʉgwʉ gitsowa mu kɨtsovo ɨkɨ, 
“Mukongage ʉgwʉ gaavɨgilwe mu Vʉvɨge ʉVʉvalatse.” Ɨngave mukonga ɨlyo, 
namukaave vaanu va kwɨginihitsa ʉmmanyisi ʉjʉ nʉ kʉmʼbeda ʉjyʉnge. 

7Oogo! Veeni, ʉvɨ akʉvɨɨkile ʉnogele ʉkʉlʉtɨɨlɨla ʉjyʉnge? Kɨɨnu kɨki ɨkyʉ ʉlɨ 
nakyo ɨkyʉ nʉpeevilwi nʉ Ngʉlʉve? Ʉngave ʉpeevilwe, kɨki vukɨginia ʉta 
nʉpeevilwi? 

8Lɨno, mukɨvona mumalile ʉkwiguta! Mumalile ʉkʉva vamosu! Mukɨvona mulɨ 
vakʉlʉdeeva, nʉpwʉ jɨngave ʉwe wʉ natʉlɨwo! Hʉba mukaale muve 
vakʉlʉdeeva jɨlweli, pakʉta ʉwe tʉlongotsaage paninie nʉʉnyie! 

9Lɨno, kwawe ʉwe twɨ vapositili, ndivona ʉNgʉlʉve atʉvɨɨkile tʉve vaanu va 
kʉbedwa. Tʉlɨ nda vaanu ʉwʉ vahɨgilwe ʉkʉbɨha kubudwa pavʉlongolo pa 
vaanu vongosu. Tʉvɨɨkilwe ndɨ kɨɨnu kya kʉdega kʉ vasuungʼwa na kʉ vaanu, 
mu kɨlʉnga kyoni. 

10Ʉnyie mukʉtʉvona ʉwe tʉlɨ vatsimu, wʉ tuvomba ɨmbombo jya Kɨlɨsiti, 
nʉʉnyie mukɨvona mulɨ vanya lʉhala mwa Kɨlɨsiti. Ʉwe tuvoneka tʉlɨ 
vadekedeke, lɨno ʉnyie mukɨvona mulɨ na maka. Ʉwe tubedwa, lɨno ʉnyie 
mukɨvona mulɨ vɨɨmɨkiwa. 

11Naka kavalɨlo aka, tʉlɨ nɨ nzala nɨ kyʉmɨlwa, ikange tʉsuuliike. Tugendelela 
ʉkʉtowa ikange tʉlɨ vʉvʉle navʉ vʉtaamo. 

12Tukɨtanga ʉkʉvomba imbombo tsiitu kʉ sivoko siitu jyʉwe. Wʉ avaanu 
vikʉtʉdʉka, ʉwe tukʉvasaja; wʉ vikʉtʉpelela ʉvʉkʉvɨlwa, ʉwe twisipa; 

13wʉ vikʉtʉtekela, ʉwe tukʉvaanda vʉnonu. Nalɨ lɨno, tuvoneka ʉta tʉlɨ 
makakala, ikange natunogela mu kɨɨnu ɨkɨveetsaga. 

14Nandikʉvavɨgɨla amamenyu aga pakʉta ndɨvajejevʉle, apeene ndinogwa 
ʉkʉvavʉnga ʉnyie nyɨ vaana vango nyɨ vagane. 

15Lola, nʉpwʉ jɨngave mulɨ na vaanu vongosu ʉwʉ vikʉvalela mwa Kɨlɨsiti, 
napeene ʉdadajiinyo alɨ mpamato. Ʉne neene dadajiinyo mwa Mesiya ʉYɨɨsʉ, 
ʉlwakʉva ʉne neene ndyale ntatsi ʉkʉlʉmbɨlɨla ɨLivangɨli kwanyie. 

16Lɨno, ndikʉvadoova muvombage ndʉwʉ ndivomba ʉne. 

17Ɨlyo lyʉ lyene ɨlyʉ lɨmmelye ndɨnsuungʼe ʉTimoti, ʉmwana vango ʉnʼgane, 
ʉvɨ ndikʉmmʉʉvɨla mu mbombo jya Ntwa. Ndɨnsuungʼile pakʉta 
avakʉmbʉhɨtsaage ʉlʉgendo lwango lwa Vʉkɨlɨsiti, nʉ gwʉ ndimanyiisa 
avaanu va mipelela gyoni. 

18Lola, avange pagati paanyie valɨ nʉ lwɨtotso, mu masaago ga veene vivona ʉta 
nandɨliitse ikange kwanyie. 

19Lɨno, ɨngave ʉNtwa jiinogwa, ndihʉʉvɨla ʉkwitsa ʉkwa ngʼaningʼaani. Apo 
pwʉ ndɨpikʉlʉmanya amamenyu ʉgwʉ vitsova avo ʉwʉ vikɨtotsa. Najɨkaave 
kwene ʉkʉlʉmanya amamenyu ago, apeene ʉkʉlʉmanya naga maka ga veene 
ga lwɨdɨko. 

20Lola, ʉLʉdeeva lwa Ngʉlʉve, naluvoneka mu mamenyu geene, apeene na mu 
maka. 

21Lɨno, munogwa ndɨvombe kɨki? Mungave namukʉlʉleki ʉlʉgendo lwinyo 
ʉlʉviivi ʉlwa, jʉndɨngiitse jʉndikʉvatanila siitso. Lɨno, mungave mukʉlʉleka 
ʉlʉgendo ʉlwa ʉlʉviivi, jʉndiiva nʼdeke kwanyie nʉ kʉvagana ʉnyie. 

1 Vakolinto 5 

Ʉvʉligu vʉleke ʉkʉvombeka mu mpelela 

1Ikulongwi tsipʉlɨkiike ʉkʉta, kwanyie kʉlɨ vʉligu. Ikange ʉvʉligu 
ʉvuvombeka kwanyie navʉgelili ʉkʉvoneka nakʉ kʉ vanyapanzi. Ndɨpʉliike 
ʉkʉta kwanyie ʉmuunu iligupa nʉ nʼdala va dadaaje. 

2Kɨki ʉnyie mukɨtotsa! Mulekile ʉkʉsʉsʉvala nʉ kʉmmetsa ʉmuunu ʉvɨ 
ivomba ɨlyo pagati paanyie! 

3Ʉne nʉpwʉ jɨngave ndɨlɨ kʉtale nʉʉnyie, ɨnumbula jyango jɨlɨ paninie 
nʉʉnyie, ikange ndɨmalile ʉkʉmmɨga ʉmuunu ʉvɨ ivomba ɨlyo. 

4Ʉnsɨkɨ wʉ mulʉndamana mu litaawa lya Ntwa viitu ʉYɨɨsʉ, najɨ numbula 
jyango jiiva paninie nʉʉnyie, naga maka ga Ntwa viitu ʉYɨɨsʉ giiva paninie 
nʉʉnyie. 

5Apo munsupulile kwa Setano ʉmuunu ʉjwa pakʉta ʉvʉmuunu wa 
vʉtulanongwa vʉkʉvɨlwe, pwʉ ɨnumbula jya mwene jiitse jɨpokwe pa kɨgono 
kya kʉkilivuka ʉNtwa ʉYɨɨsʉ. 

6Ʉlwɨtotso lwinyo lʉviivi. Oogo, namulʉmanyili ʉkʉta ɨkɨlʉve ɨkɨdebe vʉvʉle, 
kilʉtsa ɨkɨkando kyoni kya nkate? 

7Pwʉ lɨno mwɨvalatse, kʉ nzɨla jya kʉmmetsa ʉmuunu ʉntulanongwa pagati 
paanyie. Ʉkwa kwiva ndʉ kʉhetsa ɨkɨlʉve, pakʉta muve ndɨ kɨkando kya nkate 
ʉmpya ʉgʉtsila kɨlʉve. Jɨlweli ʉnyie wʉ mulɨwo, manya ʉNgʉlʉve 
aammʉmiitse ʉKɨlɨsiti ave neekelo ndɨ ngʼolo ɨjipikʉla jya Pasaka, kʉ nzɨla ɨjyo 
akatʉpoka. 

8Pwʉ lɨno, tʉleke ʉkʉhekela ɨPasaka nɨ mikate ɨgɨnya kɨlʉve. Ɨkɨlʉve ɨkyo kwʉ 
kʉta ʉvʉviivi nʉ vʉnangi. Apeene tʉhekelage ɨPasaka nɨ mikate ɨgɨtsila kɨlʉve, 
ɨjyo jyʉ numbula ɨmbalasu nʉ wajɨlweli. 

9Mu kalata ɨjyʉ ndyavavɨgye, ndyavavʉʉlile ʉkʉta, mwɨlekelwe ʉkʉva nʉ 
vʉhange na valigu. 

10Nakwʉ kʉta ndyateetsaga mwɨlekelwe ʉkʉva nʉ vʉhange na vooni ʉwʉ 
valigu, evo avanya mwojo, evo avanyambuda, evo avikɨsaja kʉ mingʉlʉve. Lola, 
ʉkʉvomba ndavʉle kʉvanogye ʉnyie ʉkʉhega mu kɨlʉnga ɨkɨ. 

11Peene ndyavavɨgye ʉkʉta, mwɨlekelwe ʉkʉva nʉ vʉhange nʉ muunu ʉvɨ 
ikɨvɨɨka mwɨdɨki ndʉʉnyie, hʉmbe indigu, evo alɨ nʉ mwojo, evo ikɨsaja kʉ 
mingʉlʉve, evo nsongelengʼanie, evo nʼgaatsi, evo nyambuda. Ʉmuunu ʉvalɨ 
ndʉʉjwa, mwɨlekelwe nakʉ kʉlya nʉ mwene. 

12-13Nditsova ewo, ʉlwakʉva nambombo jyango ʉkʉhɨga ʉwʉ vatava vɨɨdɨki, 
apeene ʉNgʉlʉve jyʉmwene vɨ alavahɨga. Najyʉnyie munogye ʉkʉvahɨga 
valya veene avalɨ mu mpelela gwinyo, ndʉwʉ jɨvɨgilwe, “Muswɨmage ʉmuunu 
ʉntulanongwa ʉvalɨ pagati paanyie.” 

1 Vakolinto 6 

Ʉkʉhɨgana kwa vɨɨdɨki 

1Ɨngave ʉmwɨdɨki mpamato pagati paanyie alɨ nɨ kɨɨnu kya kʉhɨgana nʉ 
mwɨdɨkinnine, kɨki ihɨlɨka ɨnongwa jya mwene kʉ vaanu avanyapanzi wʉ 
vahɨge? Ndeeti, nanogiili ʉkʉhɨlɨka kʉ vɨɨdɨkivanine pakʉta wʉ vahɨge? 

2Namulʉmanyili ʉkʉta avɨɨdɨki wʉ valavahɨga avaanu avatava vɨɨdɨki? Lɨno, 
ɨngave nyɨ vɨɨdɨki va Ngʉlʉve mulavahɨga avatava vɨɨdɨki, kɨki mulemwa 
ʉkʉhɨga inongwa inyebeepe itsihʉmɨla pagati paanyie? 

3Namulʉmanyili ʉkʉta tʉlavahɨga avasuungʼwa? Ɨngave tʉlavahɨga 
avasuungʼwa, kwʉ kʉta muweesa ʉkʉmala inongwa tsiinyo mu vʉtaamo 
ʉmwʉ mutaama. 

4Lɨno, kɨki wʉ mugagɨlanie mu vʉtaamo wiinyo, muhɨlɨka inongwa tsiinyo kʉ 
vaanu ʉwʉ navikwɨdɨkiwa nʉ mpelela? 

5Nditsova ewo pakʉta muvone soni. Oogo, pagati paanyie napali nʉ mpamato 
ʉnya lʉhala, ʉvɨ iweesa ʉkʉmala inongwa tsiinyo nyɨ vɨɨdɨki? 

6Lɨno, ʉnyie mulɨ nʉ lwiho lwa muunu ʉkʉmmɨlɨka ʉmwɨdɨkinnine akahɨgwe 
na vaanu avanyapanzi! 

7Ʉkʉhɨgana ʉkwa kuvonia ʉkʉta mulemilwe lwoni. Oogo, najiiva hʉba 
ʉkʉndeka ʉmuunu akʉvombele sivi evo akʉpoke ɨkyʉma kyako? 

8Lɨno, ʉnyie namuvomba ewo, apeene muvonela nʉ kʉpoka ɨkyʉma nakʉ kʉ 
vɨɨdɨkivajiinyo! 

9Namulʉmanyili ʉkʉta avatulanongwa navaliingile mu Lʉdeeva lwa Ngʉlʉve? 
Muleke ʉkwɨsyova! Avamalaja, avaanu ʉwʉ vikɨsaja kʉ mingʉlʉve, avaligu, nʉ 
wʉ viligupa na vagoosivajyavo, 

10avahɨɨtsi, avanya mwojo, avagaatsi, avaheesi, avanyambuda, avo vooni 
navaliingile mu Lʉdeeva lwa Ngʉlʉve. 

11Avange pagati paanyie wʉ valɨwo. Lɨno, muvalatsiiwe ʉvʉviivi wiinyo, 
muhalilwe pakʉta mumbombelage ʉNgʉlʉve, nʉ kʉvalɨlwa ʉkʉta munogye 
pamiiho ga mwene. Aga gooni ʉmwene avavombye kʉ nzɨla jya Ntwa viitu 
ʉYɨɨsʉ Kɨlɨsiti, na kʉ nzɨla jya Mepo va Ngʉlʉve viitu. 

Avɨɨdɨki valeke ʉkʉva valigu 

12Avange pagati paanyie viita, “Isiinu syoni tʉtavʉliilwe ʉkʉvomba.” Napeene, 
nakwʉ kʉta syoni silɨ nʉ lʉvʉmbʉlɨlo. Nʉpwʉ jɨngave mwita, “Isiinu syoni 
tʉtavʉliilwe ʉkʉvomba ndʉwʉ tunogwa,” lɨno ʉne nandɨkaave mbanda va 
kɨveetsaga. 

13Ikange avange pagati paanyie viita, “Ʉpwʉ tʉlɨ nɨ nzala tutavʉlɨlwa ʉkʉlya, 
ʉlwakʉva ɨmihana gilonda ɨkyakʉlya.” Napeene, gukwitsa ʉnsɨkɨ ʉpwʉ 
ʉNgʉlʉve alahambʉla ɨmihana giitu nagɨlalondage ɨkyakʉlya. Lɨno, muleke 
ʉkʉtsova ʉkʉta patʉnogye ʉkʉvomba ʉvʉligu, ndʉwʉ patʉnogye ʉkʉlya wʉ 
tʉlɨ nɨ nzala. ɄNgʉlʉve naapele ɨmihana giitu gɨve gya vʉligu, apeene aapelile 
gɨve gya kʉmbombela ʉNtwa, namwene ʉNtwa vɨ ikʉgɨloleela ɨmihana. 

14Pwʉ lɨno ʉNgʉlʉve alatʉtsʉʉsa ʉwe kʉ maka ga mwene, ndʉwʉ 
aantsʉʉsiitse ʉNtwa ʉYɨɨsʉ ʉkʉhʉma kʉ vaswe. 

15Ndeeti, namulʉmanyili ʉkʉta ɨmihana giinyo sipagɨka sya mmana gwa 
Kɨlɨsiti? Lɨno, nda lʉnonu ʉkʉhanza isipagɨka sya mmana gwa Kɨlɨsiti nʉ gwa 
mmalaja? Baako! 

16Ʉmuunu ʉvaveetsaga ʉvɨ iligupa iiva mmana mpamato nʉ mmalaja. Lola, 
lɨvɨgilwe mu Vʉvɨge ʉVʉvalatse ʉkʉta, “Avaanu avo vavɨlɨ viveetsaga immana 
mpamato.” 

17Apeene ʉmuunu ʉvaveetsaga ʉvɨ ɨkɨhanza nʉ Ntwa, ʉjwa iiva numbula 
mamato nʉ mwene. 

18Mupagage ʉvʉligu. Ʉvʉtulanongwa ʉvʉnge wooni, ʉmuunu ivomba kʉnzi kʉ 
mmana gwa mwene. Lɨno, ʉmuunu ʉvɨ iligupa, ʉjwa ivomba ʉvʉtulanongwa 
mu mmana gwa mwene. 

19Ndeeti, namulʉmanyili ʉkʉta, ɨmihana giinyo Vʉtaamo ʉVʉvalatse wa Mepo 
ʉMbalatse ʉvɨ ʉNgʉlʉve aavapye, ikange itaama mu nʼgati mwanyie? Lɨno, 
ɨmihana ɨgyo nagiinyo, apeene kyʉma kya Ngʉlʉve, 

20manya mwagombwilwe kʉ lʉhombo ʉlʉlʉti. Pwʉ lɨno mumwɨmɨkage 
ʉNgʉlʉve mu mihana giinyo. 

1 Vakolinto 7 

Ɨlivʉngʉ lya vʉtegʉlanie 

1Lɨno, pa kulongwi itsʉ mwambɨgye ʉkʉta, “Lʉnonu ʉnʼgoosi ataamage kɨtsila 
kʉtegʉla,” 

2nditsova ndiita, kʉ nongwa jya kʉpaga ingelo tsa vʉligu, ʉnʼgoosi aveetsage 
nʉ nʼdala va mwene mwene, najyʉ nʼdala aveetsage nʉ nʼgoosi va mwene 
mwene. 

3Ʉnʼgoosi ambombelage ʉnʼdala va mwene ndʉwʉ jɨnogye, namwene ʉnʼdala 
ambombelage ʉnʼgoosi va mwene ndʉwʉ jɨnogye. 

4Ʉnʼdala alɨ vʉvʉle ʉvʉtavʉlɨlwa pa mmana gwa mwene, apeene ʉnʼgoosi va 
mwene. Namwene ʉnʼgoosi alɨ vʉvʉle ʉvʉtavʉlɨlwa pa mmana gwa mwene, 
apeene ʉnʼdala va mwene. 

5Muleke ʉkwimana, peene ɨngave mwɨdɨngʼiine ʉkwɨlekelwa kʉ nsɨkɨ nʼdebe 
vʉvʉle pakʉta mwɨhʉmye ʉkwɨsaja kwa Ngʉlʉve. Kʉmbele mukilivukilanile 
ikange, pakʉta ʉSetano aleke ʉkʉvagela mugwe mu vʉligu wʉ mulemilwe 
ʉkʉsipa. 

6Ʉpwʉ ndɨvavʉʉlile amamenyu agitavʉla ʉkwɨlekelwa kʉ nsɨkɨ nʼdebe kʉ 
vʉsumbe wa kwɨsaja, nakwʉ kʉta ndinogwa ʉkʉvʉʉmɨɨlɨtsa ʉnyie. 

7Ʉne ndinogwa avaanu vooni vave ndʉʉne. Lɨno, baako, nawʉ jɨlɨwo ʉlwakʉva 
ʉNgʉlʉve aampye ʉmuunu nʉ muunu ɨkɨkʉngɨlwa kya mwene, mpamato 
ɨkɨkʉngɨlwa ɨkɨ, ʉjyʉnge kɨlya. 

8Lɨno, ndikʉvavʉʉla avaswɨle na vatava vatoolile avadala, ʉkʉta lʉnonu 
vataamage vʉle vʉle ndʉwʉ ndɨlɨwo ʉne. 

9Napeene, vangave vilemwa ʉkʉsipa, apo lwiva lʉnonu vategʉle evo 
vategʉlwe, ʉlwakʉva hʉba ʉkʉvomba ndavʉle ʉkʉlɨngʼaania nʉ kʉtaama 
vigatatsiwa nʉ vʉnogwe wa mmana. 

10Naveene avatooliine, ndikʉvapa ʉlʉlagɨlo. Ʉlʉlagɨlo ʉlwa nalwane, apeene 
lwihʉma kʉ Ntwa ʉYɨɨsʉ: Ʉnʼdala aleke ʉkʉndeka ʉnʼgoosi va mwene. 

11Lɨno, ɨngave ikʉndeka, aleke ʉkʉtoolwa ʉkʉnge, angavone ndeeti, asajane nʉ 
nʼgoosi va mwene nʉ kʉnkilivukila. Namwene ʉnʼgoosi, aleke ʉkʉndeka 
ʉnʼdala va mwene. 

12Lɨno, nditsova na vɨɨdɨki avange. Ʉgwʉ nditsova aga masaago gango, 
nandagɨlo tsa Ntwa. Ɨngave ʉnʼgoosi ʉmwɨdɨki, atoolile ʉnʼdala ʉvɨ atava 
mwɨdɨki, nʉ nʼdala ʉjwa ɨdiike ʉkʉtaama nʉ mwene, aleke ʉkʉndeka. 

13Namwene ʉnʼdala ʉmwɨdɨki, ɨngave atoolilwe nʉ nʼgoosi ʉvɨ atava mwɨdɨki, 
nʉ nʼgoosi ʉjwa ɨdiike ʉkʉtaama nʉ mwene, aleke ʉkʉndeka. 

14Lola, ʉnʼgoosi ʉvɨ atava mwɨdɨki, namwene kyʉma kya Ngʉlʉve, ʉkʉgendela 
mu nʼdala va mwene ʉmwɨdɨki. Namwene ʉnʼdala ʉvɨ atava mwɨdɨki namwene 
kyʉma kya Ngʉlʉve ʉkʉgendela mu nʼgoosi va mwene ʉmwɨdɨki. Ɨkaale ɨleke 
ʉkʉva ndavʉle, avaana viinyo vaale viiva vakolelanie, apeene lɨno vaana va 
Ngʉlʉve. 

15Lɨno, ɨngave ʉvɨ atava mwɨdɨki inogwa ʉkʉlekana nʉ nʼgoosi evo nʉ nʼdala 
ʉmwɨdɨki, mundeke avombe ɨlyo. Apo ʉmwɨdɨki ʉjwa nikʉngwa mu 
vʉtegʉlanie ʉwa, paninie nɨɨlyo, ʉNgʉlʉve avɨɨlangile ʉkʉta mutaamage nʉ 
lʉnotsehetso. 

16Navuweesi ʉkʉlʉmanya! Ipange ʉve vɨ nʼdala vɨ mwɨdɨki, ʉnʼgoosi vaako 
iweesa ave mwɨdɨki ʉkʉgendela mu lwɨdɨko lwako. Najyʉve vɨ nʼgoosi vɨ 
mwɨdɨki, navuweesi ʉkʉlʉmanya ʉkʉta ʉnʼdala vaako iweesa ʉkʉva mwɨdɨki 
ʉkʉgendela mu lwɨdɨko lwako. 

Ʉkʉva nʉ lʉgendo ndʉwʉ aalagye ʉNgʉlʉve 

17Ʉmuunu ʉvaveetsaga ataamage ndʉwʉ ʉNtwa aambɨɨkile, ikange atsige 
ndʉwʉ aale ʉnsɨkɨ ʉNgʉlʉve ikʉmwɨlanga. Ʉlʉ lwʉ lʉlagɨlo lwango kʉ 
mipelela gyoni. 

18Ɨngave ʉmuunu ʉʉpɨlye ɨnyɨlango jya Ngʉlʉve wʉ atahiliiwe, ʉjwa aleke 
ʉkwɨvɨɨka ʉta navombiilwi ɨlyo. Ikange, ʉmuunu ʉvɨ ʉʉpɨlye ɨnyɨlango jya 
Ngʉlʉve ʉnsɨkɨ natahiliiwi, ʉjwa namwene aleke ʉkʉvombelwa ʉlwiho ʉlwa. 

19Ʉkʉtahili evo ʉkʉleka ʉkʉvomba ɨlyo, kʉtsila lʉvʉmbʉlɨlo, apeene ʉkwibata 
indagɨlo tsa Ngʉlʉve. 

20Pwʉ lɨno, ʉmuunu ʉvaveetsaga atsige ndʉwʉ aale ʉnsɨkɨ ʉpwʉ ʉNgʉlʉve 
aamwɨlangile. 

21Ɨngave ʉNgʉlʉve aakwɨlangile wʉ ʉlɨ mbanda, ɨlyo lɨleke ʉkʉkʉgatatsa. 
Napeene, ʉngave ʉlɨ nɨ nzɨla jya kʉkʉvɨɨka mu vʉvopolwa, hʉba ʉvombe ɨlyo. 

22Lola, ʉmuunu ʉvɨ aale mbanda ʉnsɨkɨ ikwɨlangwa nʉ Ntwa ʉYɨɨsʉ, ʉjwa 
imbopolwa kʉ Ntwa. Namwene ʉvɨ aale mbopolwa ʉnsɨkɨ ikwɨlangwa, ʉjwa 
imbanda va Kɨlɨsiti. 

23Mwagombwilwe kʉ kyʉma ɨkɨlʉti. Pwʉ lɨno, kwʉ baako ʉkʉva vavanda va 
vaanu. 

24Vɨɨdɨkivajyango, ʉmuunu ʉvaveetsaga atsige ndʉwʉ aale ʉnsɨkɨ ikwɨlangwa 
nʉ Ngʉlʉve. 

Ɨlivʉngʉ kʉ vɨɨdɨki avatava valɨ mu vʉtegʉlanie, na vaswɨle 

25Lɨno, kʉ vahɨnza ʉwʉ navatoolilwi, ndɨlɨ vʉvʉle ʉlʉlagɨlo ʉkʉhʉma kʉ Ntwa. 
Napeene, ndikʉvalʉngɨkɨla mu masaago gaane ʉne ndɨ ndɨlɨ mmʉʉvɨlwa 
ʉkʉkongana nʉ lʉhʉngʉ lwa Ngʉlʉve. 

26Pwʉ lɨno ʉlwakʉva kʉlɨ vʉpala isigono isi, ndisaaga ʉkʉta lʉnonu ʉmuunu 
atsige ndʉwʉ alɨwo. 

27Ndeeti, ʉtoolile? Lɨno, ʉleke ʉkʉnogwa ʉkʉgotola. Ʉve nʉtoolili? Lɨno, ʉleke 
ʉkʉnogwa ʉkʉtoola. 

28Nʉpwʉ jɨngave vutoola, nʉvombili ʉvʉnangi. Najyʉ mmɨnza namwene 
angave jiitoolwa, nakaave avombile ʉvʉnangi. Peene, ʉwʉ vatooliine viiva nʉ 
vʉpala wa mu kɨlʉnga. Nʉʉne ndinogwa ʉkʉvapavɨla pakʉta tsileke 
ʉkʉvavona itso. 

29Vɨɨdɨkivajyango, nditsova ndiita, ʉnsɨkɨ ʉgʉsigye insupi. Pwʉ lɨno, ʉkʉhʉma 
ʉnsɨkɨ ʉgʉ, valya avatoolile vɨlekelwe ʉkʉsaagɨlɨla avadala va veene kwene. 

30-31Naveene ʉwʉ vilɨla, ʉwʉ vihekela, ʉwʉ vigʉla isiinu, nʉ wʉ vikɨgatatsa ni 
siinu sya mu kɨlʉnga ɨkɨ, valeke ʉkʉsaagɨlɨla siitso itso. Nditsova ewo ʉlwakʉva 
ɨkɨlʉnga ɨkɨ, ndʉwʉ tukʉkɨvona, kilʉtɨngʼania. 

32Pwʉ ndinogwa ʉkʉta mwɨlekelwe ʉkʉva nʉ lʉtʉngʉtsiimo pa kulongwi jya 
kɨlʉnga. Ʉmuunu ʉvɨ natoolili, ikɨhʉmya ʉkʉvomba itsa Ntwa, isaaga ʉmwʉ 
jiikʉmmovosa ʉNtwa. 

33Lɨno, ʉmuunu ʉvɨ atoolile, ikɨhʉmya ʉkʉvomba itsa kɨlʉnga, isaaga ʉmwʉ 
jiikʉmmovosa ʉnʼdala va mwene. 

34Amasaago ga mwene giiva imbasu ivɨlɨ. Namwene ʉnʼdala ʉvɨ nalɨ mu 
vʉtegʉlanie, evo ʉvɨ nagelili ʉkʉtegʉlwa, ikɨhʉmya ʉkʉvomba ɨmbombo jya 
Ntwa pakʉta ave va mwene ʉmmana nɨ numbula. Lɨno, ʉnʼdala ʉvɨ alɨ nʉ 
nʼgoosi, ikɨhʉmya ʉkʉvomba itsa kɨlʉnga, isaaga ʉmwʉ jiikʉmmovosa 
ʉnʼgoosi va mwene. 

35Amamenyu aga ʉgwʉ ndikʉvavʉʉla, nakwʉ kʉta ndinogwa ʉkʉvasiga, 
peene ndinogwa ʉkʉvatanga. Ndinogwa ʉkʉta mutaamage mu nzɨla 
ɨjɨnogelanie, kʉnʉ mukʉmbombela ʉNtwa kʉ numbula jyoni. 

36Ʉmuunu ʉvaveetsaga ʉvɨ ivona nakaave ivomba vʉnonu ʉkʉleka ʉkʉntoola 
ʉmmɨnza ʉvɨ aampye indagani, ikange nagɨ myaka gya mwene gya kʉvʉʉka 
gɨlʉtile, nʉ muunu ʉjwa ivona panogye vatoolane, avombe ndʉwʉ inogwa, 
vatoolane. Apo nakaave avombile ʉvʉviivi. 

37Lɨno, angave ʉnʼdɨɨmi alamwe mu numbula jya mwene ʉkʉta nitooli, alɨ nʉ 
vʉtavʉlɨlwa wa kʉndeka ʉmmɨnza ndʉwʉ alɨwo. Napeene iiva avombile 
vʉnonu. 

38Pwʉ, ʉvikʉntoola ʉmmɨnza va mwene ʉvɨ aampye indagani ivomba vʉnonu. 
Lɨno, namwene ʉvɨ nikʉntoola, ivomba vʉnonu ʉkʉlʉtɨɨlɨla. 

39Ikange, ʉnʼdala ʉvɨ atoolilwe, atsige mu vʉtegʉlanie, ʉnsɨkɨ gwoni ʉgwʉ 
ʉnʼgoosi va mwene mwʉmi. Lɨno, ɨngave ʉnʼgoosi va mwene iiswa, apo iiva 
mbopolwa ʉkʉtoolwa kʉ muunu ʉvaveetsaga ʉvɨ ikʉnogwa, napeene ʉnʼgoosi 
ʉjwa ave nkongi va Ntwa. 

40Lɨno, hʉba ʉnswɨle ʉjwa atsige kɨtsila kʉtoolwa. Ago masaago gango, 
ndisaaga ʉkʉta najyʉne ʉMepo va Ngʉlʉve ikʉndongolela ʉkʉtsova 
amamenyu ago. 

1 Vakolinto 8 

Isyakʉlya isyʉ viteekela kʉ mingʉlʉve 

1Lɨno, nditsova ikulongwi tsa syakʉlya isyʉ viteekela kʉ 
mingʉlʉve: Ndɨlʉmanyile mwitsova mwita, “Ʉwe twɨ vooni tʉlɨ nʉ vʉmanyi.” 
Lɨno, ʉvʉmanyi ʉwa vukʉvavɨɨka muve nʉ lwɨtotso. Apeene ʉlʉgano lwʉ 
lwene lukʉvadʉlʉsa avaanu mu lwɨdɨko. 

2Ɨngave ʉmuunu ikɨvona ʉkʉta alɨ nʉ vʉmanyi vʉtʉnga, ʉjwa nalɨ nʉ vʉmanyi 
ndʉwʉ anogye ʉkʉlʉmanya. 

3Lɨno, ʉmuunu ʉvɨ anʼganile ʉNgʉlʉve, ʉjwa vɨ imanyikika nʉ Ngʉlʉve 
jyʉmwene. 

4Lɨno, pa kulongwi ɨjyo ɨjya kʉlya isyakʉlya isyʉ vateekye kʉ mingʉlʉve, 
tʉlʉmanyile ʉkʉta ɨmingʉlʉve nakɨɨnu mu kɨlʉnga ɨkɨ. Ikange tʉlʉmanyile 
ʉkʉta pwale ʉNgʉlʉve mpamato mwene. 

5Nʉpwʉ jɨngave pwʉsile isiinu isyʉ viita gyʉ mingʉlʉve, jɨve kʉkyanya evo mu 
kɨlʉnga, ikange nʉpwʉ jɨngave pwʉgɨle ɨmingʉlʉve myongosu na vatwa 
vongosu, 

6lɨno kwawe, ʉNgʉlʉve alɨ mpamato vʉvʉle, vɨ Daada, vɨ mwene apelile isiinu 
syoni. Nʉʉwe pwʉtʉle pakʉta tʉmbombelage ʉmwene. Ikange kwawe, pwale 
ʉNtwa mpamato mwene, vɨ Yɨɨsʉ Kɨlɨsiti, ʉvɨ ʉkʉgendela mu mwene isiinu 
syoni sipelilwe, ikange ʉkʉgendela mu mwene najyʉwe tʉlɨ vʉʉmi. 

7Lɨno, ʉvʉmanyi ʉwa navalɨ nawo avaanu vooni, ʉlwakʉva pwʉvale avange 
ʉwʉ vaale nʉ lwiho lwa kwɨsaja kʉ mingʉlʉve. Ʉnsɨkɨ viilya isyakʉlya isyʉ 
siteekiilwe kʉ mingʉlʉve ɨgyo, sikʉvakilivula ʉkʉsaaga ʉkʉta vikɨsaja kʉ 
mingʉlʉve gya lweli. Ikange ʉlwakʉva navadʉlwiki mu lwɨdɨko, vikɨvona mu 
numbula tsa veene ʉkʉta vivomba imbiivi. 

8Lɨno, ɨkyakʉlya, nakikʉtʉvɨɨka ʉkʉva piipi nʉ Ngʉlʉve. Tʉngaleke ʉkʉlya, 
ʉwe natujatsa kɨɨnu, ikange ndavɨ tʉlye, ʉwe natukwongeletsiwa kɨɨnu. 

9Lɨno, mwɨlole vʉnonu, ʉvʉtavʉlɨlwa wiinyo vʉleke ʉkʉvajatsɨlɨngʼania ʉwʉ 
navadʉlwiki mu lwɨdɨko. 

10Lola, ʉmuunu ʉvɨ nadʉlwiki mu lwɨdɨko, ɨngave ikʉkʉvona ʉve vɨ ʉlɨ nʉ 
vʉmanyi ʉlɨ mu nyumba jya kwɨsajɨla kʉ mingʉlʉve, wiilya ɨkyakʉlya, ndeeti, 
mu numbula jya mwene nakasaage ʉkʉta namwene anogye ʉkʉlya isyakʉlya 
isiteekiilwe kʉ mingʉlʉve? 

11Pwʉ lɨno, ʉnnino ʉvɨ nadʉlwiki mu lwɨdɨko, ʉvɨ ʉKɨlɨsiti aanswɨlye, ijaga 
ʉkʉkongana nʉ vʉmanyi waako. 

12Wʉ jɨlɨwo nakʉ kwanyie. Mungavajatsɨlɨngʼaniage avajiinyo ʉwʉ 
navadʉlwiki mu lwɨdɨko vavombe imbiivi, nʉ kʉvalematsa mu numbula tsa 
veene, apo mwiva munangile kwa Kɨlɨsiti jyʉmwene. 

13Pwʉ lɨno ɨngave ɨkyakʉlya ɨkyʉ ndiilya kikʉmpelela ʉmwɨdɨkinʼjyango 
avombe imbiivi, apo nandɨlaalye lʉsiku ɨkyakʉlya ɨkyo, pakʉta ʉnʼjyango 
aleke ʉkwingila mu vʉtulanongwa. 

1 Vakolinto 9 

Avavombi va Ngʉlʉve vapeewaagwe isiinu sya kʉvatanga 

1Ʉne ndɨlɨ mbopolwa ikange ndɨlɨ mpositili. Ʉne ndyambwene ʉNtwa viitu 
ʉYɨɨsʉ. Ikange ɨmbombo ɨjyʉ ndyavombile kwanyie jyʉ jyene ɨjɨvapelye ʉnyie 
ʉkʉmwɨdɨka ʉNtwa ʉYɨɨsʉ. 

2Nʉpwʉ jɨngave avaanu avange vikʉmbona ʉne ʉta nandɨlɨ mpositili, lɨno 
kwanyie ʉne ndɨlɨ mpositili, ʉlwakʉva ʉlwɨdɨko lwinyo kwa Kɨlɨsiti kyʉ 
kɨmanyilo ɨkivonia ʉkʉta ʉne ndɨsuungʼilwe nʉ Ntwa. 

3Pwʉ lɨno avaanu avibeetsa ʉkʉta ʉne ndɨlɨ mpositili, ndikʉvavʉʉla ndiita, 

4ʉwe tʉlɨ nʉ vʉtavʉlɨlwa wa kʉpeewa isyakʉlya ni syakʉnywa pa kulongwi jya 
mbombo ɨjɨ. 

5Ikange muleke ʉkʉsaaga ʉkʉta ʉwe, mpamato mpamato atsila vʉtavʉlɨlwa 
wa kʉgendania paninie nʉ nʼdala va mwene ʉmwɨdɨki, ndʉwʉ igaha ʉKefa na 
vapositili avange na vanuuna va Ntwa ʉYɨɨsʉ. 

6Ndeeti, ʉne nʉ Balinaba twɨ veene, weewe tʉtsila vʉtavʉlɨlwa wa kʉpeewa 
isiinu sya kʉtʉtanga kʉ nongwa jya vʉpositili wiitu? 

7Vɨ nsikali muki ʉviweesa ʉkʉvomba ɨmbombo jya vʉsikali kʉ nzɨla jya 
kwɨhomba jyʉmwene? Veeni ʉvivyala isiinu sya mwene, pwʉ wʉ sidʉlwike 
aleke ʉkʉlya isiinu isyo? Ikange veeni ʉvidɨɨma isidɨɨmo, pwʉ aleke ʉkʉnywa 
ʉlʉkama lwa sidɨɨmo isyo? 

8Amamenyu aga ʉgwʉ nditsova, namasaago ga vaanu vʉvʉle, indagɨlo tsa 
Moose natsyene wʉ tsiita. 

9Mu ndagɨlo tsa Moose jɨvɨgilwe ʉkʉta, “Kwʉ baako ʉkʉjɨkʉnga ɨsenga 
ʉndomo wʉ jisegeja ɨngano pa kɨkʉvatɨlo.” Ndeeti, mu mamenyu aga kwʉ kʉta 
ʉNgʉlʉve aasaagaga tsi kulongwi tsa senga tsyene? 

10Naatsovage ago pa kulongwi jyawe? Wʉ jɨlɨwo! Ʉvʉvɨge ʉwa waavɨgilwe pa 
kulongwi jyawe, manya ʉvilɨma ɨkɨlɨmɨla, nʉ vɨ ibena mu kɨlɨmɨla ɨkyo, vooni 
vihʉʉvɨla ʉkʉta jʉvikava amagavo ga veene. 

11Lɨno, ʉwe tʉlʉmbɨlye ɨLivangɨli kwanyie, ndʉ muunu ʉvivyala ɨmbeju. Ndeeti 
kwiva kʉpala ʉkʉpeewa isiinu ʉkʉhʉma kwanyie isya kʉtʉtanga kɨmmana, 
ndʉ muunu ʉvibena? 

12Ɨngave avange valɨ nʉ vʉtavʉlɨlwa wa kʉpeewa isiinu ʉkʉhʉma kwanyie, 
lɨno ʉwe, napatʉnogiili ʉkʉvalʉtɨɨlɨla avo? Lɨno, ʉwe natutsigila aganogelanie 
ʉkʉvombelwa nʉʉnyie, peene twisipa mu gooni pakʉta tʉleke ʉkʉvasiga 
avaanu ʉkwɨdɨka ɨLivangɨli lya Kɨlɨsiti. 

13Mulʉmanyile ʉkʉta avivomba ɨmbombo mu tembile, vipeewa ɨkyakʉlya kya 
veene ʉkʉhʉma mu syavʉpe sya mu tembile ɨjyo, kwʉ kʉta avivomba 
ɨmbombo jya pa kɨteekelelo, vikwʉpɨlɨla amagavo ʉkʉhʉma mu neekelo. 

14Ikange ʉNtwa ʉYɨɨsʉ alagye vʉvʉle vʉle ʉkʉta, avilʉmbɨlɨla ɨLivangɨli, 
valitsage ʉkʉhʉma mu mbombo ɨjyo. 

15Lɨno, ʉne nandɨgelili ʉkʉtsigila pange kɨɨnu kɨpamato mwago ʉgwʉ 
ndɨnogye ʉkʉvombelwa. Ikange nandivɨga itsi pakʉta ndɨvombelwe ago. 
Kwane hʉba ʉkʉswa, ʉkʉlɨngʼaania nʉ kʉsigwa nʉ muunu ʉvaveetsaga pa 
kwɨginia kwane pa kulongwi jya kʉlʉmbɨlɨla ɨLivangɨli kɨtsila lʉhombo! 

16Napeene, wʉ ndilʉmbɨlɨla ɨLivangɨli, napannogiili ʉkwɨginia, manya 
ndɨpeevilwe ʉlʉlagɨlo lwa kʉvomba ɨmbombo ɨjyo. Ikange ndɨswe vʉvʉle 
ɨngave nandilʉmbɨlɨla ɨLivangɨli ɨlyo! 

17Ndɨkaale ndɨve ndivomba ɨmbombo ɨjɨ kʉ vʉnogwe wango, ndɨkaale 
ndihʉʉvɨlaga ʉlʉhombo. Lɨno, nditsigilwa ʉkʉjɨvomba, ʉlwakʉva ʉNgʉlʉve vɨ 
amye ɨmbombo ɨjɨ pa vʉnogwe wa mwene. 

18Lɨno, ʉlʉhombo lwango lwʉ lʉlɨku? Ʉlʉhombo lwango kwʉ kʉlʉmbɨlɨla 
ɨLivangɨli kɨtsila kʉhombwa, kɨtsila kʉtsigila ʉgwʉ pannogye ʉkʉpeewa pa 
kulongwi jya kʉlʉmbɨlɨla ɨkulongwi ɨjɨ. 

Galya ʉgwʉ avapositili pavanogye ʉkʉvomba 

19Ʉne nandɨlɨ mbanda va muunu ʉvaveetsaga, ndɨlɨ mbopolwa. Lɨno, kʉ 
nongwa jya kʉvatanga avaanu vongosu pakʉta vamwɨdɨke ʉKɨlɨsiti, ndyɨvɨɨkile 
ʉkʉva mbanda va vaanu vooni. 

20Kʉ Vayahudi, ndyale ʉngata Nʼyahudi, pakʉta naveene ndɨvakwege 
aVayahudi vamwɨdɨke ʉKɨlɨsiti. Kʉ valya avikonga indagɨlo tsa Moose, ndyale 
ʉngata nkongi va ndagɨlo (nʉpwʉ jɨngave nandyale mbanda va ndagɨlo), 
pakʉta ndɨvakwege avakongi va ndagɨlo vamwɨdɨke ʉKɨlɨsiti. 

21Kʉ valya avatava Vayahudi, ʉwʉ navikonga indagɨlo itso, ndyale ʉngata 
nandɨlɨ Nʼyahudi, pakʉta ndɨvakwege vamwɨdɨke ʉKɨlɨsiti. Nakwʉ kʉta 
nditaama kɨtsila kʉkonga indagɨlo tsa Ngʉlʉve. Baako, ndikonga, manya 
ndilongotsiwa ni ndagɨlo tsa Kɨlɨsiti. 

22Kʉ valya ʉwʉ navadʉlwiki mu lwɨdɨko, ndyale ʉngata muunu ʉvɨ nadʉlwiki 
mu lwɨdɨko, pakʉta ndɨvakwege vamwɨdɨke ʉKɨlɨsiti. Ndyavombile gooni kʉ 
vaanu vooni, pakʉta kʉ nzɨla ɨjɨveetsaga jɨlya ndɨvapoke vaninie mu veene. 

23Ndivomba aga gooni kʉ nongwa jya Livangɨli, pakʉta ndɨhange paninie na 
vange ʉlʉsajo lwa lyene. 

24Namulʉmanyili ʉkʉta avaanu ʉwʉ vigelanila ʉlʉvɨlo, vooni vikɨkupila 
ʉkʉnyila, napeene ʉvɨ ikwʉpɨlɨla ʉlwokelo alɨ mpamato? Pwʉ munyilage siitso, 
pakʉta najyʉnyie mukʉʉpɨlɨle ʉlwokelo. 

25Avaanu avigelanila pa nkino, vitala taasi vivomba itsa kʉgɨtsooveletsa 
ɨmihana gya veene, wʉ nagʉsiiki ʉnsɨkɨ gwa kʉgelana. Vivomba ago nʉpwʉ 
jɨngave vikwʉpɨlɨla ʉlʉdingʼulilo ʉlwʉ nalwinana. Apeene ʉwe tuvomba 
ndavʉle pakʉta twʉpɨlɨle ʉlʉdingʼulilo ʉlwʉ nalʉlanangɨke lʉsiku. 

26Vʉvʉle vʉle najyʉne nandinyila ndʉ muunu ʉvɨ inyila kɨtsila vʉsumbe, 
ikange nandiilwa ndʉ muunu ʉvɨ ikuda kʉ maka imbuli tsa mwene pavʉvʉle. 

27Apeene ndikʉgʉpelela ʉvʉkʉvɨlwa nʉ kʉgʉtsooveletsa ʉmmana gwango 
ʉkʉkangala, pakʉta wʉ ndɨvalʉmbɨlye avaanu avange ɨLivangɨli, ʉne jyʉne 
ndiitse ndɨleke ʉkʉbeelwa pamiiho ga Ngʉlʉve. 

1 Vakolinto 10 

Avɨɨdɨki valeke ʉkʉmbipitsa ʉNgʉlʉve 

1Vɨɨdɨkivajyango, ndinogwa mukʉmbʉkage ʉkʉta avanyienya viitu wʉ 
vilʉtɨngʼania mu lʉkɨnga, vooni vaalongotsiwaagwa nɨ livɨngo, ikange vooni 
vaalʉtɨngʼiinie pagati pa nyanza. 

2Wʉ vilongotsiwa nɨ livɨngo ɨlyo nʉ kʉgenda pagati pa nyanza, vooni vakava 
vootsiiwe vave vakongi va Moose. 

3Vooni vakalya ɨkyakʉlya kɨkɨninie ɨkyʉ ʉNgʉlʉve aavapye. 

4Ikange vooni vakanywa amagasi gamaninie ʉgwʉ ʉNgʉlʉve aavapye kʉ nzɨla 
jya kɨdego, ʉkʉhʉma mu lʉnalaawe. Ʉlʉnalaawe ʉlwa aale vɨ Kɨlɨsiti ʉvɨ 
aagendaga paninie navo. 

5Lɨno, vongosu mu veene, vaavombaga ʉgwʉ ninogwa ʉNgʉlʉve. Ago 
gakavapelela avoongometse, nɨ misimba gya veene gɨkajelevala mu lʉkɨnga. 

6Lɨno, ikulongwi itsi tsivye sihwananitso kwawe pa vʉsumbe wa kʉtʉpavɨla, 
pakʉta tʉleke ʉkʉtsigana imbiivi ndʉwʉ aveene avo vaatsiganile. 

7Mulekage ʉkwɨsaja kʉ mingʉlʉve ndʉwʉ vaavombaga avange mu veene avo, 
ndʉwʉ jɨvɨgilwe mu Vʉvɨge ʉVʉvalatse ʉkʉta, “Avaanu vaataamile vakalya nʉ 
kʉnywa, kʉmbele vakɨɨma pa kʉnema ʉlʉnemo ʉlʉhangile nʉ vʉligu.” 

8Ikange tʉleke ʉkʉva valigu ndʉwʉ avange mu veene avo vaale valigu, 
vakoongometswa avaanu ʉkʉsikila avaelufu isitsigo sivɨlɨ na vadatu (23,000) 
mu kɨgono kɨpamato. 

9Ikange tʉleke ʉkʉnʼgela ʉKɨlɨsiti kʉ nzɨla jya kʉvomba imbiivi nda vange mu 
veene ʉwʉ vaanʼgelile, vakalʉmwa ni nzoka, vakaswa. 

10Ikange mulekage ʉkwɨlwenga nda vange mu veene ʉwʉ vɨɨlwengile, 
vakabudwa nʉʉlya ʉnsuungʼwa ʉmbejangi. 

11Lɨno, ago gooni ʉgwʉ gaavombiike kʉ veene, gaavɨgilwe pakʉta gave 
sihwananitso pa kʉtʉpavɨla ʉwe twɨ tutaama mu sigono isi isya kʉ vʉmalɨlo. 

12Pwʉ lɨno ʉvɨ ikɨvona ʉkʉta ɨmile vʉnonu mu lwɨdɨko, ɨlolelage pakʉta aleke 
ʉkʉgwa. 

13Ingelo itsikʉviitsila ʉnyie, tsilɨ nda tsilya itsʉ nava vaanu avange vigelwa 
isigono syoni. Lola, ʉNgʉlʉve immʉʉgʉ, ʉmwene nakavaleke mugelwagwe 
ʉkʉlʉtɨɨlɨla amaka giinyo. Ʉnyie wʉ mugelwa, ʉmwene ikʉvapa amaka ga 
kʉkangala, ikange ikʉvapa nɨ nzɨla jya kʉhʉmɨla. 

Ɨlivʉngʉ pa kulongwi jya Siinu iSivalatse 

14Pwʉ lɨno vagane vango, mulagelaga napadebe ʉkwɨsaja kʉ mingʉlʉve. 

15Nditsova nʉʉnyie, ʉnyie nyɨ mulɨ nʉ lʉhala, mulamule vʉnonu ʉgwʉ 
nditsova. 

16Ndeeti, wʉ tukʉnsaana ʉNgʉlʉve pa kulongwi jya kɨkombe kɨlya ɨkyʉ 
tunywela pa Siinu iSivalatse, natwiva vʉhange jyʉwe ikange vʉhange nʉ Kɨlɨsiti 
mu nkisa gwa mwene? Ikange wʉ tumenyula ʉnkate nʉ kʉlya, apo natwiva 
vʉhange mu mmana gwa mwene? 

17Lola, ʉnkate gʉlɨ mpamato, nʉpwʉ jɨngave ʉwe tʉlɨ vongosu, tʉlɨ mmana 
mpamato, ʉlwakʉva ʉwe twɨ vooni twilya ʉnkate gʉʉgʉlya mpamato. 

18Mulolage kʉ Vaisilahɨli. Wʉ viilya isyʉ vateekye pa kɨteekelelo, viiva 
vikɨhanza paninie pa kwɨsaja kwa Ngʉlʉve. 

19Lɨno, ndinogwa ʉkʉtsova lɨlɨku? Ndeeti, isiinu isyʉ avaanu va kwanyie 
viteekela kʉ mingʉlʉve silɨ nʉ lʉvʉmbʉlɨlo ʉlʉveetsaga? Ikange nagyene 
ɨmingʉlʉve, ndeeti gɨvye gya lweli? 

20Baako! Ɨkyʉ nditsova kyʉ ɨkɨ, ineekelo itsʉ vihʉmya avanyapanzi, navikʉmpa 
ʉNgʉlʉve, apeene vikʉgɨpa ɨmingʉlʉve. Ʉne nandinogwa ʉkʉta ʉnyie muve nʉ 
vʉhange wa kwɨsaja kʉ mingʉlʉve. 

21Napanogiili ʉkʉta munywitsage mu kɨkombe kya Siinu iSivalatse sya Ntwa, 
ikange munywitsage mu kɨkombe kya mingʉlʉve. Vʉvʉle vʉle, napavanogiili 
ʉkʉlya iSiinu iSivalatse sya Ntwa, pwʉ ikange mulye isiinu sya mingʉlʉve. 

22Ndeeti, tunogwa ʉkʉmbipitsa ʉNtwa? Ndeeti, tʉlɨ na maka ʉkʉlʉtɨɨlɨla 
amaka ga mwene? 

Itsʉ avaanu vivomba tsimwɨmɨkage ʉNgʉlʉve 

23Avange viita, “Ʉwe tʉtavʉliilwe nʉ Ngʉlʉve ʉkʉvomba isiinu syoni.” Lɨno, 
ʉne ndiita, nakwʉ kʉta isiinu syoni silɨ nʉ lʉvʉmbʉlɨlo. Ikange viita, “Ʉwe 
tʉtavʉliilwe nʉ Ngʉlʉve ʉkʉvomba isiinu syoni.” Lɨno, ʉne ndiita, nakwʉ kʉta 
isiinu syoni sitangɨla avaanu ʉkʉdʉlʉka mu lwɨdɨko. 

24Ʉmuunu aleke ʉkʉvɨɨkɨla ʉntɨma tsilya tsyene itsikʉntanga ʉmwene, apeene 
avɨɨkɨlage ʉntɨma siitso itsikʉvatanga avanine. 

25Inyama itsʉ vigʉtsa mu soko mulitsage kɨtsila kʉvʉʉtsa tsihʉmile ndaku, 
pakʉta muleke ʉkʉlemala mu numbula tsiinyo, 



434 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

26manya mu Vʉvɨge ʉVʉvalatse jɨvɨgilwe ndee, “Ɨkɨlʉnga paninie ni siinu syoni 
isyʉ silɨmwo sya Ntwa.” 

27Ʉmuunu ʉvɨ namwɨdɨki angave avɨɨlangile kwilya, nʉʉnyie mwɨdɨkye 
ʉkʉbɨha, mulitsage kɨtsila kʉvʉʉtsa isiinu syoni isyʉ ikʉvasugila, pakʉta 
muleke ʉkʉlemala mu numbula tsiinyo. 

28Lɨno, ʉmuunu angavavʉʉle ate, “Ɨnyama ɨjɨ jya kɨdɨɨmo ɨkyʉ vakateekye kʉ 
mingʉlʉve,” apo muleke ʉkʉlya kʉ nongwa jya muunu ʉvɨ avavʉʉlile, ikange 
kʉ nongwa jya kʉhɨgwa mu numbula. 

29Ʉpwʉ ndiita, “Kʉ nongwa jya kʉhɨgwa mu numbula,” nandikʉvatsova ʉnyie, 
apeene nditsova ʉmuunu ʉvɨ avavʉʉlile. Lola, ʉkʉhɨgwa kwa numbula jya 
muunu ʉjyʉnge, kʉleke ʉkʉdɨnda ʉvʉvopolwa wiitu. 

30Ɨngave ʉwe twilya ɨkyakʉlya ɨkyo pa kʉnsaana ʉNgʉlʉve, tʉleke ʉkʉhɨgwa 
kʉ nongwa jya siinu isyʉ tʉnsaanile ʉNgʉlʉve. 

31Lɨno, ɨkɨveetsaga ɨkyʉ jʉmwilya evo mwinywa, evo ɨkɨnge ɨkɨveetsaga ɨkyʉ 
mupya muvomba, muvombage pa kʉnʼginia ʉNgʉlʉve. 

32Mulekage ʉkʉvapɨnza aVayahudi, pange avatava Vayahudi, pange ʉmpelela 
gwa Ngʉlʉve. 

33Muveetsage ndʉʉne, ndikɨtanga ʉkʉta pa kulongwi jya gooni ʉgwʉ 
ndivomba, avaanu vooni vagahovokelage. Nakwʉ kʉta ndivomba ewo pakʉta 
ndɨvʉmbʉlɨle jyʉne, apeene vavʉmbʉlɨle avaanu vongosu, pakʉta vakave 
ʉvʉpoki. 

1 Vakolinto 11 

1Pwʉ mwɨgɨlɨle kwane, ndʉwʉ najyʉne ndyɨɨgɨɨlye kwa Kɨlɨsiti. 
Inyiiho tsa lʉlʉndamano lwa lwɨsajo 

2Ndikʉvaginia ʉlwakʉva mukʉngʼʉmbʉka mu gooni nʉ kwibata imanyiiso itsʉ 
ndyʉʉpɨlye nʉ kʉvamanyiisa. 

3Lɨno, ndinogwa mulʉmanye ʉkʉta, ʉntwe gwa nʼgoosi vɨ Kɨlɨsiti, ʉntwe gwa 
nʼdala vɨ nʼgoosi, nʉ ntwe gwa Kɨlɨsiti vɨ Ngʉlʉve. 

4Pwʉ ʉnʼgoosi ʉvaveetsaga ʉvɨ iswala ɨkɨveetsaga kʉ ntwe wʉ ilongotsa 
ʉlwɨsajo, evo wʉ ipʉlɨsa ɨlimenyu lya Ngʉlʉve, ʉjwa ikʉnkotsa isoni ʉKɨlɨsiti 
ʉvɨ vɨ ntwe gwa mwene. 

5Namwene ʉnʼdala ʉvɨ niswala ɨkɨtambala kʉ ntwe, wʉ ilongotsa ʉlwɨsajo, evo 
wʉ ipʉlɨsa ɨlimenyu lya Ngʉlʉve, ʉjwa iiva ikʉnkotsa isoni ʉnʼgoosi va mwene, 
ʉvɨ vɨ ntwe gwa mwene, manya iiva ʉngata nʼdala ʉvakeetile kɨpʉjʉ. 

6Ɨngave ʉnʼdala niswala ɨkɨtambala kʉ ntwe, pannogye akeete inzwɨlɨ tsa 
mwene. Lɨno, ʉlwakʉva tsa soni kʉ nʼdala ʉkʉkeetwa inzwɨlɨ, hʉba aswale 
ɨkɨtambala kʉ ntwe. 

7Najinogelanila kʉ nʼgoosi ʉkʉswala ɨkɨveetsaga kʉ ntwe, manya ʉmwene kyʉ 
kɨhwani kya Ngʉlʉve, ikange ivonia ʉwɨɨmɨkiwa wa Ngʉlʉve. Lɨno, ʉnʼdala alɨ 
nʉ wɨɨmɨkiwa wa nʼgoosi, 

8manya ʉNgʉlʉve naambʉmbe ʉnʼgoosi ʉkʉhʉma kʉ nʼdala, apeene 
aambʉmbile ʉnʼdala ʉkʉhʉma kʉ nʼgoosi. 

9Ikange ʉNgʉlʉve naambʉmbe ʉnʼgoosi kʉ nongwa jya nʼdala, apeene 
aambʉmbile ʉnʼdala kʉ nongwa jya nʼgoosi. 

10Pa kulongwi ɨjyo, na pa kulongwi jya vasuungʼwa avikʉtʉlola, ʉnʼdala 
pannogye ʉkʉswala ɨkɨtambala kʉ ntwe pa kʉvonia ʉvʉtavʉlɨlwa ʉvʉlɨ 
pakyanya pa mwene. 

11Lɨno, mwa Ntwa ʉKɨlɨsiti, ʉnʼdala ikʉmmʉʉvɨla ʉnʼgoosi, namwene ʉnʼgoosi 
ikʉmmʉʉvɨla ʉnʼdala, 

12manya ʉnʼdala aapelilwe ʉkʉhʉma kʉ nʼgoosi, napeene namwene ʉnʼgoosi 
iholwa nʉ nʼdala, apo isiinu syoni sihʉma kwa Ngʉlʉve. 

13Lɨno, mulamule jyʉnyie. Ndeeti, panogye ʉnʼdala ʉkwɨsaja kwa Ngʉlʉve 
kɨtsila kʉswala ɨkɨtambala kʉ ntwe? 

14Lola, nagɨ mihana gɨgyene givonia ʉkʉta ʉnʼgoosi angave ni nzwɨlɨ nale tsa 
soni kʉ mwene, 

15nʉ nʼdala angave ni nzwɨlɨ nale kwʉ kwɨnotsa, ʉlwakʉva apeevilwe inzwɨlɨ 
inale ʉkʉta tsiveetsage ʉngata nsabwa gwa kʉdɨnda ʉntwe. 

16Lɨno, ɨngave ʉmuunu ʉvaveetsaga inogwa ʉkʉkaanika, ʉwe nagɨ mipelela 
gya Ngʉlʉve natʉlɨ nalwo ʉlwiho ʉlwa ʉlwʉ mukwʉmɨɨlɨtsa lʉvepwo. 

Inyiiho tsa pa Siinu iSivalatse 
(Mataayo 26:26-29; Maliko 14:22-25; Luuka 22:14-20) 

17Lɨno, pa kulongwi itsʉ ndinogwa ʉkʉvalagɨla, nandikʉvaginia, manya wʉ 
mulʉndamiine namuvomba itsinya lʉvʉmbʉlɨlo, apeene muvomba itsivʉla 
lʉvʉmbʉlɨlo. 

18Ndɨpʉliike ʉkʉta wʉ mulʉndamana mu mpelela, namupʉlɨngʼana. Mwago 
ʉgwʉ ndɨpʉliike, agange ga lweli. 

19Pagati paanyie, ndajɨve ndeeti ʉkwɨgava kuhʉmɨla, pakʉta valya ʉwʉ 
vanogye pamiiho ga Ngʉlʉve vamanyikike. 

20Lola, wʉ mulʉndamiine namwilya iSiinu iSivalatse ʉmwʉ jinogelanila, 

21manya avange pagati paanyie viilya ngʼaningʼaani ɨkyakʉlya kya veene kɨtsila 
kʉhanga na vajyavo. Ɨlyo likʉvavɨɨka avange vave nɨ nzala, avange vave 
vagaalile. 

22Itsi tsa soni! Mulɨ vʉvʉle inyumba ʉkwʉ muweesa ʉkʉtaama pakʉta mulye 
nʉ kʉnywa? Kɨki mwibeda ʉmpelela gwa Ngʉlʉve nʉ kʉvajʉlʉʉlɨsa avavʉla 
kɨɨnu? Ndɨvavʉʉle lɨlɨku? Ndɨvaginiage? Baako! Pa kulongwi ɨjɨ nandɨkavaginie. 

23Nditsova ewo, manya imanyiiso itsʉ ndyʉʉpɨlye kʉ Ntwa tsʉ tsyene 
ndyavapye ʉnyie. Ndyavavʉʉlile ʉkʉta, ɨkɨlo jɨlya ɨjyʉ ʉNtwa ʉYɨɨsʉ 
aasupuliilwe kʉ valʉgʉ, aatoolile ʉnkate, 

24akansaana ʉNgʉlʉve, akamenyula, akata, “Tooli, litsagi, ʉgʉ gwʉ mmana 
gwango, ʉgʉhʉmiitswe kʉ nongwa tsiinyo. Wʉ muvombage vʉle vʉle, pa 
kʉngʼʉmbʉhɨtsa ʉne.” 

25Wʉ vamalile ʉkʉlya, ʉYɨɨsʉ akatoola ɨkɨkombe kya divai, akansaana 
ʉNgʉlʉve, akavavʉʉla akata, “Ɨkɨkombe ɨkɨ kya lwɨdɨngʼano ʉlʉpya, ʉlwʉ 
ʉNgʉlʉve jiivomba nʉʉnyie kʉ nzɨla jya kʉduudika ʉnkisa gwango kʉ nongwa 
jyanyie. Wʉ muvombage vʉle vʉle, ʉnsɨkɨ gwoni wʉ mwinywa, pa 
kʉngʼʉmbʉhɨtsa ʉne.” 

26Lola, wʉ mwilya ʉnkate ʉgwa nʉ kʉnywa ɨkɨkombe ɨkyo, mwiva mupʉlɨsa 
ʉkʉswa kwa Ntwa ʉkʉsikila ʉpwʉ alaava ikwitsa. 

27Ʉmuunu ʉvaveetsaga ʉvɨ iilya ʉnkate ʉgwa nʉ kʉnywa ɨkɨkombe kya Ntwa 
ɨkyo ʉmwʉ najinogelanila, iiva atulile ɨnongwa, ʉlwakʉva ibeda ʉmmana nʉ 
nkisa gwa Ntwa. 

28Pwʉ lɨno nʉ jyʉnge ɨvʉʉtsaage taasi jyʉmwene, pwʉ alitsage ʉnkate nʉ 
kʉnywa ɨkɨkombe, 

29manya ɨngave ʉmuunu iilya ʉnkate nʉ kʉnywa ɨkɨkombe kɨtsila kʉlʉmanya 
itsinogelanie mu vʉhange wa mwene nʉ mmana gwa Ntwa, ʉjwa iiva ikɨvɨɨka 
jyʉmwene mu vʉhɨgi wa Ngʉlʉve. 

30Ɨkɨ kyʉ mene pwʉvale vongosu pagati paanyie ʉwʉ vadekedeke na vatamu, 
ikange avange vasue. 

31Lɨno, tʉkaale tʉve twɨhɨgile jyʉwe taasi, ndalɨno ʉNgʉlʉve natʉvʉngili 
ndavʉle. 

32Napeene, tʉngave tuvʉngwa lɨno nʉ Ntwa, apo twiva tumanyiisiwa pakʉta 
kʉmbele wiitse vʉleke ʉkʉtʉvona ʉvʉpala paninie na vaanu ʉwʉ 
navikʉmwɨdɨka ʉNgʉlʉve. 

33Pwʉ lɨno vɨɨdɨkivajyango, wʉ mulʉndamana pa kʉlya, mupʉlɨkɨlanilage. 

34Ɨngave ʉmuunu alɨ nɨ nzala, alitsage kʉ nyumba jya mwene, pakʉta 
ʉkʉlʉndamana kwinyo kʉleke ʉkʉvapelela ʉkʉhɨgwa. Pa kulongwi itsinge 
itsisigye, ndɨte ndɨpya ndikwitsa, jʉndikʉtsilɨngʼaania tsyoni. 

1 Vakolinto 12 

Isikʉngɨlwa sya Mepo ʉMbalatse 

1Lɨno, vɨɨdɨkivajyango, nandinogwa muleke ʉkʉlʉmanya vʉnonu ikulongwi tsa 
sikʉngɨlwa isihʉma kwa Mepo ʉMbalatse. 

2Mulʉmanyile ʉkʉta wʉ mulɨ vanyapanzi, mwasyowaagwa nʉ kʉlongotsiwa 
mwɨsajage kʉ mingʉlʉve ɨgyʉ nagitsova. 

3Pwʉ lɨno ndikʉvavʉʉla ʉkʉta, ʉmuunu ʉvaveetsaga ʉvɨ ilongotsiwa nʉ Mepo 
va Ngʉlʉve nakaweese ʉkʉtsova ʉkʉta, “ɄYɨɨsʉ akootwilwe.” Ikange ʉmuunu 
ʉvaveetsaga angave nilongotsiwa nʉ Mepo va Ngʉlʉve nakaweese ʉkʉtsova 
ʉkʉta, “ɄYɨɨsʉ vɨ Ntwa.” 

4Lola, pwʉsile isikʉngɨlwa isilɨ pongosu, lɨno ʉvigava isikʉngɨlwa isyo vɨ jyʉ 
Mepo jyʉjwa. 

5Ikange ʉvʉvombeli kʉ Ntwa vʉlɨ pongosu, lɨno ʉNtwa ʉvivombelwa alɨ jyʉjwa 
mpamato. 

6Ikange imbombo tsivombwa kʉ nzɨla itsilɨ pongosu, lɨno ʉNgʉlʉve vɨ mwene 
ikʉvapa avaanu vooni amaka ga kʉvomba imbombo itso tsyoni. 

7Nʉ jyʉnge itangɨlwa nʉ Mepo ʉkʉvomba ɨmbombo, pakʉta avaanu vooni 
vatanganage, 

8manya ʉjyʉnge apeevilwe nʉ Mepo amamenyu ga lʉhala, ʉjyʉnge apeevilwe 
amamenyu ga vʉmanyi nʉ Mepo jyʉjwa mpamato. 

9ɄMepo jyʉjwa mpamato, ikʉmpelela ʉmuunu ʉjyʉnge ave nʉ lwɨdɨko, 
ʉjyʉnge ikʉmpa ɨkɨkʉngɨlwa kya kʉponia avatamu, 

10ʉjyʉnge ʉkʉvomba isidego, ʉjyʉnge ʉkʉpʉlɨsa ɨlimenyu lya Ngʉlʉve, 
ʉjyʉnge ʉkʉtsimanyingʼania imepo imbiivi nʉ Mepo ʉMbalatse, ʉjyʉnge 
ʉkʉtsova inzovele iimya, nʉ jyʉnge ʉkwandʉla inzovele itso. 

11ɄMepo vɨ mwene ikʉvapa avaanu vooni amaka ga kʉvomba imbombo itso 
tsyoni, ikʉmpa nʉ jyʉnge ɨkɨkʉngɨlwa kya mwene ndʉwʉ inogwa jyʉmwene. 

Ʉmmana mpamato gʉlɨ ni sipagɨka syongosu 

12Lɨno, ʉmmana gʉlɨ ni sipagɨka syongosu, syoni isyo silɨ mmana mpamato. 
Ndʉmwʉ gʉveelye ʉmmana, wʉ jɨlɨwo na kwa Kɨlɨsiti. 

13Ʉwe twɨ vooni, jɨve wʉ Vayahudi evo jɨve wʉ vatava Vayahudi, jɨve vavanda 
evo jɨve vavopolwa, twɨ vooni twootsiiwe nʉ kʉpeewa ʉMepo mpamato, 
ʉMepo ʉMbalatse, pakʉta tʉve mmana mpamato, 

14manya ʉmmana nagwiva kɨpagɨka kɨpamato, apeene gʉlɨ ni sipagɨka 
syongosu. 

15Ɨngave ɨkɨlʉnde kiita, “Ʉlwakʉva ʉne nandɨlɨ kɨvoko, pwʉ nandɨlɨ va mmana,” 
ndeeti, ɨkɨlʉnde ɨkyo nakiiva kya mmana pa kulongwi ɨjyo? 

16Najyene ɨmbʉlʉkʉtʉ jɨngate, “Ʉlwakʉva ʉne nandɨlɨ liiho, pwʉ nandɨlɨ va 
mmana,” ndeeti, najiiva jya mmana pa kulongwi ɨjyo? 

17Gʉkaale ʉmmana gwoni gʉve liiho, kʉkaale kwiva ndeeti ʉkʉpʉlɨka? Evo 
ʉmmana gwoni gʉkaale gʉve mbʉlʉkʉtʉ, kʉkaale kwiva ndeeti ʉkʉnuusa? 

18Pa kulongwi ɨjyo, ʉNgʉlʉve asivɨɨkile isipagɨka mu mmana ndʉwʉ aanogilwe 
jyʉmwene. 

19Ʉmmana nagʉkaale gwiva mmana, gʉkaale gʉve kɨpagɨka kɨpamato. 

20Lola, isipagɨka syongosu, ʉgwene ʉmmana gʉlɨ mpamato. 

21Ɨliiho nalɨkaweese ʉkʉta kʉ kɨvoko, “Ʉve ʉtsila mbombo kwane.” Nagwene 
ʉntwe nagʉkaweese ʉkʉsivʉʉla isilʉnde ʉkʉta, “Ʉnyie mutsila mbombo 
kwane.” 

22Apeene, isipagɨka isivoneka sidekedeke mu mmana, syʉ syene silɨ nɨ 
mbombo ɨndʉti siitso. 

23Ikange isipagɨka isivoneka sya kʉbedwa, syʉ syene tukʉsyɨmɨka siitso. 
Nasyene isipagɨka isyʉ twivona natʉnogiili ʉkʉvavonia avaanu, syʉ syene 
tukʉsiloleela vʉnonu. 

24Lɨno, isipagɨka siitu isivoneka silɨ nʉ vʉnonu, natulonda ʉkʉsisiha. Apeene, 
ʉNgʉlʉve agʉvɨɨkile ʉmmana vʉnonu, isipagɨka isyʉ nasisaagɨlɨlwa, ʉmwene 
ikʉsyɨmɨka. 

25Ivomba ewo pakʉta, kʉleke ʉkʉvepwo ʉkʉsitingʼana mu mmana. Apeene, 
isipagɨka syoni sitanganage. 

26Ikange ɨkɨpagɨka kɨpamato kɨngakʉvɨlwagwe, syoni sikʉvɨlwagwa paninie nɨ 
kyene. Ikange ɨkɨpagɨka kɨpamato kɨngaginiwe, syoni siiva nʉ lʉhekelo paninie 
nɨ kyene. 

27Wʉ jɨlɨwo ʉnyie, mulɨ mmana gwa Kɨlɨsiti. Mpamato mpamato alɨ kɨpagɨka 
mu mmana ʉgwa. 

28Vʉvʉle vʉle mu mpelela, ʉNgʉlʉve avɨɨkile, taasi avapositili, vakongile 
avanyamalago. Ikange avɨɨkile avamanyisi, avivomba isidego, avanya 



439 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

sikʉngɨlwa sya kʉponia avatamu, avanya sikʉngɨlwa sya kʉvatanga avange, 
avanya sikʉngɨlwa sya vʉlongotsi, na vanya sikʉngɨlwa sya kʉtsova inzovele 
iimya. 

29Oogo, avaanu vooni vapositili? Avaanu vooni vanyamalago? Avaanu vooni 
vamanyisi? Avaanu vooni vivomba isidego? 

30Avaanu vooni valɨ ni sikʉngɨlwa sya kʉponia avatamu? Avaanu vooni vitsova 
inzovele iimya? Ikange, avaanu vooni vapeevilwe ʉkwandʉla inzovele? Baako, 
nawʉ jɨlɨwo! 

31Lɨno, mwɨtangage ʉkʉlonda isikʉngɨlwa isilʉti. 
Ʉlʉgano kyʉ kɨɨnu ɨkɨlʉti 

Ʉkʉlʉtɨɨlɨla kʉ gooni, ndinogwa ʉkʉvavʉʉla ɨkɨɨnu ɨkɨlʉti ɨkyʉ ʉmuunu 
anogelanie ʉkʉva nakyo. 

1 Vakolinto 13 

1Lola, nʉpwʉ ndɨkaale ndɨve nditsova kʉ nzovele tsa vaanu ni nzovele tsa 
vasuungʼwa, wʉ kʉnʉ ndɨlɨ vʉvʉle ʉlʉgano, ndɨkaale ndiiva ndʉ kʉkuuta kwa 
lidebwe ɨlɨvʉla kɨɨnu nʉ kʉkuuta kwa livangala. 

2Ikange, nʉpwʉ ndɨngave ndipʉlɨsa ɨlimenyu lya Ngʉlʉve nʉ kʉgamanya gooni 
ʉgwʉ galɨ kʉvʉtiitu nʉ vʉmanyi wooni, ikange ndɨkaale ndɨve nʉ lwɨdɨko 
ʉlʉvaha lwa kʉhaamya isidugala, wʉ kʉnʉ ndɨlɨ vʉvʉle ʉlʉgano, nandɨlɨ kɨɨnu. 

3Ikange, ndɨngahʉmye ɨkyʉma kyango kyoni ʉkʉvapa avagatsu, ikange 
ndɨngɨhʉmye ʉmmana gwango ʉkʉta gʉnyianywe mu mwoto, wʉ kʉnʉ ndɨlɨ 
vʉvʉle ʉlʉgano, apo nandɨkavʉmbʉlɨle kɨɨnu. 

4Ʉlʉgano lukʉmpelela ʉmuunu ʉkʉva nʉ lwɨjʉmɨɨlɨtso, ʉkʉva nʉ lʉtangɨlo, 
ʉkʉva vʉvʉle ɨkɨvini, ʉkʉleka ʉkwɨginia, ikange ʉkʉva vʉvʉle amatingo. 

5Ʉlʉgano lukʉmpelela ʉmuunu ave mbʉnge, nalukʉmpelela ʉkʉsaaga pa 
kulongwi tsa mwene tsyene, pange kʉviipa ngʼaningʼaani, pange ʉkʉva nʉ 
lʉlɨmbanitso lwa lʉviipo mu numbula. 

6Ʉlʉgano lukʉmpelela aleke ʉkʉhovokela imbiivi, apeene ʉkʉhovokela 
ʉwajɨlweli. 

7Ʉlʉgano lukʉmpelela ʉmuunu ave nya lʉsipililo kʉ vaanu mu gooni, ave 
ikʉvɨɨdɨka avaanu ɨmisɨkɨ gyoni, ave ikʉvahʉʉvɨla avaanu ɨmisɨkɨ gyoni, ikange 
ave nya lwɨjʉmɨɨlɨtso mu vʉpala wooni. 

8Ʉlʉgano lʉtsila vʉdugo. Lɨno, isikʉngɨlwa isinge silɨ nʉ vʉdugo wa syene, ndʉ 
kʉpʉlɨsa ɨlimenyu lya Ngʉlʉve, ʉkʉtsova inzovele iimya, nʉ kʉva nʉ vʉmanyi 
vʉninie, 

9manya tʉgamanyile madebe, ikange tupʉlɨsa ɨlimenyu lya Ngʉlʉve padebe. 

10Lɨno, vʉlaava vukwitsa ʉvʉkwɨlanilo, amadebe ago galasila. 

11Wʉ ndɨlɨ mwana, ndyatsovaga itsa kyana, ʉvʉmanyi wango waale wa kyana, 
ndyasaagaga kyana. Lɨno, ʉlwakʉva ndɨdʉlwike, itsa kʉ waana ndɨtsilekile. 

12Ʉmwʉ tulolela lɨno, jɨvyʉta kʉlola ɨkɨɨnu mu kɨlolelo, lɨno kʉmbele tʉlalolaga 
ɨkɨɨnu nɨ kɨɨnu ʉmwʉ kɨveelye. Ʉnsɨkɨ ʉgʉ ndɨlʉmanyile padebe, lɨno kʉmbele 
ndɨlalʉmanya lwoni ndʉmwʉ ʉNgʉlʉve ammanyie ʉne. 

13Apo isiinu isi sidatu nasiladuge lʉsiku: ʉlwɨdɨko, ɨnyʉʉve nʉ lʉgano. Mu 
siinu isi sidatu, ɨkɨlʉti lwʉ lʉgano. 

1 Vakolinto 14 

Ɨkɨkʉngɨlwa kya kʉpʉlɨsa ikulongwi nɨ kya kʉtsova inzovele iimya 

1Ʉkʉganana kyʉ kɨve kɨɨnu kiinyo ɨkɨlʉti. Ikange mwɨtangage ʉkʉlonda 
isikʉngɨlwa sya Mepo ʉMbalatse, sitsosiitso ɨkɨkʉngɨlwa kya kʉpʉlɨsa ɨlimenyu 
lya Ngʉlʉve. 

2Ʉmuunu ʉvɨ itsova ɨnzovele ɨɨmya, nitsova na vaanu, apeene itsova nʉ 
Ngʉlʉve, ʉlwakʉva ʉgwʉ itsova nakʉli ʉvɨ ikʉgamanya. Ʉmwene iiva itsova 
itsa kʉvʉtiitu kʉ maka ga Mepo va Ngʉlʉve. 

3Lɨno, ʉvɨ ipʉlɨsa ɨlimenyu lya Ngʉlʉve, itsova na vaanu amamenyu ga 
kʉvadʉlʉsa mu lwɨdɨko, ga kʉvatseesa nʉ kʉvapa amaka. 

4Lɨno, ʉvɨ itsova ɨnzovele ɨɨmya, ikava ʉvʉdʉlʉsu mu lwɨdɨko lwa mwene, wʉ 
ʉvɨ ipʉlɨsa ɨlimenyu lya Ngʉlʉve idʉlʉsa ʉmpelela. 

5Ʉne ndinogwa ʉnyie nyɨ vooni mutsovage inzovele iimya. Sitsosiitso 
ndinogwa mupʉlɨsaage ɨlimenyu lya Ngʉlʉve, manya ɨmbombo jya kʉpʉlɨsa 
ɨlimenyu lya Ngʉlʉve jyʉ mbaha ʉkʉlʉtɨɨlɨla pa kʉtsova inzovele iimya. 
Apeene, ʉmuunu ʉvɨ itsova ɨnzovele ɨɨmya aandʉlage pakʉta atangɨlage 
ʉmpelela mu lwɨdɨko. 

6Lɨno, vɨɨdɨkivajyango, ndɨngiitse kwanyie nʉ kʉtsova ɨnzovele ɨɨmya, ndeeti 
jʉmuvʉmbʉlɨla kɨki? Namukavʉmbʉlɨle kɨɨnu, apeene ndɨngavavʉʉle ʉgwʉ 
ʉNgʉlʉve andɨndʉlye, evo ndɨngatsove amamenyu ga vʉmanyi, evo 
ndɨngapʉlɨse ɨlimenyu lya Ngʉlʉve evo ndɨngamanyiise, apo jʉmuvʉmbʉlɨla. 

7Wʉ jɨlɨwo, nasyene isiinu isitsila wʉʉmi, wʉ sikuuta, jɨve siwɨɨwɨ, jɨve 
magombu, ɨngave sikuuta kɨtsila lʉteeveko, ʉmuunu iweesa ʉkʉlʉmanya 
ndeeti ʉlwɨmbo? 

8Ikange, ɨngave ɨngalape jikuuta, nʉ kʉkuuta kwa jyene kʉngaleke 
ʉkʉmanyikika kʉ vaanu, veeni ʉvɨ jiikɨsaavʉla kwilwa ɨligoha? 

9Wʉ jɨlɨwo na kwanyie, ɨngave mwitsova amamenyu ʉgwʉ nagimanyikika, 
veeni ʉvɨ iweesa ʉkʉkɨmanya ɨkyʉ mwitsova? Apo ʉgwʉ mwitsova giiva gilʉta 
nɨ mepo. 

10Mu kɨlʉnga mwʉtsile inzovele nyongosu, na mu nzovele itso nɨkʉli nɨmamato 
ɨjɨtava jɨlɨ nɨ mbombo. 

11Pwʉ ɨngave nandiweesa ʉkʉjɨmanya ɨnzovele ɨjyʉ itsova ʉmuunu ʉntʉnga, 
ndiiva ʉngata mpooma kʉ mwene ʉvitsova. Namwene ʉvitsova, iiva ʉngata 
mpooma kwane. 

12Nakʉ kwanyie wʉ jɨlɨwo. Lɨno, ʉlwakʉva munogwa siitso ʉkʉva ni 
sikʉngɨlwa sya Mepo ʉMbalatse, mwɨtangage siitso ʉkʉlonda isikʉngɨlwa 
isikʉtsa ʉmpelela. 

13Pwʉ lɨno, ʉmuunu ʉvitsova ɨnzovele ɨɨmya, anʼdoove ʉNgʉlʉve pakʉta 
antange ʉkwandʉla, 

14manya ndɨngɨsaje kʉ nzovele ɨɨmya, ɨnumbula jyango jyʉ jyene jiiva jikɨsaja, 
napeene ʉlʉhala lwango nalukʉvavʉmbʉlɨla kɨɨnu avange. 

15Lɨno, pannogye ndɨvombage lɨlɨku? Ndikɨsajaga kʉ lʉpwato mu nzovele 
ɨɨmya kɨtsila kʉsaaga, napeene ikange ndikɨsajaga kʉ lʉhala. Ndikwɨmbaga 
inyɨmbo kʉ nzovele ɨɨmya, napeene ikange ndikwɨmbaga inyɨmbo kʉ lʉhala. 

16Ʉngave vukʉnsaana ʉNgʉlʉve kʉ lʉpwato mu nzovele ɨɨmya, wʉ ʉmalile 
ʉkʉnsaana, pwʉ ʉmuunu ʉjyʉnge ʉvɨ nalɨ nɨ kɨkʉngɨlwa kya nzovele iimya 
ikwɨdɨkɨlaga ndeeti ʉkʉta, “Ameni,” ʉpwʉ nikʉgamanyingʼania ʉgwʉ witsova? 

17Kwave wiiva vukʉnsaana ʉNgʉlʉve jɨlweli, lɨno ʉjyʉnge ʉlya nidʉlʉswa mu 
lwɨdɨko. 

18Ndikʉnsaana ʉNgʉlʉve pakʉva nditsova inzovele iimya ndɨvalʉtɨɨlye ʉnyie 
nyɨ vooni, 

19napeene mu mpelela, ndinogwa siitso ʉkʉtsova amamenyu gahaano ʉgwʉ 
gimanyikika kʉ lʉhala, pakʉta ndɨvamanyiise avange. Ɨlyo lyʉ linonu 
ʉkʉlʉtɨɨlɨla pa kʉtsova amamenyu avaelufu kɨtsigo (10,000) mu nzovele ɨɨmya. 

20Vɨɨdɨkivajyango, mulekage ʉkʉsaaga ʉngata mulɨ vaana, apeene musaagage 
nda vaanu avavaha. Peene kʉ nongwa jya vʉviivi, apo muveetsage ʉngata 
vaana avanyehe. 

21Mu Vʉvɨge ʉVʉvalatse jɨvɨgilwe, “ɄNtwa iita, ‘Nditsova na vaanu ava kʉ nzɨla 
jya vahenza va kʉvʉtale, ʉwʉ vitsova inzovele inyenza, ndajɨve ewo 
navakammʉlɨhɨtsaage.’ ” 

22Ʉkʉkongana na mamenyu ago, ʉkʉtsova kʉ nzovele iimya nakiiva kɨmanyilo 
kʉ vɨɨdɨki, apeene kiiva kɨmanyilo kʉ vatava vɨɨdɨki. Lɨno, ʉkʉpʉlɨsa ɨlimenyu 

lya Ngʉlʉve kuvombwa kʉ vʉsumbe wa vɨɨdɨki, najiiva kʉ vʉsumbe wa valya 
ʉwʉ vatava vɨɨdɨki. 

23Lɨno, ɨngave nyɨ vampelela mulʉndamiine pa kwɨsaja, pwʉ nyɨ vooni 
mungatengʉle ʉkʉtsova inzovele iimya, pwʉ viingile avaanu ʉwʉ 
navikʉtsimanya, evo ʉwʉ vatava vɨɨdɨki, ndeeti navakaate mulɨ nʉ lʉkwale? 

24Apeene ɨngave mpamato mpamato ipʉlɨsa ɨlimenyu lya Ngʉlʉve, pwʉ iitse 
ʉmuunu ʉvɨ nalʉmanyili, evo ʉvɨ namwɨdɨki, galya ʉgwʉ ipʉlɨka kʉ vooni 
gikʉmpelela ʉkʉtsimanya imbiivi tsa mwene. Ikange gikʉmpelela alʉmanye 
ʉkʉta pannogye ʉkʉpela imbiivi. 

25Ʉgwʉ galɨ mu numbula jya mwene, giiva pavʉvalasu kʉ mwene na kwa 
Ngʉlʉve. Pwʉ ʉmuunu ʉjwa isugama nʉ kwɨsaja kwa Ngʉlʉve kʉnʉ iita, 
“Jɨlweli ʉNgʉlʉve alɨ paninie nʉʉnyie!” 

Ʉlʉvaatɨko pa lʉlʉndamano lwa lwɨsajo 

26Pwʉ lɨno vɨɨdɨkivajyango, tʉte ndeeti? Ʉpwʉ mulʉndamiine pa kwɨsaja, 
ʉjyʉnge alɨ nʉ lwɨmbo, ʉjyʉnge alɨ ni manyiiso, ʉjyʉnge itsova galya ʉgwʉ 
ʉNgʉlʉve inogwa ʉkʉvonia, ʉjyʉnge alɨ nɨ nzovele ɨɨmya, nʉ jyʉnge 
ikwandʉla. Ndiita aga gooni gavombekage pa vʉsumbe wa kʉvadʉlʉsa 
avɨɨdɨki. 

27Ɨngave pwʉvale ʉwʉ vitsova inzovele iimya, vatsove vavɨlɨ evo vadatu, valeke 
ʉkʉlʉtɨɨlɨla apo, vatsovage kʉ nzɨla jya kʉpʉlɨkɨlanila, ikange aveetsage epwo 
ʉmuunu va kwandʉla. 

28Ɨngave napali ʉnya kwandʉla, ʉmuunu ʉvɨ itsova ɨnzovele ɨɨmya ɨlekelwe 
ʉkʉtsova mu lʉlʉndamano lwa lwɨsajo, apeene atsovage nʉ Ngʉlʉve mu 
numbula jya mwene. 

29Naveene avanyamalago, vatsovage amalago vavɨlɨ evo vadatu, pwʉ avange 
vagelaniage amamenyu ago. 

30Ɨngave mpamato mu valya ʉwʉ vipʉlɨhɨtsa, lɨmwitsye ɨlimenyu lya 
kʉvavʉʉla ɨlyʉ ʉNgʉlʉve anʼdɨndʉlye, pwʉ ʉvɨ akagendelelaga ʉkʉtsova 
anuunale. 

31Nʉ jyʉnge aveetsage nʉ nsɨkɨ gwa kʉpʉlɨsa ɨlimenyu lya Ngʉlʉve, apo 
avaanu vooni pwʉ vimanyiisiwa nʉ kʉtseesiwa, 

32manya ɨkɨkʉngɨlwa ɨkyo, kilongotsiwa nʉ nyamalago. 

33ɄNgʉlʉve viitu naNgʉlʉve va lʉtsagɨlɨngʼanio, apeene Ngʉlʉve va 
lʉnotsehetso. Ndʉwʉ jɨlɨwo mu mipelela gyoni gya vavalatse va Ngʉlʉve, 

34wʉ valʉndamiine, avadala vaveetsage kɨnuunu, manya navatavʉliilwi 
ʉkʉtsova, apeene vaveetsage vaanu va kʉleva ndʉwʉ lwita ʉlʉlagɨlo lwa 
Moose. 

35Ɨngave vinogwa ʉkʉlʉmanya ikulongwi ninie, vavavʉʉtsaage avagoosi va 
veene kʉ nyumba, manya tsa soni ʉnʼdala ʉkʉtsova mu lʉlʉndamano lwa 
lwɨsajo. 

36Ɨlimenyu lya Ngʉlʉve nalyatengʉlɨle kwanyie, ikange naliitse kwanyie nyɨ 
veene! 

37Ɨngave ʉmuunu ikɨvona ʉkʉta nyamalago, evo alɨ nɨ kɨkʉngɨlwa kɨninie 
ʉkʉhʉma kʉ Mepo ʉMbalatse, alʉmanye ʉkʉta, aga ʉgwʉ ndikʉvavɨgɨla 
lʉlagɨlo ʉkʉhʉma kʉ Ntwa ʉYɨɨsʉ. 

38Ʉmuunu ʉvɨ ibeda aga, namwene abedwagwe. 

39Pwʉ lɨno vɨɨdɨkivajyango, mwɨtangage ʉkʉlonda ʉkʉpʉlɨsa ɨlimenyu lya 
Ngʉlʉve, ikange mulekage ʉkʉnsiga ʉmuunu ʉkʉtsova inzovele iimya. 

40Lɨno, gooni aga gavombeke vʉnonu, ikange mu lʉvaatɨko. 

1 Vakolinto 15 

Ʉkʉtsʉʉka kwa Kɨlɨsiti 

1Lɨno, vɨɨdɨkivajyango, ndikʉvakʉmbʉsa ɨLivangɨli ɨlyʉ ndyalʉmbɨlye kwanyie, 
nʉʉnyie mukalyʉpɨlɨla. Ɨlyo lyʉ lyene likʉvapelela muveetsage nʉ lwɨdɨko 
ʉlwʉ mulɨ nalwo. 

2Ɨngave mukwibata ɨLivangɨli ɨlyo, apo mwikava ʉvʉpoki. Lɨno, ɨngave 
namukwibata, ʉlwɨdɨko lwinyo luveetsaga lʉtsila lʉvʉmbʉlɨlo. 

3Ʉne ndyavamanyiisiitse imanyiiso indʉti itsʉ ndyʉʉpɨlye ʉkʉta: ɄKɨlɨsiti 
aasue kʉ nongwa jya mbiivi tsiitu, ndʉwʉ jɨvɨgilwe mu Vʉvɨge ʉVʉvalatse. 

4Nʉ kʉta, akasɨɨlwa, ɨkɨgono kya daatu akatsʉʉka ndʉwʉ jɨvɨgilwe mu Vʉvɨge 
ʉVʉvalatse. 

5Nʉ kʉta, akambonekela ʉKefa, nʉ kʉta akavavonekela avapositili va mwene 
kɨtsigo na vavɨlɨ (12). 

6Kʉmbele akavavonekela avɨɨdɨki ɨmileevʉlʉ gɨhaano (500) ʉwʉ vaale paninie. 
Mu vaanu avo, vongosu nalɨ lɨno vapitsiige vʉʉmi, vaninie vasue. 

7Kʉmbele akambonekela ʉYakobo, kʉmbele akavavonekela avapositili vooni. 

8Pwʉ kʉ vʉmalɨlo wʉ ɨvoniitse kʉ vooni, akɨvonia kwane, ʉne ndɨ ndɨlɨ ndʉ 
muunu ʉvɨ aholilwe ʉnsɨkɨ ʉgʉtava gwʉ gwene. 

9Ʉne neene ndɨlɨ nʼdebe mu vapositili, nandɨnogiili nakʉ kʉtambʉlwa 
mpositili, ʉlwakʉva pa vʉtengʉlɨlo ndyagʉpelelaga ʉvʉkʉvɨlwa ʉmpelela gwa 
Ngʉlʉve. 

10Lɨno, ʉNgʉlʉve annyʉngʉkye ʉne, kyʉ mene ndɨvye ndavʉle. Ʉlʉhʉngʉ lwa 
mwene kwane lwʉ lʉvʉmbʉlɨlo ʉlʉvaha, ʉlwakʉva mu lwene ʉlwa ndɨvombile 
ɨmbombo ʉkʉlʉtɨɨlɨla avapositili avange vooni. Nandɨvombili ago kʉ maka 
gango, apeene ʉNgʉlʉve kʉ lʉhʉngʉ lwa mwene vɨ mwene ivomba ɨmbombo 
paninie nʉʉne. 

11Pwʉ ndɨngave ʉne ndilʉmbɨlɨla, evo vangave wʉ vapositili avange valya, 
tulʉmbɨlɨla ɨLivangɨli lɨɨlɨlya, ikange lyʉ lyene mulyɨdiike. 

Ʉkʉtsʉʉka kwa vaswe 

12Lɨno, ɨngave ʉKɨlɨsiti ilʉmbɨlɨlwa ʉkʉta aatsʉʉkile ʉkʉhʉma kʉ vaswe, jɨvye 
ndeeti avange pagati paanyie viita nakwʉkʉle ʉkʉtsʉʉka avaswe? 

13Ɨngave nakwʉkʉle ʉkʉtsʉʉka avaswe, kwʉ kʉta namwene ʉKɨlɨsiti 
naatsʉʉke. 

14Pwʉ ɨngave ʉKɨlɨsiti naatsʉʉke, apo ʉkʉlʉmbɨlɨla kwitu kwiva kʉtsila 
lʉvʉmbʉlɨlo, nalwene ʉlwɨdɨko lwinyo lwiva lʉtsila lʉvʉmbʉlɨlo. 

15Ikange ʉwe tuvoneka ʉkʉta tʉlɨ vooleletsi va vʉnuasi pa kulongwi jya 
Ngʉlʉve, manya tukwoleletsa ʉkʉta ʉNgʉlʉve aantsʉʉsiitse ʉKɨlɨsiti 
ʉkʉhʉma kʉ vaswe, hʉmbe naantsʉʉse, ɨngave avaswe navitsʉʉsiwa. 

16Lola, ɨngave avaswe navitsʉʉsiwa, kwʉ kʉta namwene ʉKɨlɨsiti naatsʉʉke. 

17Ikange ɨngave ʉKɨlɨsiti naatsʉʉke, apo mwiva namuvʉmbʉliili kɨɨnu pa 
kʉmwɨdɨka ʉKɨlɨsiti, apeene mwiva mupitsiige mulɨ mu mbiivi tsiinyo. 

18Naveene ʉwʉ vasue vikʉmwɨdɨka ʉKɨlɨsiti, vajagile lwoni. 

19Ɨngave ɨnyʉʉve jiitu kwa Kɨlɨsiti jiduga palya peene wʉ twiswa, apo pwʉ 
twiva va kʉhʉngʉsa ʉkʉlʉtɨɨlɨla avaanu vooni. 

20Lɨno, ʉwajɨlweli wʉ ʉvʉ, ʉKɨlɨsiti atsʉʉkile ʉkʉhʉma kʉ vaswe, ʉjʉ vɨ ntatsi 
ʉkʉtsʉʉka kʉ vooni avalatsʉʉka ʉkʉhʉma kʉ vaswe. 

21Lola, ndʉwʉ ʉvʉswe wiitsile ʉkʉhʉmana nʉ muunu mpamato, vʉvʉle vʉle 
naweene ʉvʉtsʉʉka wa vaswe witsile ʉkʉhʉmana nʉ muunu mpamato, 

22manya ndʉwʉ avaanu vooni viiswa ʉkʉhʉmana nʉ vʉgalo wa Adamu, vʉvʉle 
vʉle avaanu vooni valatsʉʉka ʉkʉhʉmana nʉ vʉgolosu wa Kɨlɨsiti. 

23Napeene, ʉmuunu nʉ muunu alatsʉʉsiwa pa nsɨkɨ gwa mwene ʉgwʉ 
ʉNgʉlʉve avɨɨkile. ɄKɨlɨsiti vɨ aatalile ʉkʉtsʉʉka, kʉmbele valatsʉʉsiwa 
avaanu va mwene alaava ikwitsa. 

24Apo pwʉ vʉliitsa ʉvʉsililo wa syoni, ʉpwʉ ʉKɨlɨsiti alanʼgotolela ʉNgʉlʉve 
ʉDaada ʉLʉdeeva lwa mwene, wʉ apetsiitse ʉvʉlongotsi wooni, nʉ 
vʉtavʉlɨlwa wooni, na vanya maka vooni. 

25Wɨgane wa Ngʉlʉve ʉkʉta, ʉKɨlɨsiti ave ndongotsi ʉkʉsikila ʉpwʉ ikʉvalema 
nʉ kʉvavɨɨka avalʉgʉ va mwene paasi pa vʉtavʉlɨlwa wa mwene, 

26ʉndʉgʉ va kʉ vʉmalɨlo ʉkʉvejangwa wʉ vʉswe. 

27Ʉpwʉ ʉVʉvɨge ʉVʉvalatse wiita, “Alasivɨɨka isiinu syoni paasi pa vʉtavʉlɨlwa 
wa mwene,” nakwʉ kʉta namwene ʉNgʉlʉve alaava paasi pa vʉtavʉlɨlwa ʉwa, 
manya ʉmwene vɨ avɨɨkile isyo syoni paasi pa vʉtavʉlɨlwa wa Yɨɨsʉ. 

28Ikange isiinu syoni silaava sivɨɨkilwe paasi pa vʉtavʉlɨlwa wa Mwana va 
mwene, pwʉ namwene ʉMwana alɨvɨɨka paasi pa vʉtavʉlɨlwa wa Dadaaje 
ʉNgʉlʉve ʉvɨ avɨɨkile isiinu syoni paasi pa vʉtavʉlɨlwa wa Mwana va mwene, 
pakʉta ʉNgʉlʉve ave ndongotsi va syoni. 

29Lɨno, avaanu valya ʉwʉ vikwotsiwa pa kʉvɨɨmɨla avaswe, vihʉʉvɨla ɨkɨɨnu 
kɨki? Ɨngave avaswe navitsʉʉka lʉsiku, kɨki avaanu avo vikwotsiwa pa 
kʉvɨɨmɨla avaswe avo? 

30Najyʉwe, kɨki isigono syoni tuhegelela ʉkwambʉtsa ʉwʉʉmi? 

31Ndikʉvavʉʉla vɨɨdɨkivajyango ʉkʉta, jɨlweli isigono syoni ʉne ndihegelela 
ʉkwambʉtsa ʉwʉʉmi wango. Ɨlɨ lya jɨlweli mu kwɨginia kwane pa kulongwi 
jyanyie, pa tsilya itsʉ ʉMesiya ʉYɨɨsʉ, ʉNtwa viitu, avavombye ʉnyie. 

32Ɨngave ʉvʉtsʉʉka navʉkʉli, pwʉ ʉvʉsumbe wango wa kʉlwa na valʉgʉ va 
kʉ Efeso, avavyʉta sikanu isikali, vʉkaale vukʉmbʉmbʉlɨla kɨki? Ɨngave itso 
wʉ tsilɨwo, “Pwʉ ʉwe tʉlitsage, tʉnywitsage, ʉlwakʉva kɨlaavo jʉtwiswa.” 

33Muleke ʉkʉsyowa na vaanu ʉwʉ vitsova ewo! Lola, “Avamanyaani avaviivi, 
vivejanga ʉlʉgendo ʉlʉnonu.” 

34Muveetsage nʉ lʉhala, musaagage vʉnonu, muleke ʉkʉvomba imbiivi, manya 
avange pagati paanyie navammanyili ʉNgʉlʉve. Nditsova ago pakʉta muvone 
soni. 

Ʉmmana ʉmwʉ gʉlaveela ɨkɨgono kya vʉtsʉʉka 

35Lɨno, ʉmuunu iweesa ʉkʉvʉʉtsa ʉkʉta, “Avaswe valatsʉʉsiwa ndeeti? 
Valaava nʉ mmana ʉgʉlɨ ndeeti?” 

36Ago gwʉ masaago ga muunu ʉjwa ʉntsimu! Lola, ʉve ʉngavyale ɨmbeju, 
najiweesa ʉkʉmela kɨtsila kʉtala ʉkʉswa. 

37Ɨmbeju ɨjyʉ vuvyala, jɨve jya ngano evo jya mbeju itsinge, mbeju vʉvʉle, 
najɨhwanana napadebe nʉ ntundya gwa jyene. 

38Apeene, ʉNgʉlʉve ikʉjɨpa ɨmbeju ɨjyo ʉntundya ʉgʉnge ʉgwʉ inogwa 
jyʉmwene, ikange ɨmbeju ɨjɨ nɨɨjɨ ikʉjɨpa ʉntundya gwa jyene. 

39Isipeliwa syoni silɨ nɨ mivʉmbɨle, nɨ mivʉmbɨle gya syene nagihwanana. 
Ɨmivʉmbɨle gya vaanu gɨlɨ vʉnge, ɨgya sikanu gɨlɨ vʉnge, ɨgya sidege gɨlɨ vʉnge, 
nagɨ gya somba gɨlɨ vʉnge. 

40Ikange, kwʉgɨle ɨmivʉmbɨle gya sipeliwa sya kʉkyanya, nɨ mivʉmbɨle gya 
sipeliwa sya mu kɨlʉnga. Ʉvʉnonu wa mivʉmbɨle gya sipeliwa sya kʉkyanya 
vʉlɨ vʉnge, nʉ vʉnonu wa mivʉmbɨle gya sipeliwa sya mu kɨlʉnga vʉlɨ vʉnge. 

41Ʉvʉnonu wa litsʉva vʉlɨ vʉnge, ʉvʉnonu wa mwetsi vʉlɨ vʉnge, nʉ vʉnonu 
wa nondwe vʉlɨ vʉnge. Natsyene inondwe nʉ lʉnge lʉlɨ nʉ vʉnonu wa lwene 
ʉvʉlɨ vʉnge ni nine. 

42Wʉ jɨlɨwo avaswe valaava vitsʉʉka. Gusɨɨlwa ʉmmana ʉgwivola, pwʉ 
gutsʉʉsiwa ʉmmana gwa wʉʉmi wa sikutsooni; 

43gusɨɨlwa gʉtsila wɨɨmɨkiwa, pwʉ gutsʉʉsiwa gʉnya wɨɨmɨkiwa. Gusɨɨlwa 
gʉtoviike, pwʉ gutsʉʉsiwa gʉnya maka. 

44Ʉmmana ʉgwʉ tʉlɨ nagwo wʉ tʉkaanale ʉkʉswa, immana gwa mu kɨlʉnga, 
lɨno wʉ tutsʉʉsiwa, gwiva mmana impya ʉgwʉ tupeewa nʉ Mepo ʉMbalatse. 
Ɨngave pwʉgʉle ʉmmana gwa mu kɨlʉnga, pwʉ nagʉ mmana ʉmpya pwʉgʉle 
ʉgwʉ ʉMepo ʉMbalatse ikʉtʉpa. 

45Lola, mu Vʉvɨge ʉVʉvalatse jɨvɨgilwe, “Ʉmuunu ʉntatsi ʉAdamu, 
aavʉmbilwe akava muunu mwʉmi.” Lɨno, ʉAdamu va kʉ vʉmalɨlo ʉKɨlɨsiti, vɨ 
Mepo ʉvɨ ikʉvapelela avaanu vave nʉ wʉʉmi wa sikutsooni. 

46Lɨno, ʉmmana ʉgwitala immana gwa mu kɨlʉnga, kʉmbele gukwitsa 
ʉmmana ʉmpya ʉgwʉ tupeewa nʉ Mepo ʉMbalatse. 

47Ʉmuunu ʉntatsi aahʉmile mu kɨlʉnga, aavʉmbilwe ʉkʉhʉma mu mmanga. 
Ʉmuunu va vɨɨlɨ aahʉmile kʉkyanya. 

48Pwʉ, avaanu va mu kɨlʉnga ɨkɨ valɨ nɨ mihana ɨgihʉmana nʉ mmanga ndʉ 
mmana gwa Adamu. Ɨmihana gya kʉkyanya gɨlaava ndʉ mmana gwa Kɨlɨsiti. 

49Ndʉwʉ tʉhwaniine nʉ vɨ aavʉmbilwe ʉkʉhʉma mu mmanga, wʉ jɨlaava 
tʉlahwanana nʉ muunu va kʉkyanya. 

50Pwʉ lɨno vɨɨdɨkivajyango, nditsova ndiita, ʉmmana gwa mu kɨlʉnga nʉ nkisa, 
naguweesi ʉkwingila mu Lʉdeeva lwa Ngʉlʉve, ʉmmana ʉgwivola 
nagʉkaweese ʉkʉva nʉ wʉʉmi wa sikutsooni. 

51Pʉlɨhɨtsi, ndikʉvavʉʉla ʉgwʉ gasihiime pamiiho gaanyie. Ʉwe natʉkaswe 
twɨ vooni, apeene twɨ vooni, tʉlaandʉlwa kʉ kasɨkɨ kapamato, 

52ndʉ nsɨkɨ gwa kʉdɨnda nʉ kʉdɨndʉla amiiho. Ɨlyo lɨlahʉmɨla jɨlaava jikuuta 
ɨngalape jya kʉ vʉsililo. Ʉnsɨkɨ ʉgwa avaswe valatsʉʉsiwa nʉ kʉva nɨ mihana 
ɨgyʉ nagɨlanangɨke lʉsiku. Ikange najyʉwe tʉlaandʉka, 

53manya ʉmmana ʉgʉ ʉgunangɨka, wɨgane wa Ngʉlʉve, gwandʉke gʉveetsage 
mmana gwa wʉʉmi wa sikutsooni, ʉmmana gʉʉgʉ ʉgwiswa gwandʉke 
gʉveetsage ʉgwʉ nagwiswa. 

54Pwʉ lɨno ʉmmana ʉgʉ ʉgunangɨka, gʉngaandʉke gʉve mmana gwa wʉʉmi 
wa sikutsooni, ʉmmana gʉʉgʉ ʉgwiswa, gwandʉke gʉve mmana ʉgwʉ 
nagwiswa, apo pwʉ lɨlaava lɨvombiike ɨlimenyu ɨlyavɨgilwe mu Vʉvɨge 
ʉVʉvalatse ɨlyʉ liita, “ɄNgʉlʉve alesiitse ʉvʉswe, vʉlemilwe lwoni!” 

55“Ʉve vɨ vʉswe, ʉlemilwe kɨki ʉkʉlesa? Galɨ ndaku amaka gaako ga kʉtʉpelela 
ʉlʉvavo?” 

56Lola, ʉvʉtulanongwa wʉ wigega ʉlʉvavo lwa vʉswe, ikange amaka ga 
vʉtulanongwa tsʉ ndagɨlo. 

57Lɨno, tukʉndɨmya ʉNgʉlʉve ʉvɨ ikʉtʉpa ʉkʉlesa ʉvʉtulanongwa nʉ vʉswe 
kʉ nzɨla jya Ntwa viitu ʉYɨɨsʉ Kɨlɨsiti. 

58Pwʉ vɨɨdɨkivajyango vagane, munywililage, mulekage ʉkʉdegandega mu 
lwɨdɨko. Isigono syoni mwɨkupilage ʉkʉvomba ɨmbombo jya Ntwa, manya 
mulʉmanyile ʉkʉta, ɨmbombo ɨjyʉ muvomba kʉ Ntwa, namugatala pavʉvʉle. 

1 Vakolinto 16 

Ʉkʉsangɨla isiinu sya kʉvatanga avɨɨdɨki aVayahudi 

1Lɨno, pa kulongwi jya kʉsangɨla isiinu sya kʉhɨlɨka kukʉvatanga avɨɨdɨki va 
Ngʉlʉve, muvombage ndʉwʉ ndyavavʉʉlile avaanu va mipelela gya kʉ 
Galatiya. 

2Ɨkɨgono ɨkɨtatsi mu ndʉngʉ, nʉ jyʉnge pagati paanyie, agavage isiinu sya 
sango nʉ kʉvɨɨka, ʉkʉkongana nʉ mwʉ ʉNgʉlʉve avasajye ʉnyie, pakʉta, 
ndɨpya ndikwitsa kwanyie, muveetsage mulʉndamiinie isango itso. 

3Ndɨpya ndikwitsa, jʉndikʉvasuungʼa nɨ kalata, avaanu ʉwʉ jʉmukʉvoomola 
pakʉta, vahɨlɨke kʉ Yelusalemu isiinu isyo isyʉ musangile. 

4Jɨngavoneke ʉkʉta najyʉne pannogye ʉkʉlʉta ʉkʉ, apo pwʉ jʉndilʉta paninie 
na vaanu avo. 

Amasaago ga Paulo ʉkʉbɨha kʉ Kolinto 

5Wʉ ndɨgendye ʉmpandʉlʉ gwa Makedoniya, pwʉ jʉndikwitsa kwanyie kʉ 
Kolinto, ʉlwakʉva ndinogwa taasi ʉkʉgendela ʉkʉ kʉ Makedoniya. 

6Lɨno ndɨngiitse, ndisaaga ʉkʉta, jʉnditaama nʉʉnyie ʉnsɨkɨ gwoni gwa 
ngʼaala pakʉta, jʉmunnange ndɨlʉte ʉkʉveetsaga ʉkwʉ jʉndilʉta. 

7Lola, nandinogwa ʉkʉta ndɨvagendele mu sigono isi nʉ kʉtaama nʉʉnyie kʉ 
nsɨkɨ nsupi ʉngata ndɨlɨ ndʉtanzɨla. Ɨngave ʉNtwa jiikɨgana, ndihʉʉvɨla 
ʉkʉtaama kwanyie kʉ nsɨkɨ ntale. 

8Ʉlʉ lɨno, ndɨpitsiige ndɨlɨ mu Efeso ʉkʉsikila ɨkɨgono kya Pentekositi. 

9Ndivomba ewo, ʉlwakʉva ʉNgʉlʉve amye ʉnsɨkɨ ʉnnonu gwa kʉvomba 
ɨmbombo ɨmbaha mu vʉtsenge ʉvʉ, lɨno pwʉvale avaanu vongosu ʉwʉ 
vikʉnsiga ʉne. 

10ɄTimoti angiitse kwanyie, ndidoova mumwʉpɨlɨle nʉ kʉndoleela, pakʉta 
ataame vʉnonu kɨtsila kʉdwada, manya namwene ivomba ɨmbombo jya Ntwa 
ndʉwʉ ndivomba ʉne. 

11Lɨno, ʉmuunu ʉvaveetsaga aleke ʉkʉmʼbeda. Apeene, muntangage ahege 
ʉkwa mu lʉnotsehetso, pakʉta iitse kwane, manya ndikʉmpʉlɨkɨla paninie na 
vɨɨdɨkivajiitu. 

12Pa kulongwi tsa mwɨdɨkinʼjiitu ʉApoolo, ndɨnsiimile ʉkʉta iitse kwanyie 
paninie na vɨɨdɨki avange. Napeene, ʉmwene ninogwa ʉkwitsa lɨno, apeene 
jiikwitsa ʉnsɨkɨ ʉpwʉ jiiva nʉ vʉlegeesu. 

Amamenyu ga kʉ vʉmalɨlo paninie nʉ lʉlagɨlo 

13Muveetsage miiho, mwɨmage mu lwɨdɨko lʉlya ʉlwʉ mwamanyiisiiwe, ɨmagi 
kɨgoosi, ikange mwɨkangatsaage. 

14Imbombo tsiinyo tsyoni muvombage mu lʉgano. 

15Mulʉmanyile ʉkʉta ʉSitefana paninie na vaanu va mu nyumba jya mwene, 
wʉ vaanu avaale vatatsi ʉkʉmwɨdɨka ʉYɨɨsʉ Kɨlɨsiti mu mpandʉlʉ gwa Akaya. 
Aveene vɨhʉmiitse ʉkʉvatanga avɨɨdɨki va Ngʉlʉve! Ndikʉvasiima, 
vɨɨdɨkivajyango, 

16najyʉnyie muveetsage vɨɨdɨhɨtsi kʉ vaanu ndaavo, na kʉ vange vooni, ʉwʉ 
vikɨhanza nʉ kʉtangana pa kʉvomba ɨmbombo ɨjɨ. 

17Ndɨhowiike siitso ʉkʉvona ʉSitefana, ʉFotunato nʉ Akaiko viitsile apa, 
manya ʉlʉtangɨlo ʉlwʉ mukaale mukʉmmeetsaga ʉnyie, vikʉʉma aveene. 

18Vatseesiitse ɨnumbula jyango, ikange vatsitseesiitse inumbula tsiinyo. Lɨno, 
muvamanye vʉnonu avaanu avalɨ ndaava. 

19Avaanu avalɨ mu mipelela gya mu mpandʉlʉ gwa kʉ Asiya, vikʉvasaamusa. 
ɄAkila nʉ Pulisila, paninie na vampelela avilʉndamana mu nyumba jya veene, 
vikʉvasaamusa kʉ numbula jyoni mu litaawa lya Ntwa. 

20Avɨɨdɨkivajiitu vooni ʉwʉ valɨ apa, vikʉvasaamusa. Najyʉnyie 
mwɨsaamusaniage pa kɨpambaga. 

21Ʉne ndɨ Paulo, ndivɨga kʉ kɨvoko kyango jyʉne pa kʉvasaamusa. 

22Ʉmuunu ʉvaveetsaga ʉvɨ nanʼganili ʉNtwa ʉYɨɨsʉ, akootoliiwe. Vɨ Ntwa viitu 
vɨ Yɨɨsʉ, wiitsage! 

23Ʉlʉhʉngʉ lwa Ntwa ʉYɨɨsʉ lʉveetsage paninie nʉʉnyie. 

24Ndɨvaganile ʉnyie nyɨ vooni nyɨ mukʉmwɨdɨka ʉMesiya ʉYɨɨsʉ. 

2 Vakolinto 

2 Vakolinto 1 

Ʉlʉpembetso lwa Paulo 

1Ɨkalata ɨjɨ jɨhʉmile kwane ndɨ Paulo, ndɨ ʉNgʉlʉve annyɨlangile kʉ vʉnogwe 
wa mwene ndɨve mpositili va Mesiya ʉYɨɨsʉ. Ʉne nʉ mwɨdɨkinʼjiitu ʉTimoti 
tukʉvasaamusa ʉnyie nyɨ vampelela, nyɨ mulɨ mu vʉtsenge wa Kolinto, paninie 
na vɨɨdɨki vooni va Ngʉlʉve avalɨ mu mpandʉlʉ gwa Akaya. 

2Ʉlʉhʉngʉ nʉ lʉnotsehetso ʉkʉhʉma kwa Ngʉlʉve ʉDadajiitu, na kʉ Ntwa 
viitu ʉYɨɨsʉ Kɨlɨsiti, siveetsage nʉʉnyie. 

Ʉlʉtseeso lwa Ngʉlʉve mu vʉkʉvɨlwa 

3Aginiwaagwe ʉNgʉlʉve, ʉDadaaje va Ntwa viitu ʉYɨɨsʉ Kɨlɨsiti, ʉDaada ʉnya 
kɨsa, ikange ʉvɨ ikʉtʉtseesa mu lʉsʉsʉvalo ʉlʉ nʉʉlʉ. 

4Ʉmwene ikʉtʉtseesa mu vʉkʉvɨlwa wooni, pakʉta najyʉwe tʉvatseesaage 
avaanu avange avalɨ mu vʉkʉvɨlwa ʉvʉ nʉʉvʉ. Pwʉ lɨno tukʉvatseesa ʉnyie 
ndʉwʉ ʉNgʉlʉve ikʉtʉtseesa ʉwe. 

5Wʉ ʉvʉkʉvɨlwa wiitu ʉwihʉma mu kʉndʉmbɨlɨla ʉKɨlɨsiti vukwongelela 
siitso, vʉvʉle vʉle wʉ nalwene ʉlʉtseeso lukwongelela siitso kwawe 
ʉkʉgendela mwa Kɨlɨsiti. 

6Nʉpwʉ jɨngave tukʉvɨlwa, tukʉvɨlwa pakʉta ʉnyie muve nʉ lʉtseeso nʉ 
vʉpoki. Ikange, ʉwe wʉ tutseesiwa, jɨlweli tʉlavatseesa najyʉnyie. Pwʉ 
najyʉnyie mwɨsaavʉle ʉkʉsipa ʉvʉkʉvɨlwa ʉvuweesa ʉkʉviitsila ndʉʉwe. 

7Ɨnyʉʉve jiitu kwanyie ndʉti, ʉlwakʉva tʉlʉmanyile ʉkʉta wʉ mukʉvɨlwa 
ndʉʉwe, pwʉ mutseesiwa ndʉʉwe. 

8Vɨɨdɨkivajiitu, tunogwa mulʉmanye ʉmwʉ twakʉvɨliilwe wʉ tʉlɨ kʉ 
mpandʉlʉ gwa Asiya. Ʉvʉkʉvɨlwa ʉwatʉweene waale vʉvaha siitso, gwasue 
gʉkamala. 

9Tsa jɨlweli twale ʉta vaanu avahɨgilwe ʉkʉbudwa. Ɨlyo lyahʉmye pakʉta 
tʉkʉleke ʉkʉhʉʉvɨla amaka giitu, apeene tʉmmʉʉvɨlage ʉNgʉlʉve, ʉvɨ 
itsʉʉsa avaswe. 

10Ʉmwene ʉjwa vɨ aatʉpokile wʉ tʉlɨ mu lʉjɨgajɨga lwa kʉbudwa, ikange vɨ 
nalɨ lɨno igendelelaga ʉkʉtʉpoka. Ʉwe tukʉmmʉʉvɨla ʉmwene ʉkʉta 
igendelelaga ʉkʉvomba ewo ʉnsɨkɨ gwoni, 

11ʉkʉkongana ni nyɨsajo tsiinyo kwa Ngʉlʉve itsʉ mukʉtʉdoovela ʉwe. 
Ʉmwene ipʉlɨka inyɨsajo tsiinyo nʉ kʉtʉsaja ʉwe. Pwʉ avaanu vongosu 
vikʉnsaanaga ʉNgʉlʉve kʉ nongwa jya lʉhʉngʉ lwa mwene kwawe. 

ɄPaulo ikʉgaleka amasaago ga mwene ga kʉbɨha kʉ Kolinto 

12Lɨno ʉwe tukɨginia nʉ kwɨpʉlɨka mu numbula tsiitu ʉkʉta, pa kɨlʉnga apa, 
sitsosiitso pagati paanyie, tʉtaamile mu vʉgolosu na mu wajɨlweli ʉkʉhʉma 
kwa Ngʉlʉve. Natʉvombili ɨlyo kʉ lʉhala lwitu, apeene tʉvombile ɨlyo kʉ 
lʉhʉngʉ lwa Ngʉlʉve. 

13-14Ʉkʉkongana nɨɨlyo natukʉvavɨgɨla amamenyu amahenza, apeene 
tukʉvavɨgɨla amamenyu ʉgwʉ muweesa ʉkwɨmba nʉ kʉkɨmanya vʉnonu ɨkyʉ 
gitsova. Nʉpwʉ jɨngave ʉnsɨkɨ ʉgʉ mutʉmanyile padebe, tuhʉʉvɨla ʉkʉta 
pambele mupikʉtʉmanya lwoni. Pwʉ mu kɨgono ɨkyʉ alakilivuka ʉNtwa 
ʉYɨɨsʉ, mulɨginihitsa ʉwe, ndʉwʉ ʉwe tukɨginihitsa ʉnyie. 

15Lɨno ʉlwakʉva ndyalʉmanyile vʉnonu ʉwɨɨdɨhɨtsi nɨ nyʉʉve jiinyo kwane, 
pwʉ ndyanogilwe ndiitse kwanyie kavɨlɨ. Pa kwitsa kwane kwanyie kavɨlɨ 
ʉnyie mwale muvʉmbʉlɨla siitso. 

16Ndyalamwe ʉkʉgendela kwanyie wʉ ndɨlɨ mu nzɨla ʉkʉlʉta ʉkʉ kʉ 
Makedoniya, pakʉta wʉ ndɨhʉmile kʉ Makedoniya, ndɨkilivuke ikange 
kwanyie pakʉta muume ʉlʉtangɨlo wʉ ndibɨha kʉ Yuuda. 

17Ndeeti, ʉpwʉ ndɨkalamwe ʉkʉgaleka amasaago gango ga kwitsa kwanyie, 
musaaga mwita ndɨkaale nya mamɨndumɨndu? Ipange musaaga mwita ʉne 
ndilongotswa nʉ vʉmuunu wango, ʉkʉta ndɨte, “Eena” pwʉ ikange ndɨte, 
“Baako!” 

18Lɨno, ndʉwʉ ʉNgʉlʉve ʉmwʉ aveelye va jɨlweli, ʉgwʉ twavavʉʉlile ʉnyie, 
nagaave ga kʉta, “Eena” pwʉ ikange ga kʉta, “Baako.” 

19Manya ʉYɨɨsʉ Kɨlɨsiti ʉMwana va Ngʉlʉve ʉvɨ ʉne, ʉSilwani nʉ Timoti 
twalʉmbɨlye kwanyie, naale muunu va mamɨndumɨndu. Ʉmwene naateetsage, 
“Eena,” avuje ate, “Baako,” apeene ʉmwene ʉnsɨkɨ gwoni angate, “Eena,” kwʉ 
kʉta ʉgwʉ itsova ga jɨlweli. 

20Manya gooni ʉgwʉ ʉNgʉlʉve aatʉhʉʉviitse ʉkʉta alatʉpa kʉ nzɨla jya 
Kɨlɨsiti, ga jɨlweli. Ɨkɨ kyʉ mene mwa Yɨɨsʉ Kɨlɨsiti twita, “Ameni,” kwʉ kʉta tsa 
jɨlweli, kʉ vʉsumbe wa kʉnʼginia ʉNgʉlʉve. 

21ɄNgʉlʉve vɨ mwene ikʉtʉnywilitsa ʉwe nʉʉnyie, ikange atʉhalile tʉve 
vɨɨdɨki va Kɨlɨsiti, 

22nʉ kʉtʉvɨɨka ɨkɨkolekelo tʉve vaanu va mwene, nʉ kʉvɨɨka mu numbula 
tsiitu ʉMepo ʉMbalatse pakʉta lʉve lʉpɨngɨkɨlo lwa mwene kʉ siinu silya isyʉ 
aatʉhʉʉviitse ʉkʉtʉpa. 

23Nandyavuje ndiitse ikange ʉkwa kʉ Kolinto ʉlwakʉva nandyanogwe 
ʉkʉlematsa inumbula tsiinyo. Aga ʉgwʉ nditsova ga jɨlweli, najyʉ Ngʉlʉve 
ikʉmmʉlɨka. 

24Nakwʉ kʉta ʉwe tunogwa ʉkʉvʉʉmɨɨlɨtsa ʉgwʉ munogye ʉkʉvomba mu 
lwɨdɨko, manya ʉnyie mudʉlwike mu lwɨdɨko. Ɨkyʉ kilondiwa kwawe, kwʉ 
kʉvomba ɨmbombo paninie nʉʉnyie pakʉta muhovoke. 

2 Vakolinto 2 

1Pwʉ ndyalamwe mu numbula jyango ʉkʉta nandɨkavuje ndɨve nʉ lʉgendo 
ʉlʉnge kwanyie ʉlukʉvalematsa inumbula. 

2Manya ʉne ndɨngavapelele ʉnyie ʉkʉva nʉ lʉsʉsʉvalo, kwʉ kʉta nakʉli ʉvɨ 
ikʉmbɨɨka ʉne ndɨve nʉ lʉhekelo, apeene ʉnyie jyʉnyie nyɨ ndikʉvalematsa 
mu numbula tsiinyo! 

3Ɨkɨ kyʉ mene ndyavavɨgye mu kalata jɨlya ʉkʉta ndɨngiitse kwanyie ndɨleke 
ʉkwitsa kulematsiwa mu numbula jyango na vaanu ʉwʉ vanogye 
ʉkʉnnyovosa. Jɨlweli, ndihʉʉvɨla ʉkʉta, ʉnyie mungave nʉ lʉhekelo, pwʉ 
najyʉne ndiiva nʉ lʉhekelo. 

4Ndyavavɨgye ɨkalata ɨjyo kʉ lʉsʉsʉvalo ʉlʉvaha nʉ vʉkʉvɨlwa ikange kʉnʉ 
ndilɨla. Ʉvʉsumbe wango nakwʉ kʉta ndyanogilwe ʉkʉvalematsa mu numbula 
tsiinyo, apeene ndyanogilwe mulʉmanye ʉmwʉ ndɨvaganie ʉnyie. 

Ʉvʉsyɨkɨlo kʉ ntulanongwa 

5Lɨno ʉmuunu ʉvɨ andemiitse ʉne mu numbula, nandemiitsi ʉne ndɨ mwene, 
apeene kʉ lʉvasu ʉlʉnge avalemiitse najyʉnyie. Lɨno nandinogwa ɨlyo 
lɨmmelele ndɨve nkali siitso. 

6Ʉlʉbɨkɨ ʉlwatovilwe ʉmuunu ʉjwa ʉkʉhʉma kʉ nyɨ vampelela, lʉnkwɨlye. 

7Lɨno munogye ʉkʉnsyɨkɨla nʉ kʉntseesa ʉmuunu ʉjwa, aleke ʉkwɨnyianya. 

8Ndikʉvadoova mugendelelage ʉkʉvonia ʉlʉgano lwinyo kʉ mwene. 

9Ʉvʉsumbe wango ʉvʉnge wa kʉvavɨgɨla ɨkalata jɨlya, waale wa kʉvagela 
ʉnyie ɨngave mukʉmmʉlɨka ʉne mu gooni. 

10Ʉnsɨkɨ ʉnyie mukʉnsyɨkɨla ʉmuunu ʉjwa, pwʉ najyʉne ndiiva ndɨnsyɨkye. 
Manya ɨngave pwʉlɨle ɨlyʉ ndɨnogye ʉkʉnsyɨkɨla, ʉne ndɨnsyɨkye nʉ Kɨlɨsiti 
alʉmanyile. 

11Ndivomba ɨlyo kʉ lʉvʉmbʉlɨlo lwanyie, pakʉta ʉSetano aleke ʉkʉjɨvona 
ɨnzɨla jya kʉtʉlesa, manya tʉlʉmanyile ʉvʉsyovi wa mwene. 

ɄPaulo ilʉmbɨlɨla kʉ Tuloa 

12Lɨno, wʉ ndɨsiike mu vʉtsenge wa Tuloa kulʉmbɨlɨla ɨLivangɨli lya Kɨlɨsiti, 
ʉNtwa akandɨndʉlɨla ʉndyango gwa kʉvomba ɨmbombo jya mwene ʉkʉ. 

13Napeene nandyale nʉ lʉnotsehetso mu numbula jyango, ʉlwakʉva 
nandyambone ʉkʉ ʉmwɨdɨkinʼjiitu ʉTito. Pwʉ ndɨkɨlaga, ndɨkahega, ndɨkabɨha 
kukʉndonda kʉ mpandʉlʉ gwa kʉ Makedoniya. 

Ʉkʉlesa kʉ maka ga Kɨlɨsiti 

14Napeene tukʉnsaana ʉNgʉlʉve ʉlwakʉva ʉkʉgendela mwa Kɨlɨsiti, 
ikʉtʉlongolela ʉnsɨkɨ gwoni ʉkʉlesa avalʉgʉ. Ikange ikʉtʉpa amaka ʉwe ga 
kwolosa ikulongwi tsa Kɨlɨsiti imbasu tsyoni, ʉngata lʉnuusi ʉlʉnonu ʉmwʉ 
luhambɨla imbasu tsyoni. 

15Manya kwa Ngʉlʉve ʉwe tʉvyʉta lʉnuusi ʉlʉnonu lwa Kɨlɨsiti ʉlwʉ 
lukʉvasikila avaanu vooni, ʉwʉ vipokwa nʉ wʉ vijaga. 

16Kʉ valya avipokwa, ʉlʉnuusi ʉlwa lʉnonu, lukʉvapa ʉwʉʉmi wa sikutsooni. 
Napeene kʉ valya avijaga, ʉlʉnuusi ʉlwa sumu, lukʉvapelela ʉlwongometso. 
Lɨno veeni ʉvɨ anogye ʉkʉvomba ɨmbombo ɨjyo? 

17Ʉwe natʉlɨ nda vaanu avange vongosu ʉwʉ vapelile ɨlimenyu lya Ngʉlʉve 
kɨɨnu kya kwɨdenga. Apeene mu maka ga Kɨlɨsiti, tupʉlɨsa ɨlimenyu ɨlyo mu 
vʉgolosu wooni, nʉ Ngʉlʉve alʉmanyile manya vɨ atʉsuungʼile. 

2 Vakolinto 3 

Avavombi va lwɨdɨngʼano ʉlʉpya 

1Mugela musaaga mwita tʉtengwe ikange ʉkwɨginia, baako! Ʉwe natʉlɨ nda 
vaanu avange ʉwʉ vikʉvasuungʼila ʉnyie ikalata tsa kwɨtsova kwanyie, evo 
ʉkʉdoova ikalata kwanyie itsilʉvʉla kʉ vaanu avange ʉkʉta aveene wʉ vaani. 

2Ʉnyie nyienye mulɨ kalata ɨjivonia ʉwe tʉlɨ vaki, ɨjɨvɨgilwe mu numbula tsiitu. 
Avaanu vooni vanogye ʉkwɨmba nʉ kʉlʉmanya ɨmbombo jya Ngʉlʉve ɨjyʉ 
tʉvombile kwanyie. 

3Tsilɨ pavʉvalasu ʉkʉta ʉvʉtaamo wiinyo wa Vʉkɨlɨsiti jyʉ kalata jya Kɨlɨsiti, 
ɨjyʉ jivonia ɨmbombo ɨjyʉ tʉvombile kwanyie. Ɨkalata ɨjyo najɨlɨ ndɨ kalata ɨjyʉ 
jɨvɨgilwe nɨ kɨvɨgɨlo, apeene jɨvɨgilwe nʉ Mepo va Ngʉlʉve ʉvɨ mwʉmi. Ikange 
ʉnyie namulɨ ndɨ kalata ɨjyʉ jɨvɨgilwe mu liganga, apeene ɨjɨvɨgilwe mu 
numbula tsa vaanu. 

4Tuweesa ʉkʉtsova ago ʉlwakʉva tʉlɨ nɨ nyʉʉve kwa Ngʉlʉve ikange 
ʉlwakʉva tutangwa nʉ Kɨlɨsiti. 

5Nakwʉ kʉta tusaaga ʉkʉta tuweesa ʉkʉvomba ɨkɨveetsaga kʉ maka giitu, 
baako, apeene amaka giitu gihʉma kwa Ngʉlʉve. 

6Ʉmwene vɨ atʉpye amaka ga kʉva vavombi va lwɨdɨngʼano ʉlʉpya ʉlwihʉma 
kʉ Mepo ʉMbalatse. Ʉlwɨdɨngʼano ʉlwa nalʉviili ndi ndagɨlo itsʉ tsivɨgilwe, 



454 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

ʉlwakʉva indagɨlo itsʉ tsivɨgilwe tsileeta ʉvʉswe, apeene ʉMepo ʉMbalatse 
ileeta ʉwʉʉmi wa sikutsooni. 

Ʉwɨɨmɨkiwa wa lwɨdɨngʼano ʉlʉpya 

7Indagɨlo itsyavɨgilwe mu maganga nʉ kʉvapelela avaanu vahɨgwagwe vave va 
kʉtaagwa kʉ vʉswe wa sikutsooni, tsiitsile mu wɨɨmɨkiwa ʉvungʼaala, 
ʉkʉsikila ʉpwʉ aVaisilahɨli vakalemwa ʉkʉndola ʉMoose kʉmiiho, nʉpwʉ 
jɨngave ʉwɨɨmɨkiwa ʉwa waangʼaalile ʉnsɨkɨ nsupi vʉvʉle. Ɨngave ʉvʉvombeli 
wa ndagɨlo itsʉ tsipela ʉvʉswe tsiitsile mu wɨɨmɨkiwa ndʉʉwa, 

8lɨno ɨmbombo jya Mepo ʉMbalatse najɨkaave nʉ wɨɨmɨkiwa ʉkʉlʉtɨɨlɨla? 

9Ɨngave ɨmbombo ɨjyʉ jivɨɨka avaanu ʉkʉhɨgwa jɨlɨ nʉ wɨɨmɨkiwa, lɨno 
ɨmbombo ɨjyʉ jivɨɨka avaanu ʉkʉva vagolosu pamiiho ga Ngʉlʉve najɨkaave nʉ 
wɨɨmɨkiwa ʉkʉlʉtɨɨlɨla? 

10Lɨno ʉwɨɨmɨkiwa wa lwɨdɨngʼano ʉlʉlaala navulɨngʼaana nʉ wɨɨmɨkiwa wa 
lwɨdɨngʼano ʉlʉpya, ʉlwakʉva ʉwɨɨmɨkiwa wa lwɨdɨngʼano ʉlʉpya vʉvaha 
siitso. 

11Ɨngave ɨkyʉ kyale kya nsɨkɨ nsupi vʉvʉle kyale nʉ wɨɨmɨkiwa, pwʉ ɨkya nsɨkɨ 
gwoni kɨlaava nʉ wɨɨmɨkiwa ʉkʉlʉtɨɨlɨla. 

12Lɨno tuvomba ɨmbombo kɨtsila lʉdwado, ʉlwakʉva ɨjyo jyʉ nyʉʉve jiitu. 

13Ikange, ʉwe natuvomba ndʉ Moose ʉvɨ ɨɨgubiike kʉmiiho ɨkɨtambala, pakʉta 
aVaisilahɨli valeke ʉkʉvʉvona ʉvʉsililo wa kʉngʼaala. 

14Napeene aVaisilahɨli vaakiliitye inumbula. Ʉkʉsikila lɨno wʉ vikwɨmba 
isitabu sya Lwɨdɨngʼano ʉLʉlaala, vilemwa ʉkʉlʉmanya ʉwajɨlweli, viiva ʉta 
vagubiikwe nɨ kɨtambala ɨkyo. Ʉwajɨlweli ʉwa vumanyikika kʉ nzɨla jya 
kʉmwɨdɨka ʉKɨlɨsiti, jiiva ʉta kʉbungulwa ɨkɨtambala ɨkyo. 

15Tsa jɨlweli, ʉkʉsikila ɨleelo, wʉ vikwɨmba isitabu sya ndagɨlo tsa Moose, 
inumbula tsa veene tsibungilwe, vilemwa ʉkʉlʉmanya. 

16Napeene ʉmuunu ʉvaveetsaga ʉvɨ ikʉmwɨdɨka ʉNtwa, ʉNtwa 
ikʉmʼbungulila ɨkɨtambala ɨkyo. 

17Lola, ʉNtwa vɨ Mepo, ʉpwʉ pwale ʉMepo va Ntwa palɨ vʉvopolwa. 

18Lɨno ʉwe twɨ vooni twɨ natʉgubiikwi kʉmiiho nɨ kɨtambala, tuvonia 
ʉwɨɨmɨkiwa wa Ntwa ndʉwʉ ɨkɨlolelo kivonia ɨkɨhwani. ɄNtwa ʉvɨ vɨ Mepo, 
vɨ ikʉtwandʉla tʉhwanane nʉ mwene. Ikʉtwandʉlaga ʉkʉhʉma ʉwɨɨmɨkiwa 
ʉkʉsika ʉwɨɨmɨkiwa ʉvʉvaha siitso. 

2 Vakolinto 4 

Amaka ga Ngʉlʉve mu sikongʼolo isivʉmbano 

1Lɨno, ʉlwakʉva ʉNgʉlʉve kʉ lʉhʉngʉ lwa mwene atʉpye ɨmbombo ɨjɨ, 
natukilivuka kʉnsana. 

2Tʉbeelile lwoni ʉkʉvomba itsa kʉvʉtiitu itsinya soni, ndʉ kʉvasyova avaanu, 
nʉ kʉhanza ɨlimenyu lya Ngʉlʉve nʉ vʉnuasi. Apeene twitsova ʉwajɨlweli 
pavʉvalasu, pakʉta avaanu vooni valʉmanye mu numbula tsa veene ʉkʉta tʉlɨ 
va jɨlweli pamiiho pa Ngʉlʉve. 

3Lɨno ɨngave ɨLivangɨli ɨlyʉ tupʉlɨsa lɨbungilwe lɨleke ʉkʉvoneka, liiva 
lɨbungilwe kʉ vaanu avijaga. 

4Nalimanyikika kʉ veene avo ʉlwakʉva ʉSetano ʉvɨ vɨ nkʉlʉdeeva va kɨlʉnga 
ɨkɨ, agubiike ʉlʉhala lwa vaanu ʉwʉ navikʉmwɨdɨka ʉYɨɨsʉ, pakʉta 
valemwagwe ʉkʉlʉvona ʉlʉmuli lwa Livangɨli lya wɨɨmɨkiwa wa Kɨlɨsiti, ʉvɨ vɨ 
kɨhwani kya Ngʉlʉve. 

5Manya ʉwe natupʉlɨsa ikulongwi tsiitu jyʉwe, apeene tupʉlɨsa ʉkʉta ʉYɨɨsʉ 
Kɨlɨsiti vɨ Ntwa, nʉʉwe tʉlɨ vavombi viinyo kʉ nzɨla jya kʉmbombela ʉYɨɨsʉ. 

6ɄNgʉlʉve ʉvɨ aatsovile akata, “Ʉlʉmuli lʉtengʉle mu ngʼiisi,” vɨ mwene 
imulika inumbula tsiitu, nʉ kʉtʉpela tʉvʉmanye ʉwɨɨmɨkiwa wa mwene 
ʉvungʼaala kʉmiiho kwa Yɨɨsʉ Kɨlɨsiti. 

7Ʉwe twɨ tʉvyʉta sikongʼolo isivʉmbano, tʉpeevilwe ʉlʉmuli ʉlʉ, napeene 
ɨmanyikiike ʉkʉta, amaka amalʉti ʉgwʉ tuvombela ɨmbombo ɨjyo nagiitu ʉwe, 
apeene maka ʉgwʉ tʉpeevilwe ʉkʉhʉma kwa Ngʉlʉve. 

8Lola, vukʉtʉvona ʉvʉkʉvɨlwa ʉvʉlɨ pongosu, napeene natugagɨlwa. 
Tugangapalɨlwa, napeene natukilivuka kʉnsana. 

9Avaanu vikʉtʉpelela ʉvʉkʉvɨlwa, napeene ʉNgʉlʉve nikʉtʉleka twɨ veene. 
Vikʉtʉlangʉlɨtsa paasi, napeene natwiswa. 

10Isigono syoni ɨmihana giitu gɨlɨ mu lʉjɨgajɨga lwa kʉbudwa ndʉ Yɨɨsʉ, pakʉta 
ʉwʉʉmi wa Yɨɨsʉ vʉvoneke mu mihana giitu. 

11Lola, ʉlwakʉva ʉwe twɨ tʉlɨ vʉʉmi, ʉnsɨkɨ gwoni tʉlɨ mu lʉjɨgajɨga lwa 
kʉbudwa pa kulongwi jya Yɨɨsʉ, pakʉta ʉwʉʉmi wa mwene vʉvoneke mu 
mihana giitu ɨgyʉ giiswa. 

12Kwʉ kʉta, ʉwe tʉlɨ mu lʉjɨgajɨga lwa kʉbudwa, wʉ ʉnyie mwikava ʉwʉʉmi 
wa sikutsooni. 

13Mu Vʉvɨge ʉVʉvalatse gaavɨgilwe amamenyu agiita, “Ndyamwɨdiike 
ʉNgʉlʉve kyʉ mene ndyatsovile.” Nʉʉwe tʉlɨ nʉ lwɨdɨko ʉlʉlɨ ndʉʉlwa, kyʉ 
mene twitsova. 

14Twitsova ɨlyo ʉlwakʉva tʉlʉmanyile ʉkʉta ʉNgʉlʉve ʉvɨ aantsʉʉsiitse 
ʉNtwa ʉYɨɨsʉ, alatʉtsʉʉsa najyʉwe. Ʉmwene alatʉlʉndamania paninie 
nʉʉnyie, pakʉta tʉtaamage paninie nʉ Yɨɨsʉ. 

15Lɨno ʉvʉpala ʉvʉ wooni vukʉtwitsila pa kulongwi jyanyie, pakʉta ʉlʉhʉngʉ 
lwa Ngʉlʉve lʉviitsile avaanu vongosu, ikange pakʉta vansaanage siitso 
ʉNgʉlʉve. Ʉkʉkongana nɨɨlyo ʉNgʉlʉve igendelelaga ʉkwɨmɨkiwa. 

Ʉwɨɨmɨkiwa wa sikutsooni 

16Pwʉ lɨno, natukilivuki kʉnsana. Nʉpwʉ jɨngave ɨmihana giitu ginyakasʉka, 
napeene mu nʼgati mwawe ʉNgʉlʉve ikʉtʉpela ʉkʉva vapya isigono syoni. 

17Manya ʉvʉkʉvɨlwa wiitu webeepe, vʉkʉvɨlwa wa nsɨkɨ nsupi vʉvʉle. Ikange 
ʉvʉkʉvɨlwa ʉwa, vukʉtʉnotsehetsa ʉwɨɨmɨkiwa wa sikutsooni. Ʉwɨɨmɨkiwa 
ʉwa vʉlʉti siitso. 

18Lola isiinu isivoneka, siinu sya nsɨkɨ nsupi vʉvʉle, apeene isiinu isyʉ 
nasivoneka isyo syʉ sya nsɨkɨ gwoni, kyʉ mene tuvɨɨkɨla ʉntɨma isiinu isyʉ 
nasivoneka. 

2 Vakolinto 5 

ɄNgʉlʉve alavapa avɨɨdɨki ɨmihana ɨmipya 

1Tʉlʉmanyile ʉkʉta, wʉ tʉlɨ mu kɨlʉnga ʉmʉ, ɨmihana giitu ɨgɨ kyeve kya nsɨkɨ 
nsupi. Lɨno kɨlaava kisangajʉka, ʉNgʉlʉve alatʉpa ʉvʉtaamo kʉkyanya, 
ʉvʉtaamo wa sikutsooni, ʉwʉ navʉviili ʉta nyumba ɨjɨtsengilwe ni sivoko sya 
vaanu. 

2Wʉ tʉlɨ mu kɨlʉnga ɨkɨ inumbula tsiitu tsikʉvɨlwa. Ʉkʉkongana nɨɨlyo tʉlɨ nʉ 
vʉsʉʉkwa ʉvʉvaha wa kʉlʉta kʉ vʉtaamo wiitu wa kʉkyanya, ʉkwa ʉNgʉlʉve 
alatsikʉtʉpa ɨmihana ɨmipya. 

3Wʉ tʉpeevilwe ɨmihana ɨgyo, natʉlaave ndi mepo itsivʉla mihana. 

4Lɨno wʉ tʉtsiige tʉlɨ mu mihana ɨgɨ ɨgyʉ kyeve kya nsɨkɨ nsupi, tukʉvɨlwa mu 
numbula tsiitu kʉ nongwa jya kʉdʉlaniwa mu mongosu. Nakwʉ kʉta tunogwa 
ʉkʉsuula ʉmmana ʉgʉ ʉgwiswa, apeene tunogwa ʉkʉswalɨtswa ʉmmana 
ʉgwʉ nagwiswa, pakʉta ʉmmana ʉgʉ ʉgwiswa gʉmilwe nʉ gʉlya ʉgwʉ 
nagwiswa. 

5ɄNgʉlʉve vɨ mwene atʉnotsehiitse ɨlyo, ikange atʉpye ʉMepo ʉMbalatse va 
mwene ave lʉpɨngɨkɨlo, pakʉta tʉlʉmanye ʉkʉta jɨlweli wʉ jɨlaava. 

6Pwʉ lɨno, ʉnsɨkɨ gwoni tukɨdʉlʉsa, nʉpwʉ jɨngave tʉlʉmanyile ʉkʉta wʉ tʉlɨ 
mu mmana ʉgʉ tʉlɨ kʉtale nʉ Ntwa. 

7Lola, ʉwe tutaamila ʉlwɨdɨko, natutaamila isiinu isivoneka. 

8Tsa jɨlweli, tukɨdʉlʉsa, ikange tunogwa tʉkaale tʉgʉleke ʉmmana ʉgʉ, nʉ 
kʉbɨha kutaama nʉ Ntwa. 

9Pwʉ, tʉngave mu vʉtaamo ʉvʉ, evo tʉngaleke ʉkʉva mu vʉtaamo ʉvʉ, 
ʉvʉsumbe wiitu ʉkʉmmovosa ʉNtwa. 

10Manya wɨgane wa Ngʉlʉve ʉwe twɨ vooni twitse twɨme pavʉlongolo pa 
Kɨlɨsiti nʉ kʉhɨgwa nʉ mwene. Lɨno nʉ jyʉnge alʉʉpɨlɨla ʉlʉhombo 
ʉkʉkongana ni mbombo itsʉ ivomba mu kɨlʉnga ɨkɨ, tsingave nonu evo tsigave 
mbiivi. 

Ɨmbombo jya kʉsajania 

11Pwʉ lɨno, wʉ tʉlʉmanyile ʉkʉta pavanogye avaanu vamwɨmɨkage ʉNtwa, 
pwʉ tuvomba ʉlwʉtsi lwa kʉvavʉʉla avaanu ʉkʉta vamwɨdɨke. ɄNgʉlʉve 
atʉmanyile vʉnonu ʉmwʉ tʉveelye, nʉʉwe tuhʉʉvɨla ʉkʉta najyʉnyie mu 
nyɨvonelo tsiinyo, mutʉmanyile vʉnonu. 

12Natunogwa ʉkwɨginia ikange kwanyie, apeene tunogwa ʉkʉvavʉʉla ʉmwʉ 
munogye ʉkwɨginia pa kulongwi jyawe, pakʉta muve na mamenyu ga 
kʉvaanda ʉwʉ vikɨtotseheetsa isiinu isivoneka kʉmiiho ga vaanu, vikʉsileka 
isilɨ mu numbula. 

13Ɨngave tuvoneka ʉta tʉlɨ nʉ lʉkwale, tʉlɨwo kʉ nongwa jya kʉmwɨmɨka 
ʉNgʉlʉve, lɨno ɨngave tuvoneka ʉta tʉlɨ nʉ lʉhala, apo tʉlɨwo kʉ vʉsumbe wa 
kʉvatanga ʉnyie. 

14Ʉlʉgano lwa Kɨlɨsiti lukʉtʉlongolela ʉwe, ʉlwakʉva tʉlʉmanyile ʉkʉta 
ʉmuunu mpamato aasue pa kulongwi jya vaanu vooni. Ʉkʉkongana nɨɨlyo 
avaanu vooni vaasue. 

15Ʉmuunu ʉjwa, aasue pa kulongwi jya vaanu vooni pakʉta, avaanu vakʉleke 
ʉkʉtaama vikonga ʉvʉnogwe wa veene, apeene ʉkʉkongana nʉ vʉnogwe wa 
mwene ʉvɨ aasue nʉ kʉtsʉʉka pa kulongwi jya veene. 

16Lɨno, ʉkʉhʉma ʉnsɨkɨ ʉgʉ, natukʉvamanya avaanu ndʉwʉ vikʉvamanya 
valya avatava vɨɨdɨki. Nʉpwʉ jɨngave ʉnsɨkɨ ʉntʉnga gwa kʉnsana ʉkwa, kʉ 
nzɨla jya mmana, twammanyile ʉKɨlɨsiti, napeene lɨno natʉmmanyili ndavʉle. 

17Ʉmuunu ʉvaveetsaga ʉvamwɨdiike ʉKɨlɨsiti, apelilwe vʉpya, itsa katale 
tsilʉtɨngʼiinie, nʉ vʉmuunu wa mwene vʉvye vʉpya! 

18Lɨno ʉvʉmuunu ʉvʉpya ʉvʉ wihʉma kwa Ngʉlʉve ʉvɨ aansuungʼile ʉKɨlɨsiti 
atʉsajanie ʉwe nʉ Ngʉlʉve kʉ nzɨla jya vʉswe wa mwene ʉKɨlɨsiti. Nʉʉwe 
atʉpye ɨmbombo jya kʉvavʉʉla avaanu ʉlʉsajano ʉlwa. 

19Kwʉ kʉta ʉkʉgendela mwa Kɨlɨsiti, ʉNgʉlʉve akava ikʉvasajania avaanu nʉ 
mwene kɨtsila kʉvalɨla ʉvʉtulanongwa wa veene. Ikange ʉNgʉlʉve atʉpye ʉwe 
ɨmbombo jya kʉvavʉʉla avaanu ɨkulongwi jya lʉsajano ʉlʉ. 

20Lɨno, ʉKɨlɨsiti atʉsuungʼile kuvomba ɨmbombo jya mwene, nʉ kʉgendela 
mwawe ʉNgʉlʉve ikʉvasimiilitsa avaanu ʉkʉta vasajane nʉ mwene. Ɨkɨ kyʉ 
kɨɨnu ɨkɨtʉpelye tʉvadoovage mwa Kɨlɨsiti ʉkʉta, musajane nʉ mwene. 

21ɄNgʉlʉve aambɨɨkile ʉKɨlɨsiti ʉvɨ nantulanongwa, ave ntulanongwa kʉ 
nongwa jyawe, pakʉta ʉpwʉ twiva vaanu va Kɨlɨsiti ʉjwa, twiva vagolosu 
pavʉlongolo pa Ngʉlʉve. 

2 Vakolinto 6 

1Lɨno, ʉwe twɨ tuvomba ɨmbombo paninie nʉ Ngʉlʉve, tukʉvadoova mulekage 
ʉkʉlʉleka lʉjage vʉvʉle ʉlʉhʉngʉ lwa Ngʉlʉve ʉlwʉ mwʉpɨlye. 

2Manya ʉNgʉlʉve iita, “Ʉnsɨkɨ ʉgwanogelanie, ndyakʉpʉliike; mu kɨgono kya 
kʉpokwa, ndyakʉtangile.” Lɨno pʉlɨhɨtsa, ʉnsɨkɨ ʉgʉnogelanie gwʉ ʉgʉ, 
ɨkɨgono kya vʉpoki kyʉ ɨkɨ! 

Ʉlwɨjʉmɨɨlɨtso mu mbombo jya Ntwa 

3Lɨno natuvomba ɨkɨveetsaga ɨkyʉ kipɨnza avange, pakʉta ʉvʉvombeli wiitu 
vʉleke ʉkʉtsowa sivi. 

4Apeene mu gooni tuvonia ʉkʉta tʉlɨ vavombi va Ngʉlʉve kʉ nzɨla jya kʉsipa 
mu vʉkʉvɨlwa na mu vʉpala wongosu ʉvukʉtʉvona. 

5Ʉnsɨkɨ ʉgʉnge tutowa, tukʉngwa mu sikʉngwa, tukwʉvʉkɨlwa ni sipʉga sya 
vaanu avanya lʉviipo, tuvomba imbombo imala, twigona miiho, tulɨnda kɨtsila 
kʉlya nʉ kʉgonela. 

6Ikange tuvonia ʉkʉta tʉlɨ vavombi va Ngʉlʉve mu vʉgolosu, mu vʉmanyi, mu 
lwɨjʉmɨɨlɨtso, mu wiipa, mu kʉlongolelwa nʉ Mepo ʉMbalatse, mu lʉgano 
ʉlwihʉma mu numbula ɨmbalasu. 

7Ikange tuvonia ʉkʉta tʉlɨ vavombi va Ngʉlʉve kʉ nzɨla jya kʉlʉmbɨlɨla 
ikulongwi tsa lweli. Tuvomba ago gooni kʉ maka ga Ngʉlʉve. Ʉvʉgolosu, kyʉ 
kɨlwɨlo kiitu, ʉlʉvasu lwa kʉndyo nʉ lwa kʉngʼɨgɨ. 

8Ʉwe twɨhʉmiitse ʉkʉvomba ɨmbombo jya Ngʉlʉve, jɨve avaanu vatwɨmɨke 
evo vatʉbede; jɨve vatʉginie evo vatʉtsove sivi. Tuvoneka tʉlɨ vanuasi, wʉ 
hʉmbe twitsova itsa jɨlweli; 

9tuvoneka natʉmanyikiiki, wʉ hʉmbe tʉmanyikiike siitso, tuvoneka tʉsue, wʉ 
hʉmbe tʉlɨ vʉʉmi; tutowa siitso, lɨno natwiswa. 

10Ikange tuvoneka ʉta tʉsʉsʉvye, wʉ hʉmbe ʉnsɨkɨ gwoni tʉlɨ nʉ lʉhekelo, 
tuvoneka tʉlɨ vagatsu, wʉ hʉmbe vongosu tʉvapye ʉvʉmosu, tuvoneka tʉlɨ 
sivoko syene, wʉ hʉmbe tʉlɨ ni siinu syoni. 

11Ʉnyie Vakolinto, tʉtsovile nʉʉnyie kɨtsila kʉsiha ɨkɨveetsaga, ikange 
tʉtsovile kʉ lʉgano lwitu lwoni. 

12Ʉwe natʉkʉlekili ʉkʉvagana ʉnyie, apeene ʉnyie, nyienye mukʉlekile 
ʉkʉtʉgana ʉwe. 

13Lɨno nditsova nʉʉnyie ʉta nditsova na vaana vango, mutʉgane lwoni, ndʉwʉ 
ʉwe tʉvaganile ʉnyie. 

Ʉkʉva nʉ vʉhange na vaanu avatava vɨɨdɨki 

14Mulekage ʉkʉva nʉ vʉhange na vaanu avatsila lwɨdɨko. Ndeeti, ʉvʉgolosu nʉ 
vʉtulanongwa silɨ vʉhange? Evo ʉlʉmuli nɨ ngʼiisi siweesa ʉkʉva paninie? 

15Ikange, ʉKɨlɨsiti nʉ Setano viweesa ʉkwɨdɨngʼana? Evo ʉmwɨdɨki nʉ 
nyapanzi, viweesa ʉkʉva nʉ vʉhange? 

16Ndeeti, ʉVʉtaamo ʉVʉvalatse wa Ngʉlʉve vuweesa ʉkʉva nʉ vʉhange ni 
sihwani sya mingʉlʉve? Ʉwe tʉlɨ Vʉtaamo ʉVʉvalatse wa Ngʉlʉve ʉvɨ 
mwʉmi! Ndʉwʉ ʉNgʉlʉve jyʉmwene iita, “Nditaamaga mu veene nʉ kʉgenda 
paninie na veene. Jʉndiiva Ngʉlʉve va veene, naveene jʉviiva vaanu vango.” 

17Namwene ʉNtwa iita, “Muhege pagati pa veene, mwɨgave na veene. Muleke 
ʉkwibata ɨkɨɨnu ɨkɨnyala, nʉʉne pwʉ ndɨlavʉʉpɨlɨla. 

18Ndɨlaava Dadajiinyo, nʉʉnyie mulaava vaana vango, avadɨɨmi na vahɨnza, 
itsova ʉNtwa ʉNgʉlʉve, ʉNyamaka Gooni.” 

2 Vakolinto 7 

1Lɨno vagane vango, ʉlwakʉva ʉNgʉlʉve atʉhʉʉviitse ʉkʉtʉpa ago gooni, pwʉ 
twɨvalatse mu gooni agikʉtʉvɨɨka tʉve valami ɨmihana ni numbula tsiitu. 
Tʉveetsage vavalatse, ikange mu wʉʉmi wiitu tʉnʼdwadage ʉNgʉlʉve. 

Ʉlʉhekelo lwa Paulo 

2Tudoova mudɨndʉle inumbula tsiinyo mutwʉpɨlɨle, ʉlwakʉva nakʉli ʉmuunu 
ʉvɨ tʉnnangye, nakʉli ʉvɨ tʉndemiitse mu kɨɨnu kɨninie, evo ʉvɨ tʉnsyovile. 

3Nanditsova amamenyu aga pa kʉvahɨga. Lola, ndʉwʉ ndɨkatsovile pa 
vʉtengʉlɨlo, ʉnyie tʉvaganile siitso nda kɨhʉmɨle ɨkɨveetsaga, jɨve kʉtsiga 
vʉʉmi evo kʉswa. 

4Wʉ nditsova nʉʉnyie nandidwada kɨɨnu, ikange ndikɨginia siitso pa kulongwi 
tsyanyie. Ʉnyie munnywiliitse siitso ʉne. Nʉpwʉ jɨngave lɨno tʉlɨ mu 
vʉkʉvɨlwa wongosu, ʉnyie mumbɨɨkile ndɨve nʉ lʉhekelo ʉlʉlʉti. 

5Lola, napeene ʉpwʉ tʉkasiike kʉ Makedoniya tʉkalemilwe ʉkʉgatalʉka, 
ʉlwakʉva tʉkaale nʉ vʉkʉvɨlwa imbasu tsyoni; kʉnzi tʉkaale nɨ mbatsa na 
valʉgʉ viitu, mu nʼgati mu mihana giitu mukaale nʉ lʉdwado. 

6Lɨno, ʉNgʉlʉve ʉvɨ ikʉvanywilitsa avaanu avalɨ mu vʉpala mu numbula tsa 
veene, akatʉnywiliitse kʉ nzɨla jya kwitsa ʉTito. 

7Nakwʉ kʉta tʉkanywilitsiiwe kʉ nzɨla jya kwitsa ʉTito kwene, apeene na kʉ 
nzɨla ɨjyʉ mukannywiliitse namwene. Akatʉpangye ʉmwʉ muveelye nʉ 
vʉsʉʉkwa wa kʉmbona ʉne, nʉ mwʉ muveelye nʉ lʉsʉsʉvalo ʉlwakʉva 
ndɨkavatanie pa mbiivi tsiinyo, ikange nʉ mwʉ muveelye nʉ lwɨkupilo pa 
kʉnnanga ʉne. Ago gambɨɨkile ndɨve nʉ lʉhekelo siitso. 

8Paninie nʉ kʉta ɨkalata ɨjyʉ ndɨkavavɨgye jɨkavapye ʉlʉsʉsʉvalo, lɨno 
nandikɨhɨga mu numbula. Ndɨkɨhɨgile padebe pa vʉtengʉlɨlo wʉ ndikʉlʉmanya 
ʉkʉta ɨkalata ɨjyo jɨkavapye ʉnyie ʉlʉsʉsʉvalo, nʉpwʉ jɨngave lʉkaale lwa 
nsɨkɨ nsupi vʉvʉle. 

9Lɨno ndɨlɨ nʉ lʉhekelo, nakwʉ kʉta ndihekela ʉlwakʉva mukasʉsʉvye, baako! 
Apeene ndihekela ʉlwakʉva ʉlʉsʉsʉvalo lwinyo lʉkavapelye mulaate imbiivi 
tsiinyo. Ʉlʉsʉsʉvalo lwinyo lʉkaale mu vʉnogwe wa Ngʉlʉve, manya 
natʉkavapelele mwambʉtse kɨninie kʉ galya ʉgwʉ tʉkavavɨgye. 

10Ʉlʉsʉsʉvalo ʉlukwitsa pa vʉsumbe wa vʉnogwe wa Ngʉlʉve lukʉmpelela 
ʉmuunu alaate imbiivi. Ʉkʉlaata imbiivi ʉkwa, kwʉ kwene kukʉmpelela 
ʉmuunu akave ʉvʉpoki. Ʉlʉsʉsʉvalo ndʉʉlwa nalwa kwɨhɨga. Lɨno 
ʉlʉsʉsʉvalo ʉlukwitsa kʉ nongwa jya mbombo tsa mu kɨlʉnga, ʉlwa luleeta 
ʉvʉswe. 

11Lola, ʉlʉsʉsʉvalo ʉlwʉ mulɨ nalwo kʉ vʉnogwe wa Ngʉlʉve, lwʉ lwene 
lʉvapye ʉnyie ʉlʉvʉmbʉlɨlo ʉlʉlʉti; lʉvapelye gʉnogage siitso ʉkʉvomba 
itsinogelanie, lʉvapelye mugɨɨmɨlage galya ʉgwʉ muvomba ʉkʉta ga jɨlweli, 
lʉvapelye ʉkʉvʉsʉʉla ʉvʉviivi, ʉkʉmwɨmɨka ʉNgʉlʉve, ʉkʉva nʉ vʉsʉʉkwa 
wa kʉmbona ʉne, na pa kʉmpa ʉlʉvʉngʉ ʉlʉnogelanie ʉmuunu ʉnnangi. 
Mwago gooni muvoniitse ʉkʉta mutsila vʉnangi mu kulongwi ɨjɨ. 

12Lɨno, ʉvʉsumbe wango wa kʉvɨga ɨkalata jɨlya navʉkaave wa kʉvonia 
ikulongwi tsa muunu ʉvɨ ambombye ʉmuunu ʉjyʉnge imbiivi, evo ʉvɨ 
avombiilwe imbiivi. Apeene ndɨkanogwagwa mulʉmanye ʉmwʉ kʉveelye, 
pamiiho ga Ngʉlʉve, ʉkwɨhʉmya kwinyo pa kʉtʉpʉlɨka ʉwe. 

13Mwɨlyo mutʉnywiliitse. Pa nyongeletsa jya kʉnywilitsiwa, tʉvye nʉ lʉhekelo 
ʉlʉvaha wʉ ʉTito ikʉtʉvʉʉla ʉmwʉ mukantseesehiitse mu numbula. 

14Manya wʉ ʉTito nitsili kwanyie, ʉne ndɨkavaginiitse siitso ʉnyie kʉ mwene. 
Jɨlweli najyʉnyie namungʼotsiitsi isoni. Gooni ʉgwʉ tʉkavavʉʉlaga gakaale ga 
jɨlweli. Wʉ jɨlɨwo, nageene galya ʉgwʉ tʉkavaginiitse ʉnyie kwa Tito, gavoniike 
ʉkʉta ga lweli. 

15Ʉlʉgano lwa Tito kwanyie lugimba ʉkwongelela wʉ ikʉmbʉka ʉwɨɨdɨhɨtsi 
wiinyo nyɨ vooni nʉ mwʉ mukamwʉpɨlye kʉ lʉdwado nʉ lwɨmɨko ʉlʉlʉti. 

16Ndɨhowiike siitso ʉlwakʉva lɨno ndiweesa ʉkʉvahʉʉvɨla ʉnyie pa kʉvomba 
tsyoni itsa vʉnogwe wa Ngʉlʉve. 

2 Vakolinto 8 

Ɨnumbula jya kʉvatanga avange 

1Lɨno vɨɨdɨkivajiitu, tunogwa tʉvavʉʉle ʉmwʉ ʉNgʉlʉve avahʉngʉkye 
avampelela va kʉ Makedoniya inumbula tsa kwɨhʉmya pa kʉvatanga avange. 

2Paninie nʉ kʉta avɨɨdɨki avo vagatsu siitso nʉ kʉva mu vʉkʉvɨlwa ʉvʉlɨ 
pongosu, valɨ nʉ lʉhekelo ʉlʉlʉti ʉlwʉ lʉvapelye vave viipa siitso pa kʉhʉmya 
isiinu sya veene. 

3Ndikʉvavʉʉla ʉkʉta vahʉmiitse isiinu syongosu, ʉkʉlʉtɨɨlɨla ʉmwʉ vaveelye. 
Ikange vahʉmiitse kʉ vʉnogwe wa veene kɨtsila kwʉmɨɨlɨtswa. 

4Vakatʉsiimile siitso ʉkʉta naveene vatavʉlwe vave mu mbombo jya 
kʉvatanga avɨɨdɨki va Yɨɨsʉ va kʉ Yelusalemu. 

5Vaavombile ewo ʉkʉlʉtɨɨlɨla ʉmwʉ twahʉʉvɨlaga. Vɨɨhʉmiitse taasi kʉ Ntwa, 
pwʉ vakɨhʉmya na kwawe. Vaavombile ewo ndʉwʉ inogwa ʉNgʉlʉve. 

6Lɨno tukʉnʼdoova ʉTito ʉkʉta iitse avatange ʉkʉmala ɨmbombo jya kʉsangɨla, 
ʉlwakʉva vɨ mwene ʉvɨ aajɨtengwe ɨmbombo ɨjyo kwanyie. 

7Ndʉwʉ isiinu siinyo syoni siheleleka: ʉlwɨdɨko, isikʉngɨlwa sya kʉlʉmbɨlɨla, 
ʉvʉmanyi, ʉkwɨkupila mu gooni amanonu, paninie nʉ lʉgano lwinyo 
kwawe, lɨno muve nɨ nyango mu mbombo ɨjɨ ɨjya kʉvatanga avange. 

8Wʉ nditsova aga nakwʉ kʉta ndikʉvalagɨla, apeene ndinogwa ʉkʉlola 
ʉlʉgano lwinyo nda lwa jɨlweli kʉ nzɨla jya kʉlɨngʼaania nʉ mwʉ vikɨkupilila 
avaanu avange. 

9Lola, mulʉmanyile ʉmwʉ ʉNtwa viitu ʉYɨɨsʉ Kɨlɨsiti avahʉngʉkye ʉnyie. 
Nʉpwʉ jɨngave aale vɨ mwenenasyo isiinu syoni, akɨvɨɨka nʼgatsu pa kulongwi 
tsyanyie, pakʉta mu vʉgatsu wa mwene, ʉnyie muve vamosu pamiiho ga 
Ngʉlʉve. 

10Lɨno, pa kulongwi ɨjɨ, ndikʉvavʉʉla ɨlyʉ lɨnogelanie kwanyie. Pavanogye 
ʉkʉmala galya ʉgwʉ mukatengwe mu mwaka ʉgʉlʉtɨngʼiinie. Mu mwaka 
ʉgwa, ʉnyie mukaale nyienye vatatsi pa kʉvonia ɨnumbula jya kwɨhʉmya 
isiinu sya kʉvatanga avange nʉ kʉtengʉla ʉkʉvomba ɨlyo. 

11Lɨno, ndʉwʉ ʉkʉhʉma pa vʉtengʉlɨlo mukanogwagwa siitso ʉkʉvomba ɨlyo, 
pwʉ lɨno mumale ɨmbombo ɨjyo, mwɨhʉmye ʉkʉkongana ni syʉ mulɨ nasyo. 

12Ɨngave ʉmuunu ikɨpʉlɨka ʉkʉhʉmya isyʉ alɨ nasyo kɨtsila kwʉmɨɨlɨtswa, 
ʉNgʉlʉve ikwʉpɨlɨla, ʉlwakʉva ʉNgʉlʉve ikwʉpɨlɨla ʉkʉkongana ni syʉ 
ʉmuunu alɨ nasyo, nakwʉ kʉta isyʉ nalɨ nasyo. 

13Ʉvʉsumbe wiitu, nakwʉ kʉta ʉnyie mugagɨlwe nʉ ntsigo gwa kʉvatanga 
avange, pakʉta aveene vave pa vʉlegeesu, baako, apeene ndinogwa 
muhwanane. 

14Ʉnsɨkɨ ʉgʉ wʉ mulɨ nɨ mote muvatangage valya ʉwʉ valɨ mu lʉkoje, pakʉta 
naveene ʉpwʉ valaava viiva nɨ mote viitse vavatangage ʉnyie. Mwɨlyo mwiva 
muhwaniine, 

15ndʉwʉ jɨvɨgilwe ʉkʉta, “Ʉvɨ aalʉndamiinie syongosu, naave na masigalɨlo, 
namwene ʉvɨ aalʉndamiinie sidebe nasyakeepe.” 

ɄTito na vanine visuungʼwa kʉ Kolinto 

16Ndikʉnsaana ʉNgʉlʉve ʉvɨ ampye ʉTito ɨnumbula ɨjɨlɨ ndɨ jyane, ɨjinogwa 
ʉkʉvatanga ʉnyie. 

17Manya wʉ tukʉnʼdoova ʉkʉta iitse kwanyie, akɨɨdiike. Ikange ʉmwene 
jyʉmwene akahowiike siitso ʉkwitsa kukʉvatanga. 

18ɄTito ʉjʉ, tukʉnsuungʼa paninie nʉ mwɨdɨkinʼjiitu ʉjyʉnge, ʉvɨ ɨmipelela 
gyoni gya vɨɨdɨki gikʉnʼginia mu mbombo jya kʉlʉmbɨlɨla ɨLivangɨli. 

19Ikange ɨmipelela gya vɨɨdɨki gɨmwomwe ʉmwɨdɨkinʼjiitu ʉjʉ pakʉta ave 
paninie nʉʉwe wʉ twilʉta kuhɨlɨka kʉ vaanu isiinu isyʉ muhʉmiitse 
sikavatange. Ɨmbombo ɨjyo, jikʉvavɨɨka avaanu vanʼginiage ʉNtwa, ikange 
jivonia ʉmwʉ twɨhʉmɨhiitse pa kʉvatanga avange. 

20Tugenda paninie pakʉta twɨmɨɨlɨle vʉnonu isiinu isyʉ avaanu vasangile kʉ 
kɨsa kya veene. Tuvomba ewo pakʉta ʉmuunu ʉvaveetsaga aleke ʉkʉtʉtsova 
sivi pa wɨɨmɨɨlɨtsi ʉvʉ. 

21Ʉvʉsumbe wiitu, tunogwa ʉkʉvomba vʉnonu pamiiho ga Ntwa na pamiiho 
ga vaanu. 

22Tukʉnsuungʼa najyʉ mwɨdɨkinʼjiitu ʉjyʉnge ave paninie nʉ Tito nʉ nnine. 
Ʉmwɨdɨkinʼjiitu ʉjwa kakongosu tʉmbwene ʉkʉta alɨ nyango mu mbombo 
nyongosu. Ʉlʉ lɨno alɨ nyango siitso, alʉtɨɨlye ʉmwʉ akaveelye pa vʉtengʉlɨlo, 
ʉlwakʉva ihʉʉvɨla siitso ʉkʉta ʉnyie jʉmuhʉmya ʉlʉtangɨlo ndʉwʉ vivomba 
avɨɨdɨki va mipelela ɨgɨnge. 

23Lɨno ɨngave ʉmuunu inogwa ʉkʉlʉmanya ikulongwi tsa Tito, mumbʉʉlage 
ʉkʉta ʉjʉ imbombinʼjyango ʉvɨ tʉlɨ paninie pa mbombo jya kʉvatanga ʉnyie. 
Ikange ɨngave ʉmuunu inogwa ʉkʉlʉmanya ikulongwi tsa vange avo vavɨlɨ, 
mumbʉʉle ʉkʉta avo vɨɨdɨkivajiitu, vasuungʼilwe nɨ mipelela, naveene 
vikʉmwɨmɨka ʉKɨlɨsiti. 

24Pwʉ lɨno, muvavoniage avaanu avo ʉlʉgano lwinyo, pakʉta ɨmipelela gya 
vɨɨdɨki gɨlʉmanye ʉkʉta ʉgwʉ tukɨginihitsa pa kulongwi tsyanyie, ga jɨlweli. 

2 Vakolinto 9 

Ʉlʉtangɨlo kʉ vɨɨdɨki va kʉ Yelusalemu 

1Lɨno ndivona nakɨkʉli ɨkya kʉmbɨɨka ndɨvavɨgɨle ʉnyie ikulongwi tsa 
kʉhʉmya ʉlʉtangɨlo lwinyo kʉ vɨɨdɨki va kʉ Yelusalemu. 

2Nditsova ewo ʉlwakʉva ndɨjɨmanyile ɨnumbula jiinyo jya kwɨhʉmya pa 
kʉvatanga avange. Ʉne ndikɨginia kʉ vaanu va kʉ Makedoniya pa kulongwi 
tsyanyie ndiita, “Ʉmpelela gwa mu mpandʉlʉ gwa Akaya, ʉkʉtengʉlɨla mu 
mwaka ʉgʉkalʉtɨngʼiinie, vɨtetengʼiinie ʉkʉhʉmya.” Ɨnumbula jiinyo ɨjyo 
jɨvapelye avaanu vongosu mu veene vave naveene nɨ numbula jya kʉhʉmya. 

3Lɨno ndɨvasuungʼile kwanyie avɨɨdɨkivajiitu avo pakʉta, muvombe ndʉwʉ 
ndɨkavaginiitse kʉ vaanu va kʉ Makedoniya. Muvombe ndavʉle pakʉta galya 
ʉgwʉ tʉkavavʉʉlile aveene pa kulongwi tsyanyie galeke ʉkʉvoneka ʉkʉta 
tʉkavaginiaga ʉnyie pavʉvʉle. 

4Lola, ɨngave jʉndikwitsa ʉkwa paninie na Vamakedoniya nʉ kʉvona 
namwɨtetengʼiini, apo jʉmwiva mungʼotsiitse isoni pa kulongwi tsa nyʉʉve 
jiitu kwanyie. Ikange najyʉnyie jʉmwiva ni soni itsʉ natsitsoveka. 

5Pwʉ lɨno, ndɨweene lwiva lʉnonu ndɨvadoove avɨɨdɨkivajiitu ava valongole 
ʉkwa, vasitetengʼanie isiinu sya wiipa wiinyo isyʉ mukatʉhʉʉviitse ʉkʉta 
jʉmuhʉmya. Isiinu isyo sivoniage ʉkʉta jɨlweli mwɨhʉmiitse kʉ wiipa, nakwʉ 
kʉta kʉlɨ muunu inninie iiva avʉʉmɨɨliitse. 

Ʉkʉhʉmya isyavʉpe kʉ numbula ɨmbalasu 

6Mukʉmbʉke ʉkʉta, “Ʉmuunu ʉvɨ ivyala sidebe, ibena sidebe. Apeene ʉvɨ 
ivyala syongosu, vɨ ibena syongosu.” 

7Ʉmuunu ʉvaveetsaga ahʉmyage ndʉwʉ alamwe mu numbula jya mwene. 
Aleke ʉkʉhʉmya kʉ lʉsʉsʉvalo pange kʉ nzɨla jya kwʉmɨɨlɨtswa, manya 
ʉNgʉlʉve anʼganile ʉmuunu ʉvɨ ihʉmya kʉ lʉhekelo. 

8Pwʉ ʉNgʉlʉve ikʉvasajaga mu mongosu, pakʉta ʉnsɨkɨ gwoni muveetsage ni 
siinu syoni isyʉ munogye ʉkʉva nasyo. Ikange kʉ nzɨla ɨjyo muveetsaga vaanu 
va kʉvomba inonu nyongosu itsa kʉvatanga avange. 

9Ndʉwʉ jɨvɨgilwe mu Vʉvɨge ʉVʉvalatse ʉkʉta, “Vahʉmiitse kʉ numbula jyoni, 
vavapye avagatsu. Ɨkɨsa kya veene kikʉmbʉkwagwa sikutsooni.” 

10ɄNgʉlʉve vɨ mwene ikʉmpa ʉmuunu ɨmbeju jya kʉvyala nʉ nkate gwa kʉlya. 
Vʉvʉle vʉle jiikʉvapa ʉnyie isiinu nʉ kwongeletsa sive syongosu, pakʉta 
muveetsage nasyo isya kʉvatanga kʉ wiipa avaanu ʉwʉ navalɨ nasyo. 

11Ʉmwene jiikʉvapa ʉnyie ʉvʉmosu mu gooni, pakʉta muve viipa sikutsooni. 
Kʉ nzɨla ɨjyo avaanu vongosu jʉvikʉnsaanaga ʉNgʉlʉve wʉ ʉwe tukʉvapa 
isiinu isyo isihʉmile kwanyie. 

12Lola, ɨmbombo ɨjɨ ɨjyʉ muvomba, nakwʉ kʉta jitangɨla peene avɨɨdɨki ʉwʉ 
navalɨ nasyo isiinu, apeene jikʉvapelela avaanu vongosu vansaanage siitso 
ʉNgʉlʉve. 

13Ɨmbombo ɨjyo jivonia ʉkʉta ʉnyie mulɨ vavombi vanonu va Ngʉlʉve. Avaanu 
vikʉnʼginia ʉNgʉlʉve pa kulongwi jya wɨɨdɨhɨtsi wiinyo wa kʉtsova 
pavʉvalasu ʉkʉta mukwɨdɨka ɨLivangɨli lya Kɨlɨsiti. Ikange vikʉnʼginia wʉ 
vikʉvʉvona ʉwiipa wiinyo kʉ veene nakʉ kʉ vaanu avange vooni. 

14Kʉ numbula jya lʉgano, mu nyɨsajo tsa veene, vikʉvadoovela ʉnyie kwa 
Ngʉlʉve kʉnʉ vitsingahɨtsa ɨkulongwi jya lʉhʉngʉ ʉlwʉ avapye ʉnyie. 

15Tʉnsaanage ʉNgʉlʉve pa kulongwi jya wiipa wa mwene ʉvʉtsila kɨgelelo. 

2 Vakolinto 10 

ɄPaulo ikʉvaanda avaanu avikʉmʼbeda 

1Lɨno, ʉne ndɨ Paulo ndɨ ʉnyie mwita ndɨlɨ nʼdeke wʉ ndɨlɨ paninie nʉʉnyie, 
ikange mwita ndɨlɨ nkali wʉ ndɨlɨ kʉvʉtale nʉʉnyie, ndikʉvadoova mu lwɨjiso 
na mu vʉdeke wa Kɨlɨsiti, 

2ndɨpya ndikwitsa kwanyie muleke ʉkʉmmelela ndɨve nkali. Lola, ndiweesa 
ʉkʉva nkali kʉ vaanu vooni ʉwʉ visaaga ʉkʉta ʉwe tukonga itsa vʉnogwe 
ʉvʉviivi wa mmana. 

3Nʉpwʉ jɨngave tutaama mu kɨlʉnga, natwilwa ɨligoha ʉngata vaanu va mu 
kɨlʉnga ɨkɨ. 

4Isilwɨlo sya ligoha liitu isyʉ tulwɨla nasya mu kɨlʉnga, apeene silwɨlo isinya 
maka ʉkʉhʉma kwa Ngʉlʉve. Sivejanga amabooma gooni ga valʉgʉ. 
Tunangania amamenyu gooni ga vʉnuasi. 

5Tunangania ʉlwɨjɨmɨko ʉlʉveetsaga ʉlukʉvasiga avaanu valeke ʉkʉmmanya 
ʉNgʉlʉve. Ikange tukʉvakwega avaanu vaandʉke amasaago, pakʉta vasaagage 
gooni ndʉwʉ inogwa ʉKɨlɨsiti. 

6Tʉpya twivona ʉnyie muvye vɨɨdɨhɨtsi lwoni, ʉwe pwʉ jʉtukʉvapa ʉlʉvʉngʉ 
avaanu ʉwʉ navɨɨdɨhɨtsi kʉ manyiiso itsʉ ʉYɨɨsʉ aamanyiisiitse. 

7Ʉnyie mwilola silya isivoneka pamiiho gaanyie. Ʉmuunu ʉvaveetsaga angave 
ikɨvona ʉkʉta ʉmwene muunu va Kɨlɨsiti, alʉmanye ʉkʉta najyʉwe tʉlɨ vaanu 
va Kɨlɨsiti, ndʉ mwene. 

8Nandivona soni ʉkwɨginia pa kulongwi tsa vʉtavʉlɨlwa ʉwʉ ʉNtwa atʉpye, 
manya ʉvʉtavʉlɨlwa ʉwa navukʉvananga ʉnyie, apeene vukʉvatanga mu 
lwɨdɨko. 

9Lola, nakwʉ kʉta ndinogwa ʉkʉvadwatsa ʉnyie, kʉ nzɨla jya kalata itsʉ 
ndikʉvavɨgɨla. 

10Manya avange viita, “Mulekage ʉkʉnʼdwada ʉPaulo, ikalata tsa Paulo tsilɨ na 
mamenyu makali, ikange tsilɨ na mamenyu mapala. Napeene wʉ alɨ paninie 
nʉʉwe iiva nʼdekedeke, ikange amamenyu ga mwene nagivonia ʉvʉmanyi wa 
kʉtsova.” 

11Ʉmuunu ʉvɨ itsova ndavʉle alʉmanye ʉkʉta, galya ʉgwʉ tukʉvavɨgɨla wʉ 
tʉlɨ kʉvʉtale, gwʉ geene ʉgwʉ jʉtukʉgavomba wʉ tʉlɨ paninie nʉʉnyie. 

12Natukɨvɨɨka napadebe mu kɨpʉga kɨpamato, pange kwɨlɨngʼaania, na vaanu 
ʉwʉ vikɨginia vaveene. Avaanu avo vikɨginia nʉ kwɨlɨngʼaania vaveene kwa 
veene. Navakɨmanyili ɨkɨveetsaga. 

13Lɨno ʉwe natukɨginia ʉkʉlʉtɨɨlɨla ɨkɨgelelo kya mbombo ɨjyʉ atʉpye 
ʉNgʉlʉve. Ɨmbombo ɨjyo jyʉ jɨlya ɨjyʉ tuvomba na kwanyie. 

14Natulʉtɨɨlɨla ɨkɨgelelo kya mbombo tsiitu wʉ twitsova nʉʉnyie kʉ 
vʉtavʉlɨlwa, manya ʉwe weewe twale vatatsi ʉkʉvaleetela ɨLivangɨli lya 
Kɨlɨsiti. 

15Ikange natukɨginia pa kulongwi jya mbombo jya vaanu avange. Apeene 
tuhʉʉvɨla ʉkʉta wʉ ʉlwɨdɨko lwinyo lugendelela ʉkʉkʉla, pwʉ najyene 
ɨmbombo jiitu ɨjyʉ twavombile pagati paanyie, jigendelelaga ʉkʉvaala pagati 
paanyie na kʉ nzɨla jyanyie. 

16Apo pwʉ jʉtuweesa ʉkʉlʉta kupʉlɨsa ɨLivangɨli mu silʉnga isinge ʉkwʉ 
ɨLivangɨli ɨlyo nalɨlʉmbɨliilwi. Manya natunogwa ʉkwɨginia pa kulongwi jya 
mbombo ɨjɨvombilwe mu kɨlʉnga nʉ muunu ʉjyʉnge. 

17ɄVʉvɨge ʉVʉvalatse wiita, “Ʉmuunu ʉvaveetsaga ʉvɨ inogwa ʉkwɨginia, 
aleke ʉkwɨginia ʉmwene, apeene kwene anʼginiage ʉNtwa kʉ tsilya itsʉ ʉNtwa 
ambombye.” 

18Manya ʉmuunu ʉvaveetsaga ʉvɨ ikɨginia jyʉmwene nikwɨdɨkiwa, apeene 
ʉlya ʉvɨ iginiwa nʉ Ntwa. 

2 Vakolinto 11 

ɄPaulo na vapositili va vʉnuasi 

1Nʉpwʉ jɨngave nditsova ʉngata ndɨlɨ mpelwa, ndidoova mummʉlɨhɨtse. 

2Ʉne ndikʉvasaagɨlɨla siitso ʉnyie. Ʉlʉsaagɨlɨlo ʉlwa lwihʉma kwa Ngʉlʉve, 
manya ʉnyie muvyʉta mmɨnza ʉvɨ nammanyili ʉnʼgoosi, ʉvɨ ndɨkampye 
indagani tsa kʉtoolwa nʉ nʼgoosi mpamato, ʉKɨlɨsiti. 

3Lɨno ndidwada ɨlya kʉta, ndʉwʉ ʉEva aasyovilwe nɨ nyandalwe jɨlya ɨsyovi, 
najyʉnyie mugela musyowa nʉ kʉvʉleka ʉvʉgolosu nʉ lwɨmɨko lwinyo kwa 
Kɨlɨsiti. 

4Nditsova ndavʉle ʉlwakʉva ʉnyie namuhaava ʉkʉmwʉpɨlɨla ʉmuunu 
ʉvaveetsaga ʉvɨ ikwitsa kwanyie kulʉmbɨlɨla ikulongwi itsʉ natsikwɨdɨngʼana 
ni kulongwi tsa lweli tsa Yɨɨsʉ itsʉ twavalʉmbɨlye ʉnyie. Ikange, namuhaava 
ʉkʉmwʉpɨlɨla ʉmepo ʉjyʉnge evo ɨkulongwi ɨjyɨnge ɨjyʉ najihwaniini nɨ 
Livangɨli ɨlyʉ mwʉʉpɨlye ʉkʉhʉma kwawe. 

5Ʉne nakwʉ kʉta ndɨlɨ nʼdebe ʉkʉlʉtɨɨlɨla pa vaanu avo ʉwʉ vikɨvona wʉ 
“vapositili avalʉti.” 

6Nʉpwʉ jɨngave ndivoneka ʉta nandidavʉla kɨvʉmanyi, ʉvʉmanyi wango 
vʉvaha. Ndɨvoniitse ɨlyo kwanyie ʉnsɨkɨ gwoni ikange imbasu tsyoni. 

7Ndeeti, ndɨkatulile ɨnongwa ʉpwʉ ʉne ndɨkɨjisiitse pakʉta ndɨvɨɨmɨke ʉnyie 
kʉ nzɨla jya kʉlʉmbɨlɨla ɨLivangɨli ʉkʉhʉma kwa Ngʉlʉve kɨtsila kʉhombwa? 

8Palya ʉpwʉ ndɨkavombaga ɨmbombo kwanyie, ndɨkapeewaagwa ʉlʉtangɨlo 
ʉkʉhʉma mu mipelela ɨgɨnge ɨgya vɨɨdɨki. Ʉkʉhʉmana nɨɨlyo ndɨkaale ʉta 
ndipoka isiinu sya veene, sinnange ʉne wʉ ndikʉvavombela ʉnyie. 

9Wʉ ndɨlɨ paninie nʉʉnyie, nʉpwʉ jɨngave ndɨkaagɨlwagwa isiinu, 
nandɨkahambʉke ndɨve ntsigo kʉ muunu ʉvaveetsaga. Lola, avɨɨdɨki 
avakahʉmile kʉ Makedoniya vakamye isiinu isyʉ ndɨkalondaga ʉkʉva nasyo. 
Mwɨlyo, ndɨkɨsigaga pakʉta ndɨleke ʉkʉva ntsigo kwanyie napadebe, ikange 
ndipigendelelaga ʉkwɨsiga. 

10Nditsova ndiita, ʉkʉkongana nʉ wajɨlweli wa Kɨlɨsiti ʉvʉlɨ mu nʼgati mwane, 
nakʉli ʉmuunu ʉvaveetsaga mu mipandʉlʉ gya Akaya ʉvɨ jiikʉnsiga ʉne 
ʉkwɨginia pa kʉleka ʉkwʉpɨlɨla ʉlʉtangɨlo lwinyo wʉ ndilʉmbɨlɨla kwanyie. 

11Wʉ nditsova ndavʉle nakwʉ kʉta nandɨvaganili ʉnyie, ʉNgʉlʉve alʉmanyile 
ʉkʉta ndɨvaganile. 

12Ndipigendelelaga ʉkʉvomba ndʉwʉ ndivomba lɨno, pakʉta avapositili avo 
ʉwʉ viita wʉ valʉti, valemwagwe ʉkwɨginia ʉkʉta vivomba imbombo ndʉʉwe. 

13Avaanu ndaavo vapositili va vʉnuasi, vavombi vasyovi, vikɨvɨɨka ʉta 
vapositili va Kɨlɨsiti. 

14Mwɨlyo natwidega, manya namwene ʉSetano ikɨvɨɨka ʉngata nsuungʼwa va 
lʉmuli. 

15Ikange natwidega ʉpwʉ naveene avavombi va mwene vikɨvɨɨka ʉta vavombi 
vagolosu. Kʉ vʉmalɨlo valʉʉpɨlɨla ʉgwʉ galɨngʼiine ni mbombo tsa veene 
imbiivi. 

ɄPaulo ikɨginia pa kulongwi tsa vʉkʉvɨlwa wa mwene 

16Ndikʉvavʉʉla ikange ndiita, ʉmuunu aleke ʉkʉsaaga ʉkʉta ʉne ndɨlɨ 
mpelwa! Lɨno nʉpwʉ jɨngave mwita ndɨlɨ mpelwa, ndikʉvadoova 
mummʉlɨhɨtse ndʉ muunu ʉvikʉmpʉlɨhɨtsa ʉmpelwa, pakʉta najyʉne 
ndyɨginie padebe. 

17Amamenyu ʉgwʉ nditsova lɨno pa kwɨginia, nandɨlagɨliilwi nʉ Ntwa ʉkʉta 
ndɨgatsove, apeene nditsova ndʉ muunu ʉmpelwa. 

18Lola, ndʉwʉ avaanu vongosu vikɨginia pa kulongwi tsa mbombo tsa mu 
kɨlʉnga, pwʉ najyʉne ndyɨginie. 

19Ʉnyie mukɨvona mulɨ nʉ lʉhala, kyʉ mene mukʉvatoolela ʉmwʉ vaveelye 
nʉ kʉvɨɨdɨka kʉ lʉhekelo avaanu avapelwa. 

20Mukʉntoolela ʉmuunu ʉmwʉ aveelye, nʉ kʉmwɨdɨka najyʉmwene ʉvɨ 
ikʉvavombela ʉta mulɨ vavanda va mwene, ʉvɨ kɨlʉhala ikʉvahɨɨtsɨla isiinu 
siinyo, ikange ikɨjɨmɨka kwanyie nʉ kʉvadʉkɨla ʉnyie. 

21Ndivona soni ʉkʉtsova ʉkʉta, apo ʉwe twale vadekedeke pa kʉleka 
ʉkʉvomba ago. Lɨno nditsova ʉngata ndɨlɨ mpelwa, ɨngave kwale ʉmuunu ʉvɨ 
anogye ʉkwɨginia pa kulongwi jya kɨɨnu ɨkɨveetsaga, najyʉne pannogye 
ʉkwɨginia. 

22Ɨngave aveene Vaebulaniya, najyʉne ndɨlɨ Mwebulaniya. Ɨngave aveene 
Vaisilahɨli, najyʉne ndɨlɨ Mwisilahɨli. Ɨngave aveene va lʉjungu lwa Abulahamu, 
najyʉne ndɨlɨ va lʉjungu ʉlwa. 

23Lɨno ndɨtsove ʉngata ndɨlɨ nʉ lʉkwale. Ɨngave aveene vavombi va Kɨlɨsiti, ʉne 
ndɨlɨ mbombi va Kɨlɨsiti ʉkʉlʉtɨɨlɨla pa veene. Ʉne nditiiga ʉkʉvomba 
ɨmbombo, ndɨvalʉtɨɨlye, manya kakongosu ndyakʉngilwe mu kɨkʉngwa, 
kakongosu ndyatovilwe siitso, kakongosu ndyaponile ʉkwambʉtsa ʉwʉʉmi 
wango. 

24Ndyatovilwe na Vayahudi isikoti isitsigo sidatu na budikakʉpamato (39). 
Vaambombye ndavʉle kahaano. 

25Ndyatovilwe na Valooma kadatu, ndyatovilwe na maganga kapamato, ɨmeeli 
jyannangɨkye kadatu, ikange ndyataamile ndiseleela mu nyanza pakɨlo na 
pamuunyi. 

26Ndyaveetsaga mu lʉgendo ʉlʉtale kakongosu. Ndyaponile ʉkwambʉtsa 
ʉwʉʉmi wango mu kʉlovoka ingasi, nʉ kwʉvʉkɨlwa na vanyambuda. 
Wambwene ʉvʉpala wa kʉtowa na Vayahudivajyango nʉ kʉtowa na vaanu 
avatava Vayahudi. Ndyaponile ʉkwambʉtsa ʉwʉʉmi wango wʉ ndɨlɨ mu 

vʉtsenge nʉ wʉ ndɨlɨ mu lʉtengele. Ndyaponile ʉkwambʉtsa ʉwʉʉmi wango 
mu mbelo gwa mu nyanza na mu vʉkʉvɨlwa ʉwihʉma kʉ valya avikɨvɨɨka 
vɨɨdɨkivajiitu. 

27Ndɨvombile imbombo inalamu ikange kʉ vʉpala. Kakongosu ndɨlɨkʉgona 
miiho, ndɨlɨkʉkʉvɨlwa mu lʉkoje, ndɨlɨkʉtaama nɨ nzala nɨ kyʉmɨlwa. 
Ndɨlɨkʉtaama ndihɨpɨlwa nɨ mepo mu ngʼaala wʉ ndɨlɨ vʉvʉle ɨmisabwa gya 
kwɨswɨka. 

28Paninie naago gooni, isigono syoni ndigendelela ʉkʉgɨsaagɨla ɨmipelela gyoni 
gya vɨɨdɨki. 

29Ɨngave kwale mpamato ʉnʼdekedeke, najyʉne ndikɨpʉlɨka ndɨlɨ nʼdekedeke. 
Ɨngave kwale mpamato ʉvɨ vampɨnziitse pakʉta vampelele avombe 
ʉvʉtulanongwa, najyʉne viiva vammɨnziitse. 

30Ɨngave pannogye ʉkwɨginia, ndikɨginia pa kulongwi tsa vʉdekedeke wango. 

31ɄNgʉlʉve, ʉDaada va Ntwa ʉYɨɨsʉ, ʉvɨ anogye ʉkwɨmɨkiwa sikutsooni, 
alʉmanyile ʉkʉta nanditsova ʉvʉnuasi. 

32Wʉ ndɨlɨ mu vʉtsenge wa Damesiki, ʉndongotsi va mpandʉlʉ ʉgwale paasi 
pa lʉdeeva lwa nkʉlʉdeeva ʉAleta, aavɨɨkile avaloleeli pa milyango gya 
vʉtsenge ʉwa pakʉta vannyibate. 

33Lɨno avaanu vaninie vakambɨɨka mu kɨtʉndʉ ɨkɨvaha, vakannyʉmya kʉnzi 
ʉkʉgendela pa ndwelo ɨjyale mu lʉvɨgo lwa maganga lwa vʉtsenge ʉwa, 
ndɨkakuluka ʉkwibatwa. 

2 Vakolinto 12 

Imbonekelo tsa Paulo nʉ vʉdekedeke wa mwene 

1Pannogye ʉne ʉkwɨginia nʉpwʉ jɨngave nakuvʉmbʉlɨla kɨɨnu. Lɨno ndinogwa 
ʉkwɨginia pa kulongwi tsa mbonekelo ni kulongwi itsinge itsʉ amboniitse 
ʉNtwa ʉYɨɨsʉ. 

2Ndɨmmanyile ʉmuunu mpamato, ʉnkongi va Kɨlɨsiti, ʉvɨ ɨmyaka kɨtsigo na 
gɨnni (14) ɨgɨlʉtɨngʼiinie, aatoolilwe akalʉta kʉkyanya, akatsisika apoonu apalɨ 
kʉkyanya siitso. Wʉ itoolwa, nandɨlʉmanyili ipange aale mu mmana ʉgʉ, 
ipange naale mu mmana ʉgʉ, apeene ʉNgʉlʉve vɨ mwene alʉmanyile. 

3-4Ndɨlʉmanyile ʉkʉta ʉmuunu ʉjwa aatoolilwe akalʉta kʉkyanya, akatsisika 
ʉkʉ kʉ Paladɨsi. Lɨno nandɨlʉmanyili ʉkʉta, ipange aatoolilwe mu mmana ʉgʉ, 
ipange naale mu mmana ʉgʉ, apeene ʉNgʉlʉve vɨ mwene alʉmanyile. Ʉkʉ 
akapʉlɨka amamenyu amapala ʉkʉganulwa, ikange ʉmuunu nitavʉlɨlwa 
ʉkʉgatsova. 

5Lɨno, ʉne ndikɨginiaga pa kulongwi tsa muunu ʉjwa. Nandikɨginihitsa ʉmwʉ 
ndɨveelye, ɨkɨɨnu ɨkyʉ ndikɨginihitsa jyʉ kulongwi jya vʉdekedeke wango. 

6Napeene ndɨkaale ndɨve ndinogwa ʉkwɨginia, nandɨkaale ndɨve mpelwa, 
manya ndɨkaale ndiiva nditsova itsa jɨlweli. Lɨno ndikɨsiga ʉkwɨginia, pakʉta 
ʉmuunu ʉvaveetsaga aleke ʉkʉmbona ʉne ʉkʉta ndɨnogye siitso ʉkʉlʉtɨɨlɨla 
pa tsilya itsʉ vikʉtsivona nʉ kʉtsipʉlɨka ʉkʉhʉma kwane. 

7Lɨno pakʉta ndɨleke ʉkwɨginia eeno pa kulongwi itso itsa kʉdega itsʉ ʉNtwa 
ʉYɨɨsʉ aamboniitse, ndɨkapeewa ʉlʉvavo mu mmana gwango ʉlʉvyʉta 
intwinyo. Ʉnsuungʼwa va Setano aasuungʼilwe ammelele ʉlʉvavo ʉlwa, pakʉta 
ndɨleke ʉkwɨginia siitso. 

8Pwʉ ʉne ndɨkanʼdoova ʉNtwa kadatu ʉkʉta, ahetse ʉlʉvavo ʉlwa. 

9Lɨno ʉmwene akambʉʉla akata, “Ʉlʉhʉngʉ lwango lʉkwɨlanie kwave, manya 
mu vʉdekedeke mwʉ mwene amaka gango givonekela.” Pwʉ lɨno ndikɨginiaga 
kʉ lʉhekelo ʉlʉvaha pa kulongwi tsa vʉdekedeke wango, pakʉta amaka ga 
Kɨlɨsiti gaveetsage paninie nʉʉne. 

10Lɨno ndɨlɨ nʉ lʉhekelo pa kulongwi tsa vʉdekedeke, ʉkʉdʉkwa, ʉkʉva mu 
vʉpala, ʉkʉva mu vʉkʉvɨlwa nʉ kʉgatatsiwa pa kulongwi tsa Kɨlɨsiti, manya 
ʉpwʉ ndiiva nʼdekedeke, pwʉ ʉKɨlɨsiti ikʉndʉlʉsa. 

Ʉlʉtʉngʉtsiimo lwa Paulo pa kulongwi tsa Vakolinto 

11Nditsova ʉngata ndɨlɨ mpelwa. Ʉnyie nyienye mumbɨɨkile ndɨtsovage ewo. 
Ʉnyie pakavanogye ʉkʉnginia, ʉlwakʉva nʉpwʉ jɨngave ndivoneka ʉkʉta 
nandɨnogiili, ʉne ndiita, nandɨlɨ mpositili ʉvalɨ paasi kʉ valya avivalɨlwa oogo 
wʉ “vapositili avalʉti.” 

12Wʉ ndɨlɨ kwanyie ndyale nʉ lwɨjʉmɨɨlɨtso nʉ kʉvomba isidego ni simanyilo 
isivonia ʉkʉta ʉne ndɨlɨ mpositili. 

13Nakɨkʉli ɨkɨveetsaga ɨkyʉ ndɨvombile kʉ mipelela ɨgɨnge ɨkyʉ nandɨvombili 
kwanyie. Ipange ɨkɨɨnu ɨkyʉ ndyavombile sivi kwanyie kwʉ kwɨlekelwa kwane 
ʉkʉva ntsigo kwanyie. Ɨngave ʉwa wʉ vʉnangi wango, munsyɨkɨle! 

14Lɨno ndyɨsaawe ʉkwitsa kwanyie ʉlwa daatu, napeene nandɨkaave ntsigo 
kwanyie. Nandinogwa ɨkyʉma kiinyo, apeene ndikʉvakɨnza ʉnyie. Nditsova 
ɨlyo ʉlwakʉva napanogiili ʉkʉvona avaana avadebe vivɨɨka isiinu mu sibaana 
pakʉta siveetsage sya vahotsi, apeene avahotsi wʉ vivɨɨka isiinu mu sibaana 
pakʉta siveetsage sya vaana avo. 

15Ʉne ndɨlɨ nʉ lʉhekelo ʉkʉhʉmya isiinu syango nʉ kwɨhʉmya jyʉne 
ʉkʉvatanga ʉnyie. Lɨno jivoneka ʉkʉta ʉpwʉ ʉne ndikwongeletsa ʉkʉvagana 
siitso, pwʉ ʉnyie mukwongeletsa ʉkʉleka ʉkʉngana. 

16Nʉpwʉ jɨngave mukwɨdɨka ʉkʉta nandyale ntsigo kwanyie, napeene avange 
pagati paanyie viita, “ɄPaulo insyovi, ikʉviibata amasaago kʉ nzɨla jya 
vʉsyovi.” 

17Ndeeti, ndyavombile ʉvʉsyovi pa vʉsumbe wa kʉtoola ɨkɨveetsaga kwanyie 
kʉ nzɨla jya vaanu ʉwʉ ndyavasuungʼile? 

18Ndyanʼdoovile ʉTito paninie nʉ mwɨdɨkinʼjiitu ʉjyʉnge pakʉta viitse 
kwanyie. Ndeeti, ʉTito aapokile kwanyie kɨlʉhala ɨkɨɨnu ɨkɨveetsaga? Mbona 
ʉne nʉ mwene tʉlɨ numbula mamato mu mbombo, ikange nalwene ʉlʉgendo 
lwitu lʉlɨ lʉpamato! 

19Ipange musaaga ʉkʉta ʉnsɨkɨ gwoni ʉgʉ, tukɨtetela pakʉta muleke 
ʉkʉtʉvona ʉkʉta tʉlɨ vaviivi pavʉlongolo paanyie. Ʉwe twitsova aga ʉlwakʉva 
tʉlɨ vavombi va Kɨlɨsiti, nʉ Ngʉlʉve alʉmanyile. Vagane vango, aga gooni 
tuvomba pa kʉvatanga ʉnyie mu lwɨdɨko. 

20Lɨno ndidwada ʉkʉta, ndɨva ndikwitsa kwanyie jʉndivona mulɨ nʉ lʉgendo 
ʉlwʉ nandikʉlʉhovokela ʉne. Ɨlyo, jʉlikʉmmelela ʉkʉvomba ʉgwʉ 
namukʉgahovokela ʉnyie. Ndidwada ʉkʉta ndiweesa ʉkʉvona mulɨ ni mbatsa, 
nɨ kɨvini, nʉ lʉviipo, nʉ mwojo, nʉ kʉnwangʼilanila, nʉ kʉheehana, nʉ kwɨginia 
nʉ kʉleka ʉkʉva nʉ lʉpʉlɨngʼano. 

21Ikange ndidwada ʉkʉta ndɨva ndikwitsa kwanyie, ʉNgʉlʉve vango 
jiikʉmmelela ndɨvone soni pamiiho giinyo. Jʉndisʉsʉvala wʉ ndivona avaanu 
vongosu pagati paanyie vatsiige navalaatili imbiivi itsʉ vaavombile. Vapitsiige 
valɨ nʉ lʉgendo ʉlʉviivi lwa vʉligu nʉ vʉpʉmu ʉwʉ vaale nawo katale. 

2 Vakolinto 13 

Ʉlʉpavɨlo lwa vʉmalɨlo 

1Ʉlʉ jʉlwiva lwa daatu kwane ʉkwitsa kwanyie. ɄVʉvɨge ʉVʉvalatse wiita, 
“Ʉvʉnangi ʉvʉveetsaga vʉhɨgwagwe wʉ voolye avooleletsi vavɨlɨ evo vadatu.” 

2Ʉnsɨkɨ ʉpwʉ ndiitsile kwanyie ʉlwa vɨɨlɨ ndyavavʉʉlile ʉkʉta, ndɨlaava 
ndikwitsa nandɨlaave nɨ kɨsa na vaanu ʉwʉ vivomba imbiivi. Lɨno wʉ ndɨlɨ 
kʉtale nʉʉnyie, ndikilivukila ʉkʉvavʉʉla ɨlyo ʉkʉta, nandɨlaave nɨ kɨsa kʉ 
veene na vange vooni avivomba nda veene. 

3Jʉndivomba ɨlyo ʉlwakʉva mulonda mukɨvone ɨkɨmanyilo ɨkivonia ʉkʉta nda 
lweli ʉKɨlɨsiti itsova ʉkʉgendela mwane. ɄKɨlɨsiti ʉjwa nanʼdekedeke, apeene 
alɨ na maka, vɨ mwene ivomba ɨmbombo pagati paanyie. 

4Nʉpwʉ jɨngave ʉKɨlɨsiti aale nʼdekedeke palya ʉpwʉ aatoveliilwe pa 
kɨdamingʼanie nʉ kʉswa, lɨno mwʉmi kʉ maka ga Ngʉlʉve. Vʉvʉle vʉle 
najyʉwe, lɨno tʉlɨ vadekedeke ndʉwʉ aale ʉKɨlɨsiti, napeene mulatʉvona tʉlɨ 
vʉʉmi kʉ maka ga Ngʉlʉve, ndʉwʉ alɨwo ʉKɨlɨsiti. 

5Lɨno mwɨlole jyʉnyie, pakʉta mulʉmanye ɨngave mulɨ mu lwɨdɨko. Ndeeti, 
namulʉmanyili ʉkʉta, ʉYɨɨsʉ Kɨlɨsiti alɨ mu nʼgati mwanyie? Ɨngave 
namulʉmanyili, apo mwiva mulemilwe. 

6Lɨno tuhʉʉvɨla ʉkʉta ʉnyie jʉmukʉlʉmanya ʉkʉta ʉwe natʉlemilwi. 

7Tukʉnʼdoova ʉNgʉlʉve ʉkʉta muleke ʉkʉvomba imbiivi. Nakwʉ kʉta 
tunogwa tʉvoneke tʉnogelanie, baako! Peene tunogwa ʉnyie muvombage 
inonu, nʉpwʉ jɨngave ʉwe tuvoneka ʉta tʉlemilwe. 

8Manya natʉlɨ nago amaka ga kʉsiga ʉwajɨlweli wa Livangɨli, apeene 
ʉkʉgendelela ʉkʉlʉmbɨlɨla ʉwajɨlweli ʉwa ʉnsɨkɨ gwoni. 

9Tuhovoka ʉlwakʉva ʉwe tʉlɨ vadekedeke, wʉ ʉnyie mulɨ na maka. 
Tukʉnʼdoova ʉNgʉlʉve avatange muve vagolosu. 

10Ndikʉvavɨgɨla amamenyu aga wʉ ndɨkaanale ʉkwitsa kwanyie, pakʉta wʉ 
ndɨlɨ kwanyie, ndiitse ndɨleke ʉkʉgavona ʉgwʉ galaweesa ʉkʉmbɨɨka ndɨve 
nkali. Manya ndinogwa ʉkʉvombela ʉvʉtavʉlɨlwa ʉwʉ amye ʉNtwa 
ʉkʉvatanga ʉnyie, vʉleke ʉkʉva vʉtavʉlɨlwa wa kʉvanyongʼonyola amaka mu 
lwɨdɨko lwinyo. 

Amamenyu ga kʉ vʉmalɨlo paninie nʉ lʉsajo 

11Lɨno vɨɨdɨkivajyango, ndikʉvalaga ndiita, mutaamage mu vʉgolosu, 
mutseesaniage jyʉnyie kwa jyʉnyie, muve vʉhange, muve nʉ lʉnotsehetso. Nʉ 
mwene ʉNgʉlʉve ʉnya lʉgano nʉ lʉnotsehetso aveetsage paninie nʉʉnyie. 

12-13Wʉ mukwaganila, mwɨsaamusaniage pa kɨpambaga. Avɨɨdɨki vooni ʉwʉ 
tʉlɨ paninie apa, vikʉvasaamusa. 

14Ʉlʉhʉngʉ lwa Ntwa ʉYɨɨsʉ Kɨlɨsiti, nʉ lʉgano lwa Ngʉlʉve, nʉ lʉlʉndamano 
lwa Mepo ʉMbalatse, siveetsage paninie nʉʉnyie nyɨ vooni. 

Vagalatiya 

Vagalatiya 1 

Ʉlʉpembetso lwa Paulo 

1Ɨkalata ɨjɨ jɨhʉmile kwane, ʉne ndɨ Paulo, ndɨ ndɨlɨ mpositili. Ʉne nandyahalwe 
nɨ kɨpʉga kya vaanu evo ʉkʉsuungʼwa nʉ muunu ʉntʉnga. Apeene 
ndyasuungʼilwe nʉ Yɨɨsʉ Kɨlɨsiti jyʉmwene, nʉ Daada ʉNgʉlʉve ʉvɨ 
aantsʉʉsiitse ʉYɨɨsʉ ʉkʉhʉma kʉ vaswe. 

2Ʉne na vɨɨdɨkivajiitu vooni avalɨ paninie nʉʉne tukʉvavɨgɨla ʉnyie, nyɨ va 
mipelela gya Ngʉlʉve gya mu mpandʉlʉ gwa Galatiya. 

3Ʉlʉhʉngʉ nʉ lʉnotsehetso ʉkʉhʉma kwa Ngʉlʉve ʉDadajiitu, na kʉ Ntwa 
ʉYɨɨsʉ Kɨlɨsiti, siveetsage nʉʉnyie. 

4ɄKɨlɨsiti aahʉmiitse ʉwʉʉmi wa mwene, kʉ nongwa jya kʉhetsa imbiivi tsiitu, 
pakʉta atʉpoke ʉkʉhʉma mu mbiivi tsyoni itsa mu kɨlʉnga kya lɨno. Aavombile 
ewo ʉlwakʉva ʉNgʉlʉve ʉDadajiitu aanogilwe lɨvombeke ɨlɨ. 

5Kʉ mwene ʉNgʉlʉve kwʉ lʉveetsage ʉlwɨmɨko sikutsooni. Ameni. 
ƗLivangɨli ɨlɨnge nalɨkʉli 

6Ndidega siitso ʉkʉta, kʉ nsɨkɨ nsupi vʉvʉle ʉgʉlʉtɨngʼiinie, ʉnyie mundekile 
ʉNgʉlʉve ʉvɨ aavɨɨlangile kʉ lʉhʉngʉ lwa Kɨlɨsiti. Mutengwe ʉkʉkonga 
imanyiiso itsinge itsʉ avaanu avange viita lyʉ Livangɨli, 

7nʉpwʉ jɨngave naLivangɨli napadebe. Lola kwʉvale avaanu vaninie ʉwʉ 
vikʉvajatsɨlɨngʼania ʉnyie, vilonda ʉkʉjatsa ʉwajɨlweli wa Livangɨli lya Kɨlɨsiti. 

8Lɨno, nʉpwʉ jɨngave weewe twɨ vapositili evo ʉnsuungʼwa ʉkʉhʉma 
kʉkyanya ikwitsa nʉ kʉvalʉmbɨlɨla ɨlivangɨli ɨlyʉ nalɨhwaniini na lɨlya ɨlyʉ 
twavalʉmbɨlye ʉnyie, ʉjwa akootolwe! 

9Ndikʉvavʉʉla ʉnyie ikange ndʉwʉ twavavʉʉlile ʉnsɨkɨ gʉlya ʉkʉta, ɨngave 
ʉmuunu ʉvaveetsaga ikʉvalʉmbɨlɨla ʉnyie ɨLivangɨli ɨlɨnge, ɨlyʉ nalɨhwaniini 
na lɨlya ɨlyʉ mwʉpɨlye, ʉjwa akootolwe! 

10Lɨno, ndeeti musaaga ʉkʉta ʉne ndinogwa avaanu vangane? Baako, ʉne 
ndinogwa ʉkʉganwa nʉ Ngʉlʉve mwene! Lola, ndɨkaale ndɨve ndinogwa 
ʉkʉvahovosa avaanu, apo nandɨkaale ndɨve mbombi va Yɨɨsʉ Kɨlɨsiti. 

ɄPaulo aasuungʼilwe nʉ Ngʉlʉve kulʉmbɨlɨla ɨLivangɨli 

11Vɨɨdɨkivajyango, ndinogwa mulʉmanye ʉkʉta, ɨLivangɨli ɨlyʉ 
ndyavalʉmbɨlye ʉne nalyahʉme kʉ vaanu. 

12Nandyʉpɨlɨle ɨLivangɨli ɨlyo ʉkʉhʉma kʉ vaanu, pange kʉmanyiisiwa nʉ 
muunu ʉvaveetsaga. Apeene ʉYɨɨsʉ Kɨlɨsiti jyʉmwene, vɨ aandɨndʉlye 
ndɨlɨmanye ɨlyo. 

13Ʉnyie mupʉliike ikulongwi tsa lʉgendo lwango lwa katale ʉpwʉ 
ndyakongaga ʉlwɨdɨko lwa Kɨyahudi. Ʉne ndyagʉnyanyamikaga siitso nʉ 
kʉgʉpelela ʉvʉkʉvɨlwa ʉmpelela gwa Ngʉlʉve, ndyanogwagwa ʉkʉgʉjatsa 
lwoni. 

14Pa kulongwi tsa kʉgwɨmɨla ʉmpelela gwa Kɨyahudi, ʉne ndyale nyango siitso, 
ndyavalʉtɨɨlye avajyango vongosu ʉwʉ twevelanilaga ɨmyaka gya kʉholwa. 
Ndyɨkupilaga siitso ʉkwibata inyiiho tsa vadadajiitu. 

15Lɨno ʉNgʉlʉve kʉ lʉhʉngʉ lwa mwene aannyalile ʉne wʉ ndɨkaanale 
ʉkʉholwa, aannyɨlangile ndɨmbombelage. Wʉ gʉsiike ʉnsɨkɨ gwa peene, 

16akambonia ʉne ʉmwʉ aveelye ʉMwana va mwene, pakʉta ndɨpʉlɨsaage 
ikulongwi tsa mwene kʉ vaanu avatava Vayahudi. Nandyalʉte kʉ vaanu 
kudoova vandʉngɨkɨle ʉmwa kʉvombela ɨmbombo ɨjɨ, 

17ikange nandyalʉte taasi kʉ Yelusalemu kʉ valya avaandongwe ʉne ʉkʉva 
vapositili, apeene ngʼaningʼaani ndɨkalʉta kʉ kɨlʉnga kya Alabiya. Kʉmbele 
ndɨkakilivuka ikange mu Damesiki. 

18Ɨmyaka gɨdatu wʉ gɨlʉtɨngʼiinie, ndɨkalʉta kʉ Yelusalemu kukwagana nʉ 
Petulo. Ndɨkataama kʉ mwene isigono kɨtsigo na sihaano (15). 

19Nandyavavone avapositili avange, apeene ʉYakobo ʉnnunaave va Ntwa 
ʉYɨɨsʉ. 

20ɄNgʉlʉve alʉmanyile ʉkʉta aga ʉgwʉ ndikʉvavɨgɨla ga jɨlweli, nanditsova 
itsa vʉnuasi. 

21Pwʉ kʉmbele ndɨkalʉta mu mpandʉlʉ gwa Siliya nʉ gwa Kilikiya. 

22Ʉnsɨkɨ ʉgwa avɨɨdɨki va mipelela gya Yɨɨsʉ Kɨlɨsiti ɨgya mu mpandʉlʉ gwa kʉ 
Yuuda, navaammanye ʉne. 

23Vaatsimanyile tsi kulongwi itsʉ vaatsipʉliike ʉkʉta, “Ʉmuunu ʉvɨ 
aatʉpelelaga ʉvʉkʉvɨlwa pa vʉtengʉlɨlo, lɨno ilʉmbɨlɨla ikulongwi tsa lwɨdɨko 
lʉʉlʉlya ʉlwʉ aagelaga ʉkʉlʉvejanga.” 

24Pwʉ vakanʼginia ʉNgʉlʉve kʉ nongwa jya galya ʉgwʉ gaavombiike kwane. 

Vagalatiya 2 

Avapositili avange vɨɨdiike imanyiiso tsa Paulo 

1Ɨmyaka kɨtsigo na gɨnni (14) wʉ gɨlʉtɨngʼiinie, ndɨkalʉta ikange kʉ Yelusalemu 
paninie nʉ Balinaba. Ndyantoolile najyʉ Tito, tʉkalʉtania ʉkʉ. 

2Ndyalʉtile pa nsɨkɨ ʉgwa ʉlwakʉva ʉNgʉlʉve aamboniitse ʉkʉta pannogye 
ndɨlʉte ʉkʉ. Wʉ tʉtaamile twɨjyekye na valongotsi va mpelela, ndɨkavavʉʉla 
ɨLivangɨli ɨlyʉ ndyalʉmbɨlɨlaga kʉ vaanu avatava Vayahudi. Ndyavombile 

ndavʉle pa vʉsumbe wa kwɨdɨngʼana ʉne na veene, pakʉta ɨmbombo jyango 
ɨjyʉ ndivomba jyɨdɨkiwe, jɨleke ʉkʉjaga pavʉvʉle. 

3Ikange, najyʉ jyango ʉTito, ʉvɨ naale Nʼyahudi navamwʉmɨɨlɨtse ʉkʉtahiliwa, 

4nʉpwʉ jɨngave vaalepwo avɨɨdɨki avange va vʉnuasi ʉwʉ vaanogwagwa 
ʉkʉta atahiliwe. Avaanu avo vɨɨjingiitse kɨvʉsyovi kutandɨɨla ʉvʉvopolwa 
wiitu ʉwʉ tʉpeevilwe nʉ Mesiya ʉYɨɨsʉ. Vaanogwagwa vatwingitse mu 
vʉvanda wa kʉkonga inyiiho tsa Kɨyahudi. 

5Avaanu avo natwɨdɨngʼane navo napadebe, pakʉta ʉwajɨlweli wa Livangɨli 
vʉleke ʉkwandʉlwa. Twanogilwe vʉgendelele ʉkʉloleelwa pakʉta najyʉnyie 
vʉvatangage. 

6Lɨno, avaanu avitsowa ʉkʉta wʉ valongotsi vanzagɨla, navaale ni siveetsaga 
isipya isya kʉmbʉʉla ʉne. Jɨlweli kwane nandivɨɨkɨla ʉntɨma ʉkʉta vaale nʉ 
wɨɨmɨkiwa evo navaale nawo, manya ʉNgʉlʉve nilola kʉmiiho pakʉta 
antengelele ʉmuunu. 

7Apeene vakalʉmanya ʉkʉta ʉNgʉlʉve ansuungʼile ʉne kuhɨlɨka ɨLivangɨli lya 
Yɨɨsʉ kʉ vaanu avatava Vayahudi, ndʉwʉ ʉNgʉlʉve ansuungʼile ʉPetulo 
avahɨlɨkɨle aVayahudi. 

8ɄNgʉlʉve vɨ ivomba ɨmbombo ʉkʉgendela mwawe twɨ vooni. Ikʉmpa amaka 
ʉPetulo ʉkʉvomba ɨmbombo jya vʉpositili kʉ Vayahudi, najyʉne ikʉʉma 
amaka ga kʉvomba ɨmbombo kʉ vaanu avatava Vayahudi. 

9Ikange ʉYakobo, ʉPetulo nʉ Yohana avivoneka wʉ valongotsi vanzagɨla, 
valʉmanyile ʉkʉta ʉNgʉlʉve kʉ lʉhʉngʉ lwa mwene, aamye ɨmbombo ɨjɨ. Ɨkɨ 
kyʉ mene vaatwibiite isivoko ʉne nʉ Balinaba, kɨve kɨmanyilo kya kʉta tʉlɨ mu 
vʉhange pa mbombo. Twɨɨdɨngʼiine ʉkʉta ʉwe patʉnogye tʉvombage 
ɨmbombo kʉ vaanu avatava Vayahudi, aveene vavombage kʉ Vayahudi. 

10Ɨkɨɨnu kɨpamato ɨkyʉ vaatʉdoovile, vaatye patʉnogye tʉkʉmbʉkage 
ʉkʉvatanga avagatsu. Ɨkɨɨnu ɨkyo kyʉ najyʉne ndikɨkupila ʉkʉvomba. 

ɄPaulo ikʉntanila ʉPetulo 

11Lola, kʉmbele ʉPetulo wʉ itsile kʉ Antiokiya kukʉtʉgendela, ndyantanie 
pavʉvalasu ʉlwakʉva aavombile sivi. 

12Manya avaanu vaninie ʉkʉhʉma kwa Yakobo wʉ navasiiki, ʉPetulo aalitsaga 
ɨkyakʉlya paninie na vaanu avatava Vayahudi. Lɨno, avaanu avaahʉmile kwa 
Yakobo wʉ vasiike, ʉPetulo akɨpaadʉla, akɨlekelwa ʉkʉlya paninie na vaanu 
avatava Vayahudi. Aadwadaga avaanu valya avaasimiilitsaaga ʉkʉta avɨɨdɨki 
vooni vatahiliwaagwe. 

13Pwʉ nava Vayahudi vaninie vakatengʉla ʉkʉvomba ndʉwʉ aavombile 
ʉPetulo, nʉpwʉ jɨngave vaalʉmanyile ʉkʉta itsʉ vivomba tsa vʉsyovi. 
ɄBalinaba namwene vakansonga, akakonga ʉvʉsyovi wa veene. 

14Pwʉ wʉ ndɨweene navivomba ʉkʉkongana nʉ wajɨlweli wa Livangɨli, 
ndɨkambʉʉla ʉPetulo pavʉvalasu pagati pa vaanu vooni ndɨkata, “Jɨngave ʉve 
vɨ Nʼyahudi, vukonga inyiiho tsa vaanu avatava Vayahudi, jɨvye ndeeti 
vukʉvʉʉmɨɨlɨtsa avaanu avatava Vayahudi vakongage inyiiho tsa Vayahudi?” 

Avaanu vivalɨlwa ʉvʉgolosu kʉ nzɨla jya kʉmwɨdɨka ʉKɨlɨsiti 

15Jɨlweli ʉwe twɨ tʉlɨ vaholwa va Kɨyahudi, natʉlɨ vatulanongwa nda vaanu 
avatava Vayahudi. 

16Tʉlʉmanyile jɨlweli, ʉkʉta ʉNgʉlʉve ikʉvavalɨla avaanu ʉvʉgolosu kʉ nzɨla 
jya kʉmwɨdɨka ʉMesiya ʉYɨɨsʉ kwene, najiiva kʉ nzɨla jya kʉkonga indagɨlo tsa 
Moose. Ʉwe tʉmwɨdiike ʉYɨɨsʉ Kɨlɨsiti pakʉta tʉvalɨlwe ʉvʉgolosu kʉ nzɨla jya 
galya ʉgwʉ aavombile ʉKɨlɨsiti, nakwʉ kʉta kʉ nzɨla jya kʉtsikonga indagɨlo 
tsa Moose. Jɨlweli, kʉ nzɨla jya kʉtsikonga indagɨlo tsa Moose, nakʉli ʉmuunu 
ʉvɨ ivalɨlwa ʉvʉgolosu. 

17Lɨno, ɨngave tulonda ʉkʉvalɨlwa ʉvʉgolosu kʉ nzɨla jya kʉmwɨdɨka ʉKɨlɨsiti 
kwene, pwʉ avange avivona ʉkʉta ɨlyo nalɨkwɨliili, viteetsaga tʉpitsiige tʉlɨ 
vatulanongwa manya tuvoneka kʉ veene tʉdeenyile ʉlʉlagɨlo lwa kʉtahili. 
Ndeeti, aga givonia ʉkʉta ʉKɨlɨsiti ikʉtʉvɨɨka tʉve vatulanongwa? Baako! 

18Lola, ndɨngave ndikilivukila ʉkʉtsenga palya ʉpwʉ ndyamamulaga, pwʉ 
jivonia ʉkʉta ʉne ndɨlɨ ntulanongwa. 

19Lola, ʉne ʉpwʉ ndyakongaga indagɨlo tsa Moose tsyammelye ndɨve va 
kʉtaagwa kʉ vʉswe wa sikutsooni, ʉwʉʉmi wango wa mu ndagɨlo waadugile. 
Ʉwʉʉmi ʉwʉ ndɨlɨ nawo lɨno vʉvye wa kʉmbombela imbombo ʉNgʉlʉve. 

20Ʉne ndyabudilwe paninie nʉ Kɨlɨsiti pa kɨdamingʼanie, lɨno ndɨlɨ mwʉmi. 
Napeene nakwʉ kʉta ndɨlɨ mwʉmi ʉne, apeene ʉKɨlɨsiti vɨ mwʉmi mu nʼgati 
mwane. Ʉwʉʉmi ʉwʉ ndɨlɨ nawo lɨno, ndɨlɨ nawo kʉ nzɨla jya lwɨdɨko. 
Ʉlwɨdɨko lwa kʉmwɨdɨka ʉMwana va Ngʉlʉve ʉvɨ aanganile, akɨhʉmya 
ʉwʉʉmi wa mwene, akammoka. 

21Nandɨkalʉbeele ʉlʉhʉngʉ lwa Ngʉlʉve. Lola, ɨngave ʉmuunu iweesa 
ʉkʉvalɨlwa ʉvʉgolosu kʉ nzɨla jya kʉtsikonga indagɨlo tsa Moose, pwʉ 
ʉKɨlɨsiti aasue pavʉvʉle! 

Vagalatiya 3 

Ʉkʉmwɨdɨka ʉKɨlɨsiti evo ʉkʉtsikonga indagɨlo tsa Moose 

1Ʉnyie Vagalatiya, mulɨ vatsimu jɨlweli! Veeni ʉmuunu ʉvɨ avasyovile ʉnyie? 
Ʉne ndyavalʉmbɨlye ʉnyie pavʉvalasu, nʉʉnyie mukatsimanya vʉnonu 
ikulongwi tsa Yɨɨsʉ Kɨlɨsiti itsʉ aakwɨtsiitse ʉpwʉ aabudilwe pa kɨdamingʼanie. 

2Ʉgwʉ ndinogwa ʉkʉlʉmanya ʉkʉhʉma kwanyie gwʉ aga: Ndeeti, ʉMepo 
ʉMbalatse aaviitsye kʉ nzɨla jya kʉkonga indagɨlo evo kʉ nzɨla jya kʉpʉlɨhɨtsa 
ɨLivangɨli lya Kɨlɨsiti nʉ kʉlyɨdɨka? 

3Ndeeti, ʉnyie mulɨ vatsimu ndavʉle? Lola, mwatengwe syoni kʉ maka ga Mepo 
ʉMbalatse ʉvɨ aavalongotsaaga, lɨno kʉ vʉmalɨlo munogwa ʉkʉmala kʉ maka 
giinyo ga kɨvʉmuunu. 

4Ndeeti, ʉvʉkʉvɨlwa vʉlya wooni ʉwʉ mwapatile ʉwaahʉmiine nʉ 
kʉmwɨdɨka ʉYɨɨsʉ, waale wa vʉvʉle? Ʉne nandikwɨdɨka ʉkʉta waale wa 
vʉvʉle! 

5Ndeeti, ʉNgʉlʉve ikʉvapa ʉMepo ʉMbalatse nʉ kʉvomba isidego pagati 
paanyie ʉlwakʉva mukonga indagɨlo, evo ʉlwakʉva mupʉlɨhɨtsa ɨLivangɨli lya 
Yɨɨsʉ nʉ kʉlyɨdɨka? 

6Musaage ikulongwi tsa Abulahamu. ɄVʉvɨge ʉVʉvalatse wiita, “ɄAbulahamu 
aamwɨdiike ʉNgʉlʉve, pwʉ ʉNgʉlʉve akambalɨla ʉvʉgolosu.” 

7Apo pwʉ mulʉmanye ʉkʉta avaanu avikʉmwɨdɨka ʉNgʉlʉve wʉ vaana va 
Abulahamu va jɨlweli! 

8Ikange, ʉVʉvɨge ʉVʉvalatse waavoniitse ʉkʉhʉma katale ʉkʉta avaanu 
avatava Vayahudi valavalɨlwa ʉvʉgolosu kʉ nzɨla jya lwɨdɨko lwa veene. 
ɄNgʉlʉve vɨ mwene aambʉʉlile ʉAbulahamu ɨkulongwi ɨnonu ɨjɨ, ʉpwʉ aatye, 
“Ʉkʉgendela mwave, avaanu va sivʉmbʉkʉ syoni valasajiwa.” 

9Pwʉ ʉkʉkongana nɨɨlyo, valya avikʉmwɨdɨka ʉNgʉlʉve visajiwa ndʉwʉ 
ʉAbulahamu aasajilwe ʉlwakʉva aamwɨdiike. 

Avɨɨdɨki vapokilwe ʉkʉhʉma mu lʉkooto lwa ndagɨlo tsa Moose 

10Lɨno, valya vooni avihʉʉvɨla ʉkʉkava ʉvʉgolosu kʉ nzɨla jya kʉvomba tsilya 
itsilagɨliilwe mu ndagɨlo, valɨ mu lʉkooto. Manya ʉVʉvɨge ʉVʉvalatse wiita, 
“Ʉvaveetsaga ʉvɨ nikwibata nʉ kʉvomba gooni ʉgwʉ gaavɨgilwe mu kɨtabu kya 
ndagɨlo, akootoliiwe.” 

11Jɨlweli nakʉli ʉmuunu ʉvɨ iweesa ʉkʉvalɨlwa ʉvʉgolosu nʉ Ngʉlʉve kʉ nzɨla 
jya kʉtsikonga indagɨlo, manya ʉVʉvɨge ʉVʉvalatse wiita, “Ʉmuunu ʉvɨ 
ʉlwɨdɨko lʉmpelye ʉvʉgolosu, iiva nʉ wʉʉmi.” 

12Jɨlweli indagɨlo tsa Moose natsihʉʉvɨla ʉlwɨdɨko, apeene imbombo, ndʉwʉ 
ʉVʉvɨge ʉVʉvalatse wiita, “Ʉmuunu ʉvɨ ikwibataga tsyoni itsilagɨliilwe mu 
ndagɨlo, itaamaga kʉ nzɨla jya kʉkonga indagɨlo itso.” 

13ɄKɨlɨsiti aatʉgombwe ʉkʉhʉma mu lʉkooto ʉlʉvɨɨkilwe ni ndagɨlo. 
Aavombile ɨlyo kʉ nzɨla jya kʉtoola ʉlʉkooto ʉlwa jyʉmwene, manya ʉVʉvɨge 
ʉVʉvalatse wiita, “Ʉvaveetsaga ʉvɨ atoveliilwe pa kɨdamingʼanie alɨ nʉ 
lʉkooto.” 



477 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

14ɄKɨlɨsiti aatʉgombwe ʉwe pakʉta ʉlʉsajo ʉlwʉ aapeevilwe ʉAbulahamu, 
lʉviitsile nava vaanu va sivʉmbʉkʉ isitava sya Vayahudi, kʉ nzɨla jya Mesiya 
ʉYɨɨsʉ. Lola, kʉ nzɨla jya lwɨdɨko kwa Mesiya ʉYɨɨsʉ tuweesa ʉkʉmwʉpɨlɨla 
ʉMepo ʉMbalatse ʉvɨ ʉNgʉlʉve aatʉhʉʉviitse ʉkʉtʉpa. 

Indagɨlo nʉ lwɨdɨngʼano 

15Vɨɨdɨkivajiitu, leki ndɨtsove mu kɨhwananitso ɨkihʉma mu vʉtaamo wiitu. 
Musaage ikulongwi tsa lwɨdɨngʼano lwa vaanu vavɨlɨ. Ɨngave ʉlwɨdɨngʼano 
lʉvombiike pamiiho pa vaanu, nakʉli ʉva kʉbeela evo ʉkwongeletsa ikulongwi 
itsinge pa lwɨdɨngʼano ʉlwa. 

16Lɨno ʉNgʉlʉve aavɨɨkile ʉlwɨdɨngʼano nʉ Abulahamu ʉkʉkʉjiitu paninie nʉ 
muunu va lʉjungu lwa mwene. ɄVʉvɨge ʉVʉvalatse nawiita, “avaanu va 
lʉjungu lwa mwene,” kwʉ kʉta isikolo syongosu. Apeene wiita, “nʉ muunu va 
lʉjungu lwa mwene,” kwʉ kʉta alɨ mpamato, ʉjwa vɨ Kɨlɨsiti. 

17Ʉgwʉ ndinogwa ʉkʉtsova gwʉ aga: ɄNgʉlʉve aavɨɨkile ʉlwɨdɨngʼano lwa 
mwene nʉ Abulahamu ɨmyaka ɨmileevʉlʉ gɨnni ni sitsigo sidatu (430) wʉ 
tsikaanale ʉkʉvekwo indagɨlo tsa Moose. Pwʉ indagɨlo itso natsikaweese 
ʉkʉvʉlɨsa ʉlwɨdɨngʼano ʉlwa, evo ʉkʉlwandʉla. 

18Manya ɨngave ʉNgʉlʉve ikʉtʉpa ʉvʉhaale wa mwene kʉ nzɨla jya kʉkonga 
indagɨlo, pwʉ ʉvʉhaale ʉwa navuweesi ʉkʉhʉmana nʉ lʉhʉʉvɨtso lwa 
Ngʉlʉve. Lɨno, ʉNgʉlʉve kʉ lʉhʉngʉ lwa mwene aampye ʉAbulahamu 
ʉvʉhaale ʉkʉkongana nʉ lʉhʉʉvɨtso ʉlwa. 

19Pwʉ indagɨlo tsilɨ nɨ mbombo nyiki? Itso tsyoongeliitswe mu lwɨdɨngʼano wʉ 
gʉlʉtɨngʼiinie ʉnsɨkɨ ntale, pa vʉsumbe wa kʉvonia ʉkʉta avaanu valɨ mu 
mbiivi, ʉkʉsikila ʉpwʉ ikwitsa ʉlya ʉvɨ vɨ lʉjungu lwa Abulahamu, ʉlwʉ 
ʉNgʉlʉve aatʉhʉʉviitse. ɄNgʉlʉve aampye indagɨlo ʉMoose kʉ nzɨla jya 
vasuungʼwa. Ʉmwene ʉMoose akava ndʉ ntuuni, alɨkʉvasajania avaanu nʉ 
Ngʉlʉve. 

20Ʉnsɨkɨ gwa kʉvɨɨka ʉlwɨdɨngʼano, lʉngave pwʉlʉle ʉlʉvasu lʉpamato 
vʉvʉle, pwʉ ʉntuuni nilondiwa. Lola, ʉNgʉlʉve alɨ mpamato. 

Ʉvʉsumbe wa ndagɨlo 

21Ndeeti, indagɨlo tsipyanie pa galya ʉgwʉ aatʉhʉʉviitse ʉNgʉlʉve? Baako! 
Manya tsikaale tsiivepwo indagɨlo itsʉ tsiweesa ʉkʉvapa avaanu ʉwʉʉmi wa 
sikutsooni, pwʉ twale tuweesa ʉkʉvalɨlwa ʉvʉgolosu kʉ nzɨla jya ndagɨlo. 

22Lɨno najɨlɨ ndavʉle. ɄVʉvɨge ʉVʉvalatse wiita, avaanu vooni vilongotsiwa na 
maka ga mbiivi. Avɨɨdɨki veene wʉ vivombelwa galya ʉgwʉ aavahʉʉviitse 
ʉNgʉlʉve ʉlwakʉva vikʉmwɨdɨka ʉYɨɨsʉ Kɨlɨsiti. 

23Ʉlwɨdɨko wʉ lʉkaanale ʉkwitsa, indagɨlo tsyatʉvɨɨkile tʉve vavanda va 
kʉtsivombela ʉkʉsika ʉpwʉ ʉlwɨdɨko luvoneka. 

24Pwʉ indagɨlo itso tsyatʉlongotsaaga ndʉ muunu ʉvikʉtʉlela, ʉkʉsikila ʉpwʉ 
ʉKɨlɨsiti iitsile, pakʉta kʉ nzɨla jya kʉmwɨdɨka ʉKɨlɨsiti, tʉvopolwe mu mbiivi. 

25Lɨno ʉlwakʉva ʉlwɨdɨko ʉlwa lʉsiike, ʉwe natulongotsiwa ikange ni ndagɨlo 
tsa Moose. 

26Kʉ nzɨla jya lwɨdɨko, ʉnyie nyɨ vooni mulɨ vaana va Ngʉlʉve, manya 
muhanziitswe nʉ Mesiya ʉYɨɨsʉ. 

27Ʉnyie nyɨ vooni nyɨ mwotsiiwe, muhanziitswe nʉ Kɨlɨsiti, munswalile 
ʉKɨlɨsiti ndʉ kʉswala ʉnsabwa ʉmpya. 

28Pwʉ nakʉkʉli ʉkʉlekengʼana ʉNʼyahudi nʉ vɨ atava Nʼyahudi, ʉmbanda nʉ 
mbopolwa, evo ʉnʼgoosi nʉ nʼdala. Twɨ vooni tʉlɨ kɨɨnu kɨpamato, manya 
tʉhanziitswe nʉ Mesiya ʉYɨɨsʉ. 

29Ɨngave ʉnyie mulɨ va Kɨlɨsiti, pwʉ mulɨ va lʉjungu lwa Abulahamu, mulɨ 
venevʉhaale wa syoni isyʉ aavahʉʉviitse ʉNgʉlʉve. 

Vagalatiya 4 

1Pwʉ nditsova ndiita, ʉkʉkonga inyiiho, ʉmwenevʉhaale wʉ mwana, alɨngʼiine 
nʉ mbanda nʉpwʉ jɨngave ɨkyʉma kyoni kya mwene. 

2Ʉnsɨkɨ ʉgwa gwoni alɨ paasi pa vɨɨmɨɨlɨtsi ʉkʉsikila ʉnsɨkɨ ʉgwʉ gʉvɨɨkilwe 
nʉ dadaaje. 

3Najyʉwe wʉ jɨlɨwo, ʉnsɨkɨ gʉlya wʉ nitsili ʉKɨlɨsiti, twale vavanda va nyiiho 
itsilongotsa avaanu mu kɨlʉnga. 

4Lɨno wʉ gʉsiike ʉnsɨkɨ ʉgwʉ ʉNgʉlʉve aavɨɨkile, akansuungʼa ʉMwana va 
mwene mu kɨlʉnga. Akaholwa nʉ nʼdala, ikange akava paasi pa ndagɨlo. 

5Aasuungʼilwe avagombole avaale vavanda va ndagɨlo tsa Moose, pakʉta 
atʉpele ʉkʉva vaana va Ngʉlʉve. 

6Lɨno, ʉlwakʉva tʉlɨ vaana va mwene, ʉNgʉlʉve ansuungʼile ʉMepo va Mwana 
va mwene mu numbula tsiitu, ʉMepo ʉvɨ ikʉtʉdoovela kwa Ngʉlʉve iita, “Aba” 
kwʉ kʉta “Daada.” 

7Pwʉ ʉve nʉlɨ mbanda ikange, apeene ʉlɨ mwana va mwene. Lola, ʉve 
ʉlʉʉpɨlɨla syoni isya vʉhaale isyʉ ʉNgʉlʉve avavɨɨkye avaana va mwene. 

Ʉvʉnogwe wa Paulo kʉ Vagalatiya 

8Katale wʉ nammanyili ʉNgʉlʉve, mwale vavanda va siinu isitava vɨ Ngʉlʉve. 

9Lɨno ʉnsɨkɨ ʉgʉ, mummanyile ʉNgʉlʉve evo ndɨte ʉNgʉlʉve lɨno avamanyile 
ʉnyie. Pwʉ jɨvye ndeeti ʉkʉkilivukila inyiiho tsa katale itsʉ natsiweesi 
ʉkʉtʉpoka? Ndeeti, munogwa ikange ʉkʉva vavanda va nyiiho itso? 

10Lola, mupitsiige mugʉngʉla isigono sininie, ɨmyetsi mininie nɨ myaka 
mininie ʉkʉva syaka sya kʉmwɨmɨka ʉNgʉlʉve. 

11Ʉkʉkongana naago, ʉne ndikɨdwatsa ʉkʉta, ɨmbombo ɨjyʉ ndɨvahangajɨkye 
ʉnyie jɨgela jiiva kɨtsila lʉvʉmbʉlɨlo! 

12Vɨɨdɨkivajiitu, ndikʉvadoova muve ndʉʉne, manya najyʉne ndyale ndʉʉnyie, 
nandilongotsiwa ni ndagɨlo tsa Kɨyahudi. Katale najyʉne ndyalongotsiwaagwa 
ni ndagɨlo ndʉwʉ mulɨwo ʉnyie. Apo namwambombele ʉne ʉvʉviivi 
ʉvʉveetsaga ʉpwʉ ndyalʉmbɨlye kwanyie. 

13Mulʉmanyile ʉkʉta ʉvʉdekedeke wa mmana ʉwaambwene kyʉ kɨɨnu 
ɨkyambɨɨkile ndiitse ʉkwa kutengʉla ɨmbombo jya kʉlʉmbɨlɨla ɨLivangɨli 
kwanyie. 

14Paninie nɨɨlyo, ʉnsɨkɨ gʉlya namwabede evo ʉkʉmbeela ʉkʉkongana nʉ 
vʉdekedeke wango, nʉpwʉ jɨngave lwale lʉgelo kwanyie. Mwannyʉpɨlye 
ʉngata kʉmwʉpɨlɨla ʉnsuungʼwa va Ngʉlʉve, evo ʉkʉmwʉpɨlɨla ʉMesiya 
ʉYɨɨsʉ jyʉmwene. 

15Lʉlɨ ndaku lɨno ʉlʉhekelo ʉlwʉ mwale nalwo ʉnsɨkɨ gʉlya? Nditsova jɨlweli, 
ʉnsɨkɨ gʉlya ɨngave pɨɨdɨkaga, ndalɨ mwakolovonyue amiiho giinyo nʉ kʉʉma 
ʉne. 

16Ndeeti, ɨleelo ndɨhambwike ndɨvye ndʉgʉ viinyo ʉlwakʉva ndikʉvavʉʉla 
ʉwajɨlweli? 

17Avaanu avange avo vitiiga pakʉta vavakwege ʉnyie, napeene ʉgwʉ vilonda 
namanonu. Vinogwa ʉkʉvakwega ʉnyie ʉkʉhʉma kwane, pakʉta 
muvapʉlɨkage aveene. 

18Ndikʉvavʉʉla ndiita, sikutsooni, lʉnonu ʉkwɨjʉmɨɨlɨtsa ʉkʉvomba inonu, 
ɨleke ʉkʉva peene wʉ ndɨlɨ paninie nʉʉnyie. 

19Vaana vango, ndʉmwʉ ʉnʼdala ʉnya vʉtsito ikʉvɨlwa wʉ gʉsiike ʉnsɨkɨ gwa 
kʉhola ʉmwana, vʉvʉle vʉle wʉ najyʉne ndikʉvɨlwa siitso pa kulongwi 
jyanyie. Ʉvʉkʉvɨlwa ʉvʉ nditsiga nawo ʉkʉsika ʉpwʉ ʉlʉgendo lwa Kɨlɨsiti 
luvoneka mu lʉgendo lwanyie. 

20Ndɨlɨ nʉ vʉsʉʉkwa wa kʉva paninie nʉʉnyie ʉnsɨkɨ ʉgʉ, pakʉta 
ndɨvanywilitse kʉ mamenyu ga vʉdeke! Lɨno ndilemwa ʉmwa kʉvatangɨla 
manya ndɨlɨ kʉtale nʉʉnyie! 

Ɨkɨhwananitso kya Hagali nʉ Sala 

21Imbʉʉli ʉne, ʉnyie nyɨ munogwa ʉkʉlongotsiwa ni ndagɨlo tsa Moose, 
ndeeti, mupʉlɨka ʉmwʉ tsitsovela indagɨlo? 

22Jɨvɨgilwe mu Vʉvɨge ʉVʉvalatse ʉkʉta ʉAbulahamu aale na vaswambe vavɨlɨ, 
mpamato kʉ nʼdala ʉvaale mbanda, nʉ va vɨɨlɨ kʉ nʼdala ʉvaale nambanda. 

23Ʉmwana va nʼdala ʉmbanda ʉlya, aaholilwe kʉ vʉnogwe wa vaanu wʉ 
ʉmwana va nʼdala ʉvɨ naale mbanda aaholilwe ʉkʉkongana nʉ lwɨdɨngʼano 
lwa Ngʉlʉve kwa Abulahamu. 

24Ikulongwi itso tsivye sihwananitso. Avadala vavɨlɨ avo vahwaniine ni 
nyɨdɨngʼano ivɨlɨ. Mu nyɨdɨngʼano itso, lʉpamato lwʉ lʉlya ʉlwavombiike kʉ 
kɨdugala ɨkya Sinai. Ʉlwa lʉhwaniine nʉ Hagali, avaana va mwene 
vaaholeliilwe mu vʉvanda. 

25ɄHagali ahwaniine nɨ kɨdugala ɨkya Sinai ɨkya kʉ Alabiya, ikange ahwaniine 
nʉ vʉtsenge wa Yelusalemu ʉmwʉ vʉveelye mu kɨlʉnga, ʉlwakʉva avaana va 
mwene valɨ mu vʉvanda wa ndagɨlo itsʉ vaapeevilwe kʉ kɨdugala ɨkya Sinai. 

26Lɨno ʉSala ihwananitswa nʉ vʉtsenge wa Yelusalemu wa kʉkyanya, 
ʉvʉtsenge wa vʉvopolwa, ʉwa vɨ jyʉva viitu. 

27Lola tsivɨgilwe mu Vʉvɨge ʉVʉvalatse ʉkʉta, “Ʉhovokage ʉve vɨ nʼgʉmba vɨ 
nʉholili, totsa ɨlimenyu wɨɨmbe kʉ lʉhekelo, ʉve vɨ nʉgelili ʉkʉva nʉ lʉvavo 
lwa kʉhola ʉmwana, ʉlwakʉva avaana va nʼdala ʉlya, ʉvɨ alekilwe nʉ nʼgoosi, 
vongosu ʉkʉlʉtɨɨlɨla avaana vʉʉlya ʉnya nʼgoosi.” 

28Pwʉ lɨno vɨɨdɨkivajiitu, ʉnyie mulɨ ndʉ Isaka, mulɨ vaana va Ngʉlʉve 
ʉkʉkongana nʉ lʉhʉʉvɨtso lwa mwene. 

29Napeene mu sigono silya, ʉmwana ʉvɨ aaholilwe kʉ vʉnogwe wa mmana, 
aampelye ʉvʉkʉvɨlwa ʉmwana ʉvɨ aaholilwe kʉ maka ga Mepo ʉMbalatse. 
Ʉvʉkʉvɨlwa vʉʉvʉlya vʉlya wʉ vʉlɨpwo namu mu sigono isi. 

30Napeene ʉVʉvɨge ʉVʉvalatse wiita kɨki? Wiita, “Munswɨme ʉnʼdala 
ʉmbanda paninie nʉ mwana va mwene, ʉlwakʉva ʉmwana va nʼdala ʉmbanda, 
nakahange ʉvʉhaale paninie nʉ mwana va nʼdala ʉvɨ nambanda.” 

31Pwʉ lɨno vɨɨdɨkivajiitu, ʉwe natʉlɨ vaana va nʼdala ʉmbanda apeene vaana 
va nʼdala ʉvɨ nambanda. 

Vagalatiya 5 

Avɨɨdɨki pavanogye valoleelage ʉvʉvopolwa wa veene 

1ɄKɨlɨsiti atʉvopwe pakʉta tʉve vavopolwa. Pwʉ mwɨme na maka, muleke 
ʉkwɨdɨka ikange ʉkʉva vavanda va ndagɨlo. 

2Pʉlɨhɨtsi, ʉne neene Paulo ndɨ ndikʉvavʉʉla aga! Ɨngave mukwɨdɨka 
ʉkʉtahiliwa, ʉkʉkongana ni ndagɨlo tsa Moose, pwʉ ʉKɨlɨsiti nakavavʉmbʉlɨle 
kɨɨnu. 

3Jɨlweli ndikʉvavʉʉla ikange pavʉvalasu ʉkʉta, ʉmuunu ʉvaveetsaga ʉvɨ 
ikwɨdɨka ʉkʉtahiliwa, anogye ʉkwibata indagɨlo tsyoni tsa Moose. 

4Ɨngave muhʉʉvɨla ʉkʉvalɨlwa ʉvʉgolosu kʉ nzɨla jya kʉtsikonga indagɨlo, 
pwʉ mwɨvɨɨkile kʉtale nʉ Kɨlɨsiti. Ʉnyie mwiva mubeelile ʉlʉhʉngʉ lwa 
Ngʉlʉve. 

5Lɨno ʉwe, kʉ nzɨla jya lwɨdɨko na maka ga Mepo ʉMbalatse, tupʉlɨkɨla 
ʉkʉvalɨlwa ʉvʉgolosu ndʉwʉ aatʉhʉʉviitse. 

6Pwʉ ɨngave twɨhanziitse nʉ Mesiya ʉYɨɨsʉ, ʉkʉtahiliwa evo ʉkʉleka 
ʉkʉtahiliwa, kʉtsila lʉvʉmbʉlɨlo ʉlʉveetsaga, ɨkɨvaha lwʉ lwɨdɨko ʉlwʉ 
luvomba ɨmbombo kʉ lʉgano. 

7Pa vʉtengʉlɨlo ʉnyie mwagendelelaga vʉnonu ʉkʉnkonga ʉYɨɨsʉ Kɨlɨsiti! Pwʉ 
lɨno, vɨ veeni ʉvɨ avahambwe muleke ʉkʉgendelela ʉkʉkonga ʉwajɨlweli? 

8Ʉvɨ avasongile ʉkʉvomba ago navɨ Ngʉlʉve ʉvɨ avɨɨlangile ʉnyie! 

9Ɨlisongo ɨlyo lɨhwaniine nɨ kɨlʉve kɨdebe vʉvʉle ɨkilʉtsa ɨkɨkando kyoni kya 
vʉhevete. 

10Ʉnyie mulɨ vaanu va Ntwa ʉYɨɨsʉ. Nditsova kɨtsila kʉsinaana ʉkʉta ʉnyie 
namukakonge amamenyu ga vaanu avange, apeene mukongaga amamenyu 
gaane. Ikange ʉmuunu ʉvaveetsaga ʉvɨ ikʉvajatsɨlɨngʼania ʉnyie, jɨlweli 
alahɨgwa, ndavɨ ave veeni. 

11Vɨɨdɨkivajyango, avange viita ʉne ndɨpitsiige ndilʉmbɨlɨla ʉkʉta vooni 
pavanogye ʉkʉtahiliwa. Ndɨkaale ndɨve wʉ ndilʉmbɨlɨla ewo, kɨki 
vikʉmmelela ʉvʉkʉvɨlwa? Ikange ndɨkaale ndɨve ndilʉmbɨlɨla ewo, 
ʉkʉlʉmbɨlɨla kwane ikulongwi tsa kɨdamingʼanie kya Yɨɨsʉ, tsikaale 
natsikʉvaviipitsi? 

12Gwinoga ʉkʉta avaanu avo avikʉvajatsɨlɨngʼania ʉnyie pa kulongwi tsa 
kʉtahiliwa, vagendelelage ʉkʉvomba ɨlyo ʉkʉsikila ʉpwʉ vikɨsula vaveene! 

13Vɨɨdɨkivajyango, ʉNgʉlʉve avɨɨlangile pakʉta muve vavopolwa. Lɨno muleke 
ʉkʉvʉvombela ʉvʉvopolwa wiinyo ʉvʉnogwe ʉvʉviivi wa mmana, apeene 
mutanganage nʉ kʉganana. 

14Indagɨlo tsyoni tsa Moose tsyɨtotiike mu lʉlagɨlo ʉlʉlʉti ʉlwita, “Ʉnʼganage 
ʉnnino ndʉwʉ wɨganile jyʉve.” 

15Lɨno ɨngave muhovelanila nʉ kʉlwa ndʉwʉ sivomba isikanu, mwɨlolelage 
mugela mubudana. 

Avɨɨdɨki mu wʉʉmi wa veene vammʉʉvɨlage ʉMepo ʉMbalatse 

16Pwʉ ndikʉvavʉʉla ndiita, ʉlʉgendo lwinyo lʉlongotsiwaagwe nʉ Mepo 
ʉMbalatse, apo pwʉ namukakonge ikange ʉvʉnogwe ʉvʉviivi wa mmana. 

17Lola, isiinu syoni isyʉ gunogwa ʉmmana, nasyʉ syene isyʉ inogwa ʉMepo 
ʉMbalatse. Ikange isiinu isyʉ inogwa ʉMepo ʉMbalatse, nasyʉ syene isyʉ 

gunogwa ʉmmana. Kwʉ kʉta, ʉMepo ʉMbalatse nʉ mmana silwana. Pwʉ 
ʉkʉkongana nɨɨlyo, ʉnyie namukaweese ʉkʉvomba inonu itsʉ munogwa. 

18Apeene ɨngave mulongotsiwa nʉ Mepo, namuviili vavanda va ndagɨlo. 

19Pwʉ imbombo tsa mmana itsimanyikiike tsʉ itsi: ʉvʉligu, ʉvʉmalaja, 
ʉvʉpʉmu, 

20ʉkwɨsaja kʉ mingʉlʉve, ʉvʉhavi, ʉvʉlʉgʉ, imbatsa, ɨkɨvini, ingoso, ʉmwojo, 
ingʼaani, ʉkʉsambʉkɨlanila, 

21ɨgiila, ʉvʉgaatsi, ʉkʉsyota, na gange ʉgwʉ galɨngʼiine ndaaga. Ndikʉvavʉʉla 
ikange ndʉwʉ ndyavavʉʉlile pa vʉtengʉlɨlo ʉkʉta, avaanu ʉwʉ vivomba itsi, 
navalakave isya vʉhaale isyʉ ʉNgʉlʉve aavahʉʉviitse avaanu va mwene. 

22Lɨno tʉngave tulongotsiwa nʉ Mepo ʉMbalatse, tuveetsaga nʉ lʉgano, 
ʉlʉhekelo, ʉlʉnotsehetso, ʉlʉsipililo, ʉvʉtemesu, ʉwiipa, ʉvʉhʉʉgʉ, 

23ʉvʉposu nʉ kwɨlolela. Nalʉkʉli ʉlʉlagɨlo ʉlwʉ lubeetsa itsi. 

24Avaanu avɨhanziitse nʉ Mesiya ʉYɨɨsʉ, vagɨtovelye pa kɨdamingʼanie ɨmihana 
gya veene paninie nʉ vʉnogwe ʉvʉviivi wa gyene na masaago amaviivi ga 
gyene. 

25ɄMepo atʉpye ʉwʉʉmi ʉvʉpya, pwʉ tʉkongage ʉvʉlongotsi wa mwene. 

26Tʉleke ʉkwɨginia, ikange tʉleke ʉkʉhovelanila evo ʉkʉvonelanila ɨkɨvini. 

Vagalatiya 6 

Avɨɨdɨki pavanogye vatanganage 

1Vɨɨdɨkivajyango, ɨngave ʉmuunu ague mu mbiivi, ʉnyie nyɨ mulongotsiwa nʉ 
Mepo munkilivulage, napeene muvombage ewo kʉ vʉdeke ʉwihʉma kwa 
Mepo ʉMbalatse. Ikange mwɨlolelage, pakʉta ʉnyie muleke ʉkʉkolaniwa muve 
va kʉkonga ʉlʉgendo lwa mwene ʉlwa ʉlʉviivi. 

2Mutoolelanilage mu vʉpala wiinyo, manya ʉkwa kwʉ kʉkwɨtsa ʉlʉlagɨlo lwa 
Kɨlɨsiti. 

3Pwʉ ʉmuunu ʉvaveetsaga ʉvɨ ikɨvona ʉkʉta mwɨmɨkiwa, wʉ hʉmbe nalɨ 
ndavʉle, ʉjwa ikɨsyova. 

4Lɨno nʉ jyʉnge ɨlolage ʉlʉgendo lwa mwene. Ɨngave ivomba inonu, pwʉ 
iweesa ʉkwɨginia mu galya ʉgwʉ avombile, kɨtsila kʉlɨngʼaania nʉ gwʉ 
avombile ʉjyʉnge, 

5manya ʉmuunu nʉ muunu ilondiwa avombage itsindʉngamye ʉmwene. 

6Ʉmuunu ʉvɨ imanyiisiwa ɨlimenyu lya Ngʉlʉve, anʼgavɨlage ʉmmanyisi va 
mwene isiinu isinonu isyʉ ikava. 

7Muleke ʉkwɨtekeletsa, ʉNgʉlʉve nisyowa. Ʉmuunu alabena isyʉ avyalile. 

8Avaanu vibena isyʉ vavyalile. Pwʉ lɨno ʉvɨ ikonga ʉvʉnogwe ʉvʉviivi wa 
mmana, vɨ alabena ʉvʉswe wa sikutsooni, nʉ vɨ ivomba itsikʉmmovosa ʉMepo 
ʉMbalatse, vɨ alabena ʉwʉʉmi wa sikutsooni. 

9Pwʉ tʉleke ʉkʉgatala ʉkʉvomba inonu, ʉlwakʉva ɨngave twisipa, tʉlabena 
inonu wʉ gʉsiike ʉnsɨkɨ gwa peene. 

10Pwʉ lɨno, tʉve nyango ʉkʉvomba inonu kʉ vaanu vooni, sitsosiitso kʉ 
vɨɨdɨkivajiitu. 

Amamenyu ga lʉleko nʉ kwɨlaga 

11Mulole ʉvʉvɨge wango ʉmwʉ vʉveelye vʉvaha, manya ndɨvɨgile kʉ kɨvoko 
kyango jyʉne. 

12Ndinogwa ʉkʉvavʉʉla ʉkʉta avaanu avikʉvʉʉmɨɨlɨtsa ʉnyie ʉkʉtahili, 
vivomba ndavʉle ʉlwakʉva vilonda vɨɨmɨkiwaagwe na Vayahudi, kʉ galya 
ʉgwʉ muvombile ʉnyie mu mihana giinyo. Vivomba ndavʉle pakʉta 
ʉvʉkʉvɨlwa vʉleke ʉkʉviitsila. Ʉvʉkʉvɨlwa ʉwa vukʉviitsila vangave 
vilʉmbɨlɨla ʉwajɨlweli wa kɨdamingʼanie kya Kɨlɨsiti. 

13Ikange valya avinogwa ʉkʉta avɨɨdɨki vooni vatahiliwe, avo vaveene 
navikonga indagɨlo tsyoni. Vinogwa ʉnyie mutahiliwe pakʉta vɨginiage ʉkʉta 
aveene wʉ vavaandwe ʉnyie nʉ kʉta ʉnyie mulɨ vakongi va veene. 

14Lɨno ʉne ndɨleke ʉkwɨginihitsa ɨkɨveetsaga, peene ndyɨginihitsaage 
ɨkɨdamingʼanie kya Yɨɨsʉ Kɨlɨsiti, ʉNtwa viitu. Manya kʉ nzɨla jya kɨdamingʼanie 
ɨkyo, imbombo itsʉ vihʉʉvɨla avaanu mu kɨlʉnga tsitsila lʉvʉmbʉlɨlo 
ʉlʉveetsaga kwane, ʉlwakʉva kʉ nzɨla jya kɨdamingʼanie ɨkyo, ʉne ndivalɨla 
ʉkʉta ɨkɨlʉnga kɨmalile ʉkʉswa, nʉʉne pamiiho pa kɨlʉnga, ndikɨvalɨla ndɨsue. 

15Ʉkʉtahiliwa evo ʉkʉleka ʉkʉtahiliwa, kʉtsila lʉvʉmbʉlɨlo ʉlʉveetsaga, 
ɨkɨɨnu ɨkɨvaha kwʉ kʉvangwa vʉpya nʉ Ngʉlʉve. 

16Valya avikwɨdɨka ʉwajɨlweli ʉvʉ, ʉNgʉlʉve avapeetsage ʉlʉnotsehetso nɨ 
kɨsa kya mwene. Ava wʉ vaanu avavangilwe vʉpya nʉ Ngʉlʉve. 

17Ʉkʉhʉma lɨno, ʉmuunu ʉvaveetsaga aleke ʉkʉngatatsa ʉne 
ikange, ʉlwakʉva amavamba ga kʉtikwa na maganga nʉ kʉtowa ni sikoti, ndɨlɨ 
nago mu mmana gwango, ndʉwʉ aale nago ʉYɨɨsʉ. 

18Vɨɨdɨkivajyango, ʉlʉhʉngʉ lwa Ntwa viitu ʉYɨɨsʉ Kɨlɨsiti lʉveetsage paninie 
ni numbula tsiinyo. Ameni. 

Vaefeso 

Vaefeso 1 

1Ɨkalata ɨjɨ jɨhʉmile kwane, ʉne ndɨ Paulo, ndɨ ʉNgʉlʉve annyɨlangile pa 
vʉnogwe wa mwene ndɨve mpositili va Mesiya ʉYɨɨsʉ. Ndikʉvavɨgɨla ʉnyie nyɨ 
vɨɨdɨki va Ngʉlʉve nyɨ mutaama mu vʉtsenge wa Efeso, nyɨ mulɨ vakongi 
vahʉʉgʉ va Mesiya ʉYɨɨsʉ. 

2Ʉlʉhʉngʉ nʉ lʉnotsehetso ʉkʉhʉma kwa Ngʉlʉve ʉDadajiitu na kʉ Ntwa 
ʉYɨɨsʉ Kɨlɨsiti, siveetsage nʉʉnyie. 

ɄNgʉlʉve aginiwaagwe kʉ mbombo jya mwene jya vʉpoki 

3Aginiwaagwe ʉNgʉlʉve ʉDadaaje va Ntwa viitu ʉYɨɨsʉ Kɨlɨsiti ʉvɨ ikʉtʉpa 
isajo tsyoni ʉkʉhʉma kʉkyanya itsikʉtʉtanga mu Vʉkɨlɨsiti. 

4ɄNgʉlʉve aatʉhalile tʉve vaanu va Yɨɨsʉ. Aatʉhalile wʉ akaanale ʉkʉpela 
ɨkɨlʉnga, pakʉta tʉve vavalatse ikange tʉtsila vʉviivi pamiiho pa mwene. 

5ɄNgʉlʉve ʉkʉhʉma pa vʉtengʉlɨlo aalamwe ʉkʉtʉvɨɨka tʉve vaana va 
mwene. Aavombile ewo kʉ nzɨla jya Yɨɨsʉ Kɨlɨsiti, manya ɨlyo lyʉ lyankeelye 
ikange lyʉ lyale wʉ vʉnogwe wa mwene. 

6Pwʉ tʉnʼginie ʉNgʉlʉve kʉ kɨsa ɨkɨlʉti ɨkyʉ atʉpye ʉkʉgendela mu galya 
ʉgwʉ avombile ʉMwana va mwene ʉnʼgane. 

7Lola, ʉkʉgendela mwa Yɨɨsʉ ʉvɨ aasue pa kɨdamingʼanie, tʉgombwilwe nʉ 
kʉsyɨkɨlwa imbiivi tsiitu. Aga givonia ʉlʉhʉngʉ ʉlʉlʉti nɨ kɨsa ɨkɨlʉti kya 
Ngʉlʉve 

8ɨkyʉ aatʉpye kɨtsila kɨgelelo, ikange mu lʉhala nʉ vʉmanyi wa mwene. 

9Ʉmwene vɨ aatʉpelye tʉgamanye amasaago ga mwene ga kʉvʉtiitu ʉgwʉ 
aasaagile ʉkʉhʉma katale ʉkʉkongana nʉ mwʉ aaweene jinogelanila kʉ 
mwene. Aalamwe ʉkʉta kʉ nzɨla jya Kɨlɨsiti 

10giitse gavombeke amasaago ago wʉ ʉnsɨkɨ gwa geene gʉsiike. Kwʉ kʉta 
alalʉndamania isiinu syoni paninie, isilɨ kʉkyanya ni silɨ mu kɨlʉnga nʉ Kɨlɨsiti 
vɨ alaava vɨ ndongotsi ʉndʉti va syoni. 

11Isiinu syoni sivombeka ʉkʉkongana nʉ lʉvaatɨko nʉ vʉlamutsi wa Ngʉlʉve. 
Ʉmwene aalamwe ʉkʉhʉma katale ʉkʉtʉhala tʉve vaanu va mwene kʉ nzɨla 
jya kʉtwaganitsa nʉ Yɨɨsʉ. 

12Lɨno ʉwe twɨ Vayahudi twɨ vatatsi pa kʉmwɨdɨka ʉKɨlɨsiti, patʉnogye 
ʉkʉnʼginia ʉNgʉlʉve pa wɨɨmɨkiwa wa mwene. 

13Ʉnyie nyɨ mutava Vayahudi, palya ʉpwʉ mwapʉliike amamenyu ga jɨlweli, 
kwʉ kʉta ɨLivangɨli ɨlikʉvapa ʉvʉpoki, mwapelilwe vɨɨdɨki va Ngʉlʉve. Pwʉ 

ʉmwene akavɨɨka kwanyie ɨkɨkolekelo kya Mepo va mwene ʉvɨ aatʉhʉʉviitse 
pa kʉvonia ʉkʉta mulɨ va mwene. 

14ɄNgʉlʉve aatʉpɨngɨkye ʉMepo va mwene ʉkʉsikila ʉpwʉ alatʉgombola 
lwoni, tʉve vaanu va mwene, tʉnʼginiage pa wɨɨmɨkiwa wa mwene. 

ɄYɨɨsʉ alɨ na maka ikange alakwɨtsa isiinu syoni 

15Vɨɨdɨkivajyango, ndɨpʉliike ikulongwi tsa lwɨdɨko lwinyo kʉ Ntwa ʉYɨɨsʉ ni 
tsa lʉgano lwinyo kʉ vaanu vooni va Ngʉlʉve. Ʉkʉhʉmana nɨɨlyo 

16nandɨdugili ʉkʉnsaana ʉNgʉlʉve pa kulongwi tsyanyie, pange ʉkwɨlekelwa 
ʉkʉvadoovela. 

17Ndikʉnʼdoova ʉNgʉlʉve ʉvɨ ʉNtwa viitu ʉYɨɨsʉ Kɨlɨsiti ikʉmwɨmɨka, avape 
ʉMepo ʉMbalatse. Ʉjwa vɨ mwene jiikʉvapa ʉlʉhala nʉ vʉmanyi wa 
kʉmmanya ʉmwaveelye. 

18Ikange ndidoova ʉNgʉlʉve avape ʉkʉvʉmanya ʉwajɨlweli wa mwene mu 
numbula tsiinyo, pakʉta musimanye silya isyʉ twɨ vɨɨdɨki tuhʉʉvɨla 
ʉkwʉpɨlɨla, manya ʉmwene aatʉhalile tʉve va mwene, kwʉ kʉta mulʉmanye 
ʉmwʉ ʉNgʉlʉve alavapeela avaanu va mwene ʉvʉhaale wa kʉdega ʉwʉ 
aavahʉʉviitse. 

19Ikange ndikʉvadoovela mulʉmanye ʉmwʉ ʉNgʉlʉve kʉ maka ga mwene 
amalʉti ikʉtwɨmɨla twɨ tugendelela ʉkʉmmʉʉvɨla ʉYɨɨsʉ. Ikʉtwɨmɨla kʉ maka 
ago amalʉti 

20ndʉwʉ aavombile pa nsɨkɨ ʉpwʉ aantsʉʉsiitse ʉKɨlɨsiti ʉkʉhʉma kʉ vaswe. 
Kʉ nzɨla jya maka ago, aambɨɨkile kʉ kɨvoko kya mwene kya kʉndyo, apoonu 
pa wɨɨmɨkiwa ʉvʉlʉti, ʉkʉ kʉkyanya. 

21Lɨno ʉYɨɨsʉ vɨ ndʉti ʉkʉlʉtɨɨlɨla avatwa vooni, ʉvʉtavʉlɨlwa wooni, amaka 
gooni nʉ vʉlongotsi wooni, nakwʉ kʉta mu nsɨkɨ ʉgʉ gwene, apeene lɨno na 
sikutsooni. 

22ɄNgʉlʉve aampye ʉvʉtavʉlɨlwa wa kʉlongotsa isiinu syoni, ikange vɨ 
akambɨɨka ave ndongotsi va mpelela. 

23Ʉmpelela ʉgwa gwʉ mmana gwa mwene. Naveene avakongi va Yɨɨsʉ 
vipʉgʉla imbombo tsa mwene, ʉvɨ vʉkwɨlanilo wa siinu syoni apoonu 
apaveetsaga. 

Vaefeso 2 

Avɨɨdɨki vipokwa kʉ lʉhʉngʉ lwa Ngʉlʉve 

1Nʉʉnyie mwale vaanu avaswe kʉ nongwa jya vʉjagi wiinyo ni mbiivi tsiinyo. 



486 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

2Ʉnsɨkɨ ʉgwa, mwakongaga imbombo imbiivi tsa kɨlʉnga nʉ kʉmwɨdɨkɨla 
ʉSetano. Ʉjʉ vɨ ndongotsi va mepo imbiivi na vaanu ʉwʉ navikʉnkonga 
ʉNgʉlʉve. 

3Ʉwe twɨ vooni ʉvʉtaamo wiitu waale nda vaanu avo. Twakongaga ʉvʉnogwe 
wiitu wa mbiivi na masaago giitu ga vʉmuunu. Twɨ vooni twalotsaaga kʉ 
lʉvʉngʉ ʉlʉkali lwa Ngʉlʉve. 

4Lɨno, ʉNgʉlʉve alɨ nɨ kɨsa kyongosu. Ikange kʉ nongwa jya lʉgano lwa mwene 
ʉlʉlʉti, 

5aatʉpye ʉwʉʉmi wa sikutsooni palya ʉpwʉ aantsʉʉsiitse ʉKɨlɨsiti. Aavombile 
ewo nʉpwʉ jɨngave twale nda vaanu avaswe ʉkʉhʉmana nʉ vʉtulanongwa 
wiitu. Lɨno, tʉpokilwe kʉ lʉhʉngʉ lwa Ngʉlʉve. 

6Kʉ nzɨla jya kʉhanzwa nʉ Mesiya ʉYɨɨsʉ, twatsʉʉsiiwe nʉ kʉpeewa 
ʉvʉtavʉlɨlwa kʉkyanya wa kʉlongotsa paninie nʉ mwene. 

7ɄNgʉlʉve aavombile imbombo itso tsyoni pakʉta ʉvʉmosu wa mwene 
ʉvʉlʉti nɨ kɨsa kya mwene ɨkɨtsila kɨgelelo, sivonekage sikutsooni. Ʉmwene 
aatʉkolye ɨkɨsa, akatʉvonia ʉwiipa wa mwene kʉ nzɨla jya galya ʉgwʉ 
aatʉvombye ʉMesiya ʉYɨɨsʉ. 

8Mwapokilwe kʉ lʉhʉngʉ lwa Ngʉlʉve ʉpwʉ mwamwɨdiike ʉYɨɨsʉ. Ʉvʉpoki 
ʉwa navuhʉmana ni mbombo tsiinyo, apeene kɨpeetsano vʉvʉle ʉkʉhʉma 
kwa Ngʉlʉve. 

9Manya ʉvʉpoki ʉwa nalʉhombo lwa mbombo tsiinyo inonu itsʉ muvombile, 
ʉmuunu ʉvaveetsaga aleke ʉkwɨginia. 

10Ʉwe tʉlɨ sipeliwa sya Ngʉlʉve, twɨ atʉhanziitse nʉ Mesiya ʉYɨɨsʉ, pakʉta 
tʉvombage imbombo inonu itsʉ aatʉsaagɨlye ʉkʉhʉma katale. 

Avaanu vooni avikʉmwɨdɨka ʉYɨɨsʉ valɨ kɨɨnu kɨpamato 

11Pwʉ lɨno, ʉnyie nyɨ namwaholwe Vayahudi, mwɨmanye ʉmwʉ muveelye. 
Mulʉmanyile ʉkʉta aVayahudi valɨ nɨ kya kwɨginihitsa ɨkihʉma mu kʉtahiliwa 
kwa veene ʉkʉta wʉ vaanu va Ngʉlʉve. Aveene vikʉvavonela ʉnyie nyɨ mutava 
Vayahudi ʉlwakʉva mutsila kɨmanyilo ɨkɨveetsaga ɨkivonia ʉkʉta najyʉnyie 
mulɨ vaanu va Ngʉlʉve. Lɨno ʉkʉtahiliwa ʉkwa mbombo vʉvʉle ɨjivombwa na 
vaanu. 

12Ʉnsɨkɨ ʉgwa namwammanye ʉKɨlɨsiti. Mwale ʉta vahenza manya mwale 
mutsila ligavo mu siinu sya vaanu va Ngʉlʉve, kwʉ kʉta aVaisilahɨli. Avaanu 
avo wʉ vaapeevilwe ʉlʉhʉngʉ nʉ Ngʉlʉve ʉkʉkongana nʉ lwɨdɨngʼano lwa 
mwene. Lɨno ʉnyie namwale mu lwɨdɨngʼano ʉlwa. Ikange mwataamaga mu 
kɨlʉnga kɨtsila lʉhʉʉvɨlo pange kʉmmanya ʉNgʉlʉve. 

13Mwale kʉvʉtale nʉ Ngʉlʉve. Lɨno kʉ nongwa jya kʉhanzwa nʉ Mesiya 
ʉYɨɨsʉ, ʉvɨ aasue pa kɨdamingʼanie, muhegeliitswe pawiipi. 

14Pwʉ lɨno, ʉYɨɨsʉ jyʉmwene aatʉpelye ʉlʉnotsehetso kʉ nzɨla jya kʉvahanza 
paninie aVayahudi na vatava Vayahudi. Aatʉvɨɨkile tʉve kɨɨnu kɨpamato kʉ 
nzɨla jya kʉhetsa ʉvʉsʉʉlani ʉwaale pagati paawe. 

15Indagɨlo tsa Kɨyahudi tsilɨ ni sipagɨka syongosu. Lɨno, ʉYɨɨsʉ ʉpwʉ aasue, 
aatsijatsiitse lwoni. Akatʉhanza nʉ mwene pakʉta aVayahudi na valya avatava 
Vayahudi vave kɨpʉga kɨpamato ɨkɨpya. Akatʉpa ʉlʉnotsehetso 

16nʉ kʉhetsa ʉvʉsʉʉlani lwoni kʉ nzɨla jya kʉtʉswɨla pa kɨdamingʼanie. 
Akatʉsajania nʉ Ngʉlʉve. 

17Ʉmwene iitsile akalʉmbɨlɨla ɨLivangɨli lya lʉnotsehetso kwanyie nyɨ mutava 
Vayahudi nyɨ mwale kʉvʉtale nʉ Ngʉlʉve paninie na Vayahudi avaale pawiipi 
nʉ mwene. 

18Manya galya ʉgwʉ aatʉvombye ʉYɨɨsʉ, gikʉvavɨɨka aVayahudi na vaanu 
avatava Vayahudi vaweese ʉkʉsika kwa Ngʉlʉve ʉDaada kʉ lʉtangɨlo lwa 
Mepo jyʉjwa mpamato. 

19Pwʉ, ʉnyie nyɨ vaanu nyɨ mutava Vayahudi namulɨ vahenza ikange. Apeene 
mulɨ vaana va Ngʉlʉve ikange venenyumba paninie na vɨɨdɨki va Ngʉlʉve. 

20Tʉvye ʉngata maganga agaatsengilwe pa waalo wa vanyamalago na 
vapositili. ɄMesiya ʉYɨɨsʉ jyʉmwene vɨ liganga lya pa nguto. 

21Ikange vɨ mwene ikʉjyaganitsa ɨnyumba jyoni nʉ kʉjɨpelela jiibatane. 
Ikʉjɨvɨɨka jɨve Vʉtaamo ʉVʉvalatse wa Ntwa ʉNgʉlʉve. 

22Pwʉ, pa kulongwi jya kʉhanzwa nʉ Ntwa ʉYɨɨsʉ, ʉnyie nyɨ vaanu nyɨ 
mutava Vayahudi, mwaganiitswe mu nyumba ɨjyo ɨjyʉ itaama ʉNgʉlʉve kʉ 
nzɨla jya Mepo ʉMbalatse va mwene. 

Vaefeso 3 

ɄPaulo ipʉlɨsa ʉvʉsumbe wa Ngʉlʉve 

1Ʉne ndɨ Paulo, ndɨ ndɨlɨ nkʉngwa kʉ nongwa jya kʉpʉlɨsa ɨLivangɨli lya 
Mesiya ʉYɨɨsʉ kwanyie, nyɨ vaanu nyɨ mutava Vayahudi, ndikʉvadoovela kwa 
Ngʉlʉve. 

2Ndɨlʉmanyile jɨlweli ʉkʉta mwamalile ʉkʉpʉlɨka ʉkʉta ʉNgʉlʉve aamye ʉne 
ɨmbombo jya kʉlʉmbɨlɨla ikulongwi tsa lʉhʉngʉ lwa mwene kʉ nyɨ mutava 
Vayahudi. 

3Ndʉwʉ ndyatalile ʉkʉvavʉʉla kʉ vʉsupi, ʉNgʉlʉve aambʉʉlile ʉne 
ikulongwi tsa mwene itsʉ avaanu navaatsimanye. 

4Mungɨmbe amamenyu aga ʉgwʉ ndɨvavɨgye, jʉmukʉlʉmanya ʉmwʉ 
ndɨlʉmanyie ikulongwi itso itsa Kɨlɨsiti itsʉ avaanu navaatsimanye. 

5Ʉkʉhʉma katale ʉNgʉlʉve navɨɨke pavʉvalasu ikulongwi itso. Avaanu va 
katale navaatsimanye itsi. Lɨno kʉmbele, kʉ nzɨla jya Mepo va mwene, 
avavoniitse ikulongwi itso avapositili na vanyamalago va mwene avavalatse. 

6Itsi tsʉ kulongwi itso itsa kʉvʉtiitu tsa Ngʉlʉve: Ʉkʉvavɨɨka aVayahudi na 
vatava Vayahudi vave vaana va mwene, vave sipagɨka sya mmana mpamato. 
Pwʉ lɨno avaanu avatava Vayahudi naveene viweesa ʉkʉpeewa isiinu isyʉ 
ʉNgʉlʉve aavahʉʉviitse avaanu va mwene kʉ nzɨla jya kwɨdɨka ɨLivangɨli lya 
Mesiya ʉYɨɨsʉ. 

7-8ɄNgʉlʉve aamye ɨmbombo jya kʉpʉlɨsa ɨLivangɨli ɨlyo kʉ vaanu avatava 
Vayahudi. Ɨlyene ɨlyo lɨlɨ nʉ vʉmosu ʉvʉtsila kɨgelelo ʉwihʉmya ʉYɨɨsʉ Kɨlɨsiti. 
Nʉpwʉ jɨngave nandɨnogiili kʉ vavalatse vooni va Ngʉlʉve, lɨno ʉNgʉlʉve 
aavombile ewo kʉ kɨsa na maka ga mwene amalʉti. 

9ɄNgʉlʉve ʉMpeli va siinu syoni, aannyalile ʉne ndɨvavʉʉlage avaanu vooni 
ʉmwʉ tsivombekela ikulongwi itsi itsʉ natsyamanyikike kʉ vaanu ʉkʉhʉma 
katale. 

10Lɨno ʉNgʉlʉve kʉ nzɨla jya vampelela, ikɨvonia kʉ sipeliwa syoni isilongotsa 
ni syʉ silɨ nʉ vʉtavʉlɨlwa ʉkʉ kʉkyanya ʉmwʉ aveelye nʉ lʉhala lwongosu. 

11Ʉwa wʉ vʉsumbe wa Ngʉlʉve ʉkʉhʉma kʉ vʉtengʉlɨlo. Ʉweene ʉwa 
waavombiike kʉ nzɨla jya mbombo ɨjyavombilwe nʉ Mesiya ʉYɨɨsʉ, ʉNtwa 
viitu. 

12Kʉ nzɨla jya kʉmwɨdɨka nʉ kwɨhanza nave, tʉlʉmanyile jɨlweli ʉkʉta tʉlasika 
pamiiho pa Ngʉlʉve kɨtsila lʉdwado. 

13Pwʉ muleke ʉkʉnyongʼonyoka amaka mu numbula tsiinyo kʉ vʉkʉvɨlwa 
ʉwʉ vukʉmbona ʉne pa kulongwi tsyanyie. Aga givonia ʉkʉta mulɨ vaanu 
vɨɨmɨkiwa. 

ɄPaulo ikʉvadoovela avɨɨdɨki va Ngʉlʉve 

14Wʉ ndisaaga itso tsyoni itsʉ ʉNgʉlʉve avombile, ndisugama nʉ kʉnsaana 
ʉDaada, 

15ʉMpeli va siinu syoni isyʉ silɨ kʉkyanya ni syʉ silɨ mu kɨlʉnga. 

16Ndikʉnʼdoova ʉNgʉlʉve ʉkʉta, kʉ maka ga Mepo va mwene, avape 
ʉvʉdʉlʉsu wa numbula tsiinyo ʉkʉkongana nʉ wɨɨmɨkiwa wa vʉmosu wa 
mwene ʉvʉlʉti. 

17Ikange ndikʉvadoovela ʉkʉta, kʉ nzɨla jya lwɨdɨko, ʉKɨlɨsiti ataamage mu 
numbula tsiinyo. Apo pwʉ ʉlʉgano lwa mwene jʉlukʉvapa amaka ga 
kʉnywilila ʉngata mʼbɨkɨ ʉgʉtotiike siitso ɨmilela gya gwene pa mmanga, evo 
ʉngata nyumba ɨjɨtsengilwe pa lwʉtʉ ʉlʉkangasu. 



489 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

18ɄNgʉlʉve avatange ʉnyie paninie na vaanu va mwene vooni ʉkʉlʉmanya 
ʉlʉgano lwa Kɨlɨsiti ʉmwʉ lʉveelye. Manya atʉganile kʉ lʉgano ʉlʉtsila 
kɨgelelo. 

19Ndilonda mwɨpʉlɨke mu wʉʉmi wiinyo ʉlʉgano lwa Kɨlɨsiti ʉmwʉ lʉveelye 
lʉlʉti kwawe, nʉpwʉ ndakʉve kʉtalamu kʉ muunu ʉkʉlɨvona ɨlyo. 
Ndikʉvadoovela ʉkʉta ʉNgʉlʉve avapeetsage tsyoni itsʉ inogwa avaanu va 
mwene vave natso. 

20ɄNgʉlʉve aginiwaagwe pa kulongwi jya maka ga mwene ga kʉdega 
agivomba ɨmbombo mu nʼgati mwawe! Jɨlweli iweesa ʉkʉtʉvombela isiinu 
isivaha siitso ʉkʉlʉtɨɨlɨla isyʉ tudoova nʉ kʉsaaga! 

21ɄNgʉlʉve aginiwaagwe na vaanu va mwene pa kulongwi jya mbombo jya 
Mesiya ʉYɨɨsʉ, sikutsooni na sikutsooni! Ameni. 

Vaefeso 4 

Avakongi va Yɨɨsʉ pavanogye ʉkʉva kɨɨnu kɨpamato 

1Lɨno ʉne ndɨ ndɨlɨ nkʉngwa ʉkʉhʉmana nɨ mbombo ɨjyʉ ndikʉmbombela 
ʉNtwa ʉYɨɨsʉ, ndikʉvasiima muve nʉ lʉgendo ʉlukʉmmovosa ʉNgʉlʉve. 
Pavanogye mutaamage mu lʉgendo ʉlukʉmmovosa ʉNgʉlʉve ʉlwakʉva 
ʉmwene avahalile ʉnyie. 

2Mwɨlekelwe lwoni ʉkwɨginia. Apeene muveetsage vaanu avanyavʉmuunu, 
avanya lwɨjiso, avadeke nʉ wʉ visipilanila nʉ kʉsyɨkɨlanila kʉ lʉgano. 

3Ikange mwɨkupilage ʉnsɨkɨ gwoni ʉkʉvʉloleela ʉvʉhange ʉwʉ atʉpye ʉMepo 
va Ngʉlʉve. Vombagi ɨlyo kʉ nzɨla jya kʉtaama nʉ lʉnotsehetso. 

4Ʉwe twɨ vooni tʉlɨ mmana mpamato, twʉpɨlye ʉMepo mpamato, ikange 
twahʉʉvɨtsiiwe ʉkʉta kʉmbele tʉlaava nʉ lʉhekelo ʉlʉlʉti. 

5Tʉlɨ nave ʉNtwa mpamato, ʉlwɨdɨko lʉpamato nʉ lwotso lʉpamato. 

6ɄNgʉlʉve alɨ mpamato, ʉmwene vɨ Dadajiitu twɨ vooni. Ikʉtʉlongotsa, 
ikʉtʉpa amaka ga kʉvomba ɨmbombo jya mwene, ikange alɨ mu numbula tsiitu. 

7Lɨno ʉmuunu nʉ muunu apeevilwe ɨkɨkʉngɨlwa kya mwene ʉkʉkongana nʉ 
mwʉ ʉKɨlɨsiti aanogilwe ʉkʉmpa. 

8Ɨkɨ kyʉ mene ʉVʉvɨge ʉVʉvalatse wiita, “Ʉpwʉ aalʉtile kʉkyanya, aalʉtile na 
vagalʉlwa vongosu, ikange akavagavɨla avaanu va mwene isikʉngɨlwa.” 

9(Lɨno ʉkʉta “aalʉtile kʉkyanya” kwʉ kʉta kɨki? Kwʉ kʉta ndee, pa vʉtengʉlɨlo 
iikile kʉ vʉtsʉʉka. 

10Pwʉ ʉmwene ʉvɨ iikile kʉ vʉtsʉʉka vɨ aatogile kʉkyanya, pakʉta avonie 
ʉkʉta ʉmwene alɨ mwoni mwoni.) 

11Ʉmwene vɨ aavapye avaanu isikʉngɨlwa. Akagava avange vave vapositili, 
avange vanyamalago, avange valʉmbɨlɨli va Livangɨli, avange vave vateeketsi 
na vamanyisi va limenyu lya Ngʉlʉve. 

12Aagavile ewo isikʉngɨlwa isyo sive sya kʉvatetengʼania avɨɨdɨki va Ngʉlʉve 
pakʉta vagʉvombelage nʉ kʉgʉtsenga ʉmpelela. 

13Pwʉ lɨno aga gitsiga pwʉgale ʉkʉsikila ʉpwʉ ʉlwɨdɨko lwitu twɨ vooni lwiva 
lʉpamato nʉ kʉmmanya ʉMwana va Ngʉlʉve, pakʉta tʉdʉlʉke mu numbula 
nʉ kʉnogelanila ndʉ Kɨlɨsiti. 

14Apo natʉkajyembeelage ni manyiiso tsa vʉnuasi ʉta vaana. Ikange, 
natʉkasyowaagwe na vaanu ʉwʉ kʉ manyiiso tsa veene, vikʉvapelela avaanu 
avange vavombe imbiivi. Avo vikʉvavɨɨka avaanu vave ʉta waato ʉwʉ 
ʉnkuluguuto gujʉtsaania kʉnʉ na kʉnʉ mu nyanza. 

15Lɨno tʉvʉbadame ʉwajɨlweli kʉ nzɨla jya kʉganana, pakʉta ʉwe twɨ vɨɨdɨki 
va Kɨlɨsiti tʉve ndʉ mwene kʉ siinu syoni. Ʉmwene vɨ ntwe 

16ni sipagɨka syoni sikwibatana nʉ kʉva mmana mpamato. Ɨkɨpagɨka nɨ 
kɨpagɨka kivomba ɨmbombo jya kyene, kitangana nʉ kʉganana ni sipagɨka 
isinge, pakʉta ʉmmana ʉnʼgʉge gʉgendelelage ʉkʉkʉla. 

Avakongi va Yɨɨsʉ pavanogye vave nʉ lʉgendo ʉlʉpya 

17Pwʉ vɨɨdɨkivajyango, ndikʉvapa ɨlivʉngʉ ndʉ mpositili va Ntwa ʉYɨɨsʉ. 
Muleke ʉkʉtaama ikange ʉta vaanu ʉwʉ navammanyili ʉNgʉlʉve, ʉwʉ 
amasaago ga veene ga vʉtsimu. 

18Mulʉmanye ʉkʉta avaanu va mu ngʼiisi jya vʉtulanongwa navavʉmanyili 
ʉwajɨlweli wa Ngʉlʉve. Avaanu avo valɨ kʉvʉtale nʉ wʉʉmi ʉwʉ ʉNgʉlʉve 
ikʉvapa avaanu va mwene, manya navatsimanyili inzɨla tsa mwene ikange valɨ 
na matingo mu numbula tsa veene. 

19Aveene navivona soni napadebe ʉkʉvomba ʉvʉligu ikange vakiliitye mu 
vʉpʉmu, valɨ nyango ʉkʉvomba imbombo imbiivi itsinge itsilɨ pongosu. 

20Lɨno ʉnyie namwamanyiisiiwe ewo ʉkʉhʉma kwa Kɨlɨsiti, 

21ʉvɨ vɨ vʉtengʉlɨlo wa wajɨlweli. Ndɨlʉmanyile jɨlweli ʉkʉta mwamanyiisiiwe 
nʉ kʉpʉlɨka ikulongwi tsa mwene ʉYɨɨsʉ. 

22Mwamanyiisiiwe mulʉleke ʉlʉgendo ni nzɨla tsiinyo imbiivi tsa vʉmuunu wa 
katale wa vʉtulanongwa itsʉ mwale natso kʉnsana ʉkwa. Itso tsyavajatsaaga 
mukongage ʉvʉnogwe wiinyo ʉvʉviivi ʉvukʉvapelela ʉlwongometso. 

23Pwʉ lɨno mwandʉke inumbula tsiinyo na masaago giinyo, sive sipya. 

24Ikange muvoniage ʉlʉgendo ʉlʉpya, manya mwapelilwe kʉ kɨhwani kya 
Ngʉlʉve, ʉvɨ inʼgolosu jɨlweli ikange imbalatse. 

25Muleke ʉkʉva vanuasi. Ʉmuunu nʉ muunu pannogye ambʉʉlage ʉnnine 
ʉwajɨlweli, manya twɨ vooni tʉlɨ sipagɨka sya mmana mpamato. 

26Mungaviipe, mwɨsigage ʉkʉvomba imbiivi. Mulekage ʉkʉtaama nʉ lʉviipo 
ʉkʉsika ʉpwʉ liseema ɨlitsʉva, 

27ikange muleke ʉkʉmpa ʉnsɨkɨ ʉSetano gwa kʉvalema ʉnyie. 

28Ʉndyasi ɨlekelwe ʉkʉhɨɨtsa ikange, apeene avombage imbombo inonu, 
pakʉta akavage isiinu sya mwene ni sya kʉvapa avikwagɨlwa. 

29Mulekage ʉkʉtsova amamenyu agilematsa avange, apeene mutsovage 
amamenyu amanonu agikʉvatsenga avikʉgapʉlɨka, pakʉta gave nʉ lʉtangɨlo 
kʉ veene. 

30Muleke ʉkʉmpelela ʉlʉsʉsʉvalo ʉMepo ʉMbalatse va Ngʉlʉve ʉvɨ ʉmwene 
vɨ kɨɨnu ɨkivonia ʉkʉta mulɨ vɨɨdɨki va Ngʉlʉve. ɄMepo ʉjwa vɨ ivonia ʉkʉta 
kɨliitsa ɨkɨgono ɨkyʉ ʉNgʉlʉve alavapoka ʉnyie. 

31Pwʉ mwɨlekelwe lwoni ʉkʉva vaanu avanya lʉviipo, avanya ligoga, avanya 
kɨsilaani, avanya mbatsa nʉ vʉgalo na vanya madʉsi, pange ʉkʉvombelanila 
imbombo imbiivi itsilɨ pongosu. 

32Apeene muveetsage vaanu avikolelanila ɨkɨsa nʉ kʉvombelanila inonu. 
Musyɨkɨlanilage ndʉwʉ ʉNgʉlʉve aavasyɨkye ʉnyie kʉ nzɨla jya Kɨlɨsiti. 

Vaefeso 5 

Ʉkʉtaama mu lʉgano 

1Pwʉ, mwɨgɨlɨlage kwa Ngʉlʉve, ʉlwakʉva mulɨ vaana va mwene ʉwʉ 
avaganile siitso. 

2Mugananage ʉnsɨkɨ gwoni, ndʉwʉ ʉKɨlɨsiti aatʉganile nʉ kʉswa kʉ nongwa 
tsiitu. Ʉmwene ɨɨhʉmiitse ave neekelo jya kʉmmovosa ʉNgʉlʉve. 

3Kwʉ baako ʉnyie ʉkʉta mutsowaagwe mu mbombo tsa vʉligu, tsa vʉlami 
pange ʉkʉva nɨ numbula ɨnya mwojo, manya imbombo itso natsinogelaniili 
ʉkʉvombwa na vɨɨdɨki va Ngʉlʉve. 

4Ikange mulekage ʉkʉtsova amamenyu ga soni, ga vʉtsimu pange ʉkʉtsova 
isʉngʉ imbiivi, manya ago gooni naganogelaniili kʉ vakongi va Yɨɨsʉ. Apeene 
munsaanage ʉNgʉlʉve ʉnsɨkɨ gwoni. 

5Pavanogye mulʉmanye ʉkʉta ʉmuunu ʉndigu, evo ʉndami evo ʉnya mwojo, 
alɨ ndʉ muunu ʉvɨ ikɨsaja kʉ mingʉlʉve. Ʉjwa nalaave paninie na vaanu 
avilongotsiwa nʉ Kɨlɨsiti paninie nʉ Ngʉlʉve. 

6Muleke ʉkwɨdɨka ʉkʉsyowa nʉ muunu kʉ mamenyu ga mwene ga sʉngʉ 
imbiivi, manya ʉNgʉlʉve alavapa ʉlʉvʉngʉ ʉlʉkali avaanu ʉwʉ 
navikʉmwɨdɨkɨla, apeene vivomba imbombo itso imbiivi. 

7Pwʉ muleke ʉkʉva nʉ vʉnyange na vaanu avatulanongwa. 
Ʉvʉtaamo wa vɨɨdɨki vʉveetsage ndʉ lʉmuli 

8Katale ʉnyie mwale mu ngʼiisi jya mbiivi, lɨno ʉkʉhʉma ʉpwʉ mwɨɨdiike 
ʉkʉva vakongi va Ntwa ʉYɨɨsʉ, mulɨ mu lʉmuli lwa wʉʉmi ʉvʉpya ni mbombo 
tsa vʉgolosu. 

9Avaanu avalɨ mu lʉmuli pavanogye vaveetsage nʉ lʉgendo ʉlʉnonu, 
vavombage imbombo tsa vʉgolosu, nʉ kʉtsova ʉwajɨlweli ʉnsɨkɨ gwoni. 

10Pwʉ lɨno mumanyilage isiinu isikʉmmovosa ʉNtwa, pakʉta mutaamage ʉta 
vaanu ʉwʉ valɨ mu lʉmuli jɨlweli. 

11Muleke ʉkwɨhanza na vaanu avalɨ mu ngʼiisi jya mbiivi, avivomba imbombo 
imbiivi. Apeene mutsivɨɨkage pavʉvalasu imbombo itso imbiivi itsʉ vivomba. 

12Jɨlweli, tsa soni ʉkʉtsova imbombo itsʉ vivomba kʉvʉtiitu avaanu avo. 

13Lɨno tsingavɨɨkwe pavʉvalasu, tsivonekaga lwoni, manya ʉlʉmuli 
lukʉtsimulikaga. 

14Ʉlʉmuli lwʉ lukʉsipelela isiinu sivonekage. Ɨkɨ kyʉ mene avaanu viita, 
“Sisimuka gwe ʉve vɨ ʉgoneelye! Ʉmulikwe kʉmiiho, ʉleke ʉkʉva ʉta nsimba. 
Ʉmwene ʉKɨlɨsiti ikʉkʉmulikilaga.” 

15Pwʉ mulolage ʉmwʉ vʉveelye ʉvʉtaamo wiinyo. Muleke ʉkʉtaama nda 
vatsimu. Apeene muveetsage vanya lʉhala nʉ kʉvonia ʉlʉgendo ʉlʉnonu. 

16Vombagi imbombo inonu ʉnsɨkɨ ʉgʉveetsaga ʉgwʉ mwiva nʉ vʉlegeesu, 
manya isigono isi siviivi. 

17Pwʉ lɨno mulekage ʉkʉva vatsimu, apeene pilonda mugamanyage galya 
ʉgwʉ ʉNtwa inogwa muvombage. 

18Mulagaalaga, manya ʉvʉgaatsi vunanga ʉwʉʉmi. Apeene 
mulongotsiwaagwe nʉ Mepo va Ngʉlʉve. 

19Mumwɨmbɨlage izabuli, inyɨmbo tsa mu sitabu ni nyɨmbo inyagʉlano. 
Mumwɨmbɨlage ʉNtwa ʉYɨɨsʉ ni numbula tsiinyo tsyoni. 

20Ikange munsaanage ʉDaada ʉNgʉlʉve ʉnsɨkɨ gwoni kʉ syoni isyʉ muvomba, 
ʉkʉkongana nɨ mbombo ɨjyavombile ʉYɨɨsʉ Kɨlɨsiti, ʉNtwa viitu. 

Ʉvʉtaamo ʉvʉnonu wa muunu nʉ nʼdala va mwene 

21Vɨɨdɨkivajyango, pavanogye mwɨjisaage nʉ jyʉnge kʉ nnine manya 
mukʉnʼdwada ʉKɨlɨsiti. 

22Nyɨ vadala vapʉlɨkagi avagoosi viinyo, ndʉwʉ mukʉmpʉlɨka ʉNtwa ʉYɨɨsʉ. 

23Manya ʉnʼgoosi vɨ mbaha va nʼdala va mwene ndʉwʉ ʉKɨlɨsiti vɨ mbaha va 
vaanu va mwene, ikange vɨ Mpoki va veene. 

24Pwʉ ʉnʼdala ʉvaveetsaga pannogye ampʉlɨkage ʉnʼgoosi va mwene kʉ 
kɨveetsaga, ndʉwʉ avakongi va Kɨlɨsiti vikʉmpʉlɨka ʉKɨlɨsiti. 

25Nʉʉnyie nyɨ vagoosi, vaganagi avadala viinyo ndʉwʉ ʉKɨlɨsiti avaganile 
avaanu va mwene ʉkʉsikila pa kɨgelelo kya kwɨhʉmya ʉkʉswa pa kʉvapoka. 

26Aasue pakʉta avɨɨmɨke avaanu va mwene kwa Ngʉlʉve, na kʉ nzɨla jya 
lwotso nɨ limenyu lya mwene aavavaliitse, 

27vave vavalatse ikange vatsila vʉviivi. Alavʉʉpɨlɨla avaanu va mwene ndʉwʉ 
ʉntegʉlanʼdala ikʉmwʉpɨlɨla ʉvitegʉlwa kʉ wɨɨmɨkiwa, manya atsila vʉviivi 
ʉvʉveetsaga. 

28Ndʉwʉ ʉYɨɨsʉ avaganile avaanu va mwene, ʉnʼgoosi ʉvaveetsaga namwene 
pannogye anʼganage ʉnʼdala va mwene. Manya ʉvɨ ikʉnʼgana ʉnʼdala va 
mwene, ikɨgana jyʉmwene. 

29Nakʉli ʉvɨ agʉsʉʉlile ʉmmana gwa mwene, apeene ikʉgʉliisa nʉ 
kʉgʉloleela vʉnonu. Vʉvʉle vʉle ʉKɨlɨsiti namwene ikʉtʉloleela vʉnonu ʉwe 
twɨ vaanu va mwene, 

30ʉlwakʉva tʉlɨ sipagɨka sya mmana gwa mwene. 

31Ndʉwʉ ʉVʉvɨge ʉVʉvalatse wiita, “Ʉnʼgoosi iiva va kʉndeka ʉdadaaje nʉ 
vanyina, ikɨhanzaaga nʉ nʼdala va mwene, avaanu avo vavɨlɨ viveetsaga mmana 
mpamato.” 

32Mu mamenyu aga mwʉvʉle ʉwajɨlweli ʉvʉsihamiike, manya kulongwi tsa 
Kɨlɨsiti na vaanu va mwene. 

33Pwʉ ndikʉvavʉʉla ndiita, ʉnʼgoosi ʉvaveetsaga pannogye anʼganage 
ʉnʼdala va mwene ndʉwʉ ikɨgana jyʉmwene, namwene ʉnʼdala ʉvaveetsaga 
pannogye ampʉlɨkage ʉnʼgoosi va mwene. 

Vaefeso 6 

Ʉvʉtaamo ʉvʉnonu wa vahotsi na vaana va veene 

1Nʉʉnyie nyɨ vaana nyɨ mulɨ vakongi va Ntwa ʉYɨɨsʉ, vapʉlɨkagi avahotsi 
viinyo, manya ɨlyo lyʉ ligolosu ikange lyʉ lɨnogelanie. 

2Ʉlʉlagɨlo ʉlʉtatsi ʉlʉlɨ nɨ nyʉʉve lwita, “Ʉmwɨmɨkage ʉdadaajo nʉ jyʉva 
vaako, 

3pakʉta ʉsajiwe nʉ kʉtaama siitso mu kɨlʉnga.” 

4Najyʉnyie nyɨ vahotsi nyɨ vagoosi, muleke ʉkʉvaviipitsa avaana viinyo, 
apeene muvalelage mu lʉgendo ʉlʉnonu nʉ kʉvamanyiisa ikulongwi tsa Ntwa 
ʉYɨɨsʉ. 

Ʉvʉtaamo ʉvʉnonu wa vavanda na vatwa va veene 

5Ʉnyie nyɨ vavanda pavanogye ʉkʉvapʉlɨka avatwa viinyo ʉwʉ 
mukʉvavombela mu kɨlʉnga ʉmʉ. Muvapʉlɨkage nʉ kʉvɨɨmɨka kʉ numbula 
jyoni, ndʉwʉ mukʉmpʉlɨka ʉKɨlɨsiti. 

6Muleke ʉkʉvomba vʉnonu peene wʉ vikʉvavona, pakʉta vavaginie. Baako! 
Apeene vombagi ndʉwʉ ʉNgʉlʉve inogwa, ʉlwakʉva mulɨ vavanda va Kɨlɨsiti. 

7Muvavombelage kʉ numbula jyoni, nda vikʉmbombela ʉNtwa ʉYɨɨsʉ, jɨleke 
ʉkʉva nda vikʉvavombela avaanu. 

8Pavanogye mulʉmanye ʉkʉta ʉNtwa alampa ʉlʉhombo ʉmuunu nʉ muunu 
kʉ mbombo jya mwene ɨnonu ɨjyʉ ivomba, ave mbanda evo mbopolwa. 

9Nʉʉnyie nyɨ vatwa va vavanda, muvavombelage vʉnonu avavanda viinyo, 
mulekage ʉkʉvadwatsa. Manya ʉnyie nyɨ vooni ʉNtwa viinyo alɨ mpamato, 
ʉmwene alɨ kʉkyanya. Ʉvʉhɨgi wa mwene vʉlʉngiime, nitengelela ʉmuunu 
ʉvaveetsaga. 

Ɨnzɨla jya kʉlwa ɨligoha lya Setano 

10Kʉ vʉmalɨlo, munywilile pa kʉmwɨdɨka ʉNtwa ʉYɨɨsʉ nʉ kʉhʉʉvɨla amaka 
ga mwene amalʉti. 

11Muswalage isilwɨlo syoni sya ligoha isyʉ mupeewa nʉ Ngʉlʉve, pakʉta 
mwɨloleelage kʉ vʉsumbe ʉvʉviivi wa Setano. 

12Manya natwilwa ɨligoha na vaanu. Apeene twilwa ni mepo imbiivi itsinya 
maka, itsilongotsa ɨkɨlʉnga ɨkɨ ɨkya ngʼiisi, ni sipʉga sya mepo imbiivi itsilɨ mu 
vʉtandaatse. 

13Pwʉ lɨno tooli isilwɨlo syoni sya ligoha isyʉ mupeewa nʉ Ngʉlʉve, pakʉta 
nʉpwʉ ɨngave ɨligoha liiva litalamu, muleke ʉkʉlemwa. Pwʉ kʉ vʉmalɨlo 
ɨligoha wʉ lɨsilile, mutsige vakangasu. 

14Mutaamage miiho kʉ nzɨla jya kʉkonga ʉwajɨlweli wa Ngʉlʉve. Ʉwajɨlweli 
ʉwa vuveetsaga ʉta mikanda ɨgyʉ avasikali vikɨpinya mu sivino sya veene. 
Ʉvʉtaamo wiinyo wa kʉkonga ʉvʉgolosu vukʉvasigililaga ʉta 
kɨsigakɨpambaga ɨkya kyʉma. 

15Ikange ɨLivangɨli lya Yɨɨsʉ ɨlipela ʉlʉnotsehetso lɨveetsage ʉta silaatu, pakʉta 
mwɨmage mulɨ vakangasu. 

16Paninie niisyo syoni, mwibatage ʉlwɨdɨko ʉta ngwembe nengaligoha. Ɨjyene 
ɨjyo jisigaga isilwɨlo sya ndʉgʉ ʉSetano sileke ʉkʉvalematsa ʉnyie. 

17Ʉpɨlɨlagi ʉvʉpoki ʉvʉlɨ ndɨ kɨtili kya kyʉma. Ikange mwibatage ɨlimenyu lya 
Ngʉlʉve, lɨveetsage ʉta lipanga ɨlyʉ mupeewa nʉ Mepo va Ngʉlʉve. 

18Pwʉ vɨɨdɨkivajyango, doovagi ʉnsɨkɨ gwoni ndʉwʉ ʉMepo va Ngʉlʉve 
ikʉvalongotsa. Munʼdoovage ʉNgʉlʉve pakʉta avatange mu mbombo tsyoni. 
Mwɨjʉmɨɨlɨtsaage ʉkʉdoova, ikange muleke ʉkʉgatala ʉkʉvadoovela avaanu 
vooni va Ngʉlʉve. 

19Mundoovelage najyʉne pakʉta ʉNgʉlʉve aame amamenyu ga kʉtsova kɨtsila 
lʉdwado ikulongwi itsisihamiike itsa Livangɨli. 

20Ʉkʉhʉmana nɨ mbombo jya kʉlʉmbɨlɨla ɨLivangɨli, ʉlʉ lɨno ndɨlɨ mu 
kɨkʉngwa. Napeene ndigendelela ʉkʉlʉmbɨlɨla ndʉ mbombi va Ngʉlʉve. Pwʉ 
ndoovelagi pakʉta ndɨgendelelage ʉkʉlʉmbɨlɨla kɨtsila kʉdwada kɨɨnu. 

Amamenyu ga Paulo ga kʉ vʉmalɨlo 

21Ʉmwɨdɨkinʼjiitu ʉTikiko ʉnʼgane, ʉmbombi ʉmmʉʉgʉ va Ntwa ʉYɨɨsʉ, 
jiikʉvavʉʉla ʉmwʉ ndigendelela ni kulongwi tsyoni itsʉ ndivomba. 

22Ʉvʉsumbe wa kʉnsuungʼa ʉTikiko kwanyie ndinogwa avavʉʉle ʉnyie 
ikulongwi tsiitu nʉ kʉvanywilitsa ʉnyie mu numbula. 

23Vɨɨdɨkivajyango, ʉNgʉlʉve ʉDaada nʉ Ntwa viitu ʉYɨɨsʉ Kɨlɨsiti vavapeetsage 
ʉlʉnotsehetso. Mugendelelage ʉkʉmwɨdɨka nʉ kʉganana. 

24ɄNgʉlʉve ampeetsage ʉlʉhʉngʉ ʉmuunu nʉ muunu ʉvɨ anʼganile ʉNtwa 
viitu ʉYɨɨsʉ Kɨlɨsiti kʉ lʉgano ʉlʉtsila vʉdugo. 

Vafilipi 

Vafilipi 1 

Ʉlʉpembetso 

1Ɨkalata ɨjɨ jɨhʉmile kwawe, ʉne ndɨ Paulo nʉ Timoti, twɨ vavombi va Mesiya 
ʉYɨɨsʉ. Tukʉvavɨgɨla nyɨ vɨɨdɨki vooni va Mesiya ʉYɨɨsʉ, nyɨ mutaama mu 
vʉtsenge wa Filipi, paninie na nyɨ valoleeli va mpelela na nyɨ vatangɨli. 

2Ʉlʉhʉngʉ nʉ lʉnotsehetso ʉkʉhʉma kwa Ngʉlʉve ʉDadajiitu na kʉ Ntwa 
ʉYɨɨsʉ Kɨlɨsiti, siveetsage nʉʉnyie. 

Itsʉ ʉPaulo ikʉvadoovela aVafilipi 

3Ʉnsɨkɨ gwoni ʉpwʉ ndikʉvakʉmbʉka ʉnyie, ndikʉnsaana ʉNgʉlʉve vango pa 
kulongwi tsyanyie. 

4Kange ʉnsɨkɨ gwoni ʉpwʉ ndikʉvadoovela kʉ mwene, ndikʉvadoovela nyɨ 
vooni nʉ lʉhekelo, 

5ʉlwakʉva ʉnyie mugendelela ʉkʉtangana nʉʉne pa mbombo jya kwolosa 
ɨLivangɨli, ʉkʉhʉma pa kɨgono ɨkyʉ ndyatengwe ʉkʉlʉmbɨlɨla 
kwanyie, ʉkʉsikila ɨleelo. 

6Ʉne ndɨlʉmanyile ʉkʉta ʉNgʉlʉve ʉvɨ aajɨtengwe ɨmbombo ɨnonu mu 
numbula tsiinyo, vɨ jiigendelela ʉkʉjɨvomba, ʉkʉsikila ʉpwʉ alajɨpʉgʉla pa 
kɨgono kɨlya ɨkya kwitsa ʉMesiya ʉYɨɨsʉ ʉlwa vɨɨlɨ. 

7Pannogye ʉne ʉkʉsaaga ndavʉle pa kulongwi jyanyie nyɨ vooni, manya 
ɨnumbula jyango jɨvaganile siitso ʉnyie. Mukwʉpɨlɨla ʉlʉhʉngʉ lwa Ngʉlʉve 
paninie nʉʉne wʉ ndɨkʉngilwe mu kɨkʉngwa, nʉ wʉ ndikʉlyɨmɨla ɨLivangɨli 
nʉ kʉvonia ʉmwʉ lɨveelye lya jɨlweli. 

8ɄNgʉlʉve vɨ ikʉmbona ʉne ʉkʉta, ndɨlɨ nawo ʉvʉsʉʉkwa wa kwaganila 
nʉʉnyie nyɨ vooni. Ndɨvaganile nʉ lʉgano lʉʉlʉlya ʉlwʉ ʉMesiya ʉYɨɨsʉ 
avaganile ʉnyie. 

9Aga gwʉ ndikʉvadoovela kwa Ngʉlʉve, ʉkʉta ʉlʉgano lwinyo lʉgendelelage 
ʉkwongelela siitso, muve nʉ lʉhala nʉ vʉmanyi, 

10pakʉta mutsagaalʉle vʉnonu aganogelanie. Apo pwʉ mwiva vagolosu, ikange 
muveetsaga vaanu avanavitsowa ʉvʉviivi ʉvʉveetsaga ʉkʉtsisika pa kɨgono 
kya kwitsa ʉYɨɨsʉ Kɨlɨsiti ʉlwa vɨɨlɨ. 

11Ndʉwʉ ʉmʼbɨkɨ guhʉʉpa iseke, najyʉnyie jyʉ muvavombelage avajiinyo 
imbombo ingolosu ndʉwʉ ʉYɨɨsʉ Kɨlɨsiti ikʉvatanga. Ago gooni gamwɨmɨkage 
nʉ kʉnʼginia ʉNgʉlʉve. 

Ʉkʉva mwa Kɨlɨsiti nʉ kʉswa pa kulongwi jya mwene 



497 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

12Mwe vɨɨdɨkivajyango, ndinogwa mulʉmanye vʉnonu ʉkʉta gooni 
agambwene ʉne, gatangye ʉkwolosa ɨLivangɨli, 

13manya avaloleeli vooni va pa lʉdeeva apa, paninie na vange vooni, 
valʉmanyile ʉkʉta ndɨkʉngilwe pakʉva ndikʉmbombela ʉKɨlɨsiti. 

14Paninie naago, ndɨlʉmanyile ʉkʉkʉngwa kwane kʉnʉ, kʉvapelye 
avɨɨdɨkivajiitu vongosu vakangale inumbula mwa Ntwa, ʉkʉsikila pa 
kʉvalʉmbɨlɨla avaanu ɨlimenyu lya Ngʉlʉve kʉ maka gooni, ikange kɨtsila 
lʉdwado. 

15Tsa jɨlweli ʉkʉta, kwʉvale avange avilʉmbɨlɨla ikulongwi tsa Kɨlɨsiti mu 
kɨvini na mu mbatsa. Napeene, kwʉvale avange avilʉmbɨlɨla kʉ numbula ɨnonu, 

16na mu lʉgano. Ava valʉmanyile vʉnonu ʉkʉta ʉNgʉlʉve ambɨɨkile ʉne ndɨve 
va kʉlyɨmɨla ɨLivangɨli. 

17Lɨno avo avanya mbatsa, vilʉmbɨlɨla ikulongwi tsa Kɨlɨsiti kʉ mwojo. Aveene 
vilonda ʉkwongeletsa ʉvʉkʉvɨlwa waane pa nsɨkɨ ʉgʉ ʉgwʉ ndɨlɨ mu 
kɨkʉngwa. 

18Napeene, kɨnangiike kɨki? Lola, ikulongwi tsa Kɨlɨsiti tsilʉmbɨlɨlwa, jɨve kʉ 
numbula ɨmbiivi, evo kʉ numbula ɨnonu. Ɨkɨɨnu ɨkɨ kyʉ kikʉmmelela ʉlʉhekelo. 
Kange ndigendelelaga ʉkʉva nʉ lʉhekelo, 

19ʉlwakʉva ndɨlʉmanyile ʉkʉta mu tsyoni itsikʉnnyitsila, ndɨlapokwa, 
ʉlwakʉva mukʉndoovela kwa Ngʉlʉve, ikange ʉMepo ʉMbalatse va Yɨɨsʉ 
Kɨlɨsiti ikʉnnanga. 

20Ndihʉʉvɨla siitso ʉkʉta, natsikʉli itsʉ jʉtsikʉmbɨɨka ndɨve ni soni. Lɨno 
ndʉwʉ jɨkaale isigono syoni, jʉndigendelelaga ʉkwɨkangatsa mu numbula. 
Ndikɨkangatsaaga ewo pakʉta ʉKɨlɨsiti aginiwaagwe mu mmana gwango, jɨve 
ʉkʉtsiga mwʉmi, evo ʉkʉswa. 

21Lɨno ʉne ndɨngave nditsiga mwʉmi, ʉwʉʉmi wango wiiva wa kʉmmanya, wa 
kʉnʼgana, wa kʉmbombela nʉ kʉmwɨmɨka ʉKɨlɨsiti. Kange ndɨngave ndiiswa, 
ʉkʉswa kwane lʉvʉmbʉlɨlo. 

22Ndɨngave jʉnditsiga mwʉmi, jʉndigendelela ʉkʉvavona avaanu vongosu 
avikʉmwʉpɨlɨla nʉ kʉmwɨdɨka ʉYɨɨsʉ ʉkʉhʉma mu mbombo ɨjyʉ ndivomba. 
Lɨno pwʉ ndyɨhalɨle lɨlɨku? Kʉndemile ʉne ʉkwɨhalɨla! 

23Ndilwana pa masaago gavɨlɨ. Ndinogwa ʉkʉhega apa, ndɨlʉte ndɨkataamage 
paninie nʉ Kɨlɨsiti. Ɨlɨ lyʉ ndivona linonu siitso kwane. 

24Lɨno, pa kulongwi jya kʉvatanga ʉnyie, lʉnonu siitso ʉne ndɨgendelele 
ʉkʉtaama mu kɨlʉnga. 



498 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

25Nʉʉne pa kʉlɨvona ɨlɨ, ndɨlʉmanyile ʉkʉta jʉnditsiga mwʉmi. Jʉndikwitsa 
kwanyie ndɨve paninie nʉʉnyie nyɨ vooni, pakʉta ndɨvatange mukʉle mu 
lwɨdɨko lwinyo kwa Ngʉlʉve, ikange mulʉhovokele. 

26Wʉ ndɨlɨ paninie nʉʉnyie jʉmuhekela siitso pakʉva ʉMesiya ʉYɨɨsʉ jiiva 
annangile ʉne ndɨkilivuke ikange kwanyie. 

27Ɨkɨɨnu ɨkɨvaha muveetsage nʉ lʉgendo ʉlʉnogelanie nɨ Livangɨli lya Yɨɨsʉ 
Kɨlɨsiti. Apo ndɨngave jʉndikwitsa kukʉvavona, evo ndɨngave nandɨkiitse, 
jʉndɨpʉlɨkage ikulongwi tsyanyie ʉkʉta mugendelela ʉkʉnywilila nʉ kʉva nɨ 
numbula mamato, ikange mulɨ kɨɨnu kɨpamato pa kʉlwɨmɨla ʉlwɨdɨko 
ʉlwihʉma mu Livangɨli. 

28Kange ndɨpʉlɨkage ʉkʉta mu kɨɨnu ɨkɨveetsaga, namudwada avaanu 
avikʉvapelela ʉvʉkʉvɨlwa. Ɨkyo kyʉ kɨmanyilo kya kʉvavonia ʉkʉta aveene 
vilotsa kukwongometswa, lɨno ʉnyie mulotsa kupokwa nʉ Ngʉlʉve, 

29manya namupeevilwi kwene ʉkʉmwɨdɨka ʉKɨlɨsiti, apeene mupeevilwe 
nakʉ kʉkʉvɨlwa pa kulongwi jya mwene. 

30Ago ʉgwʉ ʉnyie mwilwa nago, gwʉ geene najyʉne ndɨlɨkʉlwa nago, ndʉwʉ 
mukalolile. Kange nalɨ lɨno mupʉlɨka ʉkʉta ndigendelela ʉkʉlwa nago. 

Vafilipi 2 

Ʉkʉmanyila ʉlwɨjiso ʉkʉhʉma kwa Yɨɨsʉ Kɨlɨsiti 

1Ndeeti, mwikava amaka mu numbula tsiinyo ʉkʉkongana nʉ kʉva vaanu va 
Kɨlɨsiti? Ndeeti, mutseesiwa nʉ lʉgano lwa mwene? Ndeeti, mulɨ kɨɨnu 
kɨpamato nʉ Mepo ʉMbalatse? Ndeeti, muganilwe nʉ kʉkolelwa ɨkɨsa nʉ 
Kɨlɨsiti? 

2Ɨngave wʉ jɨlɨwo, pwʉ mummelele ndɨve nʉ lʉhekelo ʉlʉlʉti ʉnyie mungave 
mwiva nʉ lʉpʉlɨngʼano jyʉnyie kwa jyʉnyie. Mugananage jyʉnyie kwa jyʉnyie 
nʉ kʉva kɨɨnu kɨpamato mu numbula tsiinyo, ikange mwɨdɨngʼanage amasaago. 

3Muleke ʉkʉva nʉ mwojo pange amatingo. Apeene nʉ jyʉnge ɨjisaage kʉ 
vanine nʉ kʉvavona ʉkʉta wʉ va kwɨmɨkiwa ʉkʉlʉtɨɨlɨla ʉmwene. 

4Nʉ jyʉnge aleke ʉkʉsaagɨlɨla itsa mwene tsyene, apeene aveetsage va 
kʉsaagɨlɨla ni tsa kʉvatanga avange. 

5Ʉvʉsumbe wiinyo vʉhwananage nʉ vʉsumbe ʉwʉ aale nawo ʉMesiya ʉYɨɨsʉ. 

6Nʉpwʉ jɨngave ʉmwene aalɨngʼiine nʉ Ngʉlʉve, naavone lʉnonu atsige 
ibatɨlɨlye ɨlyo. 

7Ʉmwene akalɨleka ɨlyo, akaholwa ndʉ muunu, akava muunu. Akɨjisa akava 
ndʉ mbanda, 

8ikange akɨjisa siitso, akava mwɨdɨhɨtsi kwa Ngʉlʉve, akɨɨdɨkɨla ʉkʉswa, nakʉ 
kʉswa kʉ nzɨla jya kʉtovelelwa pa kɨdamingʼanie! 

9Pwʉ ʉNgʉlʉve akamwɨmɨka ʉYɨɨsʉ ʉkʉlʉtɨɨlɨla isiinu syoni, akampa ɨlitaawa 
ɨlɨlʉtɨɨlye amataawa gooni, 

10pakʉta pa wɨɨmɨkiwa wa litaawa lya Yɨɨsʉ, isipeliwa syoni sisugamage kʉ 
mwene, isya kʉkyanya, isya kɨlʉnga ni sya kʉ vʉtsʉʉka. 

11Kange ʉmuunu ʉvaveetsaga ɨdɨkage ʉkʉta ʉYɨɨsʉ Kɨlɨsiti vɨ Ntwa, pa 
wɨɨmɨkiwa wa Ngʉlʉve ʉDaada. 

Avɨɨdɨki vaveetsage ndʉ lʉmuli mu kɨlʉnga 

12Mwe vagane vango, wʉ pwʉndɨle kwanyie, mukankongaga ʉNgʉlʉve isigono 
syoni. Vʉvʉle vʉle, nalɨ lɨno wʉ ndɨlɨ kʉvʉtale nʉʉnyie mwɨkupilage 
ʉkʉvomba itsinogelanie kʉ vaanu ʉwʉ ʉNgʉlʉve avapokile. Muvombage itso 
mu lʉtetemo ʉlwihʉma mu kʉnʼdwada ʉNgʉlʉve. 

13Muvombage ewo ʉlwakʉva ʉNgʉlʉve vɨ mwene ivomba ɨmbombo mu nʼgati 
mwanyie, pakʉta munogwagwe nʉ kʉvomba ʉgwʉ inogwa gavombekage. 

14Agaveetsaga ʉgwʉ muvomba, mugavombage kɨtsila kwɨngʼuula pange 
kʉkaningʼana. 

15Muveetsage vaana va Ngʉlʉve ʉwʉ vagolosu kange vatsila vʉviivi. Ikange 
muveetsage vaanu avanavitsowa ʉvʉviivi wʉ mutaama pagati pa vaanu va lɨno 
avadɨgile ʉvʉtulanongwa nʉ vʉlami. Pagati pa vaanu avo, ʉnyie muvonekage 
ndi sinya lʉmuli isimulika mu kɨlʉnga. 

16Kange muvavʉʉlage avaanu ɨlimenyu lya Ngʉlʉve ɨlikʉvapa ʉwʉʉmi wa 
sikutsooni. Muvombage ewo pakʉta pa kɨgono kɨlya ɨkya kwitsa kwa Kɨlɨsiti 
ʉlwa vɨɨlɨ, ndiitse ndyɨginihitsaage ɨmbombo ɨjyʉ ndyatiigaga ʉkʉjɨvomba 
pagati paanyie, wʉ ndivona najyale jya vʉvʉle. 

17Nʉpwʉ jɨngave ʉwʉʉmi wango jʉvuhʉmɨtsiwa ʉta neekelo ɨjya divai paninie 
nʉ vʉvombeli wiinyo mu lwɨdɨko ʉwɨpelile neekelo kwa Ngʉlʉve, ʉne 
ndihovoka, ikange ndihekela paninie nʉʉnyie nyɨ vooni. 

18Najyʉnyie vʉvʉle vʉle hovokagi, ikange hekelagi paninie nʉʉne. 
Ɨkulongwi jya Timoti nʉ Epafulodito 

19Ndihʉʉvɨla ʉkʉta ʉNtwa ʉYɨɨsʉ angɨgane jʉndikʉnsuungʼa ʉTimoti mu 
sigono siisi isi, iitse kwanyie, pakʉta wʉ akiliwiike kʉnʉ, najyʉne 
jʉndɨtseesiwe wʉ ikʉmmangɨla ikulongwi tsyanyie. 

20Lola, nandɨlɨ nave ʉmuunu ʉjyʉnge ʉvɨ ikʉvasaagɨlɨla ʉnyie ndʉ Timoti. 

21Avange vooni visaagɨlɨla tsi tsa veene, navisaagɨlɨla itsa Yɨɨsʉ Kɨlɨsiti. 

22Lɨno mulʉmanyile ʉmwʉ ʉTimoti ɨvoniitse ʉkʉva muunu nnonu. Ndʉ 
mwana nʉ dadaaje, atangiine nʉʉne pa mbombo jya kʉlʉmbɨlɨla ɨLivangɨli. 

23Pwʉ lɨno ndihʉʉvɨla ʉkʉta, jʉndikʉnsuungʼa kwanyie kɨtsila kʉhaava wʉ 
ndɨlolile ʉmwʉ tsibɨhɨla ikulongwi tsyane apa. 

24Kange ndihʉʉvɨla ʉkʉta ʉNtwa ʉYɨɨsʉ, mu sigono siisi isi, jiikʉnavʉla ndiitse 
najyʉne kwanyie ʉkwa. 

25Lɨno ndivona lʉnonu ndɨtale ʉkʉnsuungʼa kwanyie ʉmwɨdɨkinʼjyango 
ʉEpafulodito, ʉvivomba ɨmbombo jya Ngʉlʉve paninie nʉʉne. Ʉmwene ʉjʉ vɨ 
tugagala paninie nda vasikali pa kʉlɨlwɨla ɨLivangɨli kʉ valʉgʉ va lyene. Kange 
vɨ mwene mukansuungʼile kwane kukʉnnanga mu siinu isyʉ ndidumukilwa. 

26Ndikʉntavʉla ʉlwakʉva ʉmwene lɨno alɨ nʉ vʉsʉʉkwa wa kwaganila 
nʉʉnyie nyɨ vooni, ikange ɨnumbula jya mwene jɨsʉsʉvye ʉlwakʉva mupʉliike 
ʉkʉta akaale ntamu. 

27Tsa jɨlweli akagagiilwe siitso nʉ vʉtamu, gʉkapʉʉgaga. Lɨno ʉNgʉlʉve 
akankolye ɨkɨsa, akamponiitse. Nakwʉ kʉta ʉNgʉlʉve akaale nɨ kɨsa kʉkʉ 
mwene, apeene akaale nɨ kɨsa nakʉ kwane, pakʉta ʉlʉsʉsʉvalo lwango lʉleke 
ʉkwongelela pakyanya pa lʉsʉsʉvalo ʉlʉnge. 

28Kʉ nongwa jya kulongwi itso, ndɨnogilwe siitso ʉkʉnsuungʼa iitse kwanyie, 
pakʉta wʉ mukʉmbona ikange, muhovoke. Kange najyʉne ɨnumbula jyango 
jɨtyʉjʉke. 

29Pwʉ mumwʉpɨlɨle mwa Ntwa, kʉ lʉhekelo ʉlʉlʉti ʉmwɨdɨkinʼjiinyo ʉjʉ. 
Ʉmuunu ʉvaveetsaga ʉvalɨ ndʉʉjʉ, mumwɨmɨkage, 

30manya ɨmbombo jya Kɨlɨsiti jyʉ jɨkampelye pasigalɨle padebe ʉkʉswa. Kʉ 
nongwa jyane ʉmwene akahegelye ʉkwambʉtsa ʉwʉʉmi wa mwene, wʉ alɨ 
nʉ vʉsumbe wa kʉsikitsa kwane ʉlʉtangɨlo ʉlwʉ ʉnyie mukalemilwe 
ʉkʉlʉsikitsa kwane, ʉlwakʉva mutaama kʉtale. 

Vafilipi 3 

ɄPaulo ikʉmmʉʉvɨla ʉKɨlɨsiti 

1Pwʉ lɨno, mwe vɨɨdɨkivajyango, hekelagi ʉlwakʉva mulɨ vaanu va Ntwa 
ʉYɨɨsʉ. Amamenyu ʉgwʉ ndɨkamalile ʉkʉvavɨgɨla, nandɨkagatale 
ʉkʉkilivukila ʉkʉvavɨgɨla, manya ago lwʉ lwʉvatɨlo lwinyo lwa lwɨdɨko. 

2Muveetsage miiho na valya avavyʉta vanyapanzi, avavombambiivi, 
avinywilitsa ikulongwi tsa kʉtahili. 

3Lola, ʉwe weewe vɨɨdɨki va Ngʉlʉve jɨlweli nʉ Mepo ʉMbalatse ikʉtʉtanga 
ʉkwɨsaja kwa Ngʉlʉve. Ʉwe tukɨginihitsa ʉMesiya ʉYɨɨsʉ nʉ kʉmmʉʉvɨla. 
Ʉwe natuhʉʉvɨla imbombo tsiitu tsa mmana pa kʉkava ʉvʉpoki, 

4nʉpwʉ jɨngave ʉne ndɨlɨ nawo ʉwɨɨmɨlo wa kʉhʉʉvɨla itsa mmana. Lɨno, 
angave pwale ʉmuunu ʉvɨ ikɨvona alɨ natso imbombo tsa mmana itsinogelanie 
ʉkʉtsihʉʉvɨla, ʉne ndɨkaale va kʉtsihʉʉvɨla ʉkʉlʉtɨɨlɨla ʉmuunu ʉjwa. 

5Ʉne ndyatahiliiwe wʉ ndɨsikiitse isigono innaana (8) ʉkʉhʉma ndɨholwagwe, 
ndihʉma mu kɨvʉmbʉkʉ kya Benyamini, mu vaanu va kɨlʉnga kya Isilahɨli. Ʉne 
ndɨlɨ Mwebulaniya jɨlweli. Pa kʉtsikonga indagɨlo tsa Moose, ʉne 
ndyatsiibataga vʉnonu, manya ndyale Falisayo. 

6Ikange ʉne ndyale nya lwɨkupilo ʉkʉvomba itsʉ ndyasaagaga ʉkʉta tsʉ tsa 
vʉgolosu kwa Ngʉlʉve. Ɨkyo kyʉ kyammelye ndɨvapelelage avampelela 
ʉvʉkʉvɨlwa. Navʉkʉli ʉvʉnangi ʉwʉ ndyavombile mu ndagɨlo itso. 

7Lɨno, ago gooni ʉgwʉ ndyavonaga ʉkʉta galɨ nʉ lʉvʉmbʉlɨlo, lɨno ndivona ga 
kʉnnyambʉtsa pa kʉnkonga ʉKɨlɨsiti. 

8Nakwʉ kʉta galɨ gaago geene, apeene ndivona gooni gatsila lʉvʉmbʉlɨlo, pa 
kʉlɨngʼaania nʉ lʉvʉmbʉlɨlo ʉlʉlʉti lwa kʉmmanya ʉNtwa vango ʉMesiya 
ʉYɨɨsʉ. Lola, pa vʉsumbe wa kʉnkonga ʉYɨɨsʉ, ndɨjatsiitse agange gooni. 
Ndivalɨla ago nda makooko, pakʉta ndɨve muunu va Kɨlɨsiti, 

9ikange ndɨbadame kʉ mwene. Ndɨkʉlekile ʉkʉhʉʉvɨla ʉvʉgolosu wango 
ʉwihʉma mu kʉkonga indagɨlo, apeene ʉNgʉlʉve vɨ ikʉmbalɨla ʉne ʉvʉgolosu 
ʉlwakʉva ndikʉmwɨdɨka ʉKɨlɨsiti. Ʉvʉgolosu ʉwa, wihʉma kwa Ngʉlʉve 
kwene, ikange tupeewa ʉlwakʉva tukʉmwɨdɨka ʉKɨlɨsiti. 

10Ndinogwa ʉkʉmmanya ʉKɨlɨsiti nʉ kʉva nago amaka agaantsʉʉsiitse 
ʉmwene kʉ vaswe. Ndinogwa ndɨhange mu vʉkʉvɨlwa ndʉwʉ aakʉviilwe 
ʉmwene, ikange ndinogwa ndɨswe ndʉwʉ aasue ʉmwene. 

11Pwʉ kʉvʉlongolo ndiitse ndɨve inninie va vaanu valya ʉwʉ ʉNgʉlʉve 
alavatsʉʉsa ʉkʉhʉma kʉ vaswe. 

Ʉkwɨjʉmɨɨlɨtsa ʉkʉsika kʉ vʉmalɨlo wa mbombo 

12Ʉne nandiita ndɨmalile ʉkʉkava ago, evo ʉkʉta ʉne ndɨmalile ʉkʉnotsiwa, 
baako, apeene ndigendelela ʉkwɨjʉmɨɨlɨtsa pakʉta ndɨkakave ago. Ago gwʉ 
geene ʉMesiya ʉYɨɨsʉ aannyɨlangye ndɨkave. 

13Mwe vɨɨdɨkivajyango, nandiita ndɨmalile ʉkwibata ago. Apeene ndivomba 
ɨkɨɨnu kɨpamato. Ndɨkʉlekile ʉkʉsaaga agalʉtɨngʼiinie, apeene ndikɨkupila 
ndɨkakave agalɨ kʉvʉlongolo. 

14Lola, ʉmuunu ʉvɨ ingye mu lʉgelanilo lwa mbɨlo ikɨkupila ʉkʉnyila pakʉta 
kʉ vʉmalɨlo akʉʉpɨlɨle ʉlwokelo. Wʉ jɨlɨwo nakʉ kwane, ndikɨkupila ndɨkasike 
kʉ vʉmalɨlo, ndɨkʉʉpɨlɨle ʉlwokelo lwango. Ʉlwokelo ʉlwa, jyʉ nyɨlango jya 
Ngʉlʉve jya kʉnnyingitsa kʉkyanya ʉkʉkongana ni tsʉ ʉMesiya ʉYɨɨsʉ 
ambombye ʉne. 

15Pwʉ lɨno, ʉwe twɨ vooni twɨ vadʉlʉsu mu lwɨdɨko patʉnogye ʉkwɨdɨngʼana 
pa kulongwi itsi. Ɨngave mulɨ na masaago ʉgwʉ nagahwaniini ni kulongwi itsi, 
ʉNgʉlʉve vɨ jiikʉvadɨndʉlɨla mutsimanye ʉmwʉ tsiveelye. 

16Ɨkɨɨnu ɨkɨvaha lɨno, patʉnogye ʉkʉtsikonga mu wʉʉmi wiitu tsilya itsʉ 
ʉNgʉlʉve amalile ʉkʉtʉvonia. 

Avɨɨdɨki vɨgɨɨlɨle ʉlʉgendo lwa Paulo 

17Mwe vɨɨdɨkivajyango, nyɨ vooni mwɨgɨlɨle ʉlʉgendo lwane. Kange 
mumanyilage kʉ vaanu avikonga ʉlʉgendo lwitu, pakʉta mwɨgɨlɨle vʉle vʉle 
ʉlʉgendo lwa veene. 

18Lola, ndʉwʉ ndɨkavavʉʉliige kakongosu ɨlimenyu ɨlɨ, lɨno ndikilivukila 
ikange ʉkʉvavʉʉla kʉnʉ ndilɨla. Ndiita kʉlɨ vaanu vongosu ʉwʉ mu mitaamile 
gya veene vipɨnza ɨkulongwi jya vʉpoki wa Kɨlɨsiti ʉwaavoniike pa 
kɨdamingʼanie. 

19Avaanu avo, kʉ vʉmalɨlo ʉNgʉlʉve alavoongometsa, manya ʉvʉnogwe wa 
mihana gya veene wʉ wɨpelile vɨ ngʉlʉve va veene. Aveene vikɨginihitsa 
imbombo tsa soni itsʉ vivomba. Ikange visaaga kwene ʉkʉva nasyo isiinu isyʉ 
vinogwa mu wʉʉmi wa veene. 

20Lɨno ʉwe, kʉ myaviitu kwʉ kʉkyanya kwa Ngʉlʉve. Ʉkʉhʉma ʉkwa 
tupʉlɨkɨla nʉ kʉhʉʉvɨla siitso ʉkwitsa kwa Mpoki, ʉNtwa viitu ʉYɨɨsʉ Kɨlɨsiti. 

21Ʉmwene alɨ nago amaka ga kʉvɨɨka isiinu syoni sive paasi pa vʉlongotsi wa 
mwene. Kʉ nzɨla jya maka ago, alaandʉla ɨmihana giitu ɨmidekedeke, 
gɨveetsage nʉ wɨɨmɨkiwa ndʉwʉ gʉlɨwo ʉmmana gwa mwene. 

Vafilipi 4 

1Pwʉ lɨno, mwe vɨɨdɨkivajyango, ndɨlɨ nʉ vʉsʉʉkwa wa kwaganila nʉʉnyie. 
Ʉnyie mulɨ lʉhekelo kange mulɨ lwokelo lwango ʉlwʉ ndɨpeevilwe pa mbombo 
ɨjyʉ ndɨvombile. Lɨno vagane vango, mugendelelage vʉle vʉle ʉkʉnywilila pa 
kʉmmʉʉvɨla ʉNtwa. 

Ʉlʉpavɨlo lwa Paulo 

2Ndikʉvadoova siitso ʉEwodiya nʉ Sintike vapʉlɨngʼanage, manya vooni 
vikʉnkonga ʉNtwa ʉYɨɨsʉ. 

3Najyʉve vɨ mbombinʼjyango va lweli, ndikʉkʉdoova ʉvatange avadala vavɨlɨ 
avo vapʉlɨngʼanage. Avo wʉ vavɨlɨ vakɨjʉmɨɨliitse siitso pa mbombo paninie 
nʉʉne, wʉ tupʉlɨsa ɨLivangɨli lya Yɨɨsʉ Kɨlɨsiti kʉ vaanu. Ikange avadala avo 
vakavombaga siitso imbombo paninie nʉ Kilementi na vavombivajyango 
avange ʉwʉ tʉkatanganaga pa mbombo ɨjyo. Avaanu avo vooni, ʉNgʉlʉve 
avɨgile amataawa ga veene mu kɨtabu kya wʉʉmi. 

4Hekelagi isigono syoni ʉlwakʉva mulɨ vaanu va Ntwa ʉYɨɨsʉ, ikange ndiita 
hekelagi! 

5Ʉvʉdeke wiinyo vʉmanyikikage kʉ vaanu vooni. ɄNtwa ʉYɨɨsʉ alɨ piipi. 

6Muleke ʉkʉtʉngʉtsiima pa kɨɨnu ɨkɨveetsaga, apeene mu gooni muveetsage 
vaanu va kʉnʼdoova ʉNgʉlʉve. Munʼdoovage tsilya itsʉ musumbilwe, ikange 
munsaanage pa tsilya itsʉ avombile. 

7Piitso tsyoni, ʉNgʉlʉve jiikʉvapa ʉlʉnotsehetso ʉlʉvaha siitso, ʉlʉlʉtɨɨlye 
ɨkɨgelelo kya kʉlʉmanya. Ʉlwa jʉlukʉvʉʉvatɨla muleke ʉkʉdwada mu 
numbula tsiinyo evo ʉkʉtʉngʉtsiima mu masaago giinyo ʉnsɨkɨ gwa vʉpala, 
manya ʉnyie mulɨ vaanu va Mesiya ʉYɨɨsʉ. 

8Kʉ vʉmalɨlo, mwe vɨɨdɨkivajyango, isiinu isya jɨlweli, isiinu isinogelanie 
ʉkwɨmɨkiwa, isiinu isya vʉgolosu, isiinu isyʉ nasihangili nʉ vʉtulanongwa, 
isiinu isihovosa ikange sitsowa ʉvʉnonu wa syene, isiinu isyʉ sinonu, isyo syʉ 
siveetsage siinu sya kʉsivɨɨka mu masaago giinyo. 

9Mugendelelage ʉkʉvomba tsilya itsʉ mwamanyie nʉ kwʉpɨlɨla ʉkʉhʉma 
kwane, tsilya itsʉ mwapʉliike kwane, ikange mwambwene ndikʉtsivomba. 
ɄNgʉlʉve ʉvɨ ikʉvapa ʉlʉnotsehetso jiigendelela ʉkʉva paninie nʉʉnyie. 

ɄPaulo ikʉvasaana aVafilipi 

10Ndihekela siitso nʉ kʉnsaana ʉNtwa ʉlwakʉva lɨno, kʉ vʉmalɨlo, mutengwe 
ikange ʉkʉnsaagɨlɨla ʉne. Jɨlweli, isigono syoni mukansaagɨlɨlaga, lɨno 
mulɨkʉlemwa ɨnzɨla jya kʉsuungʼa ʉlʉtangɨlo lwinyo kwane. 

11Nanditsova ewo ʉlwakʉva lɨno isiinu sikeepile kwane, baako. Ʉne ndɨmanyie 
ʉkwɨdɨngʼana nɨ lɨveetsaga ɨlikʉnnyitsila. 

12Kwʉ kʉta lɨno ndɨmanyie ʉkʉtaama mu vʉgatsu, ikange ndɨmanyie 
ʉkʉtaama mu vʉmosu. Ndɨmanyie ʉkwɨdɨngʼana ni tsyoni itsikʉnnyitsila, jɨve 
nsɨkɨ gwa nzala, evo nsɨkɨ gwa kwiguta, ʉnsɨkɨ gwa kʉva nasyo isiinu syoni isyʉ 
ndinogwa, evo nsɨkɨ gwa kʉkeepa isiinu isyo. 

13Ndiweesa ʉkʉvomba tsyoni itso, ʉlwakʉva ʉKɨlɨsiti vɨ ikʉʉma amaka. 

14Paninie nɨɨlyo, mukavombile vʉnonu pa kʉnnanga mu vʉpala ʉwʉ ndɨkaale 
nawo. 

15Ndʉwʉ mulʉmanyile ʉnyie nyɨ Vafilipi, palya ʉpwʉ ndyatengwe 
ʉkʉvalʉmbɨlɨla ʉnyie ɨLivangɨli, na palya ʉpwʉ ndyahʉmile mu kɨlʉnga kiinyo 
kya Makedoniya, ʉnyie nyɨ veene nyienye mwannangaga. Ʉmpelela gwinyo 
gwene gwʉ gwale nʉ vʉpamato nʉʉne pa kʉhʉmya nʉ kwʉpɨlɨla isiinu. 

16Nʉpwʉ ndyale mu vʉtsenge wa Tesalonike, kavɨlɨ kavɨlɨ mwansuungʼilaga 
ʉne isiinu sya kʉnnanga. 

17Nanditsova ewo pakʉva ndinogwa mugendelelage ʉkʉʉma isiinu, baako. 
Apeene ndinogwa ʉkʉta ndɨlʉvonage ʉlʉsajo ʉlwʉ ʉNgʉlʉve ikʉvapa 
ʉkʉhʉma mu wiipa wiinyo. 

18Lɨno, isiinu silya syoni isyʉ mukansuungʼie kʉ nzɨla jya Epafulodito, 
ndɨsyʉpɨlye. Sikwɨlye ʉkʉmala ʉvʉsumbe wango wooni, ikange isinge sisigye. 
Ʉlʉtangɨlo ʉlwa lʉvye ndɨ neekelo ɨjɨnogelanie kwa Ngʉlʉve, ɨjɨlɨ nʉ lʉnuusi 
ʉlʉnonu, ɨjikwʉpɨlɨlwa, ikange jikʉmmovosa. 

19Lɨno, kʉ nzɨla jya Mesiya ʉYɨɨsʉ, ʉNgʉlʉve vango, jiikʉvapeetsaga gooni 
ʉgwʉ mulonda ʉkʉva nago, ʉkʉkongana nʉ wɨɨmɨkiwa ʉvʉlʉti wa mwene. 

20ɄNgʉlʉve, ʉDadajiitu va kʉkyanya, aginiwaagwe sikutsooni na sikutsooni! 
Ameni! 

Amamenyu ga vʉmalɨlo 

21Muvasaamuse avɨɨdɨki vooni va Mesiya ʉYɨɨsʉ avalɨ kʉ Filipi. Avɨɨdɨki ʉwʉ 
valɨ paninie nʉʉne apa, naveene vikʉvasaamusa. 

22Ikange avɨɨdɨki vooni va Ngʉlʉve avitaama mu vʉtsenge ʉvʉ vikʉvasaamusa, 
siitso avitaama mu nyumba jya nkʉlʉdeeva ʉKaisali. 

23Ʉlʉhʉngʉ lwa Ntwa ʉYɨɨsʉ Kɨlɨsiti lʉveetsage paninie nʉʉnyie. Ameni! 

Vakolosai 

Vakolosai 1 

ɄPaulo ikʉvasaamusa aVakolosai 

1Ɨkalata ɨjɨ jɨhʉmile kwawe, ʉne ndɨ Paulo, ndɨ ʉNgʉlʉve annyɨlangile pa 
vʉnogwe wa mwene ndɨve mpositili va Mesiya ʉYɨɨsʉ na kʉ mwɨdɨkinʼjiitu 
ʉTimoti. 

2Tukʉvavɨgɨla ʉnyie nyɨ vɨɨdɨki va Ngʉlʉve nyɨ mutaama mu vʉtsenge wa 
Kolosai, nyɨ vajiitu pa kʉmwɨdɨka ʉYɨɨsʉ Kɨlɨsiti, ikange nyɨ vahʉʉgʉ. 
Ʉlʉhʉngʉ nʉ lʉnotsehetso ʉkʉhʉma kwa Ngʉlʉve ʉDadajiitu, siveetsage 
nʉʉnyie. 

Ʉlʉdoovo nʉ lʉsaano 

3Tukʉnsaana ʉNgʉlʉve ʉDaada va Ntwa viitu ʉYɨɨsʉ Kɨlɨsiti, isigono syoni, wʉ 
tukʉvadoovela kʉ mwene. 

4Tuvomba ewo ʉlwakʉva tʉpʉliike ikulongwi tsa lwɨdɨko lwinyo kwa Mesiya 
ʉYɨɨsʉ ni tsa lʉgano lwinyo kʉ vaanu vooni va Ngʉlʉve. 

5Ʉlwɨdɨko nʉ lʉgano ʉlwa lwɨmile mu nyʉʉve jya lwokelo ʉlwʉ ʉNgʉlʉve 
avavɨɨkye kʉkyanya. Ʉnyie mwapʉliike ikulongwi tsa nyʉʉve ɨjyo ʉkʉhʉma pa 
vʉtengʉlɨlo ʉpwʉ mwalʉmbɨliilwe ʉwajɨlweli wa Livangɨli. 

6ƗLivangɨli ɨlyo ɨlyasiike kwanyie, lɨno livaala kʉ vaanu va sivʉmbʉkʉ syoni. 
Ligendelela ʉkʉvaandʉla avaanu avo ndʉwʉ lɨgendelye ʉkʉvaandʉla ʉnyie 
ʉkʉhʉma pa kɨgono kɨlya ɨkyʉ mwapʉliike ɨLivangɨli ɨlyo ɨlya lʉhʉngʉ lwa 
Ngʉlʉve nʉ kʉlʉmanya ʉwajɨlweli wa lyene ʉmwʉ vʉveelye. 

7Mwamanyie ɨLivangɨli ɨlyo ʉkʉhʉma kʉ mbombinʼjiitu ʉnʼgane ʉEpafula, ʉvɨ 
mbombi mmʉʉgʉ va Kɨlɨsiti pa kʉtwɨmɨɨlɨlɨla ʉkʉvomba ɨmbombo ɨjyʉ 
jivombwa kwanyie. 

8Ʉmwene vɨ atʉvʉʉlile ikulongwi tsa lʉgano lwinyo ʉlwihʉma kwa Mepo 
ʉMbalatse. 

9Pa kulongwi ɨjyo tukʉvadoovela isigono syoni ʉkʉhʉma ʉnsɨkɨ ʉgwʉ 
twapʉliike ikulongwi tsyanyie. Tukʉvadoovela ʉkʉta ʉNgʉlʉve avape 
ʉvʉmanyi wooni kʉ galya ʉgwʉ inogwa ʉmwene, nʉ lʉhala lwoni nʉ 
vʉmangʼanyi ʉkʉhʉma kʉ Mepo ʉMbalatse. 

10Tukʉvadoovela ndavʉle pakʉta mu wʉʉmi wiinyo muweesaage ʉkʉva 
vaanu avanya lʉgendo ʉlʉnonu ʉlukʉmwɨmɨka ʉNtwa nʉ kʉmmovosa. 
Mugendelelage ʉkʉvomba imbombo inonu itsi niitsi nʉ kwongeletsa 
ʉkʉmmanya ʉNgʉlʉve. 

11-12Ikange tukʉvadoovela ʉkʉta ʉNgʉlʉve avatangage kʉ maka amɨɨmɨkiwa 
ga mwene muweesaage ʉkʉsipa mu gooni, kʉnʉ munsaanage ʉDaada kʉ 

lʉhekelo ʉlʉlʉti. Ʉmwene avatangile ʉnyie munogele ʉkwingila mu vʉhaale 
ʉwʉ aavanotsehiitse avaanu va mwene mu Lʉdeeva lwa lʉmuli. 

13ɄNgʉlʉve aatʉpokile ʉkʉhʉma mu lʉdeeva lwa ngʼiisi, akatʉhaamya nʉ 
kʉtwingitsa mu Lʉdeeva lwa Mwana va mwene ʉnʼgane. 

14ɄMwana ʉjwa vɨ mwene atʉgombwe, kwʉ kʉta tʉgombwilwe nʉ kʉsyɨkɨlwa 
imbiivi tsiitu. 

Ɨmbombo nʉ wɨɨmɨkiwa wa Mwana va Ngʉlʉve 

15ɄMwana va Ngʉlʉve vɨ ivonia pavʉvalasu ʉmwʉ aveelye ʉNgʉlʉve ʉvɨ 
nivoneka. Ʉjwa ʉMwana va Ngʉlʉve vɨ ndʉti ʉvɨ alɨ nʉ vʉtavʉlɨlwa kʉ sipeliwa 
syoni. 

16Ʉkʉhʉmana nʉʉjwa ʉMwana va Ngʉlʉve, ʉNgʉlʉve aapelile isiinu syoni, 
isilɨkwo kʉkyanya ni silɨmwo mu kɨlʉnga, isivoneka ni sitava sivoneka, ɨngave 
wʉ vʉtavʉlɨlwa, evo wʉ vʉtwa, evo wʉ wɨɨmɨkiwa evo gwʉ maka. ɄNgʉlʉve 
aapelile syoni ʉkʉhʉmana nʉ mwene ʉMwana va mwene, ikange kʉ vʉginiwa 
wa mwene. 

17Ʉmwene aalepwo wʉ syoni sikaanale ʉkʉpelwa, ʉmwene vɨ ndongotsi va 
siinu syoni, ikange vɨ ikʉsyaganitsa paninie isiinu syoni mu vʉlongotsi wa 
mwene. 

18Ʉmwene vɨ ntwe gwa mmana, kwʉ kʉta gwa mpelela, ʉmwene vɨ vʉtengʉlɨlo 
wa mpelela, ikange vɨ ntatsi ʉkʉtsʉʉka ʉkʉhʉma kʉ vaswe, pakʉta ave vɨ 
ndongotsi ʉndʉti va syoni. 

19Lola waale vʉnogwe wa Ngʉlʉve ʉkʉta, ʉvʉkwɨlanilo wooni wa mwene 
ʉNgʉlʉve vʉve mu Mwana va mwene. 

20Ikange kʉ nzɨla jya Mwana va mwene ʉjwa, ʉNgʉlʉve asisajiinie isiinu syoni 
nʉ mwene, isiinu isilɨmwo mu kɨlʉnga ʉmʉ evo isilɨ kʉkyanya. Kwʉ kʉta 
aavɨɨkile ʉlʉnotsehetso kʉ nzɨla jya nkisa gwa Mwana va mwene ʉgwʉ 
gwaduudiike pa kɨdamingʼanie. 

21Kʉnsana ʉkwa najyʉnyie mwale kʉvʉtale nʉ Ngʉlʉve ikange mwale valʉgʉ 
va mwene, kʉ nongwa jya masaago nʉ lʉgendo lwinyo ʉlʉviivi. 

22Lɨno ʉNgʉlʉve aavasajiinie nʉ mwene kʉ nzɨla jya mmana gwa Kɨlɨsiti, kwʉ 
kʉta ʉkʉswa kwa mwene. Aavombile ewo pakʉta avaleete pavʉlongolo pa 
mwene mulɨ vavalatse, mutsila vʉviivi ʉvʉveetsaga pange kʉtsowa sivi. 

23Lɨno mugendelelage ʉkʉtaama mu lwɨdɨko, mukangalage nʉ kʉva na maka. 
Muleke ʉkwɨdɨka ʉkʉjɨleka ɨnyʉʉve ɨjyʉ jyaviitsye ʉpwʉ mwapʉliike 
ɨLivangɨli. Ɨlɨ lyʉ Livangɨli ɨlyʉ lyalʉmbɨliilwe kʉ vaanu vooni va mu kɨlʉnga, 
ikange ɨlyo lyʉ lyene ɨlyʉ ʉne ndɨ Paulo ndɨlɨ ndʉmbɨlɨli va lyene. 

Ɨmbombo jya Paulo mu mipelela 

24Lɨno ndɨlɨ nʉ lʉhekelo ʉlwakʉva ndikʉvɨlwa pa kulongwi jya lʉvʉmbʉlɨlo 
lwanyie. Kʉlɨ vʉkʉvɨlwa ʉvʉlɨ pongosu ʉwʉ aVakɨlɨsiti vikwagana nawo. Mu 
mmana gwango nditangɨla ʉkʉdɨtsɨlɨtsa itsikeepile mu vʉkʉvɨlwa wa Kɨlɨsiti 
kʉ nongwa jya mmana gwa mwene, kwʉ kʉta ʉmpelela gwa mwene. 

25ɄNgʉlʉve ambɨɨkile ʉne ndɨve mbombi va mpelela ʉgwa, pakʉta 
ndɨvalʉmbɨlɨlage ɨlimenyu lya mwene ndʉwʉ lɨlɨwo. 

26Ɨlimenyu ɨlyo lyasihamiike ʉnsɨkɨ gwoni gwa katale na kʉ vaanu vooni, 
apeene lɨno lɨvɨɨkilwe pavʉvalasu kʉ vɨɨdɨki va Ngʉlʉve. 

27ɄNgʉlʉve aanogilwe valʉmanye ʉkʉta ʉvʉmosu nʉ wɨɨmɨkiwa wa Kɨlɨsiti 
vulotsa nakʉ kʉ vaanu avatava Vayahudi. Ikulongwi tsa kʉvʉtiitu itso vɨ Kɨlɨsiti 
ʉvɨ alɨ mu nʼgati mwanyie, ikange vɨ ikʉvapa ɨnyʉʉve jya kwingila mu vʉtaamo 
wa mwene ʉvʉdwadwa. 

28ɄKɨlɨsiti ʉjwa vɨ mwene tulʉmbɨlɨla ikulongwi tsa mwene, tukʉvapa ɨlivʉngʉ 
nʉ kʉvamanyiisa avaanu vooni kʉ lʉhala lwitu lwoni. Tuvomba ewo pakʉta 
tʉvaleete vooni pavʉlongolo pa Ngʉlʉve wʉ vanogelanie ʉkʉkongana na galya 
ʉgwʉ ʉYɨɨsʉ Kɨlɨsiti avavombye. 

29Pa kulongwi ɨjɨ ndikɨkupila ʉkʉvomba ɨmbombo ʉkʉkongana na maka 
amalʉti ga Kɨlɨsiti ʉgwʉ amye. 

Vakolosai 2 

1Ndinogwa mulʉmanye ʉkʉta ndikɨkupila siitso ʉkʉvomba ɨmbombo pa 
kulongwi tsyanyie, pa kulongwi tsa vɨɨdɨki va vʉtsenge wa Laodikiya, na pa 
kulongwi jya valya vooni avɨɨdɨki ʉwʉ navagelili lʉsiku ʉkwaganila nʉʉne. 

2Ndivomba ndavʉle pakʉta inumbula tsa veene tsitseesiwe nʉ kʉtaama mu 
lʉgano, vave nʉ vʉmanyi ʉvukʉvapa ʉkʉleka ʉkʉganaania pa kwɨdɨka kwa 
veene. Pwʉ vikʉtsimanyaga ikulongwi tsa Ngʉlʉve itsilɨ kʉvʉtiitu, kwʉ kʉta 
ʉKɨlɨsiti jyʉmwene. 

3Ʉmwene alɨ ndɨ kɨbaana ʉmwʉ gasihilwe amanonu gooni ga lʉhala nʉ 
vʉmanyi. 

4Lɨno ndikʉvavɨgɨla ago pakʉta muleke ʉkwɨdɨka ʉmuunu ʉvaveetsaga 
avasyove kʉ mamenyu ga lisongo. 

5Nditsova ewo nʉpwʉ jɨngave nandɨlɨ paninie nʉʉnyie kɨmmana, napeene 
amasaago gango galɨ paninie nʉʉnyie. Ndihovoka ʉlwakʉva ndikʉvʉvona 
ʉvʉhange wiinyo nʉ vʉnywilisu wa lwɨdɨko lwinyo mwa Kɨlɨsiti. 

Ʉvʉtaamo ʉvʉnonu mwa Kɨlɨsiti 

6Lɨno, ʉlwakʉva mumwɨdiike ʉMesiya ʉYɨɨsʉ ʉkʉta vɨ Ntwa, mugendelelage 
ʉkʉnkonga. 

7Mukangalage nʉ kwɨtoteka mu mwene, munywililage mu lwɨdɨko ndʉwʉ 
mwamanyie kʉ mwene. Ikange muve vaanu avikʉnsaana siitso ʉNgʉlʉve. 

8Muveetsage miiho, ʉmuunu ʉvaveetsaga aleke ʉkʉvajatsa kʉ nzɨla jya 
manyiiso tsa vʉvʉle ni tsa vʉnuasi. Imanyiiso itso nyiiho tsa vaanu, ikange itso 
masaago ga kɨlʉnga ɨkɨ. Imanyiiso itso natsihʉma kwa Yɨɨsʉ Kɨlɨsiti, 

9manya mu mmana gwa Yɨɨsʉ Kɨlɨsiti mwʉ mwene mwʉ vʉlɨmwo ʉvʉtaamo 
ʉvʉkwɨlanie wa Ngʉlʉve. 

10Ʉnyie najyʉnyie mwʉʉpɨlye ʉvʉkwɨlanilo ʉwa mwa Kɨlɨsiti ʉvɨ ʉmwene vɨ 
ndongotsi va vʉtwa wooni nʉ vʉtavʉlɨlwa wooni. 

11Palya ʉpwʉ mwiingye mu vʉhange nʉ Kɨlɨsiti, mwatahiliiwe. Ʉkʉtahiliwa 
ʉkwa nakwavombwe ni sivoko sya vaanu, apeene kʉ nzɨla jya Kɨlɨsiti 
jyʉmwene, aavapokile ʉkʉhʉma mu vʉmuunu wa katale. 

12Palya ʉpwʉ mwootsiiwe, mwasɨɨlilwe paninie nʉ Kɨlɨsiti, ikange 
mwatsʉʉkile paninie nave, palya ʉpwʉ mwɨɨdiike amaka ga Ngʉlʉve ʉvɨ 
antsʉʉsiitse ʉkʉhʉma kʉ vaswe. 

13Nʉʉnyie mwale vaanu avaaswe kʉ nongwa jya mbiivi tsiinyo, ikange mwale 
mukaanale ʉkʉpokwa ʉkʉhʉma mu vʉmuunu wa katale. Lɨno ʉNgʉlʉve 
avapye ʉwʉʉmi paninie nʉ Kɨlɨsiti. Kwʉ kʉta atʉsyɨkye imbiivi tsiitu tsyoni. 

14ɄNgʉlʉve aatʉhombye ʉntsigilo gwa vʉtulanongwa kʉ nzɨla jya Yɨɨsʉ 
ʉkʉtʉswɨla pa kɨdamingʼanie. 

15Pa kɨdamingʼanie apo ʉKɨlɨsiti akapoka kʉ mepo imbiivi ʉlʉdeeva na maka 
ga tsyene, akatsilema kʉ lʉhekelo ʉlʉlʉti, akatsijʉlʉʉlɨsa pavʉvalasu. 

16Pwʉ lɨno ʉmuunu ʉvaveetsaga aleke ʉkʉvahɨga pa kʉgʉngʉla isyakʉlya, evo 
pa syakʉnywa, evo kʉ kyaka kya mpelela, evo kʉ kyaka kya mwetsi ʉkʉvalɨka 
evo kʉ Sabato. 

17Gooni ago mwɨtsɨɨtsɨ gwa tsilya itsʉ aVayahudi vaahʉʉvɨlaga tsiitse, 
ikulongwi tsitsyene itso tsivoniike mwa Kɨlɨsiti. 

18Muleke ʉkʉmpʉlɨhɨtsa ʉmuunu ʉvaveetsaga ʉvɨ ikɨginia ʉkʉta inʼgolosu kʉ 
vʉdeke wa vʉnuasi, ʉvɨ ikɨsaja kʉ vasuungʼwa nʉ kʉtsova ʉkʉta alɨ ni manyiiso 
itsʉ tsimwitsye kʉ nzɨla jya mbonekelo. Ʉmuunu ndʉʉjwa aleke ʉkʉvapoka 
ʉnyie ʉlʉdingʼulilo lwa sikutsooni. Ʉjwa vɨ mpelwa, alɨ na masaago amaviivi ga 
vʉmuunu wa katale. 

19Ikange ʉjwa ɨhetsiitse jyʉmwene kwa Kɨlɨsiti ʉvɨ ilongotsa avaanu va mwene 
ndʉwʉ gwigaha ʉntwe wʉ gulongotsa ʉmmana. Ʉkʉhʉma kʉ mwene ʉmmana 
gwoni gupeewa ɨkyakʉlya nʉ kʉkʉla ndʉwʉ ʉNgʉlʉve inogwa. Ikange 
ilʉngɨlɨngʼania ʉmmana gwoni paninie ni silʉngɨlo nɨ misipa. 

20Ʉnyie mulɨ nda vaanu avaasue paninie nʉ Kɨlɨsiti, manya aavapye ʉvʉpoki 
ʉkʉhʉma mu nyiiho tsa vaanu. Lɨno kɨki mutaama ʉngata mulɨ va mu kɨlʉnga 
ʉmʉ? Napanogiili ʉkwɨdɨka ʉkʉgʉngʉla, 

21ndʉ kʉta, “Muleke ʉkʉkolela ɨkɨ, muleke ʉkwabaasa, evo mulagelaga 
ʉkʉvonza ɨkyo!” 

22Gooni ago ndagɨlo ni manyiiso tsa vaanu vʉvʉle itsʉ tsikongana ni siinu isyʉ 
sinangɨka wʉ sivombilwe. 

23Tsa jɨlweli, avaanu avikonga ʉkʉgʉngʉla ʉkwa vivoneka ʉkʉta valɨ nʉ 
lʉhala. Vikonga ʉlwɨsajo ʉlwʉ vɨvɨɨkye vaveene, ʉlwɨjiso nʉ kʉgwɨmɨɨlɨla 
ʉmmana kʉ vʉkali. Lɨno ʉkʉgʉngʉla ʉkwa ʉkwʉ vɨvɨɨkye nakuweesa 
ʉkʉsiga ʉvʉnogwe wa vʉmuunu wa katale. 

Vakolosai 3 

Ʉkʉtaama mu wʉʉmi ʉvʉpya kʉ maka ga Yɨɨsʉ Kɨlɨsiti 

1Lɨno ʉlwakʉva ʉNgʉlʉve avatsʉʉsiitse paninie nʉ Kɨlɨsiti, londagi isya 
kʉkyanya, ʉkwʉ ʉKɨlɨsiti ataamile kʉ kɨvoko ɨkya kʉndyo kya Ngʉlʉve, apoonu 
pa wɨɨmɨkiwa ʉvʉlʉti. 

2Ʉnsɨkɨ gwoni musaagage isiinu sya kʉkyanya. Kwʉ baako ʉkʉtsiga musaaga 
isiinu sya mu kɨlʉnga ʉmʉ, 

3manya ʉvʉmuunu wiinyo wa katale vʉsilile. Lɨno mutaama paninie nʉ Kɨlɨsiti 
pamiiho ga Ngʉlʉve. Napeene, ʉvʉtaamo ʉwa paninie nʉ mwene navʉlɨ 
pavʉvalasu. 

4Ʉwʉʉmi wiinyo vuhʉmana nʉ Kɨlɨsiti. Ʉnsɨkɨ ʉpwʉ alavoneka, pwʉ najyʉnyie 
mulavoneka paninie nʉ mwene mu wɨɨmɨkiwa wa mwene. 

5Lɨno mwɨlekelwe ʉkʉvombela ɨmihana giinyo imbombo tsa kɨlʉnga, ndʉ 
vʉligu, ʉvʉkolelanie, ʉvʉnogwe ʉvʉviivi wa mmana, amasaago amaviivi nʉ 
mwojo ʉgwʉ gwene gʉlɨ ndʉ kwɨsaja kʉ mingʉlʉve. 

6Pa kulongwi itso, ʉlʉvʉngʉ lwa lʉviipo lwa Ngʉlʉve lukʉviitsila avaanu ʉwʉ 
navikʉmwɨdɨkɨla. 

7Nʉʉnyie kʉnsana ʉkwa mwavombaga ago mu vʉtaamo wiinyo ʉpwʉ 
mwalongotsiwaagwa naago. 

8Lɨno mwɨlekelwe lwoni ʉkʉva vaanu avanya lʉviipo, avanya ligoga, avanya 
kɨsilaani, avanya kɨvini na vanya madʉsi. 

9Ikange muleke ʉkʉvʉʉlana ʉvʉnuasi, ʉlwakʉva ʉnyie lɨno mupokilwe 
ʉkʉhʉma mu vʉmuunu wa katale wa vʉtulanongwa ni mbombo tsa weene, 

10muswalile ʉvʉmuunu ʉvʉpya. ɄNgʉlʉve avɨɨkile ʉvʉmuunu ʉvʉpya ʉwa 
mu nʼgati mwanyie, nʉ kʉvapelela muve ndʉ mwene, pakʉta mummanye 
vʉnonu ʉvɨ ʉmwene vɨ Mpeli viinyo. 

11Pwʉ lɨno nakʉkʉli ʉkʉleka ʉkʉhwanana kʉ Nʼyahudi nʉ vɨ atava Nʼyahudi, 
kʉ vɨ atahiliiwe nʉ vɨ natahiliiwi, kʉ mpooma, kʉ muunu va vʉvʉle, kʉ mbanda 
na kʉ mbopolwa. Apeene ʉKɨlɨsiti vɨ ndʉti kʉ vooni, ikange vɨ alɨ mu nʼgati mu 
vooni. 

12Lɨno ʉlwakʉva mulɨ vahalwa va Ngʉlʉve, ikange vavalatse ʉwʉ avaganile, 
muveetsage vaanu viipa, avanya kɨsa, avanya lwɨjiso, avadeke nʉ wʉ 
visipilanila. 

13Ɨngave muvipitsiinie, musipilanilage nʉ kʉsyɨkɨlanila. Musyɨkɨlanilage 
ndʉwʉ ʉNtwa aavasyɨkye ʉnyie. 

14Ɨlivaha ʉkʉlʉtɨɨlɨla mwago gooni mugananage, manya ʉlʉgano lwʉ lwipela 
ʉvʉhange ʉvʉkwɨlanie. 

15Ʉlʉnotsehetso lwa Kɨlɨsiti lʉvalongotsaage mu numbula tsiinyo, ʉlwa lwʉ 
mwɨlangɨliilwe ʉkʉva mmana mpamato. Ikange muve vaanu avikʉnsaana 
ʉNgʉlʉve. 

16Ɨlimenyu lya Kɨlɨsiti lɨtaamage mu nʼgati mwanyie kʉ 
wongosu. Mumanyiisaniage, nʉ kʉvʉngana mu lʉhala lwoni. Munsaanage 
ʉNgʉlʉve mu numbula tsiinyo nʉ kʉmwɨmbɨla. Mumwɨmbɨlage izabuli, 
inyɨmbo tsa mu sitabu ni nyɨmbo inyagʉlano. 

17Agaveetsaga ʉgwʉ mwitsova, evo ʉkʉvomba, gooni ago gave gikʉmwɨmɨka 
ʉNtwa ʉYɨɨsʉ, ikange munsaanage ʉDaada ʉNgʉlʉve ʉkʉgendela mu mwene. 

Ʉgwʉ ganogye ʉkʉvombwa mu mpelela gwa Vakɨlɨsiti 

18Ʉnyie nyɨ vadala, vapʉlɨkagi avagoosi viinyo ndʉwʉ jinogela kʉ vaanu ʉwʉ 
vikʉmwɨdɨka ʉNtwa ʉYɨɨsʉ. 

19Nʉʉnyie nyɨ vagoosi, vaganagi avadala viinyo, mulekage ʉkʉva vakali kʉ 
veene. 

20Nʉʉnyie nyɨ vaana, vapʉlɨkagi avahotsi viinyo mu gooni, ʉlwakʉva 
ʉkʉvomba ndavʉle kukʉmmovosa ʉNtwa ʉYɨɨsʉ. 

21Nʉʉnyie nyɨ vahotsi, mulekage ʉkʉvaviipitsa avaana viinyo, pakʉta valeke 
ʉkʉkiliitala inumbula. 

22Nʉʉnyie nyɨ vavanda, vapʉlɨkagi avatwa viinyo va mu kɨlʉnga mu mbombo 
tsyoni, mulekage ʉkʉvomba ndavʉle peene wʉ vikʉvavona, pakʉta mwɨvonie 
ʉkʉta mukʉvɨɨdɨkɨla. Apeene muvɨɨmɨkage sikutsooni kʉ numbula jyoni pa 
kulongwi jya kʉmwɨmɨka ʉNtwa ʉYɨɨsʉ. 

23Ɨkɨveetsaga ɨkyʉ muvomba, vombagi kʉ numbula jyoni, ndʉ kʉmbombela 
ʉNtwa, mulekage ʉkʉvomba pa kulongwi jya muunu. 

24Mukʉmbʉkage ʉkʉta alavapa ʉvʉhaale, manya ʉKɨlɨsiti ʉvɨ mukʉmbombela 
vɨ Ntwa va jɨlweli. 

25Lɨno ʉvaveetsaga ʉvɨ ivomba ʉvʉtulanongwa alʉʉpɨlɨla ʉkʉkongana nʉ 
vʉtulanongwa wa mwene, ʉlwakʉva ʉNgʉlʉve nitengelela ʉmuunu 
ʉvaveetsaga. 

Vakolosai 4 

1Nʉʉnyie nyɨ vatwa, muvavombelage avavanda viinyo vʉnonu na kʉ lʉvaatɨko 
ʉlʉnogelanie. Mukʉmbʉkage ʉkʉta najyʉnyie vʉvʉle vʉle mulɨ nave ʉNtwa va 
kʉkyanya. 

Ikulongwi itsinge itsilagɨliilwe 

2Munʼdoovage ʉNgʉlʉve isigono syoni, mutaamage miiho mwɨlyo nʉ kʉnsaana 
ʉmwene. 

3Mutʉdoovelage najyʉwe pakʉta ʉNgʉlʉve atʉdɨndʉlɨle ɨnzɨla jya kʉlʉmbɨlɨla 
ɨlimenyu lya mwene, ɨlyʉ tsʉ kulongwi tsa Kɨlɨsiti itsisihiime. Nʉʉne 
ndɨkʉngilwe pa kulongwi jya kʉlʉmbɨlɨla ikulongwi itso. 

4Mundoovelage ʉkʉta ndɨve na maka ga kʉlʉmbɨlɨla pavʉvalasu ndʉwʉ 
jɨnogelanie ʉkʉvombwa. 

5Wʉ mulɨ paninie na vaanu ʉwʉ navamwɨdiiki ʉYɨɨsʉ, mutaamage navo 
kɨlʉhala ikange muvɨɨke ʉnsɨkɨ ʉgwa gʉve gwʉ vɨ nsɨkɨ gwa kʉlʉmbɨlɨla 
ɨLivangɨli kʉ vaanu avo. 

6Amamenyu giinyo gave gihovosa ikange gave ganogelanie, mulʉmanye 
ʉkʉmwanda vʉnonu ʉmuunu nʉ muunu. 

Amamenyu ga Paulo ga kʉ vʉmalɨlo 

7Ʉmwɨdɨkinʼjiitu ʉTikiko ʉnʼgane, ʉmbombinʼjiitu ʉmmʉʉgʉ, ʉvɨ tuvomba 
paninie ɨmbombo jya Ntwa ʉYɨɨsʉ, ʉjwa vɨ jiikʉvavʉʉla ikulongwi tsyango 
tsyoni. 

8Ʉvʉsumbe wa kʉnsuungʼa ʉTikiko kwanyie ndinogwa avavʉʉle ʉnyie 
ikulongwi tsiitu nʉ kʉvanywilitsa ʉnyie mu numbula. 

9Ndikʉnsuungʼa kwanyie paninie nʉ Onesimo, ʉmwɨdɨkinʼjiitu ʉnʼgane ikange 
ʉmmʉʉgʉ, ʉvɨ muunu va kwanyie. Avo wʉ jʉvikʉvavʉʉla gooni ʉgwʉ 
givombeka paawe apa. 

10ɄAlisitaliko, ʉnkʉngwanʼjyango, ikʉvasaamusa. Namwene ʉMaliko, ʉmɨtsive 
va Balinaba ikʉvasaamusa. Mumalile ʉkwʉpɨlɨla itsilagɨliilwe itsʉ tsikʉntsova 
ʉMaliko, ʉkʉta alaava ikwitsa kwanyie mwitse mumwʉpɨlɨle vʉnonu. 

11Namwene ʉYoshua ʉvitambʉlwa Yusito, ikʉvasaamusa. Mulʉmanye ʉkʉta 
avaanu vaninie mu Vayahudi ʉwʉ vʉpɨlye ʉlwɨdɨko, ava veene wʉ vivomba 
ɨmbombo jya Lʉdeeva lwa Ngʉlʉve paninie nʉʉne. Avo vikʉnnanga siitso ʉne. 

12Ikange ʉEpafula, ʉmuunu va kwanyie, ʉmbombi va Mesiya ʉYɨɨsʉ, 
ikʉvasaamusa. Ɨkɨgono nɨ kɨgono ikɨkupila ʉkʉvadoovela ʉnyie ʉkʉta 
munywilile, ikange muve vakangasu nʉ kʉleka ʉkʉva vadwatsi kʉ gooni ʉgwʉ 
ʉNgʉlʉve inogwa ʉnyie muvombage. 

13Ndikʉmbona igaha ʉlwʉtsi ʉkʉvatanga ʉnyie na vaanu va vʉtsenge wa 
Laodikiya na va vʉtsenge wa Hielapoli. 

14ɄLuuka ʉntʉngʼania viitu ʉnʼgane, nʉ Dema vikʉvasaamusa. 

15Muvasaamuse avalʉkololwitu mu lwɨdɨko ava kʉ Laodikiya. Ikange 
musaamuse ʉNimufa ʉmmaatsa viitu mu lwɨdɨko nʉ mpelela ʉgwʉ 
gulʉndamana mu nyumba jya mwene. 

16Wʉ jyɨmbilwe ɨkalata ɨjɨ kwanyie, mwɨmɨɨlɨle pakʉta nagwene ʉmpelela gwa 
Laodikiya gwɨmbe ɨjyo. Nʉʉnyie ikange mulonde ɨnzɨla jya kwɨmba ɨkalata ɨjyʉ 
vʉpɨlye aveene. 

17Mumbʉʉle ʉAlikipo ʉkʉta amale vʉnonu ɨmbombo ɨjyʉ ʉNtwa aampye mu 
Vʉkɨlɨsiti wa mwene. 

18Ʉlʉsaamuso ʉlʉkonga ndɨvɨgile nɨ kɨvoko kyango jyʉne: Ndikʉvasaamusa 
ʉne ndɨ Paulo. Mukʉmbʉkage ʉkʉta ndɨkʉngilwe mu kɨkʉngwa. Ʉlʉhʉngʉ lwa 
Ngʉlʉve lʉve paninie nʉʉnyie. 

1 Vatesalonike 

1 Vatesalonike 1 

Ʉlʉpembetso 

1Ʉne ndɨ Paulo paninie nʉ Silwani nʉ Timoti, tukʉvavɨgɨla nyɨ vampelela nyɨ 
mukʉmwɨdɨka ʉNgʉlʉve ʉDaada nʉ Ntwa ʉYɨɨsʉ Kɨlɨsiti, nyɨ mulɨ mu vʉtsenge 
wa Tesalonike. Ʉlʉhʉngʉ nʉ lʉnotsehetso siveetsage nʉʉnyie. 

Ʉlwɨdɨko lwa Vatesalonike 

2Tukʉnsaana ʉNgʉlʉve isigono syoni pa kulongwi jyanyie ʉnyie nyɨ vooni. 
Ikange tukʉvadoovela kʉ mwene kɨtsila kʉgatala, 

3manya pamiiho pa Ngʉlʉve, tukʉmbʉka ɨmbombo ɨjyʉ muvomba mu lwɨdɨko, 
ʉkʉgimba kwinyo mu lʉgano, nʉ vʉkangasu wa lʉhʉʉvɨlo lwinyo kʉ Ntwa 
viitu ʉYɨɨsʉ Kɨlɨsiti. 

4Vɨɨdɨkivajiitu, ʉnyie nyɨ ʉNgʉlʉve avaganile, tʉlʉmanyile ʉkʉta ʉNgʉlʉve 
avahalile ʉkʉva vaanu va mwene 

5ʉlwakʉva ʉnsɨkɨ ʉpwʉ twalʉmbɨlɨlaga kwanyie ɨLivangɨli, natwalʉmbɨlɨlage 
kʉ mamenyu geene, apeene kʉ maka na mu lʉtangɨlo lwa Mepo ʉMbalatse, 
ikange twɨdɨkaga siitso ʉkʉta itsʉ twalʉmbɨlɨlaga tsyale tsa lweli. Mulʉmanyile 
vʉnonu ʉmwʉ twataamilaga paninie nʉʉnyie, pa vʉsumbe wa kʉvatanga 
ʉnyie. 

6Ndajɨve mwakʉvɨlwagwa kʉ nongwa jya lwɨdɨko lwinyo, ʉnyie mwʉʉpɨlye 
ɨkulongwi ɨjyo kʉ lʉhekelo ʉlwihʉma kʉ Mepo ʉMbalatse, mukɨɨgɨlɨla kwawe 
na kʉ Ntwa. 

7Lɨno, ʉnyie mulɨ kɨhwananitso kɨnonu, kʉ vɨɨdɨki vooni va mu mpandʉlʉ gwa 
Makedoniya nʉ gwa Akaya. 

8Ʉkʉhʉma kwanyie, avaanu vapʉliike ikulongwi tsa Ntwa, nakwʉ kʉta 
vapʉliike avaanu va mipandʉlʉ ɨgyo gɨvɨlɨ gyene, apeene ʉlwɨdɨko lwinyo kwa 
Ngʉlʉve lʉmanyikiike imbasu tsyoni. Mwɨlyo ʉwe natʉkɨgatatse ʉkʉta tʉvuje 
ikange tʉtsovage ɨkulongwi jya lwɨdɨko lwinyo. 

9Kwoni ʉkwʉ twilʉta, avaanu vipanga ʉmwʉ ʉnyie mwatwʉpɨlye ʉwe ʉnsɨkɨ 
ʉgwʉ twiitsile kwanyie. Ikange vipanga ʉmwʉ ʉnyie mwagɨlekye ɨmingʉlʉve 
giinyo nʉ kʉmwɨdɨka ʉNgʉlʉve, pakʉta mumbombelage ʉmwene ʉvɨ mwʉmi, 
ikange va jɨlweli. 

10Ikange vipanga ʉmwʉ mukʉmpʉlɨkɨlɨla ʉYɨɨsʉ Kɨlɨsiti, ʉMwana va mwene, 
ʉkʉhʉma kʉkyanya, ʉvɨ antsʉʉsiitse ʉkʉhʉma kʉ vaswe. Ʉjwa vɨ mwene 
ʉnya kʉtʉpoka mu lʉviipo lwa Ngʉlʉve ʉlukwitsa. 

1 Vatesalonike 2 

Ɨmbombo jya Paulo ʉkʉ kʉ Tesalonike 

1Vɨɨdɨkivajiitu, ʉnyie nyɨ veene mulʉmanyile ʉkʉta ʉkwitsa ʉwe kwanyie, 
nakwale kɨtsila lʉvʉmbʉlɨlo. 

2Ikange mulʉmanyile ʉkʉta wʉ natʉsiiki kwanyie, twakʉviilwe nʉ kʉdʉkwa 
mu vʉtsenge vʉlya ʉwa Filipi. Ndajɨve ewo, ʉNgʉlʉve aatʉpye amaka ga 
kʉlʉmbɨlɨla ɨLivangɨli lya mwene kwanyie, nʉpwʉ jɨngave nakʉ kwanyie 
vaalekwo avaatʉsigaga. 

3Lola, ʉpwʉ twalʉmbɨlye kwanyie, natwasumbwe ʉkʉvasyova, pange 
ʉkʉvakolelania, pange ʉkʉvatekeletsa, 

4apeene twalʉmbɨlɨlaga ʉlwakʉva ʉNgʉlʉve aatʉweene ʉkʉta tʉnogelanie 
ʉkʉlʉmbɨlɨla ɨLivangɨli. Lɨno ʉvʉsumbe wiitu, nawa kʉvahovosa avaanu, 
apeene ʉkʉlʉmbɨlɨla ʉgwʉ ʉNgʉlʉve inogwa, ʉlwakʉva vɨ mwene ʉvɨ 
alʉmanyile tsyoni, itsilɨ mu nʼgati mu numbula tsiitu. 

5Ɨlɨnge mulʉmanyile ʉkʉta, natwatsovage amamenyu pakʉta ʉnyie mutʉgane 
ʉwe, evo ʉkwʉva pa kulongwi ɨjɨveetsaga pakʉta mwʉ tʉkavɨle ɨkyʉma. 
ɄNgʉlʉve alʉmanyile ʉkʉta ʉgwʉ twitsova ga jɨlweli. 

6Ikange natwanogwe avaanu vatʉginie, jɨve nyienye, evo avaanu avange, 

7nʉpwʉ jɨngave paatʉnogye ʉkʉtsigila isiinu sininie kwanyie, ʉlwakʉva ʉwe 
tʉlɨ vapositili va Kɨlɨsiti. Apeene twale vadeke kwanyie ndʉ jyʉva ʉvɨ ilela 
avaana va mwene. 

8Lɨno, ʉlwakʉva twavaganile siitso, natwavone lʉnonu kwene ʉkʉvavʉʉla 
ɨLivangɨli ʉkʉhʉma kwa Ngʉlʉve, apeene twatye nʉ kʉhʉmya ʉnsɨkɨ gwitu kʉ 
numbula jyoni pa kʉvomba tsyoni itsʉ tsinogye ʉkʉvatanga, manya mulɨ 
vagane viitu jɨlweli. 

9Vɨɨdɨkivajiitu! Mukʉmbʉka ʉmwʉ twagimbilaga ʉkʉvomba imbombo nʉ 
vʉpala ʉwaalepwo. Twavombaga pakɨlo na pamuunyi, pakʉta tʉleke ʉkʉva 
ntsigo kʉ muunu ʉvaveetsaga kwanyie, ʉnsɨkɨ ʉpwʉ twalʉmbɨlɨlaga kwanyie 
ɨLivangɨli ʉkʉhʉma kwa Ngʉlʉve. 

10Ʉnyie mulʉmanyile, namwene ʉNgʉlʉve alʉmanyile, ʉkʉta ʉnsɨkɨ tʉlɨ 
kwanyie nyɨ vɨɨdɨki, ʉlʉgendo lwitu lwale lʉvalatse, twakongaga ʉvʉgolosu, 
natwatsowaagwe ʉvʉviivi ʉvʉveetsaga. 

11Ikange mulʉmanyile ʉkʉta twambombye ʉvʉnonu mpamato mpamato 
mwanyie ndʉwʉ ʉdaada ikʉvavombela avaana va mwene. 

12Twavanywilitsaaga inumbula, twavatseesaaga, nʉ kʉvasimiilitsa ʉkʉta, 
muleke ʉkʉgatala ʉkʉkonga itsʉ ʉNgʉlʉve inogwa. ɄNgʉlʉve ʉjwa vɨ mwene 
ikʉvɨɨlanga, mwingile mu Lʉdeeva na mu wɨɨmɨkiwa wa mwene. 

13Ikange ʉnsɨkɨ mwongosu tukʉnsaana ʉNgʉlʉve ʉlwakʉva palya ʉpwʉ 
mwʉʉpɨlye ɨlimenyu lya mwene ʉkʉhʉma kwawe, namwʉpɨlɨle ɨlimenyu lya 
muunu, apeene mwʉʉpɨlye ɨlimenyu lya Ngʉlʉve ʉva jɨlweli. Ɨlimenyu ɨlyo lyʉ 
lyene livomba ɨmbombo nʼgati mu numbula tsiinyo ʉnyie nyɨ vɨɨdɨki. 

14Vɨɨdɨkivajiitu, mwakʉviilwe na vaanu va kʉ miinyo, ndʉwʉ ɨmipelela gya 
Mesiya ʉYɨɨsʉ gya kʉ Yuuda gyakʉviilwe na Vayahudivajyavo. 

15AVayahudi avo, wʉ vaavo vaamʼbudile ʉNtwa ʉYɨɨsʉ, vaavabudile na 
vanyamalago, ikange wʉ veene vatʉpelye najyʉwe ʉvʉkʉvɨlwa ʉvʉlʉti. 
Avaanu avo, vikʉmbipitsa ʉNgʉlʉve, ikange valʉgʉ va vaanu vooni. 

16Avo vikɨkupila ʉkʉdumulila tʉleke ʉkʉlʉmbɨlɨla ɨLivangɨli lya Yɨɨsʉ Kɨlɨsiti 
kʉ vaanu avatava Vaisilahɨli. ƗLivangɨli ɨlyo lyʉ lɨkaale likʉvapoka. AVayahudi 
avo vagendelye ʉkwongeletsa ʉvʉtulanongwa. Napeene, ʉlʉviipo lwa Ngʉlʉve 
lʉvasikye! 

ɄPaulo inogwa ʉkwaganila na Vatesalonike 

17Lɨno mwe vɨɨdɨkivajiitu, palya ʉpwʉ twʉʉmɨɨliitswe ʉkʉlekengʼana nʉʉnyie 
pa nsɨkɨ gʉlya ʉnsupi, twalekengʼiine kɨmmana, apeene inumbula tsiitu tsyale 
paninie nʉʉnyie. Ʉnsɨkɨ gwoni ʉgwa, twale nʉ vʉsʉʉkwa wa kwaganila 
nʉʉnyie. 

18Twanogilwe ʉkwitsa kwanyie, siitso ʉne ndɨ Paulo, kakongosu ndyanogilwe 
ʉkwitsa ʉkwa, lɨno ʉSetano aatʉsigile. 

19Lola, ʉnyie nyienye nyɨ mulatʉvɨɨka ʉwe tʉve nɨ nyʉʉve, nʉ lʉhekelo, nʉ 
lʉdingʼulilo lwa kwɨginihitsa pavʉlongolo pa Ntwa viitu ʉYɨɨsʉ, alaava ikwitsa. 

20Tsa jɨlweli, ʉnyie nyienye mukʉtʉvɨɨka tʉve nʉ lwɨginio nʉ lʉhekelo. 

1 Vatesalonike 3 

ɄTimoti isuungʼwa ʉkʉ kʉ Tesalonike 

1Kʉmbele, wʉ tʉweene tʉlemilwe ʉkʉsipa, ʉlwakʉva natwagamanye ʉgwʉ 
gaavombekaga ʉkwa, tʉkalamula tʉsigale twɨ veene kʉ Atene. 

2Tʉkansuungʼa ʉTimoti, ʉmwɨdɨkinʼjiitu, ʉmbombinʼjiitu va Ngʉlʉve mu 
kʉlʉmbɨlɨla ɨLivangɨli lya Yɨɨsʉ Kɨlɨsiti, iitse kwanyie, avanywilitse mu lwɨdɨko 
nʉ kʉvatseesa. 

3Twavombile ewo, pakʉta ʉmuunu ʉvaveetsaga mwanyie aleke 
ʉkʉnyongʼonyoka amaka kʉ nongwa jya vʉkʉvɨlwa ʉvʉ. Ʉnyie mulʉmanyile 

ʉkʉta, wɨgane wa Ngʉlʉve ʉkʉta ʉwe twɨ vɨɨdɨki tʉve vaanu va kʉgendela mu 
vʉkʉvɨlwa. 

4Wʉ tʉlɨ nʉʉnyie, twavavʉʉlaga ikulongwi tsa vʉkʉvɨlwa ʉwaale pa 
kʉtwitsila, lɨno ndʉwʉ mulʉmanyile, wʉ jɨlɨwo, tʉlɨ mu vʉkʉvɨlwa. 

5Lola, mu nsɨkɨ gʉlya wʉ ndɨlemilwe ʉkʉsipa, ndyansuungʼile ʉTimoti, pakʉta 
ndɨlʉmanye ikulongwi tsa lwɨdɨko lwinyo. Ndyavombile ewo ʉlwakʉva, 
ndyasaagaga ʉkʉta ipange ʉSetano ʉnʼgelingelo, avagelile nʉ kʉvagwisa. Pwʉ 
ɨmbombo jiitu ɨjyʉ twavombile kwanyie, jyale jiveetsaga jɨvʉla lʉvʉmbʉlɨlo. 

Ikulongwi inonu tsa Vatesalonike 

6Lɨno ʉTimoti itsile ʉkʉhʉma kwanyie, atʉvʉʉlile ikulongwi inonu tsa lwɨdɨko 
nʉ lʉgano lwinyo. Atʉvʉʉlile ʉkʉta ɨkɨgono nɨ kɨgono mukʉtʉkʉmbʉka kʉ 
lʉhekelo, ikange mulɨ nʉ vʉsʉʉkwa wa kwaganila nʉʉwe, ndʉwʉ nʉʉwe tʉlɨ 
nʉ vʉsʉʉkwa wa kwaganila nʉʉnyie. 

7Pwʉ lɨno vɨɨdɨkivajiitu, ikulongwi tsa lwɨdɨko lwinyo, tsitʉtseesiitse mu 
vʉkʉvɨlwa wiitu wooni. 

8Wʉ twivona ʉnyie munywilye kʉ Ntwa ʉYɨɨsʉ, ʉwe tukɨpʉlɨka valegeesu mu 
wʉʉmi wiitu. 

9Lɨno tʉnsaane ndeeti ʉNgʉlʉve pa kulongwi jyanyie? Tʉlɨ nʉ lʉhekelo ʉlʉlʉti 
pamiiho ga mwene pa kulongwi jyanyie. 

10Pakɨlo na pamuunyi tukʉnʼdoova siitso ʉNgʉlʉve, pakʉta atʉtange twitse 
kwanyie kukʉvatanga agakeepile mu lwɨdɨko lwinyo. 

11Lɨno tukʉnʼdoova ʉNgʉlʉve, ʉDadajiitu, nʉ Yɨɨsʉ ʉNtwa viitu, atʉdɨndʉlɨle 
ɨnzɨla tʉsike kwanyie. 

12ɄNtwa avape ʉkʉganana siitso, nʉ kʉvagana avaanu avange vooni, ndʉwʉ 
ʉwe tʉvaganile ʉnyie. 

13Ikange avakangatsaage inumbula tsiinyo, pakʉta muve vagolosu, kɨtsila 
vʉgalo pamiiho pa Ngʉlʉve ʉDadajiitu, ʉkʉsika ʉpwʉ aliitsa ʉNtwa viitu 
ʉYɨɨsʉ paninie na vavalatse va mwene vooni. 

1 Vatesalonike 4 

1Lɨno vɨɨdɨkivajiitu, mumanyie ʉkʉhʉma kwawe ʉmwʉ jinogela ʉkʉtaama 
ndʉwʉ ʉNgʉlʉve inogwa. Tsa jɨlweli ewo wʉ mutaama. Lɨno, tukʉvadoova mu 
litaawa lya Ntwa ʉYɨɨsʉ twita, siwo mugendelelage ʉkʉvomba vʉvʉle vʉle nʉ 
kʉlʉtɨɨlɨla, 

2manya mulʉmanyile vʉnonu galya ʉgwʉ twavalagye mu vʉtavʉlɨlwa wa Ntwa 
ʉYɨɨsʉ. 

3Vʉnogwe wa Ngʉlʉve ʉkʉta ʉnyie muve vavalatse, ikange muvʉleke lwoni 
ʉvʉligu. 

4Ʉmuunu nʉ muunu mwanyie aloleelage ʉmmana gwa mwene, mu vʉgolosu 
na mu wɨɨmɨkiwa. 

5Muleke ʉkʉva vapʉmu va vʉligu, ndʉwʉ vivomba avanyapanzi ʉwʉ 
navammanyili ʉNgʉlʉve. 

6Mwɨlyo, ʉmuunu ʉvaveetsaga aleke ʉkʉgalʉka kʉ mwɨdɨkinnine, pange 
ʉkʉnsyova, ndʉwʉ twavavʉʉlile nʉ kʉvavʉnga ʉkʉta, vooni ʉwʉ vivomba ago 
valahɨgwa nʉ Ntwa. 

7Lola, ʉNgʉlʉve natwɨlangiili ʉvʉligu, apeene atwɨlangile pakʉta tʉtaamage 
mu vʉgolosu. 

8Lɨno ʉmuunu ʉvaveetsaga ʉvɨ ibeela imanyiiso itsi, nakaave ikʉmʼbeela 
ʉmuunu, apeene iiva ikʉmʼbeela ʉNgʉlʉve, ʉvikʉvapa ʉMepo ʉMbalatse va 
mwene. 

9Lɨno, nakɨpali ɨkikʉtʉvɨɨka tʉvavɨgɨle ʉnyie ikulongwi tsa kʉta mugananage 
ʉlwakʉva mumanyiisiiwe nʉ Ngʉlʉve jyʉmwene ʉmwʉ kʉvanogye 
ʉkʉganana. 

10Jɨlweli, ewo wʉ muvomba, mukʉvagana avɨɨdɨkivajiinyo mu kɨlʉnga kyoni 
ɨkya Makedoniya. Lɨno tukʉvadoova mugendelelage ʉkʉganana nʉ kʉlʉtɨɨlɨla. 

11Muve vaanu va kʉtaama mu lʉnotsehetso. Ʉmuunu ʉvaveetsaga alolage 
ikulongwi tsa mwene, nʉ kʉvomba jyʉmwene imbombo tsa mwene. Aga gwʉ 
geene ʉgwʉ twavalagye ʉkʉta muvombage. 

12Apo mwiva muvonia ʉlʉgendo ʉlʉnonu pamiiho ga vatava vɨɨdɨki, ikange 
namukaave vaanu avihʉʉvɨla isiinu sya vaanu avange. 

Ʉgwʉ galahʉmɨla alaava ikwitsa ʉNtwa 

13Mwe vɨɨdɨkivajiitu, tunogwa mulʉmanye ʉgwʉ galahʉmɨla kʉ vɨɨdɨki ʉwʉ 
vasue, pakʉta mwɨlekelwe ʉkʉva nʉ lʉsʉsʉvalo nda vaanu avange avatsila 
lʉhʉʉvɨlo. 

14Ʉwe tʉlʉmanyile ʉkʉta ʉYɨɨsʉ aasue, ikange aatsʉʉkile. Mwɨlyo tʉlʉmanyile 
ʉkʉta ʉNgʉlʉve alavaleeta paninie nʉ Yɨɨsʉ avaanu vooni avaswɨlye mu 
lwɨdɨko. 

15Aga ʉgwʉ tukʉvavʉʉla tsʉ manyiiso tsa Yɨɨsʉ ʉkʉta, ʉwe twɨ tʉlapitsiga 
vʉʉmi ʉnsɨkɨ alaava ikilivuka ʉNtwa ʉYɨɨsʉ, natʉlavatalɨle avaswe pa 
kwaganila nave. 

16Lola, ʉNtwa jyʉmwene aliika ʉkʉhʉma kʉkyanya nɨ nyɨlango, nalyene 
ɨlimenyu lya nsuungʼwa ʉmbaha lɨlapʉlɨkɨka, najɨ ngalape jya Ngʉlʉve 
jɨlakuutaga. Vooni avaasue vikʉmwɨdɨka ʉKɨlɨsiti valatsʉʉka taasi. 

17Pwʉ ʉwe, twɨ tʉpitsiige vʉʉmi, paninie nʉ wʉ vatsʉʉsiiwe, tʉlatoolwa mu 
mavɨngo pa kʉmwʉpɨlɨla ʉNtwa mu vʉtandaatse. Pwʉ tʉlataamaga paninie nʉ 
Ntwa sikutsooni. 

18Lɨno mutseesaniage mu mamenyu ago. 

1 Vatesalonike 5 

Ʉkwɨsaavʉla pa kulongwi jya kwitsa ʉNtwa 

1Mwe vɨɨdɨkivajiitu, ikange nakɨpali ɨkikʉtʉvɨɨka tʉvavɨgɨle ʉnyie ikulongwi 
tsa nsɨkɨ gwa kwitsa ʉNtwa, 

2manya ʉnyie mulʉmanyile ʉkʉta ɨkɨgono kya kʉkilivuka ʉNtwa ʉYɨɨsʉ mu 
kɨlʉnga, kɨlaava kya lʉkenyemuko ndʉwʉ ʉmmɨɨtsi ikwitsa kuhɨɨtsa pakɨlo. 

3Ʉnsɨkɨ avaanu ʉpwʉ valateetsaga, “Tʉlɨ nʉ lʉnotsehetso, ikange kʉtsila 
ligoha,” apo pwʉ ʉlwongometso lʉlaviitsila kɨtsila kwɨsaavʉla. Ʉlwongometso 
ʉlwa lʉlahwanana ndʉ lʉvavo lwa kʉhola ʉmwana ʉwʉ lukʉmwitsila ʉkɨjyʉva 
ʉnya vʉtsito. Mu kɨgono ɨkyo navaladyege. 

4Lɨno ʉnyie vɨɨdɨkivajiitu, ʉlwakʉva namumuli mu ngʼiisi, ɨkɨgono ɨkyo 
nakɨlavakenyemule ndʉ mmɨɨtsi. 

5Ʉnyie nyɨ vooni mulɨ vaana va lʉmuli, vaana va muunyi. Ʉwe twɨ vɨɨdɨki natʉlɨ 
vaanu va pakɨlo, evo va ngʼiisi. 

6Tʉleke ʉkʉva nda vange ʉwʉ vigoneelela, apeene tʉve miiho nʉ kʉva nʉ 
vʉmuunu, 

7manya ʉwʉ vigoneelela, vigoneelela pakɨlo, nʉ wʉ vigaala, vigaala pakɨlo. 

8Lɨno ʉlwakʉva tʉlɨ vaanu va lʉmuli, pwʉ tʉve nʉ vʉmuunu, tʉve nʉ lwɨdɨko 
kwa Yɨɨsʉ, nʉ lʉgano kʉ vaanu, ikange tʉve vaanu avihʉʉvɨla ʉvʉpoki 
ʉwihʉma kwa Ngʉlʉve, tʉve ndʉ nsikali ʉvɨ aswalile ɨkɨɨnu ɨkya kʉsiga 
ɨkɨpambaga kya mwene nɨ kɨtili kya kyʉma kʉ ntwe. 

9Lola, ʉNgʉlʉve naatʉhale ʉwe pakʉta twongometsiwe nʉ lʉviipo lwa mwene, 
apeene aasaagile ʉkʉta tʉkave ʉvʉpoki ʉkʉgendela mu Ntwa viitu ʉYɨɨsʉ 
Kɨlɨsiti, 

10ʉvɨ aasue kʉ nongwa jyawe, pakʉta tʉve paninie nʉ mwene, tʉve vʉʉmi evo 
tʉve tʉsue. 

11Lɨno mugendelelage ʉkʉtseesania nʉ kʉdʉlʉsania mu lwɨdɨko ndʉwʉ 
muvomba. 

Ʉlʉgendo ʉlʉnogelanie mu kɨpʉga kya vɨɨdɨki 

12Lɨno vɨɨdɨkivajiitu, tukʉvadoova muvɨɨmɨkage avaanu avivomba imbombo 
tsa Ntwa itsikʉvatanga ʉnyie, ʉwʉ vaavo vikʉvalongotsa nʉ kʉvavʉnga. 

13Muvɨɨdɨkage siitso nʉ kʉvagana ʉkʉkongana nɨ mbombo jya veene. Ikange 
mutaamage mu lʉnotsehetso nʉ jyʉnge kʉ nnine. 

14Mwe vɨɨdɨkivajiitu, tukʉvadoova muvavʉngage avoolo, muvanywilitsaage 
avadwatsi, muvatangage avikɨlemwa. Ikange muvasipilage avaanu vooni. 

15Mulolage vʉnonu ʉkʉta, ʉmuunu ʉvaveetsaga nitavʉla kʉ nnine ʉvʉviivi 
ʉwʉ ambombye. Apeene isigono syoni mwɨtangage ʉkʉvombelanila inonu nʉ 
jyʉnge kʉ nnine na kʉ vaanu vooni. 

16Muhekelage ʉnsɨkɨ gwoni, 

17ikange mwɨsajage kwa Ngʉlʉve kɨtsila kʉduga. 

18Munsaanage ʉNgʉlʉve kʉ gooni, manya ago gwʉ geene ʉgwʉ ʉmwene 
inogwa mugendelelage ʉkʉvomba ndʉwʉ mwamanyie kwa Mesiya ʉYɨɨsʉ. 

19Kwʉ baako ʉkʉpepʉla ɨmbombo jya Mepo ʉMbalatse. 

20Ikange muleke ʉkʉbeda amalago. 

21Apeene mugagelage amalago gooni. Ʉpɨlɨlagi amanonu, 

22nʉ kʉgabeela amaviivi. 

23ɄNgʉlʉve va lʉnotsehetso avavalatse. Aloleele inumbula tsiinyo, ʉwʉʉmi 
wiinyo, nɨ mihana giinyo, pakʉta sinogelanile ʉkʉsikila pa nsɨkɨ ʉpwʉ aliitsa 
ʉNtwa viitu ʉYɨɨsʉ Kɨlɨsiti. 

24ɄNgʉlʉve ʉvɨ ikʉvɨɨlanga, jiikʉvavombela ago, jɨlweli wʉ jiivomba. 
Amamenyu ga kwɨlaga 

25Vɨɨdɨkivajiitu, najyʉwe mutʉdoovelage kwa Ngʉlʉve. 

26Muvasaamuse avɨɨdɨkivajiitu vooni pa kɨpambaga. 

27Ndikʉvalagɨla mu vʉtavʉlɨlwa wa Ntwa ʉkʉta, muvɨmbɨle avɨɨdɨkivajiitu 
vooni ɨkalata ɨjɨ. 

28Ʉlʉhʉngʉ lwa Ntwa viitu ʉYɨɨsʉ Kɨlɨsiti, lʉve nʉʉnyie. 

2 Vatesalonike 

2 Vatesalonike 1 

Ʉlʉpembetso 

1Ʉne ndɨ Paulo paninie nʉ Silwani nʉ Timoti, tukʉvavɨgɨla ʉnyie nyɨ vampelela 
gwa Ngʉlʉve ʉDadajiitu nʉ Ntwa ʉYɨɨsʉ Kɨlɨsiti, nyɨ mutaama mu vʉtsenge 
ʉwa Tesalonike. 

2Ʉlʉhʉngʉ nʉ lʉnotsehetso ʉkʉhʉma kwa Ngʉlʉve ʉDadajiitu na kʉ Ntwa 
ʉYɨɨsʉ Kɨlɨsiti, siveetsage nʉʉnyie. 

Ʉvʉhɨgi wa Ngʉlʉve pa kɨgono kya kʉ vʉsililo 

3Mwe vɨɨdɨkivajiitu, patʉnogye ʉkʉnsaana ʉNgʉlʉve isigono syoni pa 
kulongwi tsyanyie. Tuvomba ewo ʉlwakʉva ʉlwɨdɨko lwinyo kwa Yɨɨsʉ nʉ 
kʉganana kwinyo kugendelela ʉkwongelela siitso. 

4Ɨkɨ kyʉ mene wʉ tʉlɨ mu mipelela gya Ngʉlʉve ɨgɨnge, tukɨginihitsa ʉnyie. 
Tukɨginihitsa ʉlwɨjʉmɨɨlɨtso nʉ lwɨdɨko lwinyo ʉlwʉ mulɨ nalwo ʉnsɨkɨ gwa 
vʉkʉvɨlwa nʉ vʉpala wooni ʉvukʉviitsila. 

5Ago gooni givonia ʉkʉta ʉvʉhɨgi wa Ngʉlʉve wa jɨlweli. Mu vʉhɨgi ʉwa 
alavonia ʉkʉta ʉnyie munogelanie ʉkwingila mu Lʉdeeva lwa mwene, ʉlwʉ 
lɨno mukʉvɨlwa pa kulongwi jya lwene. 

6ɄNgʉlʉve inʼgolosu, ʉmwene vɨ alalʉmbɨla, alavapa ʉvʉkʉvɨlwa avaanu avo 
avikʉvapelela ʉnyie ʉvʉkʉvɨlwa. 

7Ʉmwene alavagatalʉsa paninie nʉʉwe ʉnyie nyɨ mukʉvɨlwa lɨno. Ago 
galahʉmɨla ʉnsɨkɨ ʉgwʉ ʉNtwa ʉYɨɨsʉ aliitsa mu lʉlimbo lwa mwoto ʉkʉhʉma 
kʉkyanya kwa Ngʉlʉve paninie na vasuungʼwa va mwene avanya maka. 

8Alavapa ʉlʉvʉngʉ avaanu valya avikʉmʼbeela ʉmwene, ikange navikʉlɨkonga 
ɨLivangɨli lya Ntwa viitu ʉYɨɨsʉ Kɨlɨsiti. 

9Avo valapeewa ʉlʉvʉngʉ lwa lwongometso lwa sikutsooni. Valataagwa 
kʉvʉtale nʉ Ntwa, ikange valaava kʉvʉtale nʉ wɨɨmɨkiwa wa maka ga mwene. 

10Aga galahʉmɨla pa kɨgono kɨlya, ʉpwʉ ʉNtwa ʉYɨɨsʉ aliitsa ʉkʉhʉma 
kʉkyanya kwa Ngʉlʉve. Palya ʉpwʉ avaanu va mwene valanʼginia, ikange 
vooni avamwɨdiike valadega siitso pa tsilya itsʉ avombile. Lola, ʉnyie 
najyʉnyie mulaava paninie navo ʉlwakʉva mutsyɨdiike ikulongwi tsilya itsʉ 
twavavʉʉlile. 

ɄPaulo ikʉvadoovela aVatesalonike 

11Pa kulongwi itso, tukʉvadoovela ʉnyie kwa Ngʉlʉve viitu isigono syoni. 
Tukʉvadoovela ʉkʉta avatange mutaamage munogelanie mu nyɨlango jya 
mwene. Kange tukʉvadoovela ʉkʉta avape amaka ga kʉvomba imbombo 

tsyoni inonu itsʉ munogwa ʉkʉvomba. Avatange ʉkʉvomba galya ʉgwʉ 
ʉlwɨdɨko lwinyo kwa Yɨɨsʉ lukʉvapelela munogwagwe ʉkʉvomba. 

12Tukʉvadoovela ewo pakʉta avaanu valɨginiage ɨlitaawa lya Ntwa viitu 
ʉYɨɨsʉ wʉ vikʉgavona galya ʉgwʉ avombile kwanyie, ikange najyʉnyie 
muginiwaagwe pa kulongwi jya mwene. Aga givombekaga ʉkʉkongana nʉ 
lʉhʉngʉ lwa Ngʉlʉve viitu nʉ lwa Ntwa ʉYɨɨsʉ Kɨlɨsiti. 

2 Vatesalonike 2 

Itsilahʉmɨla pa nsɨkɨ ʉgwʉ alakilivuka ʉYɨɨsʉ 

1Lɨno, mwe vɨɨdɨkivajiitu, tukʉvavɨgɨla ikulongwi tsa kwitsa kwa Ntwa viitu 
ʉYɨɨsʉ Kɨlɨsiti nʉ mwʉ jɨlaveela ʉpwʉ tʉlalʉndamana paninie pa kwaganila 
nave. Tukʉvavʉʉla ʉnyie, 

2mulakenyemukaga mu numbula tsiinyo, pange muladwadaga pa kulongwi jya 
malago maninie, evo ɨlimenyu lininie, pange kalata ɨjyʉ viita jɨhʉmile kwawe, 
isitsova ʉkʉta ɨkɨgono kya kwitsa kwa Ntwa kɨsiike. 

3Muleke ʉkwɨdɨka ʉkʉta ʉmuunu avasyove ʉnyie pa kɨveetsaga, ʉlwakʉva 
ɨkɨgono ɨkyo nakɨlatale ʉkwitsa kɨtsila kʉhʉmɨla taasi avaanu avalamʼbeelaga 
nʉ kʉnʼdʉka ʉNgʉlʉve, nʉ kʉvoneka kwa muunu ʉntavangwa ʉvɨ kʉ vʉmalɨlo 
aloongometswa. 

4Ʉmuunu ʉntavangwa ʉjwa alamʼbedaga ʉNgʉlʉve ikange aladumulila 
isiveetsaga isyʉ avaanu vikɨsaja. Ʉmwene alɨvɨɨka ʉkʉva vɨ mbaha kʉ syoni 
isyo. Kange alavɨɨka ʉvʉtaamo wa mwene pa Vʉtaamo ʉVʉvalatse wa 
Ngʉlʉve nʉ kʉvavʉʉla avaanu ʉkʉta ʉmwene vɨ Ngʉlʉve. 

5Ndeeti, namukʉmbʉka ʉkʉta palya ʉpwʉ ndyale paninie nʉʉnyie 
ndyavavʉʉlaga ikulongwi itsi? 

6Mu nsɨkɨ ʉgʉ pwʉkɨle ɨkɨɨnu ɨkikʉnsiga ʉjwa aleke ʉkʉvoneka. Ʉnyie 
mukɨmanyile ɨkɨɨnu ɨkyo. ɄNgʉlʉve vɨ alambonia ʉmuunu ʉntavangwa ʉjwa 
pa nsɨkɨ gwa mwene ʉgʉnogelanie. 

7Paninie nɨɨlyo, mu nsɨkɨ ʉgʉ ʉmuunu ʉntavangwa ʉjwa atengwe ivomba 
imbombo tsa mwene kʉnʉ ikwʉvɨɨlɨla, ikange jiigendelela ʉkʉleka ʉkʉvoneka 
ʉkʉsikila pa nsɨkɨ ʉgwʉ alahetsiwa ʉvikʉnsiga. 

8Wʉ ahetsiiwe ʉvikʉnsiga, pwʉ peene alavoneka ʉntavangwa ʉjwa. Napeene, 
ʉNtwa ʉYɨɨsʉ alaava ikwitsa alamʼbuda nʉ lʉkooto, nʉ kʉmbejanga nɨ 
lilangamuli lya mwene ɨlɨlavoneka ʉpwʉ aliitsa. 

9Pa nsɨkɨ ʉgwʉ alavoneka ʉntavangwa ʉjwa, alaava na maka ga Setano nʉ 
kʉvomba isimanyilo ni sidego syongosu sya vʉnuasi. 

10Alavombaga ʉvʉviivi ʉvʉlɨ pongosu pa kʉvasyova avaanu avalɨ mu vʉjagi, 
manya navaawʉʉpɨlɨle nʉ kʉvʉgana ʉwajɨlweli pakʉta vapokwe. 

11Ɨkɨ kyʉ mene ʉNgʉlʉve avalekile avaanu avo vavɨɨkwe mu maka ga vʉjagi, 
pakʉta vɨɨdɨkage itsa vʉnuasi. 

12Avo vooni valahɨgwa, manya navikwɨdɨka ʉwajɨlweli, aveene 
vikʉvʉhovokela ʉvʉviivi. 

Ʉkʉdʉlʉka nʉ kwibata imanyiiso 

13Lɨno ʉwe patʉnogye ʉkʉnsaana ʉNgʉlʉve isigono syoni pa kulongwi 
tsyanyie nyɨ vɨɨdɨkivajiitu nyɨ ʉNtwa avaganile. Tukʉnsaana ʉlwakʉva 
aavahalile ʉkʉhʉma pa vʉtengʉlɨlo ʉkʉta mwʉpɨlɨle ʉvʉpoki kʉ nzɨla jya 
kʉvalatsiwa nʉ Mepo ʉMbalatse nʉ kwɨdɨka ʉwajɨlweli. 

14Pa vʉsumbe wa kʉta ɨlyo lɨve ewo, ʉNgʉlʉve aavɨɨlangile ʉnyie kʉ nzɨla jya 
Livangɨli ɨlyʉ twalʉmbɨlye kwanyie. Aanogilwe ʉkʉta najyʉnyie mwitse 
muhange ʉwɨɨmɨkiwa wa Ntwa viitu ʉYɨɨsʉ Kɨlɨsiti. 

15Lɨno, mwe vɨɨdɨkivajiitu, munywililage nʉ kwibata imanyiiso itsʉ mwʉʉpɨlye 
ʉkʉhʉma kwawe kʉ nzɨla jya mamenyu ʉgwʉ twatsovaga evo ʉgwʉ 
twavavɨgye mu kalata. 

16Lɨno, ʉNtwa viitu ʉYɨɨsʉ Kɨlɨsiti nʉ Ngʉlʉve ʉDadajiitu ʉvɨ aatʉganile, ʉvɨ pa 
lʉhʉngʉ lwa mwene aatʉpye ʉlʉtseeso lwa sikutsooni nʉ lʉhʉʉvɨlo ʉlʉnonu, 

17vɨ agendelelage ʉkʉvapa ʉnyie ʉlʉtseeso mu numbula tsiinyo nʉ kʉvapa 
amaka pa kʉvomba inonu nʉ kʉtsova itsinogye. 

2 Vatesalonike 3 

Ʉvʉsumbe wa nyɨsajo 

1Lɨno, apa pa vʉmalɨlo mwe vɨɨdɨkivajiitu, mutʉdoovelage pakʉta ikulongwi 
tsa Ntwa itsʉ tulʉmbɨlɨla tsigendelelage nʉ kʉvaala ngʼaningʼaani nʉ 
kwʉpɨlɨlwa mu lwɨmɨko kʉ vaanu avange ndʉwʉ jɨlɨwo kwanyie. 

2Kange mutʉdoovelage kwa Ngʉlʉve ʉkʉta atʉpoke kʉ vaanu avalʉgʉ. 
Twitsova ewo ʉlwakʉva avaanu avo paninie na vange navikʉjyɨdɨka ɨkulongwi 
jya Yɨɨsʉ Kɨlɨsiti. 

3Paninie nɨɨlyo ʉNtwa ʉYɨɨsʉ igendelela isigono syoni ʉkʉvomba tsilya itsʉ 
aatsovile. Ʉmwene vɨ jiikʉvanywilitsa ʉnyie nʉ kʉvaloleela kʉ ntavangwa 
ʉSetano. 

4Tʉlʉmanyile ʉkʉta ʉNtwa ikʉvapa ʉnyie amaka ga kʉvomba itsʉ tʉvalagye, 
nʉ kʉta mu nsɨkɨ ʉgukwitsa jʉmugendelelaga ʉkʉvomba itso. 

5Ʉmwene atsilongotsaage inumbula tsiinyo tsilʉmanye vʉnonu ʉkʉta 
ʉNgʉlʉve avaganile. Avatange muve nʉ lwɨjʉmɨɨlɨtso ʉlwʉ aale nalwo ʉKɨlɨsiti. 

Ɨlivʉngʉ kʉ vaanu avitaama kɨtsila kʉvomba imbombo 

6Mwe vɨɨdɨkivajiitu, tukʉvalagɨla mu litaawa lya Ntwa ʉYɨɨsʉ Kɨlɨsiti ʉkʉta, 
mulekengʼane na vɨɨdɨki vooni avoolo ʉwʉ navikonga imanyiiso itsʉ twavapye. 

7Ʉnyie mulʉmanyile ʉkʉta pavanogye mukongage ɨkɨhwananitso kyawe, 
manya wʉ tutaama kwanyie natwale voolo. 

8Ʉwe natwalitsage ɨkyakʉlya kya muunu kɨtsila kʉhomba. Apeene 
twavombaga imbombo kʉ maka nʉ vʉpala siitso pakɨlo na pamuunyi pakʉta 
tʉleke ʉkʉva ntsigo kʉ muunu ʉvaveetsaga ʉva kwanyie. 

9Apo ʉpwʉ twavombaga ewo, nakwʉ kʉta natwale nʉ vʉtavʉlɨlwa wa 
kʉtangwa nʉʉnyie. Apeene twavombaga ewo pakʉta tʉve kɨmanyilo kwanyie, 

10manya wʉ tʉlɨ paninie nʉʉnyie, twavavʉʉlaga ʉkʉta, “Ʉmuunu ʉvaveetsaga 
ʉvɨ ninogwa ʉkʉvomba imbombo, kwʉ baako ʉkʉlya.” 

11Twitsova amamenyu aga ʉlwakʉva tʉpʉliike ʉkʉta, kwʉvale avaanu vaninie 
kwanyie avoolo. Navivomba kɨɨnu kɨninie, apeene vikwingilila imbombo tsa 
vaanu avange nʉ kʉvapelela valemwagwe ʉkʉvomba vʉnonu. 

12Tukʉvalagɨla avaanu avo mu litaawa lya Ntwa ʉYɨɨsʉ Kɨlɨsiti twita vanywilile, 
vavombage imbombo tsa veene, pakʉta vaveetsage nɨ kyakʉlya kya veene. 

13Lɨno, ʉnyie nyɨ vɨɨdɨkivajiitu nyɨ vange, twita mulagatalaga ʉkʉvomba inonu. 

14Jɨngave kwale ʉmuunu ʉvaveetsaga ʉvɨ nivɨɨkɨla ʉntɨma amamenyu aga 
ʉgwʉ tʉvavɨgye mu kalata ɨjɨ, ʉmuunu ʉjwa mwɨlolelage nave. Muleke 
ʉkwɨhanza nave pakʉta avonage soni. 

15Paninie nɨɨlyo, muleke ʉkʉmbona ʉta indʉgʉ, apeene mumbʉngage ndʉ 
mwɨdɨkinʼjiinyo. 

Amamenyu ga kwɨlaga 

16Lɨno, ʉNtwa ʉYɨɨsʉ jyʉmwene ʉvikʉtʉpa ʉlʉnotsehetso vɨ avapeetsage 
ʉnyie ʉlʉnotsehetso isigono syoni, kʉ tsyoni itsihʉmilaga. ɄNtwa ave paninie 
nʉʉnyie nyɨ vooni. 

17Ʉne ndɨ Paulo neene ndivɨga ʉlʉpembetso ʉlʉ nɨ kɨvoko kyango jyʉne. Ɨkɨ 
kyʉ kɨmanyilo mu kalata tsyango tsyoni, wʉ ndivɨga ewo. 

18Ʉlʉhʉngʉ lwa Ntwa viitu ʉYɨɨsʉ Kɨlɨsiti, lʉveetsage paninie nʉʉnyie nyɨ 
vooni. 

1 Timoti 

1 Timoti 1 

Ʉlʉpembetso lwa Paulo kwa Timoti 

1Ɨkalata ɨjɨ jɨhʉmile kwane ʉne ndɨ Paulo. Ʉne neene ndɨsuungʼilwe ʉkʉva 
mpositili va Mesiya ʉYɨɨsʉ mu lʉlagɨlo lwa Ngʉlʉve ʉMpoki viitu, nʉ Mesiya 
ʉYɨɨsʉ ʉvɨ lʉhʉʉvɨlo lwitu. 

2Ndikʉkʉvɨgɨla ʉve Timoti, mwana vango va lweli mu vʉhange wa lwɨdɨko. 
Ʉlʉhʉngʉ nɨ kɨsa nʉ lʉnotsehetso ʉkʉhʉma kwa Ngʉlʉve ʉDaada na kwa 
Mesiya ʉYɨɨsʉ ʉNtwa viitu, siveetsage nʉʉve. 

Ʉlʉpavɨlo kʉ valya avimanyiisa itsa vʉnuasi 

3Ʉtaame mu vʉtsenge ʉwa Efeso, ndʉwʉ ndyakʉdoovile ʉnsɨkɨ gʉlya wʉ 
ndihega ʉkʉbɨha ʉkʉ kʉ mpandʉlʉ ʉgwa Makedoniya. Ʉkwa kʉ Efeso kwʉvale 
avaanu ʉwʉ vimanyiisa ikulongwi tsa vʉnuasi, ʉvabeetse avaanu avo. 

4Vɨlekelwe ʉkʉjatsa ʉnsɨkɨ mu sitsaago isitsila lʉvʉmbʉlɨlo, na mataawa ga 
sivʉmbʉkʉ sya vanyakatale amatsila kʉduga. Itso tsʉ tsyene tsipela 
ʉkʉkaningʼana, natsikʉvatanga avaanu ʉkʉmwɨdɨka ʉNgʉlʉve, ndʉwʉ vʉlɨwo 
ʉvʉnogwe wa mwene ʉwa kʉvapoka avaanu. 

5Ʉvʉsumbe wa ndagɨlo tsiitu, wʉ ʉvʉ, avɨɨdɨki vaganane nɨ numbula ɨmbalasu, 
ni nyɨvonelo inonu, nʉ lwɨdɨko ʉlwa jɨlweli. 

6Napeene, avange vatsilekile itso, vakiliwiike, vingye vitsova amamenyu 
amatsila lʉvʉmbʉlɨlo. 

7Vilonda ʉkʉva vamanyisi va ndagɨlo tsa Moose, ndajɨve ʉgwʉ vitsova nʉ 
kʉsimiilitsa navagamanyili. 

8Tʉlʉmanyile ʉkʉta indagɨlo tsa Moose nonu, ɨngave ʉmuunu ikʉtsikonga mu 
vʉnogwe wa Ngʉlʉve. 

9Ikange, kʉtʉnogye ʉkʉtsimanya ʉkʉta indagɨlo natsivɨɨkilwi tsa vagolosu, 
apeene tsa vaanu avahambwike nʉ wʉ vatava vagolosu, avaanu avanangi nʉ 
wʉ navikɨsaja kwa Ngʉlʉve, avaanu avalamile nʉ wʉ vatava vavalatse, avaanu 
avibuda avadadajyavo nava vanyinaavo, na vaanu avibuda avaanu avange. 

10Ikange, tsivɨɨkilwe tsa vaanu avaligu nʉ wʉ viligupa na vagoosivajyavo, ʉwʉ 
vigonela avaanu nʉ kʉvagʉtsa vakave vavanda, avanuasi, nʉ wʉ vikɨjyɨga itsa 
vʉnuasi, paninie ni tsinge tsyoni itsʉ natsikwɨdɨngʼana ni manyiiso itsa lweli. 

11Imanyiiso itsa lweli itso tsilɨ mu Livangɨli, ɨlyʉ livonia ʉvʉvaha wa Ngʉlʉve, 
ʉvɨ ikwɨmɨkiwa. Ɨlyo lyʉ lyene ɨlyʉ ndɨpeevilwe nʉ Ngʉlʉve ndɨlɨlʉmbɨlɨlage. 

Ɨkɨsa kya Yɨɨsʉ Kɨlɨsiti kwa Paulo 

12Ndikʉnsaana ʉMesiya ʉYɨɨsʉ, ʉNtwa viitu ʉvɨ amye amaka, ʉlwakʉva 
aambwene ndɨlɨ mbombi immʉʉgʉ, akambɨɨka mu mbombo jya mwene. 

13Aavombile ewo nʉpwʉ ɨngave pa vʉtengʉlɨlo ndyanʼdʉkile ndɨkata nʉ 
kʉnkotsa isoni nʉ kʉvavipitsa avaanu va mwene. Akangʼolela ɨkɨsa ʉlwakʉva 
ndyavombaga itso mu vʉtsimu nʉ kʉleka ʉkʉva nʉ lwɨdɨko. 

14Ikange, ʉMesiya ʉYɨɨsʉ, ʉNtwa viitu, aambonie ʉlʉhʉngʉ siitso, akaama nʉ 
lwɨdɨko nʉ lʉgano ʉlwihʉma kʉ mwene. 

15Ɨlɨ lyʉ limenyu lya lweli, ɨlyʉ avaanu vakanogye valyʉpɨlɨle, ʉkʉta, “ɄMesiya 
ʉYɨɨsʉ iitsile mu kɨlʉnga avapoke avanangi.” Mu vanangi avo, ʉne ndɨlɨ 
mbombambiivi ʉkʉlʉtɨɨlɨla vooni. 

16Mwɨlyo, ʉMesiya ʉYɨɨsʉ aangʼolye ɨkɨsa ʉne ndɨndɨvye nnangi ʉkʉlʉtɨɨlɨla 
vooni pakʉta kʉ nzɨla jyane avonie ʉkʉsipa kwa mwene kwoni. Pwʉ ndɨve 
kɨmanyilo kʉ valya avapya vikʉmwɨdɨka nʉ kwʉpɨlɨla ʉwʉʉmi ʉwʉ nawisila. 

17Lɨno ʉwɨɨmɨkiwa nʉ vʉvaha vʉlɨ nʉ mwene sikutsooni, ʉNkʉlʉdeeva ʉntsila 
vʉsililo, ʉvɨ ʉvʉswe navukʉmbona, ikange nivoneka, ʉNgʉlʉve ʉvɨ alɨ jyʉjwa 
mwene. Ameni. 

ɄPaulo ikʉndagɨla ʉTimoti ʉkwibata indagɨlo 

18Mwana vango Timoti, ʉlʉlagɨlo ʉlwa ʉlwʉ ndikʉkʉpa, lulɨngʼaana na 
mamenyu ga vʉtengʉlɨlo ga malago ʉgwʉ gaatsovilwe kʉ nongwa jyave. 
Amamenyu ago gakʉtange ʉkʉvomba ɨmbombo jya Ngʉlʉve nda vʉkʉvonage 
ʉvʉtalamu ʉvʉveetsaga. Ʉveetsage ʉta ntengaligoha ʉnnonu ʉvɨ itenga ɨligoha 
ndalɨve litalamu ndeeti. 

19Wiibatɨlɨle ʉlwɨdɨko nʉ kʉva nʉ lwɨvonelo ʉlʉnonu. Avaanu avange 
navivɨɨkɨla ntɨma ʉkʉvomba galya ʉgwʉ vagamanyile ʉkʉta ga jɨlweli. 
Ɨkulongwi ɨjyo jɨvapelye vakʉleke ʉkʉmwɨdɨka ʉNgʉlʉve. 

20Mu nʼgati mu vaanu avo mwale ʉHimenayo, nʉ Alekisanda. Avo ndɨndekye 
ʉSetano ʉkʉta vamanyiisiwe, vɨlekelwe ʉkʉmʼbeda ʉNgʉlʉve. 

1 Timoti 2 

Imanyiiso tsa nyɨsajo 

1Ɨlya mbʉlongolo mu gooni, ndidoova mudoovelanilage kwa Ngʉlʉve. 
Munʼdoovage ʉNgʉlʉve ʉkʉta, avatangage nʉ kʉvasaja avaanu vooni. Ikange, 
munsaanage ʉNgʉlʉve pa vʉsumbe wa vaanu vooni. 

2Kʉnogye ʉkʉvadoovela avakʉlʉdeeva na vange vooni avanya vʉtavʉlɨlwa, 
ʉkʉta tʉtaame mu lʉnotsehetso, mu kʉnkonga ʉNgʉlʉve nʉ kʉva nʉ lʉgendo 
ʉlʉnonu. 

3Ago gwʉ manonu ʉgwʉ ʉNgʉlʉve ʉMpoki viitu gikʉmmovosa. 

4Ʉmwene inogwa avaanu vooni vapokwe nʉ kʉvʉmanya ʉwajɨlweli. 

5Tʉlʉmanyile ʉkʉta ago ga lweli, pakʉva ʉNgʉlʉve alɨ mpamato, ikange ʉva 
kʉvasajania avaanu nʉ Ngʉlʉve alɨ mpamato, ʉjwa vɨ muunu ʉMesiya ʉYɨɨsʉ, 

6ʉvɨ ɨɨhʉmiitse ʉwʉʉmi wa mwene ʉkʉta avapoke avaanu vooni. Ʉlʉ lwʉ 
lʉsimiilitso ʉlwʉ ʉNgʉlʉve aatʉpye mu nsɨkɨ ʉgwʉ aavɨɨkile. 

7Lola, pa vʉsumbe wa kʉtsitsova itso, ʉne ndyavɨɨkilwe ʉkʉva ndʉmbɨlɨli nʉ 
kʉva mpositili. Nandinwangʼa, nditsova itsa jɨlweli. Ikange, ndyavɨɨkilwe ʉkʉva 
mmanyisi va vaanu ʉwʉ vatava Vayahudi, ʉkʉta ndɨpʉlɨsaage kʉ veene 
ɨkulongwi jya lwɨdɨko nʉ wajɨlweli. 

8Lɨno wʉ mulʉndamiine mukɨsaja, ndinogwa ʉkʉta avagoosi wʉ vahʉʉsaage 
kʉkyanya amavoko, vave vavalatse, vɨsajage ikange valeke ʉkʉva nʉ lʉviipo 
evo ʉkʉkaningʼana. 

9Avadala naveene vaswalage vʉnonu ɨmisabwa, vave vaanu va lʉgendo 
ʉlʉnonu. Valeke ʉkʉnogwa ʉlwɨtotso ʉlwa kʉtiva inzwɨlɨ, evo ʉlwa kʉswala 
isiinu isya kyʉma ni syʉ singʼalagadɨka, evo ɨmisabwa ɨgya ntengo ʉmbaha. 

10Apeene vave nʉ lʉgendo ʉlʉnonu, ndʉwʉ kʉvanogye avadala ʉwʉ vikɨtsova 
ʉkʉta vikʉmwɨdɨka ʉNgʉlʉve. 

11Avadala vave vaanu avipʉlɨka viita ʉkwɨjisa ikange valɨ nyango ʉkʉmanyila 
imbombo inonu. 

12Nandikʉmpa ʉnʼdala ʉvʉtavʉlɨlwa wa kʉmanyiisa nʉ wa kʉlongotsa 
ʉnʼgoosi. Apeene ave ipʉlɨka, 

13ʉlwakʉva ʉNgʉlʉve aatalile ʉkʉmpela ʉAdamu, kʉmbele pwʉ akampela 
ʉEva. 

14Ikange ʉAdamu naasongwe, apeene ʉnʼdala vɨ mwene ʉvɨ aasongilwe, 
akadeenya ʉlʉlagɨlo lwa Ngʉlʉve. 

15Napeene, ʉnʼdala ʉjwa na vadala avange valʉʉpɨlɨla ʉvʉpoki kʉ nzɨla jya 
kʉholwa ʉmwana vangave vitaama mu lwɨdɨko, mu lʉgano, mu vʉvalatse nʉ 
kʉva nʉ lʉgendo ʉlʉnonu. 

1 Timoti 3 

Indagɨlo kʉ valoleeli va kɨpʉga kya vɨɨdɨki 

1Ɨlɨ lyʉ limenyu lya lweli, “Ʉmuunu ʉvɨ inogwa ɨmbombo ɨjya kʉva ndoleeli va 
kɨpʉga kya vɨɨdɨki, vɨ ahalile ɨmbombo ɨnonu.” 

2Pwʉ lɨno, wɨgane wa Ngʉlʉve ʉkʉta ʉndoleeli va kɨpʉga kya vɨɨdɨki, ave 
muunu ʉvɨ nitsowa ʉvʉviivi, ʉvɨ atava ndigu, ʉvikɨtʉga ikange ʉnya lʉhala lwa 

vʉmuunu, ʉmuunu va lʉgendo ʉlʉnonu, ʉmwipa, nʉ vɨ akɨmanyile 
ʉkʉmanyiisa. 

3Akʉleke ʉkʉva nʼgaatsi, akʉleke ʉkʉva nkali nakʉ kʉva nɨ mbatsa, ave 
inʼdeke. Ikange aleke ʉkʉva nʉ vʉnogwe ʉvʉviivi wa ndalama. 

4Ave muunu ʉvɨ ikwɨmɨɨlɨla vʉnonu ɨnyumba jya mwene, ʉvɨ akɨmanyile 
ʉkʉmanyiisa avaana va mwene ʉlʉgendo ʉlʉnonu, ikange naveene 
vikʉmpʉlɨka. 

5Kwʉ kʉta, ʉmuunu ʉvɨ ilemwa ʉkwɨmɨɨlɨla ɨnyumba jya mwene jyʉmwene, 
ikʉlʉmanya ndeeti ʉkwɨmɨɨlɨla ʉmpelela gwa Ngʉlʉve? 

6Ikange, aleke ʉkʉva muunu ʉvɨ ingye mu Vʉkɨlɨsiti lɨlɨno, pakʉva jiigela 
ikɨtotsa. Ʉkwɨtotsa ʉkwa kukʉmpelela ʉkwingila mu vʉhɨgi ndʉwʉ aahɨgilwe 
ʉSetano. 

7Ʉpiita, ave muunu ʉvɨ itsowa inonu nakʉ kʉ vanyapanzi, pakʉta aleke 
ʉkʉtsowa sivi nʉ kʉgwɨla mu ntego gwa Setano. 

Indagɨlo kʉ vatangɨli na valoleeli 

8Naveene avatangɨli vaveetsage vɨɨmɨkiwa, ikange vagolosu, valeke ʉkʉva 
vagaatsi, valeke ʉkʉva nʉ vʉnogwe ʉvʉviivi ʉwa kyʉma. 

9Ʉpiita, vave vaanu ʉwʉ vikwibatɨlɨla nɨ numbula ɨmbalasu ɨlweli jya Ngʉlʉve, 
ɨjyʉ ʉwe twɨ vooni tukʉjyɨdɨka. 

10Naveene ava vatale vagelwe taasi, kʉmbele vangavoneke ʉkʉta vagolosu, 
pwʉ vavombage ɨmbombo ɨjyo. 

11Avadala va veene vave vaanu avikwɨmɨkiwa, avatava vanuasi, avikɨtʉga, 
ikange vahʉʉgʉ kʉ tsyoni. 

12Avatangɨli vɨlekelwe ʉkʉva valigu, ʉpiita vave vaanu ʉwʉ vikwɨmɨɨlɨla 
vʉnonu avaana va veene natsi nyumba tsa veene. 

13Avivomba vʉnonu ɨmbombo jya vʉtangɨli vɨɨmɨkiwaagwe. Apo viiva na maka 
ʉkʉvavʉʉla avaanu ɨkulongwi jya lwɨdɨko lwitu mwa Mesiya ʉYɨɨsʉ. 

Ʉwajɨlweli wa lwɨdɨko 

14Ndɨkʉvɨgye amamenyu ago, kʉnʉ ndihʉʉvɨla ʉkwitsa ʉne kwave mu nsɨkɨ 
ʉnsupi ʉgukwitsa. 

15Ndɨngave ndisuvalɨla ʉkwitsa, ʉvʉsumbe wa kʉkʉvɨgɨla wʉ ʉvʉ, ʉtsimanye 
itsʉ tsilondwa ʉkʉvombwa mu mpelela gwa Ngʉlʉve, ʉgwʉ ʉgwene kyʉ 
kɨpʉga kya vɨɨdɨki va Ngʉlʉve ʉvɨ mwʉmi, ngʼotsi ikange waalo wa lweli. 

16Tsa jɨlweli, ʉNgʉlʉve avoniitse imbaha siitso, natsyene tsʉ itsi: ɄNgʉlʉve 
akɨvonia mu mmana, akatsowa nʉ Mepo ʉkʉta inʼgolosu, akɨvonia kʉ 

vasuungʼwa, akalʉmbɨlɨlwa mu sivʉmbʉkʉ syoni, avaanu va mu kɨlʉnga 
vakamwɨdɨka, akatoolwa ʉkʉbɨha kʉkyanya mu wɨɨmɨkiwa. 

1 Timoti 4 

Avamanyisi va vʉnuasi 

1ɄMepo itsova kɨtsila kʉsiha ʉkʉta, isigono isya kʉ vʉsililo avange valɨlekelwa 
ʉkʉkonga ʉwajɨlweli wa lwɨdɨko. Aveene valakongaga imepo itsa vʉnuasi, ni 
manyiiso tsa masetano. 

2Avaanu avimanyiisa itso vasyovi, ikange vanuasi ʉwʉ inyɨvonelo tsa veene 
tsisue. 

3Avo vikʉvasiga avaanu vɨlekelwe ʉkʉtoolana, evo ʉkʉlya isiinu isinge, isyʉ 
ʉNgʉlʉve nasyene aasipelelile ʉkʉta, avɨɨdɨki vasyʉpɨlɨle nʉ kʉsaana 
ʉlwakʉva vavʉmanyile ʉwajɨlweli. 

4Isipeliwa syoni sya Ngʉlʉve sinonu, kwʉ baako ʉkʉbeela nɨkɨpamato, ʉpiita 
syʉpɨlɨlwe nɨ numbula jya lʉsaano. 

5Ndʉwʉ ʉNgʉlʉve itsova mu limenyu lya mwene, najyʉwe ʉmwʉ 
tukʉnsaanila ʉmwene mu nyɨsajo tsiitu, isi sivonia ʉkʉta isipeliwa syoni 
sivalatsiiwe pamiiho ga Ngʉlʉve. 

Ʉmbombi ʉnnonu ʉva Yɨɨsʉ Kɨlɨsiti 

6Ʉngave vukʉvapa avɨɨdɨki imanyiiso itsi, apo pwʉ wiiva mbombi ʉnnonu ʉva 
Mesiya ʉYɨɨsʉ, ikange wiiva ʉlelilwe vʉnonu mu wajɨlweli wa lwɨdɨko lwitu na 
mu manyiiso inonu itsʉ ʉve ʉtsikongile. 

7Ʉve waasilekile lwoni isitsaago isya vanyakatale isitsila lʉvʉmbʉlɨlo. Lɨno mu 
misɨkɨ gyoni wɨtangage ʉkʉnkonga ʉNgʉlʉve. 

8Avaanu avange viita, “Ʉkʉgʉtsoveletsa ʉmmana ʉkʉva na maka, kʉlɨ 
lʉvʉmbʉlɨlo lʉdebe. Ʉkwa kwʉ kʉgʉnywilitsa ʉmmana kwene. Apeene, 
ʉkwɨtsoveletsa ʉkʉnkonga ʉNgʉlʉve kʉlɨ nʉ lʉvʉmbʉlɨlo ʉkʉlʉtɨɨlɨla syoni. 
Pakʉva ɨlɨ likʉtʉpa ʉlʉhʉʉvɨlo lwa kʉkava ʉwʉʉmi wa lɨno nʉ wʉ vukwitsa.” 

9Ɨlyo lyʉ limenyu lya lweli, ɨlyʉ avaanu vakanogye valyʉpɨlɨle. 

10Ɨlyo lyʉ tʉsumbilwe, ikange pa kʉvomba ndʉwʉ litsova, tukɨkupila nʉ 
kʉvomba ɨmbombo nɨ nuguutila, pakʉva tukʉmmʉʉvɨla ʉNgʉlʉve ʉvɨ mwʉmi, 
ʉMpoki va vaanu vooni ʉwʉ vikʉmwɨdɨka. 

11Itso tsʉ tsyene ʉnogye ʉkʉvamanyiisa nʉ kʉvalagɨla avɨɨdɨki ʉkʉta 
vatsikongage. 

12Ndajɨve avaanu vikʉkʉvona ʉkʉva ʉlɨ nʼdebe, ʉleke ʉkwɨlekeletsa avaanu 
vakʉbede. Ʉve ʉvombe na maka, ʉveetsage kɨhwananitso kʉ vɨɨdɨki mu 
nzovele, mu lʉgendo, mu lʉgano, mu lwɨdɨko na mu vʉgolosu. 

13Ʉgimbage ʉkʉvɨmbɨla avaanu ʉVʉvɨge ʉVʉvalatse, ikange ʉvalʉmbɨlɨlage nʉ 
kʉvamanyiisa ʉkʉsika ʉpwʉ ndɨpya ndikwitsa. 

14Ʉlalekaga ʉkʉkɨvombela ɨkɨkʉngɨlwa ɨkyʉ ʉNgʉlʉve aakʉpye ʉkʉgendela 
mu mamenyu ga vanyamalago na kʉ nzɨla jya kʉvɨɨkɨlwa isivoko na 
vandyakoni. 

15Wɨkupilage ʉkʉvomba itso nɨ numbula jyako jyoni, ʉkʉta mu wʉʉmi waako 
avaanu vooni vajɨvone ɨmbombo jyave. 

16Wɨloleele mu lʉgendo na mu manyiiso tsyako. Ʉvombage ewo ʉnsɨkɨ gwoni, 
pakʉva wʉ vuvomba itso vuponia ʉwʉʉmi waako nʉ wa vaanu 
avikʉkʉpʉlɨhɨtsa. 

1 Timoti 5 

Indagɨlo kʉ sipʉga isilɨ mu mpelela 

1-2Ʉleke ʉkʉntanila ʉnzagɨla, pakʉnogye ʉtsove nave ndʉ mmotsi vaako. 
Avadebe ʉtsovage navo nda valʉkololwo. Avahɨnza naveene, vooni 
ʉvavombelage vʉnonu nda vahaatsavo. 

3Ʉvavʉʉle avɨɨdɨki ʉkʉta, vavatangage avadala avaswɨle avatsila lʉtangɨlo. 

4Napeene, ʉnswɨle ʉvaveetsaga ʉvɨ alɨ na vaana ndajɨve vitsʉkʉlʉ, avo 
vɨmanyiise taasi ʉkʉvomba mu nyumba tsa veene itsinogye pamiiho ga 
Ngʉlʉve. Vavapeetsage isiinu isyʉ valɨ vʉvʉle avahotsi va veene, ʉkwa kwʉ 
kʉkilivula itsʉ naveene avahotsi vaavavombye. Ʉkʉvomba ndavʉle kwʉ kwene 
ʉNgʉlʉve inogwa. 

5Ʉnʼdala ʉnswɨle ʉvɨ intsila nʉ muunu ʉva kʉntanga, ʉjwa ikʉmmʉʉvɨla 
ʉNgʉlʉve, ikɨsaja nʉ kʉdoova ʉlʉtangɨlo kwa Ngʉlʉve pakɨlo na pamuunyi. 

6Napeene, ʉnʼdala ʉnswɨle ʉvɨ inogwa ʉvʉnogwe wa mu kɨlʉnga, ʉjwa asue 
ndajɨve ivoneka mwʉmi. 

7Natsyene itso ʉvalagɨle avɨɨdɨki tsʉ vavombage pakʉta valeke ʉkʉtsowa 
ʉvʉviivi. 

8Pwʉ ʉmuunu ʉvaveetsaga ʉvɨ nikʉvatanga avaanu va mwene, siitso ava mu 
nyumba jya mwene, ʉjwa iveetsaga alʉlekile ʉlwɨdɨko, ikange iveetsaga imbiivi 
ʉkʉlʉtɨɨlɨla avanyapanzi. 

9Ʉnswɨle anogye ʉkʉva mu lʉvaatɨko lwa vaswɨle, angave alɨ nɨ myaka 
ʉkʉtengʉla isitsigo ntanato (60), ikange ʉvɨ atava ndigu. 

10Ʉvɨ itsowa ʉvʉnonu, ndʉʉvʉ: Ave alelile avaana va mwene vʉnonu, 
avʉʉpɨlye avahenza na vɨɨdɨki, avatangile ʉwʉ vikʉvɨlwa, ikange avombile 
imbombo tsyoni inonu. 

11Naveene avaswɨle avasaala, ʉleke ʉkʉvʉʉpɨlɨla mu lʉvaatɨko, ʉlwakʉva 
ʉvʉnogwe wa mmana vukʉvalema ʉkʉlʉtɨɨlɨla ʉkwɨhʉmya kwa Kɨlɨsiti, apo 
vinogwagwa ʉkʉtoolwa. 

12Mwɨlyo viiva vikɨjingitsa mu vʉhɨgi, ʉlwakʉva valʉlekile ʉlwɨjyɨgo lwa veene 
kwa Kɨlɨsiti, ʉlwa kʉsigala kɨtsila kʉtoolwa ikange. 

13Paninie nɨɨlyo, vimanyila ʉwoolo wʉ vigendagenda mu nyumba tsa vaanu. 
Apo navimanyila itsa woolo weene, vimanyila ni tsa vʉsongelengʼanie nʉ 
kwɨhanza mu mbombo tsa vange. Pwʉ vivomba imbombo itsitava tsa veene nʉ 
kʉtsova itsʉ natsinogiili. 

14Lɨno, ʉne ndinogwa avaswɨle avasaala, vatoolwagwe, vaholage avaana nʉ 
kʉloleela inyumba tsa veene, ʉkʉta avalʉgʉ vɨlekelwe ʉkʉtʉtsova isivi. 

15Tutsowa isivi ʉlwakʉva avaswɨle avange vahambwike, vikʉnkonga ʉSetano. 

16Ʉnʼdala ʉnya lwɨdɨko angave alɨ na vaswɨle mu nyumba jya mwene, avatange 
ʉkʉta ʉmpelela gʉleke ʉkʉgagɨlwa. Ʉve ʉvatangage avaswɨle avange avatsila 
nʉ lʉtangɨlo. 

17Avandyakoni avivomba imbombo vʉnonu, vɨɨmɨkiwaagwe nʉ kʉhombwa 
vʉnonu, siitso ʉwʉ vikɨhʉmya ʉkʉlʉmbɨlɨla nʉ kʉmanyiisa, 

18manya jɨvɨgilwe mu Vʉvɨge ʉVʉvalatse ʉkʉta, “Kwʉ baako ʉkʉjɨkʉnga 
ɨsenga ʉndomo wʉ jisegeja ɨngano pa kɨkʉvatɨlo.” Ikange lɨvɨgilwe, “Ʉmbombi 
anogye ʉkʉhombwa ʉlʉhombo lwa mwene.” 

19Ʉleke ʉkwɨdɨka amamenyu amaviivi ʉgwʉ itsowa ʉndyakoni, kɨtsila 
kʉpʉlɨka ʉkʉhʉma kʉ vaanu vavɨlɨ evo vadatu avalolile. 

20Vangave pwʉvale avandyakoni ʉwʉ vigendelela ʉkʉvomba imbiivi, avo 
ʉvatanile wʉ valɨ pa vaanu vongosu, ʉkʉta avange vadwade. 

21Ndikʉkʉlagɨla pamiiho ga Ngʉlʉve, na pamiiho ga Mesiya ʉYɨɨsʉ na 
vasuungʼwa avahalwa ʉkʉta, wiibate itso, ʉleke ʉkʉhɨga ngʼaningʼaani kɨtsila 
kʉlʉmanya ɨkɨhoto evo ʉleke ʉkwɨma lʉvasu. 

22Ʉleke ʉkʉmwɨdɨka ngʼaningʼaani ʉkʉmwɨmɨka ʉmuunu mu mbombo jya 
Ntwa, ʉlwakʉva ʉngambɨɨke ʉmuunu ʉnnangi mu mbombo, najyʉve wiiva 
ʉhangile ʉvʉtulanongwa wa mwene. Ʉve ʉloleele ʉwʉʉmi waako, ʉtaamage 
inʼgolosu. 

23Ʉkʉtengʉla lɨno, ʉleke ʉkʉnywa amagasi geene, panogye ʉnywetsage nɨ 
divai ndebe kʉ nongwa jya vʉtamu waako wa litumbu nʉ vʉtamu ʉvʉnge ʉwʉ 
vukʉkʉgatatsa nsɨkɨ na nsɨkɨ. 

24Ʉleke ʉkʉvɨɨdɨkɨla ngʼaningʼaani avaanu mu mbombo jya Ntwa, ʉlwakʉva 
avaanu avange, ʉvʉtulanongwa wa veene vʉlɨ pavʉvalasu, vukʉvalongolela kʉ 

vʉhɨgi. Napeene, avaanu avange, ʉvʉtulanongwa wa veene vʉsihiime, 
vʉlavoneka kʉmbele. 

25Vʉvʉle vʉle, imbombo inonu tsivoneka pavʉvalasu, natsyene itsʉ 
tsisihiime, jɨlweli, tsilaava pavʉvalasu. 

1 Timoti 6 

1Avavanda vooni avɨɨdɨki, vɨjisaage kʉ vatwa va veene, pwʉ ɨlitaawa lya 
Ngʉlʉve ni manyiiso tsiitu tsileke ʉkʉbedwa. 

2Avavanda ʉwʉ avatwa va veene vɨɨdɨki, vɨlekelwe ʉkʉvabeda ʉlwakʉva valɨ 
kɨpʉga kɨpamato. Peene vanogye ʉkʉvavombela vʉnonu nʉ kʉlʉtɨɨlɨla. Kʉ 
nzɨla ɨjyo viiva vikʉvatanga avajyavo mu lwɨdɨko, ikange avo vagane va veene. 
Itso ʉvamanyiise nʉ kʉsimiilitsa. 

Imanyiiso itsa vʉnuasi nʉ vʉmosu wa lweli 

3Pwʉvale avaanu ʉwʉ vimanyiisa imanyiiso itsa vʉnuasi. Ʉgwʉ vimanyiisa 
nagikwɨdɨngʼana na mamenyu aganya wʉʉmi ga Ntwa viitu ʉYɨɨsʉ Kɨlɨsiti, 
ikange nagikwɨdɨngʼana nʉ kʉnkonga ʉNgʉlʉve. 

4Avo vadɨgile ʉlwɨginio, ikange navakɨmanyili kɨɨnu. Avaanu avo vinogwa 
ʉkwʉmɨɨlɨla mu lʉkaani lwa tʉmenyu ʉtʉdebe ʉtʉtsila nʉ lʉvʉmbʉlɨlo. 
Mwɨlyo kihʉmɨla ɨkɨvini, imbatsa, amadʉsi, ʉlʉdwado, 

5ikange isigono syoni ginanga ʉkʉpʉlɨngʼana. Avaanu avo vavejangiike ʉlʉhala, 
vadumukiilwe ɨlweli. Visaaga viita ʉkʉnkonga ʉNgʉlʉve jyʉ nzɨla jya kʉkavɨla 
ɨkyʉma. 

6Ʉkʉva nɨ kyʉma lʉvʉmbʉlɨlo, apeene ʉmuunu iveetsaga nʉ lʉvʉmbʉlɨlo 
ʉlʉlʉti, ʉpwʉ ikʉnkonga ʉNgʉlʉve ikange ikwɨlanila ni siinu isyʉ alɨ nasyo. 

7Ʉlwakʉva mu kɨlʉnga ɨkɨ natwitse nɨ kɨɨnu, ikange natʉkahege nɨ kɨɨnu. 

8Apeene tʉngave nɨ kyakʉlya ni sya kʉswala tʉkwɨlanile niisyo. 

9Aveene ʉwʉ valɨ nʉ vʉnogwe wa kʉva vamosu viigwa mu lʉgelo, ikange 
vigwɨla mu mitego na mu vʉnogwe wa vʉtsimu ʉwʉ vukʉvoongometsa. Ʉwa 
vukʉvapelela ʉkʉgatatsiwa siitso, 

10ʉlwakʉva ʉkʉtsigana siitso indalama wʉ vʉtengʉlɨlo wa vʉviivi wongosu. 
Avange vanogilwe itso, vasyovilwe, valʉlekile ʉlwɨdɨko, valɨ mu vʉkʉvɨlwa 
ʉvʉlʉti ndʉ muunu ʉvɨ ikɨhoma nʉ mmaage. 

Ʉlʉpavɨlo lwa vʉmalɨlo kwa Timoti 

11Apeene ʉve vɨ muunu va Ngʉlʉve, ʉtsikɨmbɨlage itso. Ʉkonge ʉvʉgolosu, 
ʉnkonge ʉNgʉlʉve, ikange ʉkonge ʉlwɨdɨko, ʉlʉgano, ʉlwɨjʉmɨɨlɨtso nʉ 
vʉdeke. 

12Ʉgimbage ʉkʉnkonga ʉNgʉlʉve ndakʉve kʉtalamu ndeeti, pa vʉsumbe wa 
kwibatɨlɨla ʉwʉʉmi ʉvʉtsila kʉsila. Ʉwa wʉ weene wɨɨlangɨliilwe palya ʉpwʉ 
wɨɨdiike pamiiho ga vaanu vongosu avaalolile. 

13Ndikʉkʉlagɨla pamiiho ga Ngʉlʉve ʉvɨ ikʉsivɨɨka syʉmi isiinu syoni, na 
pamiiho ga Mesiya ʉYɨɨsʉ, ʉvɨ aatsovile ʉwooleletsi wa lweli pamiiho ga 
Pontiyo Pilato, 

14ndiita, wiibatɨlɨle indagɨlo itso vʉnonu, ʉveetsage nʼgolosu ʉkʉsika ʉpwʉ 
alaava ikwitsa ʉNtwa viitu ʉYɨɨsʉ Kɨlɨsiti. 

15Ʉkwitsa kwa mwene kʉlaava ʉnsɨkɨ ʉgwʉ agʉvaatiike ʉNgʉlʉve ʉvɨ 
ikwɨmɨkiwa, ʉNyamaka mpamato jyʉjwa mwene, ʉNkʉlʉdeeva va 
vakʉlʉdeeva, ikange ʉNtwa va vatwa. 

16Ʉjwa vɨ mwene ʉvɨ ʉvʉswe navʉlambone, ataamile mu lʉmuli ʉlwʉ ʉmuunu 
ilemwa ʉkʉhegelela. Ikange nakʉli ʉmuunu ʉvɨ ambwene, pange ʉvɨ anogye 
ʉkʉmbona. Ʉlwɨmɨko na maka alɨ nasyo sikutsooni! Ameni. 

17Ʉvavʉʉle avamosu vɨlekelwe ʉkwɨginia, pange ʉkʉhʉʉvɨla ʉvʉmosu wa 
veene ʉwa mu kɨlʉnga ɨkɨ, ʉwʉ navalʉmanyili wisila ndali. Apeene 
vammʉʉvɨlage ʉNgʉlʉve ʉvɨ ikʉtʉpa isiinu syoni mu wiipa wa mwene, ʉkʉta 
sitʉpelelage ʉlʉhekelo. 

18Ikange ʉvavʉʉle vavombage inonu, pwʉ vave vamosu mu mbombo inonu 
ndʉwʉ valɨvo avange avamosu va siinu. Vaveetsage viipa nʉ kʉhanga na vange 
ɨkyʉma kya veene. 

19Ʉkʉvomba imbombo inonu itso, kʉlɨ ndʉ kʉvɨɨka mu kɨbaana isiinu isya 
kʉvatanga kʉ nsɨkɨ ʉgʉpya gukwitsa. Ʉkwa kwʉ kwɨtsengela ʉwaalo 
ʉvʉkangasu kʉ sigono isyʉ sikwitsa. Apo pwʉ valʉʉpɨlɨla ʉwʉʉmi wa jɨlweli. 

20Timoti, loleela vʉnonu ʉwajɨlweli ʉwʉ ʉpeevilwe. Ʉleke ʉkwɨjingitsa mu 
mamenyu ʉgwʉ gatava ga Ntwa amatsila nʉ lʉvʉmbʉlɨlo ni ngʼaani itsa 
vʉtsimu, itsʉ avange vatye wʉ vʉmanyi. 

21Avaanu avitsova ʉkʉta valɨ nʉ vʉmanyi ʉwa, avo valʉlekile ʉlwɨdɨko lwa 
veene. Ʉlʉhʉngʉ lwa Ntwa lʉveetsage paninie nʉʉnyie. 

2 Timoti 

2 Timoti 1 

Ʉlʉpembetso lwa Paulo kwa Timoti 

1Ɨkalata ɨjɨ jɨhʉmile kwane ndɨ Paulo. Ʉne neene ndɨ ndyɨlangilwe ʉkʉva 
mpositili va Mesiya ʉYɨɨsʉ kʉ vʉnogwe wa Ngʉlʉve, ʉkʉta ndɨvavʉʉlage 
avaanu ɨkulongwi jya lwɨdɨngʼano lwa wʉʉmi ʉwʉ vʉlɨ mwa Mesiya ʉYɨɨsʉ. 

2Ndikʉkʉvɨgɨla ʉve Timoti, vɨ mwana vango ʉnʼgane. Ʉlʉhʉngʉ nɨ kɨsa nʉ 
lʉnotsehetso ʉkʉhʉma kwa Ngʉlʉve ʉDadajiitu na kwa Mesiya ʉYɨɨsʉ, ʉNtwa 
viitu, siveetsage nʉʉve. 

ɄPaulo ikʉnsaana ʉNgʉlʉve nʉ kʉmpa amaka ʉTimoti 

3Ndikʉnsaana ʉNgʉlʉve ʉvɨ ndikʉmbombela nɨ numbula ɨmbalasu, ndʉwʉ 
vaambombye avanyakatale, wʉ ndikʉkʉkʉmbʉka mu nyɨsajo tsyango, pakɨlo 
na pamuunyi. 

4Wʉ ndikʉmbʉhɨtsa ʉlwihotsi lwako ʉnsɨkɨ ʉpwʉ twalekengʼanaga, pwʉ 
ndiiva nʉ vʉsʉʉkwa siitso wa kwaganila nʉʉve, ʉkʉta ndɨve nʉ lʉhekelo 
ʉlʉlʉti. 

5Ikange, ndikʉmbʉhɨtsa ʉlwɨdɨko lwako ʉlʉtsila nʉ vʉsyovi. Ʉlwɨdɨko ʉlwa, 
aale nalwo ʉpapaajo ʉLoisi nʉ jyʉva vaako ʉEunike, ndɨlʉmanyile ʉkʉta 
najyʉve ʉlɨ nalwo. 

6Ɨkɨ kyʉ kɨɨnu ndikʉkʉkʉmbʉhɨtsa ʉkʉta, wɨkupilage ʉkʉkɨvombela 
ɨkɨkʉngɨlwa ɨkyʉ aakʉpye ʉNgʉlʉve ɨkyʉ wʉʉpɨlye ʉpwʉ ndyakʉvɨɨkye 
isivoko. 

7Lola, ʉMepo ʉvɨ ʉNgʉlʉve atʉpye nava kʉtʉvɨɨka tʉve vadwatsi, apeene ʉjwa 
va kʉtʉpa amaka, ʉlʉgano nɨ numbula jya kwɨtʉga. 

8Lɨno, ʉleke ʉkʉva ni soni ʉkʉtsova ʉwajɨlweli wa kulongwi tsa Ntwa viitu 
ʉYɨɨsʉ Kɨlɨsiti, evo ʉkʉmbonela ʉne isoni pakʉva ndɨlɨ mu kɨkʉngwa kʉ 
nongwa jya mwene. Peene wɨjʉmɨɨlɨtsaage mu vʉkʉvɨlwa paninie nʉʉne kʉ 
vʉsumbe wa Livangɨli ndʉwʉ vukwʉpɨlɨla amaka ʉkʉhʉma kwa Ngʉlʉve. 

9Ʉmwene aatʉpokile ikange aatwɨlangile tʉve vavalatse. Naavombe ɨlyo ndʉ 
lwokelo lwa mbombo tsiitu itsikelanie kʉ mwene, baako. Apeene aavombile kʉ 
nongwa jya vʉnogwe wa mwene nʉ lʉhʉngʉ lwa mwene ʉlwʉ aatʉpye mwa 
Mesiya ʉYɨɨsʉ ʉkʉhʉma katale, wʉ nakɨpelilwi ɨkɨveetsaga. 

10Lɨno, ʉNgʉlʉve avoniitse ʉlʉhʉngʉ lwa mwene kwawe, pa kwitsa kwa 
Mesiya ʉYɨɨsʉ, ʉMpoki viitu. Ʉmwene ʉjʉ vɨ alesiitse amaka ga vʉswe, ikange 
kʉ nzɨla jya Livangɨli avoniitse ʉwʉʉmi wa sikutsooni. 

11Kʉ nongwa jya Livangɨli ɨlyo, ʉne ndɨhalilwe ndɨve ndʉmbɨlɨli, mpositili, 
ikange mmanyisi. 

12Pa kulongwi ɨjyo vʉmbwene ʉvʉkʉvɨlwa ʉvʉ. Napeene, nandivona soni 
pakʉva ndɨmmanyile ʉvɨ ndikʉmwɨdɨka, ikange ndɨlʉmanyile ʉkʉta, ɨLivangɨli 
ɨlyʉ amye, iloleela vʉnonu ʉkʉsika ɨkɨgono kɨlya ɨkyʉ alakilivuka. 

13Wiibatage vʉnonu imanyiiso tsa lweli itsʉ ndyakʉmanyiise. Itso najyʉve 
ʉvamanyiise avaanu nʉ kʉtsiga mu lwɨdɨko nʉ lʉgano lwa mwa Mesiya ʉYɨɨsʉ. 

14ƗLivangɨli ɨlyʉ waapeevilwe, ʉlɨloleele kʉ maka ga Mepo ʉMbalatse ʉvɨ 
mwale mu nʼgati mwawe. 

15Timoti, ʉve ʉlʉmanyile, avaanu vooni va mu mpandʉlʉ ʉgwa Asiya 
vaandekile. Mu nʼgati mu veene mwale ʉFigelo nʉ Helumogene. 

16Ndidoova ʉNtwa ʉYɨɨsʉ avakolele ɨkɨsa ʉwʉ valɨ mu nyumba ɨjya Onesifolo, 
pakʉva kakongosu aahovosaaga ɨnumbula jyango. Ikange, nalɨkʉvona soni 
ʉkwitsa kukʉndola wʉ ndɨlɨ mu kɨkʉngwa. 

17Ʉnsɨkɨ ʉpwʉ iitsile mu vʉtsenge ʉwa Looma, aagahile ʉlwʉtsi ʉkʉndonda 
ʉkʉsika wʉ ikʉmbona. 

18ɄNtwa ʉYɨɨsʉ anʼdoovele ʉOnesifolo ɨkɨsa kʉ Ntwa ʉNgʉlʉve pa kɨgono kya 
vʉhɨgi. Nʉʉve ʉlʉmanyile vʉnonu mongosu ʉgwʉ aambombye mu vʉtsenge 
wa Efeso. 

2 Timoti 2 

Ʉkʉva nʉ lwɨjʉmɨɨlɨtso mu mbombo jya Ngʉlʉve 

1Lɨno ʉve mwana vango, ʉveetsage na maka mu nzɨla jya lʉhʉngʉ lwa Mesiya 
ʉYɨɨsʉ. 

2Ʉpʉliike ʉgwʉ ndɨkamanyiisaaga pamiiho ga vaanu avaloli vongosu, lɨno ago 
ʉvapeetsage avaanu avihʉʉvɨlwa ʉwʉ vakɨmanyile ʉkʉvamanyiisa avange. 

3Wɨjʉmɨɨlɨtse mu vʉkʉvɨlwa paninie nʉʉne, ʉkwa kwʉ kʉva nsikali nnonu va 
Mesiya ʉYɨɨsʉ. 

4Ʉnsikali ikɨsiga ʉkʉvomba imbombo itsʉ tsitava tsa kɨsikali, pakʉta 
ammovose ʉmbaha va mwene. 

5Namwene ʉlya ʉvalɨ pa kʉgelana mu nkino, angatelʉtse, navakampe 
ʉlwokelo, ɨngave natelwitsi ʉkʉkongana ni ndagɨlo tsa nkino ʉgwa. 

6Ʉndɨmi ʉvɨ ikɨkupila pa mbombo, ʉjwa anogye ʉkʉlongola wʉ gʉsiike ʉnsɨkɨ 
ʉgwa kwʉpɨlɨla ɨligavo lya vʉbeni. 

7Timoti, ʉgavɨɨke mu numbula ʉgwʉ ndikʉkʉvʉʉla, ʉlwakʉva ʉNtwa ikʉkʉpa 
ʉlʉhala lwa kʉtsimanya tsyoni. 

8Ɨkɨgono ɨkɨveetsaga ʉnkʉmbʉkage ʉYɨɨsʉ Kɨlɨsiti ʉva kɨkolo kya nkʉlʉdeeva 
ʉDavʉdi, ʉvɨ ʉNgʉlʉve aantsʉʉsiitse ʉkʉhʉma kʉ vaswe, ndʉwʉ litsova 
ɨLivangɨli ɨlyʉ ndilʉmbɨlɨla. 

9Kʉ nongwa ɨjyo, ʉne ndikʉvɨlwa kʉtye ʉkʉkʉngwa nɨ minyololo ʉta ndɨlɨ 
nnangi. Apeene ɨlimenyu lya Ngʉlʉve nalikʉngwa. 

10Lɨno, ʉne ndikɨjʉmɨɨlɨtsa mu tsyoni kʉ nongwa jya vahalwa va Ngʉlʉve, 
ʉkʉta naveene vʉʉpɨlɨle ʉvʉpoki, ʉwʉ vʉlɨ mwa Mesiya ʉYɨɨsʉ, nʉ kʉva nʉ 
mwene mu wɨɨmɨkiwa wa mwene ʉwʉ nawisila. 

11Ɨlɨ lyʉ limenyu lya lweli ʉkʉta, “Ɨngave tʉsue paninie nʉ Kɨlɨsiti, ikange 
tʉlaava vʉʉmi paninie nʉ mwene. 

12Ɨngave tukɨjʉmɨɨlɨtsa, tʉlalongotsaaga ʉvʉtwa paninie nʉ mwene. Ɨngave 
tukʉmʼbeela ʉmwene, namwene alatʉbeela ʉwe. 

13Jɨngave ʉwe natʉlɨ vahʉʉgʉ kʉ mwene, ʉmwene isigala mmʉʉgʉ sikutsooni, 
ʉlwakʉva ʉmwene vɨ va lweli sikutsooni.” 

Ʉmbombambombo ʉnnonu 

14Avaanu avo ʉvakʉmbʉhɨtsaage ago nʉ kʉvapavɨla pamiiho ga Ngʉlʉve, 
vɨlekelwe ʉkʉkaningʼana kʉ nongwa jya tʉmenyu ʉtʉdebe. Ingʼaani itso 
natsivʉmbʉla kɨɨnu, apeene tsikʉvavejanga ʉwʉ vipʉlɨka. 

15Wɨkupilage ʉkʉmanyiisa ɨlimenyu lya jɨlweli, ndʉwʉ lɨlɨwo. Apo wiiva 
mbombi vɨntsila ni soni kʉ nongwa jya mbombo jyako. Ʉkʉvomba ndavʉle kwʉ 
kwene ʉNgʉlʉve inogwa. 

16Ʉtsileke imanyiiso tsa vaanu inzila lʉvʉmbʉlɨlo, itsa kɨpanzi, ʉlwakʉva itsi 
tsikʉvapelela avaanu vagimbe ʉkʉmʼbeela ʉNgʉlʉve. 

17Imanyiiso itso tsivaala ʉta ngʼongʼo ɨjitana. Mu nʼgati mu vaanu avo mwale 
ʉHimenayo nʉ Fileto, 

18avo vajagile siitso, vajɨlekile ɨlweli. Vinanga ʉlwɨdɨko lwa vaanu avange ʉpwʉ 
viita, ʉkʉtsʉʉka kwa vaswe kʉlʉtɨngʼiinie. 

19Ʉweene ʉwaalo ʉvʉvɨɨkilwe nʉ Ngʉlʉve wʉ vʉkangasu, vʉlɨ na mamenyu 
aga, “ɄNtwa ʉNgʉlʉve avamanyile avaanu va mwene,” ikange, “Ʉmuunu 
ʉvaveetsaga ʉvɨ ikɨtsova ʉkʉta ʉmwene vɨ va Ntwa ʉNgʉlʉve, avʉleke 
ʉvʉtulanongwa.” 

20Mu nyumba jya muunu ʉmmosu mwʉsile isikongʼolo isinotsiiwe ʉkʉhʉma 
mu kyʉma, ikange mwʉsile isinotsiiwe ʉkʉhʉma mu mmanga na mu mabɨkɨ. 
Isinge sya kʉvombela ɨmbombo jya lwɨmɨko, isinge sya kʉvombela ɨmbombo 
jya makakala. 

21Lɨno, ʉmuunu angɨvalatse kʉ nzɨla jya kʉvʉleka ʉvʉtulanongwa ʉwa wooni, 
iiva kɨkongʼolo ɨkɨhalwa ɨkyʉ kɨvalatsiiwe, ikange iveetsaga anogye kʉ Ntwa, 
avɨɨkilwe kɨvombelo kya mbombo tsyoni inonu. 

22Ʉvʉlekage ʉvʉnogwe wa mu vʉdebe, ʉtaamage mu vʉgolosu, mu lwɨdɨko, 
mu lʉgano na mu lʉnotsehetso. Ʉvombage ago paninie na vaanu avikʉlɨhʉʉvɨla 
ɨlitaawa lya Ntwa ʉYɨɨsʉ nɨ numbula ɨmbalasu. 

23Wɨlekelwe ʉkʉkonga ingʼaani itsa vʉtsimu ʉvʉtsila nʉ lʉvʉmbʉlɨlo, pakʉva 
ʉlʉmanyile ʉkʉta itso tsipela imbatsa. 

24Ikange, napanogiili ʉmbombi va Ntwa ʉYɨɨsʉ ʉkʉva muunu va mbatsa, 
apeene, ave inʼdeke kʉ vaanu vooni, ʉnya lwɨjʉmɨɨlɨtso, ʉvɨ akɨmanyile 
ʉkʉmanyiisa. 

25Ikange, ave ikʉvalʉngɨka mu vʉdeke ʉwʉ vikaningʼana nʉ mwene, ʉkʉta 
ɨngave jikwɨdɨngʼana, ʉNgʉlʉve avape ʉkʉpela imbiivi nʉ kʉjɨmanya ɨlweli. 

26Pwʉ ʉlʉhala lwa veene lʉvakilivukile, vapone mu ntego gwa Setano, ʉvɨ 
aviibiite ʉkʉta vavombage itsa vʉnogwe wa mwene. 

2 Timoti 3 

Ʉgwʉ galahʉmɨla isigono isya kʉ vʉsililo 

1Lɨno, ʉtsimanyage itsi, isigono isya kʉ vʉsililo kʉlaava nɨ misɨkɨ ɨgya 
vʉkʉvɨlwa ʉvʉlʉti, 

2ʉlwakʉva avaanu valɨganaga vaveene, valatsigana indalama, valɨginiaga, 
valaveetsaga vanya matingo, valaava vanya madʉsi, navalavɨɨmɨkage avahotsi 
va veene, navalasaanage, na navalaveetsage vavalatse. 

3Ikange, navalavaganage ava kʉ myavaavo, navalanogwagwe ʉkwɨdɨngʼana, 
valaava vanuasi, navalɨtʉgage, valaava vakali, navalanogwagwe inonu, 

4valaava vahendami, valaava vanya matingo, vanya lwɨtotso, valaava vanya 
vʉnogwe wa kɨlʉnga, valakʉleka ʉkʉnʼgana ʉNgʉlʉve. 

5Avaanu avo kʉnzi vivoneka vikʉnkonga ʉNgʉlʉve, hʉmbe mu numbula tsa 
veene vibeela amaka ga Ngʉlʉve. Avo kwʉ baako ʉkʉveetsania paninie na 
veene. 

6Mu vaanu avo mwʉvale ʉwʉ vikwingila mu nyumba tsa vaanu kʉnʉ wʉ valɨ 
nʉ vʉsumbe ʉvʉviivi, nʉ kʉvatekeletsa avadala avapelwa ʉwʉ vagagiilwe ni 
mbiivi. Ikange, avadala avo vitʉngʉtsiima ni siinu isilɨ pongosu. 

7Ɨkɨgono nɨ kɨgono avo vimanyila ʉkʉhʉma kʉ vamanyisi avo va vʉnuasi, 
vilemwa lwoni ʉkʉvʉmanya ʉwajɨlweli. 

8Avamanyisi avo vibeetsa ɨlweli ndʉwʉ ʉYane nʉ Yambule vaabeetsaaga kwa 
Moose. Avaanu avo valɨ nʉ lʉhala lʉdebe, valʉlekile ʉlwɨdɨko. 

9Avaanu avo navakaweese ʉkʉsika apaveetsaga, ʉlwakʉva ʉvʉtsimu wa veene 
wiiva pavʉvalasu kʉ vaanu vooni, ndʉwʉ jyale kwa Yane nʉ Yambule. 

Indagɨlo tsa Paulo kwa Timoti 

10Lɨno ʉve, ʉtsimanyile imanyiiso tsyango nʉ kʉkonga ʉlʉgendo lwango, nʉ 
vʉsumbe wango, nʉ lwɨdɨko, nʉ kʉsipa kwango, nʉ lʉgano, na mu kwɨpa 
amaka. 

11Ikange, ʉlʉmanyile ʉmwʉ avaanu vaangatiitse nʉ kʉmmelela ʉvʉkʉvɨlwa 
wʉ ndɨlɨ mu vʉtsenge ʉwa Antiokiya, ʉwa Ikoniyo nʉ wa Lisitila. Ʉlʉmanyile 
ʉkʉta ndyasipile mu vʉpala wooni, ʉkʉsika ʉNtwa akammoka piitso. 

12Eena, vooni ʉwʉ vinogwa ʉkʉnkonga ʉNgʉlʉve mwa Mesiya ʉYɨɨsʉ, wʉ 
vikʉvɨlwagwa. 

13Aveene aviteka na vivomba imbiivi vapitsiga vavombambiivi siitso, vapitsiga 
vateki nʉ kʉtekeletswa. 

14Lɨno ʉve, wiibatɨlɨlage imanyiiso itsʉ waamanyiisiiwe nʉ kʉtsyɨdɨka, 
ʉlwakʉva ʉvamanyile ʉwʉ vakʉmanyiise. 

15Ʉkʉhʉma mu vʉdebe waako ʉvʉmanyile ʉVʉvɨge ʉVʉvalatse ʉwʉ 
vukʉkʉpa ʉlʉhala ʉlukʉkwingitsa mu vʉpoki kʉ nzɨla jya kʉmwɨdɨka ʉMesiya 
ʉYɨɨsʉ. 

16ɄVʉvɨge ʉVʉvalatse wooni vʉvɨgilwe mu vʉlongotsi wa Ngʉlʉve. Ʉwa 
vʉnogye ʉkʉmanyiisa avaanu ɨlweli, ʉkʉvapavɨla avaanu pa vʉtulanongwa wa 
veene, ʉkʉvalongotsa ʉpwʉ vihena, nʉ kʉvalongotsa vave vagolosu. 

17Mwɨlyo, ʉmuunu va Ngʉlʉve iveetsaga anogelanie ikange anotsiiwe 
ʉkʉvomba imbombo tsyoni inonu. 

2 Timoti 4 

1Ndikʉkʉlagɨla aga, pamiiho ga Ngʉlʉve na pamiiho ga Mesiya ʉYɨɨsʉ, ʉvɨ 
alavahɨga avʉʉmi na vaswe, ikange aliitsa kulongotsa, ʉlwakʉva vɨ 
Nkʉlʉdeeva. 

2Ʉlʉmbɨlɨlage ɨlimenyu lya Ngʉlʉve, ʉvombage ɨlyo kʉ nsɨkɨ ʉgwʉ gʉnogelanie 
nʉ gwʉ nagʉnogelaniili. Ʉvʉngage, ʉtanage, ʉvadʉlʉsaage avaanu nʉ 
kʉmanyiisa kʉ lwɨjʉmɨɨlɨtso lwoni. 

3Ʉvombage itsi pakʉva gukwitsa ʉnsɨkɨ, ʉgwʉ avaanu navakapʉlɨhɨtsaage 
imanyiiso tsa lweli. Apeene vapiiva vinogwa ʉkʉpʉlɨka ʉgwʉ vikeela aveene, 

nʉ kʉlonda avamanyisi sipʉga sipʉga ava kʉvamanyiisa itsa vʉnogwe wa 
veene. 

4Vapikʉkʉleka ʉkʉpʉlɨhɨtsa ʉwajɨlweli, vapikongaga isitsaago isya vʉnuasi. 

5Lɨno ʉve, ʉve miiho mu gooni, wɨjʉmɨɨlɨtsaage mu vʉpala, vombaga ɨmbombo 
jya kʉlʉmbɨlɨla ɨLivangɨli, ʉvombage vʉnonu mu vʉvombeli waako wooni. 

6Ndikʉkʉvʉʉla itsi, ʉlwakʉva vinogwa ʉkʉnnyʉmya ʉne ndɨ neekelo ɨjya 
divai, ɨjyʉ viduuda pa kɨteekelelo, kwʉ kʉta, akavalɨlo kango ka kʉswa 
kahegelye. 

7Ndɨlue ɨligoha ɨlinonu, ʉlʉgendo ndɨmalile, ikange ndyʉmɨɨlye mu lwɨdɨko. 

8Lɨno kʉsigye ʉkwʉpɨlɨla ʉlʉdingʼulilo lwango ʉlwa vʉgolosu, ʉlwʉ ʉNtwa 
ʉYɨɨsʉ Kɨlɨsiti, ʉmmɨgi ʉnʼgolosu alaama pa kɨgono ɨkyo. Kwʉ kʉta nalaame 
ʉne ndɨ mwene, baako, alavapa na vange vooni ʉwʉ vihʉʉvɨla ʉkwitsa kwa 
mwene. 

Ʉlʉdoovo lwa Paulo 

9Timoti, ndikʉkʉdoova ʉvombe ngʼaningʼaani ʉkwitsa kwane. 

10ɄDema andekile, ʉlwakʉva anogilwe ʉvʉnogwe wa kɨlʉnga, alamwe 
ʉkʉbɨha mu vʉtsenge ʉwa Tesalonike. ɄKilesike alʉtile ʉkʉ kʉ Galatiya, nʉ 
Tito alʉtile kʉ Dalumatiya. 

11Jyʉ Luuka mwene vɨ pwale apa paninie nʉʉne. Lɨno, wʉ vukwitsa 
mwitsaniage nʉ Maliko, pakʉva ʉjʉ anogye ʉkʉva intangɨli vango mu mbombo 
jya Ngʉlʉve. 

12Ndyansuungʼile ʉTikiko ʉkʉ kʉ Efeso. 

13Ʉnsɨkɨ ʉgwʉpya vukwitsa, wiitsage nɨ likoti lyango ɨlyʉ ndyalɨlekile kwa 
Kalipo ʉkʉ kʉ Tuloa, ikange wiitsage ni sitabu, ndilonda siitso silya isya 
ngwembe. 

14ɄAlekisanda ʉmponzi va syʉma, ambombye imbiivi nyongosu. ɄNtwa 
alammɨga kʉ nongwa jya mbiivi tsa mwene. 

15Pwʉ najyʉve wɨlolelage nʉ muunu ʉjwa, ʉlwakʉva aabeetsiitse siitso ʉgwʉ 
tulʉmbɨlɨla. 

16Ʉlʉtatsi, ʉnsɨkɨ ʉgwʉ ndyahɨgwagwa pa kɨhɨgɨlo, naalepwo nʉ mpamato ʉva 
kʉnnanga, vooni vaandekile. Ndidoova ʉNgʉlʉve aleke ʉkʉvavona 
vatulanongwa mwɨlyo. 

17Mwene ʉNtwa aale paninie nʉʉne, akaama amaka ʉkʉlʉmbɨlɨla ɨlimenyu lya 
mwene mu lweli jyoni, ʉkʉta avaanu vooni ʉwʉ vatava Vayahudi vapʉlɨke. 
ɄNtwa akammoka mu vʉswe, ʉlwakʉva ndyale ʉta ndɨlɨ mu ndomo gwa 
ngalamu. 

18ɄNtwa ikʉmmokaga kʉ mbiivi tsyoni nʉ kʉndoleela, ʉkʉsika wʉ ikʉnsikitsa 
kʉ Lʉdeeva lwa mwene lwa kʉkyanya. Ʉwɨɨmɨkiwa vʉlɨ nʉ mwene sikutsooni! 
Ameni. 

Amamenyu ga vʉsililo 

19Ʉnsaamusihitsaage ʉPulisila nʉ Akila na va mu nyumba jya Onesifolo. 

20ɄElasito aasigye mu vʉtsenge wa Kolinto. ɄTilofimo ndyandekile ʉkʉ kʉ 
Mileto, aale ntamu. 

21Lɨno, ʉgahe ngʼaningʼaani ʉkwitsa wʉ gʉkaanale ʉkʉsika ʉnsɨkɨ ʉgwa 
ngʼaala. ɄEbulo nʉ Pude, nʉ Linusi, nʉ Kilaudiya, paninie na vɨɨdɨki vooni, 
vikʉkʉsaamusa. 

22ɄNtwa ave paninie nʉʉve. Ʉlʉhʉngʉ lwa mwene lʉveetsage nʉʉnyie nyɨ 
vooni. 

Tito 

Tito 1 

Ʉlʉpembetso lwa Paulo kwa Tito 

1Ɨkalata ɨjɨ jɨhʉmile kwane ndɨ Paulo, ndɨ ndɨlɨ mbanda va Ngʉlʉve, ikange ndɨ 
mpositili va Yɨɨsʉ Kɨlɨsiti. Ʉne ndɨsuungʼilwe ndɨvavʉʉlanitsaage avahalwa va 
Ngʉlʉve mu lwɨdɨko, na mu vʉmanyi wa lweli ʉwʉ vukʉvalongolela mu 
kʉnkonga ʉNgʉlʉve. 

2Mwɨlyo, viiva nʉ lʉhʉʉvɨlo lwa wʉʉmi ʉvʉtsila vʉmalɨlo, pakʉva ʉNgʉlʉve 
aatʉhʉʉviitse ʉwʉʉmi ʉwa wʉ kɨkaanale ɨkɨlʉnga ʉkʉpelwa. Ikange, 
ʉNgʉlʉve nitsova ʉvʉnuasi. 

3Lɨno, ʉnsɨkɨ gwa Ngʉlʉve gʉsiike, avoniitse ɨlimenyu lya mwene mu kulongwi 
ɨjyʉ amye ndɨjɨlʉmbɨlɨlage, ndʉwʉ lʉlɨvo ʉlʉlagɨlo lwa Ngʉlʉve ʉMpoki viitu. 

4Ndikʉkʉvɨgɨla ʉve Tito, vɨ mwana vango jɨlweli mu vʉhange wa lwɨdɨko. 
Ʉlʉhʉngʉ nʉ lʉnotsehetso ʉkʉhʉma kwa Ngʉlʉve ʉDaada na kwa Mesiya 
ʉYɨɨsʉ, ʉMpoki viitu, siveetsage nʉʉve. 

Ɨmbombo jya Tito ʉkʉ kʉ Kilete 

5Ndyakʉlekile ʉkʉ kʉ Kilete, ʉkʉta ʉnotse ʉgwʉ gakeepile mu kɨpʉga kya 
vɨɨdɨki, nʉ kʉhala avandyakoni mu vʉtsenge wooni ndʉwʉ ndyakʉlagye. 

6Ʉndoleeli va kɨpʉga kya vɨɨdɨki, anogye ʉkʉva muunu ʉvɨ nitsowa imbiivi 
itsiveetsaga. Aleke ʉkʉva ndigu, avaana va mwene vave vɨɨdɨki, valeke ʉkʉva 
vagalagala evo ʉkʉva avanavikɨjisa, 

7manya ʉndoleeli agotoliilwe ɨmbombo jya Ngʉlʉve, nanogiili ʉkʉva muunu va 
kʉtsowa imbiivi itsiveetsaga. Akʉleke ʉkwɨginia, ʉntsila nʉ lʉviipo, ʉvɨ 
nanʼgaatsi, ʉntsila nɨ mbatsa, ikange aleke ʉkʉva nʉ vʉnogwe ʉvʉviivi ʉwa 
kyʉma. 

8Apeene ave mwipa, ʉvɨ ihovokela inonu, ʉnya lʉhala lwa vʉmuunu, ʉnʼgolosu, 
ʉmbalatse, ʉvɨ ikɨtʉga. 

9Ave ikwibata ɨlweli jya Livangɨli lya Yɨɨsʉ Kɨlɨsiti, ndʉwʉ amanyiisiiwe. Apo 
ikʉlʉmanya ʉkʉvanywilitsa avaanu kʉ manyiiso tsa lweli nʉ kʉvalesa ʉwʉ 
visiga ɨlimenyu lya Ntwa. 

10Lola, pwʉvale avaanu vongosu ʉwʉ navikɨjisa, vitsova amamenyu amatsila 
lʉvʉmbʉlɨlo, ikange vateki, siitso aVayahudi ʉwʉ vapitsiige vivɨɨka 
mbʉlongolo inyiiho tsa veene. 

11Avaanu avo vabeetsiwe ʉkʉmanyiisa, ʉlwakʉva vikʉvajatsa avaanu vooni 
ava nyumba tsyoni, ʉpwʉ vimanyiisa ʉgwʉ naganogiili. Vivomba ewo ʉkʉta 
vakave indalama. 

12Ikange ʉnyamalago mpamato mu vanyamalago va kʉ Kilete, aatye, “AVakilete 
vanuasi isigono syoni, vakali ʉta sikanu sya mwinyasi, vanya mwojo, ikange 
voolo.” 

13Ʉvʉtsovi ʉvʉ wa lweli. Mwɨlyo, avɨɨdɨki ʉvatanile siitso, ʉkʉta vakonge 
imanyiiso tsa lweli. 

14Vɨlekelwe ʉkʉpʉlɨhɨtsa isitsaago isya Kɨyahudi nɨ ndagɨlo tsa vaanu ʉwʉ 
vavʉlekile ʉwajɨlweli. 

15Avo vimanyiisa ʉkʉta, pwʉsile isiinu isyʉ sikolelanie. Hʉmbe kʉ valya 
avagolosu pamiiho ga Ngʉlʉve isiinu syoni sivalatsiiwe. Lɨno, kʉ valya 
avakolelinie ikange avatava vɨɨdɨki, isiinu syoni sikolelanie, ʉlwakʉva ʉlʉhala 
ni nyɨvonelo tsa veene, tsidɨgile ʉvʉlami. 

16Vikɨtsova vaveene ʉkʉta vammanyile ʉNgʉlʉve, hʉmbe mu migendele gya 
veene vikʉmʼbeela. Avo wʉ vikʉmbipitsa ʉNgʉlʉve, vahambwike, vilemwa 
ʉkʉvomba ɨmbombo nɨmamato ɨnonu. 

Tito 2 

Imanyiiso kʉ sipʉga isyʉ silɨ mu mpelela 

1Pwʉ ʉve, ʉvamanyiise avaanu ʉkʉva nɨ migendele ɨminonu ndʉwʉ tsilɨwo 
imanyiiso tsa lweli. 

2Ʉvavʉʉle avandyakoni vɨtʉgage, vave vaanu avikwɨmɨkiwa, vave nʉ lʉhala 
lwa vʉmuunu, avanya lwɨdɨko lwa lweli, avanya lʉgano nʉ lwɨjʉmɨɨlɨtso. 

3Vʉvʉle vʉle, naveene avadala avagogolo vave nʉ lʉgendo ʉlukʉnʼginia 
ʉNgʉlʉve, vɨlekelwe ʉkʉva vavʉʉlɨlɨtsi, vɨlekelwe ʉkʉva vagaatsi, apeene 
vanogye vavamanyiisaage avange imbombo inonu. 

4Mwɨlyo, viiva vikʉvamanyiisa avadala avasaala ʉkʉvagana avagoosi va veene 
na vaana va veene. 

5Naveene avadala avasaala vave nʉ lʉhala lwa vʉmuunu, vave nʉ lʉgendo 
ʉlʉnonu, vavombage vʉnonu imbombo mu nyumba tsa veene, vave viipa, 
ikange vave avipʉlɨka kʉ vagoosi va veene, pakʉta ɨlimenyu lya Ngʉlʉve lɨleke 
ʉkʉbedwa. 

6Vʉvʉle vʉle, naveene avadɨɨmi ʉvavʉnge vave nʉ lʉhala lwa vʉmuunu. 

7Najyʉve, ʉveetsage kɨmanyilo mu mbombo tsyoni inonu, ʉvonie ɨlweli nʉ 
kʉsindamala mu manyiiso tsyako. 

8Ʉgwʉ witsova gaveetsage ga lweli, ʉkʉta ʉnya kʉbeetsa ɨɨkotse isoni, 
ʉlwakʉva nakaave nɨ limenyu lya kʉtʉtsova ʉvʉviivi. 

9Ikange avavanda, ʉvavʉʉle ʉkʉta vavapʉlɨkage avatwa va veene, 
vavahovosaage mu tsyoni, vɨlekelwe ʉkʉkaningʼana na veene. 

10Ikange valeke ʉkʉhɨɨtsa, apeene vave vihʉʉvɨlwa siitso na vatwa va veene, 
pakʉta imbombo inonu tsa veene tsyoni tsivakwege avo vapʉlɨhɨtsaage 
imanyiiso tsa Ngʉlʉve, ʉMpoki viitu. 

11Ʉvamanyiise ago, ʉlwakʉva ʉNgʉlʉve avoniitse ʉlʉhʉngʉ lwa mwene, ʉlwʉ 
lukʉvapoka avaanu vooni. 

12Ʉlʉhʉngʉ ʉlʉ, lukʉtʉmanyiisa ʉkʉbeela ʉvʉviivi nʉ vʉnogwe wa kɨlʉnga. 
Pwʉ ʉnsɨkɨ wʉ tʉlɨ mu kɨlʉnga ɨkɨ tʉveetsage vaanu avanya lʉhala lwa 
vʉmuunu, avagolosu, ikange avikʉnkonga ʉNgʉlʉve. 

13Tʉtaame kʉ nzɨla ɨjɨ, wʉ tuhʉʉvɨla ɨkɨgono kɨlya ɨkɨnonu, ɨkyʉ ʉmwene 
ʉYɨɨsʉ Kɨlɨsiti, ʉNgʉlʉve ʉNʼdwadwa, ikange ʉMpoki viitu, alakilivuka mu 
wɨɨmɨkiwa wa mwene. 

14Ʉjwa aahʉmiitse ʉwʉʉmi wa mwene pakʉta atʉgombole ʉkʉhʉma mu 
vʉtulanongwa wooni, nʉ kʉtʉvalatsa tʉve vaanu va mwene va lweli, 
avikɨkupila ʉkʉvomba inonu. 

15Ʉvamanyiise ago gooni, ʉvadʉlʉse nʉ kʉvavʉnga kʉ vʉtavʉlɨlwa wooni, 
ʉmuunu ʉvaveetsaga aleke ʉkʉkʉbeda. 

Tito 3 

Inyiiho tsa Kɨkɨlɨsiti 

1Ʉvakʉmbʉhɨtse avaanu ʉkʉva vapʉlɨki kʉ valongotsi na kʉ vanya 
vʉtavʉlɨlwa, nʉ kʉva vaanu avikɨjisa. Ikange, vave avivomba imbombo tsyoni 
inonu. 

2Ʉvavʉʉle valeke ʉkʉntsova ʉmuunu ʉvaveetsaga ʉvʉviivi ʉwʉ navombili, 
valeke ʉkʉva nɨ mbatsa, vave vadeke. Vave avikɨjisa kʉ vaanu vooni. 

3Najyʉwe nda vaanu avange, twale vapelwa, vagalo, ikange twasyovilwe. Twale 
vavanda va vʉnogwe ʉvʉviivi wa mihana giitu ʉvʉlɨ pongosu. Ʉwʉʉmi wiitu 
waale wa mbiivi nɨ giila, avaanu vaatʉsʉʉlaga, najyʉwe twavasʉʉlaga. 

4Pwʉ ʉNgʉlʉve ʉMpoki viitu aatʉvoniitse ʉwiipa nʉ lʉgano lwa mwene, 

5pa kʉtʉpoka. Kwʉ kʉta naavombe ewo ʉkʉkongana ni mbombo tsiitu 
ingolosu itsʉ twavombile, apeene aavombile ʉkʉkongana nɨ kɨsa kya mwene. 
Akatʉvalatsa ʉvʉviivi wiitu. Ʉkwa kwʉ kʉholwa vʉpya. Kange aatʉpye 
ʉwʉʉmi ʉvʉpya mu nzɨla jya Mepo ʉMbalatse. 

6Akatʉduudilila ʉMepo ʉMbalatse kɨvʉla kɨgelelo mwa Yɨɨsʉ Kɨlɨsiti ʉMpoki 
viitu, 

7na mu lʉhʉngʉ lwa mwene, akatʉpelela tʉnogele pamiiho ga mwene, 
akatʉvɨɨka tʉve venevʉhaale wa wʉʉmi ʉvʉtsila vʉmalɨlo ʉwʉ tuhʉʉvɨla. 

8Ɨlyo lyʉ limenyu lya lweli. Ndinogwa ʉsimiilitse amamenyu aga, ʉkʉta ʉwʉ 
vikʉmwɨdɨka ʉNgʉlʉve, ɨkɨgono ɨkɨveetsaga vasaagage nʉ kwɨjʉmɨɨlɨtsa 
ʉkʉvomba imbombo inonu. Ago gwʉ mamenyu amanonu kʉ vaanu vooni, 
ikange ganya lʉvʉmbʉlɨlo kʉ vaanu vooni. 

9Paninie niitso, wɨlekelwe ʉkwɨhanza mu ngʼaani tsa vʉtsimu, ni sitsaago sya 
mataawa ga sivʉmbʉkʉ isya katale, imbatsa ni ngʼaani tsa ndagɨlo tsa Moose. 
Itso tsyoni natsivʉmbʉla kɨɨnu. 

10Ʉmuunu ʉnsongelengʼanie, ʉmbʉngage ʉlʉtatsi nʉ lwa vɨɨlɨ, angave nipʉlɨka, 
immʉmye mu mpelela. 

11Ʉlʉmanyile ʉkʉta ʉmuunu ndʉʉjwa avʉlekile ʉwajɨlweli, ikange innangi, 
ʉjwa ɨhɨgile mwene. 

Amamenyu ga vʉmalɨlo 

12Ndinogwa ʉkʉbɨha kʉ Nikopoli ʉlwakʉva ndɨlamwe ʉkʉtaama ʉkʉ ʉnsɨkɨ 
gwa ngʼaala. Lɨno jʉndikʉnsuungʼa ʉAlitema evo ʉTikiko kwave. Angasike 
ʉkwa, ʉvombe ngʼaningʼaani ʉkʉbɨha kʉ Nikopoli tʉkaaganile. 

13ɄSena, ʉmmanyi va ndagɨlo, nʉ Apoolo ʉvapeetsage syoni isya kʉvatanga mu 
nzɨla, kɨlavakeepaga kɨɨnu. 

14Avaanu viitu vɨmanyiise ʉkʉvomba inonu isigono syoni, ʉkʉta vavatangage 
avanya vʉpala lweli, pwʉ mu wʉʉmi wa veene vahʉʉpage iseke. 

15Avaanu vooni ʉwʉ tʉlɨ paninie, vikʉkʉsaamusa. Lɨno najyʉve ʉvasaamuse 
vooni ʉwʉ vatʉganile mu vʉhange wa lwɨdɨko. Ʉlʉhʉngʉ lwa Ntwa lʉveetsage 
paninie nʉʉnyie nyɨ vooni. 

Filimoni 

Filimoni 1 

Ʉlʉpembetso lwa Paulo kwa Filimoni 

1Ʉne ndɨ Paulo, ndɨ ndɨkʉngilwe kʉ nongwa jya kʉlʉmbɨlɨla ɨkulongwi jya 
Mesiya ʉYɨɨsʉ, ndikʉkʉvɨgɨla ʉve Filimoni. Ʉne nʉ mwɨdɨkinʼjiitu ʉTimoti, 
tukʉkʉsaamusa ʉve vɨ nʼgane viitu, vɨ ʉlɨ mbombinʼjiitu. 

2Tukʉnsaamusa nʉ mmaatsa viitu ʉAviya nʉ ntengaligoha ʉnʼjiitu ʉAlikipo, 
paninie na vampelela ʉwʉ vilʉndamana mu nyumba jyako. 

3Ʉlʉhʉngʉ nʉ lʉnotsehetso ʉkʉhʉma kwa Ngʉlʉve ʉDadajiitu, na kʉ Ntwa 
ʉYɨɨsʉ Kɨlɨsiti, siveetsage nʉʉnyie. 

Ʉlʉgano nʉ lwɨdɨko lwa Filimoni 

4Ɨkɨgono ɨkɨveetsaga, ʉnsɨkɨ ʉgwʉ ndikʉkʉdoovela, ndikʉnsaana ʉNgʉlʉve, 

5ʉlwakʉva ndipʉlɨka ɨkulongwi jya lwɨdɨko lwako kʉ Ntwa ʉYɨɨsʉ, nʉ lʉgano 
lwako kʉ vɨɨdɨki vooni. 

6Ʉlwɨdɨko lwako lʉkʉpelye ʉkʉva nʉ vʉhange na vange. Lɨno, ndidoova ʉkʉta, 
ʉvʉhange ʉwa vʉvombe ɨmbombo mu nʼgati mwave, pakʉta ʉweene ʉwa 
vʉkʉpelele ʉkʉtsimanya inonu tsyoni, itsʉ tsitʉnogye ʉkʉvomba wʉ tʉlɨ mwa 
Yɨɨsʉ Kɨlɨsiti. 

7Mwɨdɨkinʼjiitu, ʉlʉgano lwako lʉvahowiise avɨɨdɨki mu numbula tsa veene. 
Ʉlʉgano lwako ʉlwa lʉmmelye ʉlʉhekelo ʉlʉlʉti ikange lʉnnywiliitse. 

ɄPaulo ikʉnʼdoova ʉFilimoni ansyɨkɨle ʉOnesimo 

8Lɨno, ndavɨ jɨve ndɨlɨ nʉ vʉtavʉlɨlwa mwa Kɨlɨsiti ʉkʉkʉlagɨla ɨkyʉ ʉnogye 
ʉkʉvomba, nandivombi ewo. 

9Apeene, kʉ nongwa jya lʉgano, ndivona lʉnonu ndɨkʉdoove, ʉne ndɨ Paulo 
ndʉwʉ ndɨvye nʼgogolo, ikange ndɨ ndɨlɨ nkʉngwa kʉ nongwa jya Mesiya 
ʉYɨɨsʉ. 

10Ndikʉkʉdoova pa kulongwi jya Onesimo, ʉvɨ alɨ ndʉ mwana vango, 
ʉlwakʉva ndɨntangile ʉmwene ʉkʉmwɨdɨka ʉYɨɨsʉ Kɨlɨsiti wʉ ndɨlɨ mu 
kɨkʉngwa. 

11Ʉjʉ, ʉpwʉ aanyilile kwave, naale kɨɨnu kwave. Lɨno avye muunu va lʉtangɨlo 
kwave, ikange lʉtangɨlo kwane. 

12Lɨno ndikʉnsuungʼa kwave, ʉjʉ ʉvɨ ndɨnʼganile kʉ numbula jyango jyoni. 

13Ikange, ndɨkanogwagwa ataame nʉʉne ave mbombi vango, ʉkʉta apyanile 
paave ʉkʉnnanga ʉnsɨkɨ ʉgʉ ʉgwʉ ndɨlɨ mu kɨkʉngwa kʉ nongwa jya 
Livangɨli. 

14Ndɨweene nalʉnonu ʉkʉvomba ɨlɨveetsaga kɨtsila vʉnogwe waako, evo 
ʉkʉkwʉmɨɨlɨtsa ʉkʉta ʉnnange. Ʉne ndinogwa ʉvombe kʉ vʉnogwe waako 
jyʉve. 

15Ipange, ʉNgʉlʉve aammetsiitse ʉOnesimo kwave ʉnsɨkɨ inʼdebe, pakʉta 
kʉmbele ʉveetsage nʉ mwene isigono syoni. 

16Ʉkʉtengʉla lɨno, ʉmbanda vaako ʉjwa, nambanda kwene, apeene imbanda 
ikange lʉkololwo ʉnʼgane. Ʉne ndɨnʼganile siitso, ʉve jʉvukʉnʼgana 
ʉkʉlʉtɨɨlɨla, ndʉ mwana va mu nyumba jyako, ikange lʉkololwo mwa Ntwa. 

17Ʉngave vukʉmbona ʉne ʉkʉta ndɨlɨ paninie nʉʉve, ʉmwʉpɨlɨle ʉjwa ndʉwʉ 
ʉkaale vukʉnnyʉpɨlɨla ʉne. 

18Ɨngave akʉnangye, evo vukʉntsigila kɨɨnu, ʉnzigilage ʉne. 

19Ndɨ Paulo, ndɨvɨgile kʉ kɨvoko kyango jyʉne, ndɨlakʉhomba. Ikange ʉve, 
ʉlʉmanyile ʉkʉta ndikʉkʉtsigila ʉkʉlʉtɨɨlɨla kɨlya ɨkyʉ vukʉntsigila 
ʉOnesimo, ʉlwakʉva mu mbombo jyane ɨjya kʉlʉmbɨlɨla, ʉve waavangilwe. 

20Lɨno, mwɨdɨkinʼjyango, ʉmbombele ɨlɨ kʉ nongwa jya litaawa lya Ntwa. 
Hovosa ɨnumbula jyango ndʉwʉ kʉnogye kʉ ndɨ mwɨdɨkinnino mwa Kɨlɨsiti. 

21Ndivɨga itsi, pakʉva ndɨlʉmanyile ʉkʉta jʉvukʉtsikonga, ikange jʉvuvomba 
ʉkʉlʉtɨɨlɨla ʉgwʉ ndɨtsovile. 

22Paninie niitso, ʉnetengʼanihitse apakʉsikila, ʉlwakʉva ndihʉʉvɨla ʉkʉta kʉ 
nzɨla jya nyɨsajo tsiinyo, ʉNgʉlʉve jiikʉnnanga ndiitse kwanyie. 

Amamenyu ga vʉmalɨlo 

23ɄEpafula ʉvɨ akʉngilwe paninie nʉʉne kʉ nongwa jya Mesiya ʉYɨɨsʉ 
ikʉkʉsaamusa. 

24Ikange avavombivajyango ʉMaliko, ʉAlisitaliko, ʉDema nʉ Luuka, naveene 
vikʉkʉsaamusa. 

25Ʉlʉhʉngʉ lwa Ntwa ʉYɨɨsʉ Kɨlɨsiti lʉveetsage paninie nʉʉnyie. 

Vaebulaniya 

Vaebulaniya 1 

ɄNgʉlʉve itsova na vɨɨdɨki kʉ nzɨla jya Mwana va mwene 

1Kʉnsana ʉkwa, ʉNgʉlʉve aatsovile na vakʉkʉjiitu kʉ nzɨla jya vanyamalago. 
Aavombile ewo kakongosu na kʉ nzɨla nyongosu. 

2Lɨno wʉ tʉlɨ mu kavalɨlo ka lɨno, ʉNgʉlʉve atsovile nʉʉwe kʉ nzɨla jya Mwana 
va mwene. Aamwomwe ʉMwana va mwene ʉjwa vɨ ahaale isiinu syoni, nʉ 
kʉgendela ʉmwene, ʉNgʉlʉve aapelile kʉkyanya nɨ kɨlʉnga ɨkɨ ni syoni isilɨ 
ʉmwa. 

3ɄMwana ʉjwa ivonia ʉmwʉ vʉveelye wa kʉdega ʉwɨɨmɨkiwa wa Ngʉlʉve, 
ikange ivonia ʉlʉgendo lwoni lwa Ngʉlʉve ʉmwʉ lʉveelye. Ivɨɨka isiinu syoni 
sya mu kɨlʉnga ni sya kʉkyanya sigendelelage ʉkʉva ndʉwʉ silɨwo kʉ nzɨla jya 
limenyu lya mwene ɨlɨnya maka. Wʉ ɨɨhʉmiitse ave neekelo jya kʉvavalatsa 
avaanu mu mbiivi, akalʉta kutaama kʉ kɨvoko kya kʉndyo kya Ngʉlʉve ʉNdʉti, 
apoonu pa wɨɨmɨkiwa ʉvʉlʉti ʉkʉ kʉkyanya. 

ɄYɨɨsʉ vɨ ndʉti ʉkʉlʉtɨɨlɨla avasuungʼwa vooni 

4ɄNgʉlʉve aampelye ʉMwana va mwene ave ndʉti ʉkʉlʉtɨɨlɨla avasuungʼwa 
ndʉwʉ ɨlitaawa ɨlyampye lilʉti ʉkʉlʉtɨɨlɨla ɨlitaawa lya veene. 

5Lola nakʉli ʉnsuungʼwa ʉvagelile ʉkʉvʉʉlwa nʉ Ngʉlʉve amamenyu aga 
ʉgwʉ ʉNgʉlʉve aambʉʉlile ʉYɨɨsʉ akata, “Ʉve veeve Mwana vango, ɨleelo 
ndyɨpelile Dadaajo.” Ikange nakʉli ʉnsuungʼwa ʉvagelile ʉkʉvʉʉlwa, “Jʉndiiva 
Dadaajo, nʉʉve jʉwiiva Mwana vango.” 

6Ikange wʉ ikʉnsuungʼa ʉMwana va mwene ʉlʉdɨɨga, ʉNgʉlʉve aatye, 
“Avasuungʼwa vooni va Ngʉlʉve vɨsajage kʉ mwene.” 

7Ikange pa kulongwi tsa vasuungʼwa, ʉVʉvɨge ʉVʉvalatse wiita, “Avasuungʼwa 
vango, ndikʉvaandʉla vave mepo, naveene avavombi vango, ndikʉvaandʉla 
vave ndimbo tsa mwoto.” 

8Napeene kʉ Mwana va mwene iita, “Ʉve Ngʉlʉve ʉlatavala sikutsooni, ikange 
ʉvʉlongotsi waako vʉlaava wa vʉgolosu. 

9Ʉve ʉtsiganile itsa vʉgolosu, nʉ kʉtsisʉʉla imbiivi tsyoni. Ɨkɨ kyʉ mene ʉne 
ndɨ Ngʉlʉve vaako, ndɨkʉhalile, ndɨkʉbakile amafuta ga kʉkwɨmɨka, pakʉta 
ʉve ndʉti, ʉkʉlʉtɨɨlɨla avanino vooni.” 

10Ikange ʉNgʉlʉve iita, “Ʉve Ntwa veeve waapelile ɨkɨlʉnga palya pa 
vʉtengʉlɨlo, ikange veeve waapelile kʉkyanya. 

11Lɨno paninie nɨɨlyo isyo silasila, silanyakasʉka ʉta nsabwa, peene ʉve 
ʉlaavekwo sikutsooni. 

12Ʉve ʉlasivɨvɨlɨngʼania ʉta kanzo ɨjɨnyakaswike, silaandʉlwa ʉta nsabwa 
ʉndaala. Lɨno ʉve ʉlaava ndʉwʉ ʉlɨwo, ikange ɨmyaka gyako nagɨlasile.” 

13ɄNgʉlʉve nagelili ʉkʉmbʉʉla ʉnsuungʼwa ʉvaveetsaga ate, “Ʉtaame kʉ 
kɨvoko kyango kya kʉndyo, ʉkʉsikila ʉnsɨkɨ ʉpwʉ ndikʉvalesa avalʉgʉ vaako, 
nʉ kʉvalongotsa lwoni.” 

14Pwʉ lɨno avasuungʼwa kyʉ kɨɨnu kɨki? Avasuungʼwa avo mepo 
itsikʉmbombela ʉNgʉlʉve, ʉmwene ikʉtsisuungʼa tsikavavombelage avaanu 
ʉwʉ alavapoka. 

Vaebulaniya 2 

1Pwʉ lɨno galya ʉgwʉ twapʉliike, tʉgendelelage siitso ʉkʉgatsingahɨtsa, 
pakʉta tʉleke ʉkʉsaamwa nʉ kʉkonga ikulongwi itsinge. 

2Ikulongwi itsyatsovilwe na vasuungʼwa kʉ vakʉkʉjiitu, tsyale tsa 
kʉvabanyilitsa avaanu vatsikongage. Avaanu vooni ʉwʉ navatsyɨdɨke, nʉ wʉ 
navatsikonge vaavʉngilwe ʉkʉkongana nʉ vʉgalo wa veene. 

3Lɨno ʉwe jʉtuponela ndapi tʉleke ʉkʉvʉngwa tʉngave natuvɨɨkɨla ʉntɨma 
ʉvʉpoki ʉvʉlʉti ʉvʉlɨ ndʉʉvʉ? ɄNtwa ʉYɨɨsʉ jyʉmwene vɨ mwene aatengwe 
ʉkʉpʉlɨsa ʉvʉpoki ʉwa, na vaanu valya avaampʉliike wʉ vatʉvʉʉlile ʉkʉta 
waale wa jɨlweli. 

4ɄNgʉlʉve namwene oolye ʉvʉpoki ʉwa kʉ nzɨla jya kʉvonia isimanyilo, 
ʉkʉvomba isidego isilɨ pongosu, nʉ kʉvapa isikʉngɨlwa sya Mepo ʉMbalatse 
ndʉwʉ aanogilwe. 

Ʉkwɨjisa kwa Yɨɨsʉ 

5Tʉlʉmanyile ʉkʉta ʉNgʉlʉve navɨɨkili ɨkɨlʉnga ɨkɨpya ɨkɨliitsa kɨve paasi pa 
vʉtavala wa vasuungʼwa. Ɨkɨlʉnga ɨkyo kyʉ twitsova ikulongwi tsa kyene. 

6Lola, apoonu apange ʉVʉvɨge ʉVʉvalatse vukwolela wiita, “Ʉmuunu ʉjwa kyʉ 
kɨɨnu kɨki, ʉkʉsikila pa kɨgelelo, ʉve vɨ Ngʉlʉve, vukʉnsaagɨlɨla? Ʉjwa 
muunu vʉvʉle, kɨki ʉve vukʉmbɨɨkɨla ʉntɨma? 

7Waampelile ʉmuunu ave paasi padebe pa vasuungʼwa kʉ nsɨkɨ nsupi. Nʉʉve 
ʉkampa ʉwɨɨmɨkiwa nʉ vʉdwadwa, 

8ikange ʉkasivɨɨka isiinu syoni paasi pa vʉtavʉlɨlwa wa mwene.” Lola, ʉkʉta 
ʉkasivɨɨka isiinu syoni paasi pa vʉtavʉlɨlwa wa mwene, kwʉ kʉta nakɨkʉli 
ɨkɨveetsaga ɨkyʉ nakitavalɨwa nʉ mwene. Paninie nɨɨlyo kʉ nsɨkɨ ʉgʉ 
natukʉmbona ʉmuunu itavala isiinu isyo. 

9Lɨno pa kʉleka ɨlyo, tukʉmbona ʉYɨɨsʉ ʉvɨ kʉ nsɨkɨ nsupi aavɨɨkilwe paasi 
ʉkʉlʉtɨɨlɨla avasuungʼwa, lɨno apeevilwe ʉwɨɨmɨkiwa nʉ vʉdwadwa ʉvʉlʉti 

ʉlwakʉva aakʉviilwe nʉ kʉswa. Aalamwe ʉkʉvomba ewo pakʉta kʉ lʉhʉngʉ 
lwa Ngʉlʉve, avapoke avaanu vooni. 

10ɄNgʉlʉve ʉMpeli nʉ ndoleeli va siinu syoni, aaweene lʉnonu ʉkʉmbɨɨka 
ʉYɨɨsʉ ave vʉkwɨlanilo kʉ nzɨla jya vʉkʉvɨlwa wa mwene. Aavombile ɨlyo pa 
kʉvapoka avaanu vongosu, pakʉta naveene vʉʉpɨlɨle ʉwɨɨmɨkiwa wa mwene. 

11ɄYɨɨsʉ ʉvivalatsa avaanu, paninie naavo avivalatsiwa, vooni ʉDadajyavo alɨ 
mpamato. Ɨkɨ kyʉ mene ʉYɨɨsʉ nivona soni ʉkʉvɨɨlanga avaanu avo 
valʉkololwe. 

12Pa limenyu ɨlyo ʉYɨɨsʉ aatsovile akata, “Daada Ngʉlʉve, ndikʉvavʉʉlaga 
avalʉkololwango ʉwɨɨmɨkiwa waako, pa lʉlʉndamano lwa vaanu vaako, 
ndikʉkʉginiaga ʉve ʉkʉta ʉlɨ ndʉti.” 

13Ikange iita, “Ndikʉmmʉʉvɨlaga ʉNgʉlʉve.” Ikange iita, “Ʉne ndɨlɨ apa paninie 
na vaana ʉwʉ ndɨpeevilwe nʉ Ngʉlʉve.” 

14Lɨno ʉlwakʉva avaana va Ngʉlʉve avo vaanu, namwene ʉYɨɨsʉ iitsile mu 
mmana nda veene. Aavombile ewo pakʉta kʉ nzɨla jya vʉswe wa mwene 
avejange amaka ga Setano ʉvɨ alɨ na maka ga kʉvapelela avaanu ʉvʉswe. 

15Ikange pa kʉvomba ewo, ʉYɨɨsʉ aavavopwe avaanu vooni ʉwʉ vaale mu 
vʉvanda ʉwaahʉmiine nʉ vʉdwatsi wa kʉswa. 

16Ɨlyo livonia pavʉvalasu ʉkʉta ʉYɨɨsʉ niitse kukʉvatanga avasuungʼwa, 
apeene iitsile kukʉvatanga avaanu va kɨvʉmbʉkʉ kya Abulahamu. 

17Pwʉ aalondiiwe ahwanane na valʉkololwe mu kɨveetsaga pakʉta ave vɨ 
nteeketsi ʉmbaha ʉnya kɨsa ikange mmʉʉgʉ pa kʉmbombela ʉNgʉlʉve. Kʉ 
nzɨla ɨjyo aaweesiitse ʉkʉhʉmya isyavʉpe sya kʉvavalatsa avaanu kʉ mbiivi 
tsa veene. 

18Apo iweesa ʉkʉvatanga avigelwa nʉ Setano ʉlwakʉva ʉmwene jyʉmwene 
aagelilwe ikange aakʉviilwe. 

Vaebulaniya 3 

ɄYɨɨsʉ vɨ mbaha ʉkʉlʉtɨɨlɨla ʉMoose 

1Pwʉ lɨno vɨɨdɨkivajyango mwa Kɨlɨsiti, nyɨ mwɨlangilwe nʉ Ngʉlʉve ndʉʉwe, 
gendelelagi ʉkʉsaagɨlɨla siitso ʉkʉta ʉYɨɨsʉ vɨ aasuungʼilwe nʉ Ngʉlʉve ikange 
vɨ nteeketsi ʉmbaha viitu ʉvɨ tukʉmwɨdɨka. 

2Ʉjwa aale mmʉʉgʉ ʉkʉvomba ago gooni kwa Ngʉlʉve ʉvɨ aamwomwe, 
ndʉwʉ ʉMoose aale kʉ vaanu vooni va Ngʉlʉve, aVaisilahɨli. 

3Ʉntsenganyumba ikwɨmɨkiwa ʉkʉlʉtɨɨlɨla ɨnyumba ɨjyatsengile. Vʉvʉle vʉle 
ʉYɨɨsʉ vɨ ɨmɨkiwaagwe ʉkʉlʉtɨɨlɨla ʉMoose. 

4Manya ɨnyumba ɨjɨveetsaga jɨlɨ nʉ ntsenganyumba va jyene, napeene 
ʉNgʉlʉve vɨ apelile isiinu syoni. 

5ɄMoose aale mbombi mmʉʉgʉ pagati pa vaanu vooni va Ngʉlʉve, aVaisilahɨli. 
Ɨmbombo jya mwene jyale jya kʉvonia galya ʉgwʉ ʉNgʉlʉve kʉmbele aale 
ikwitsa itsova. 

6Lɨno ʉKɨlɨsiti, ʉMwana lʉdɨɨga va mwene immʉʉgʉ ikange vɨ mwɨmɨɨlɨtsi va 
vaanu vooni va Ngʉlʉve. Najyʉwe twiva vaanu va mwene tʉngagendelelage 
ʉkʉnywilila nʉ kwibatɨlɨla ʉlʉhʉʉvɨlo ʉlwʉ tʉlɨ nalwo mwa Kɨlɨsiti. 

Ʉvʉviivi wa kʉlʉleka ʉlwɨdɨko 

7Ɨkɨ kyʉ kɨɨnu ʉMepo ʉMbalatse iita, “Ɨleelo, mungapʉlɨke ɨlimenyu lya 
Ngʉlʉve, 

8muleke ʉkʉva ni numbula itsikiliitye ndʉwʉ avakʉkʉjiinyo vaale, ʉpwʉ 
vaabeelile ʉkʉlongotsiwa na ndɨ Ngʉlʉve, ʉnsɨkɨ gʉlya ʉpwʉ vaangelile ʉkʉ 
kʉ lʉkɨnga. 

9Manya ʉkwa vaangelile, nʉpwʉ jɨngave vaalolile ʉmwʉ ndyavavombye kʉ 
myaka isitsigo sinni (40). 

10Pwʉ lɨno ɨkɨvʉmbʉkʉ ɨkyo kyambipiitse ʉne, ndɨkata, ‘Avaanu avo isigono 
syoni vanya masaago amaviivi mu numbula, ikange navinogwa ʉkʉkonga inzɨla 
tsyango.’ 

11Pwʉ lɨno ndyaviipitsiiwe, ndyɨɨjyɨgile ndɨkata, ‘Tsa jɨlweli avaanu avo 
nandɨlavatavʉle ʉkwingila apoonu pa kʉgatalʉka ʉpwʉ ndyanotsiitse.’ ” 

12Vɨɨdɨkivajyango, mwɨlolelage, aleke ʉkʉvepwo nʉ mpamato mwanyie ʉnya 
numbula ɨmbiivi ɨjyʉ najikwɨdɨka. Ʉmuunu ʉvivomba ewo, ikɨpaadʉla nʉ 
Ngʉlʉve ʉMwʉmi. 

13Lɨno nʉ jyʉnge annywilitsaage ʉnnine ɨnumbula mu kɨgono ɨkɨveetsaga, 
sambe kitambʉlwa “Ɨleelo,” pakʉta aleke ʉkʉvepwo ʉmuunu ʉvɨ ɨnumbula 
jikiliitala ʉkʉhʉmana nʉ vʉsyovi wa mbiivi. 

14Ʉwe tʉlɨ paninie nʉ Kɨlɨsiti, ɨngave tukɨkupila ʉkwibatɨlɨla ʉlwɨdɨko ʉlwʉ 
twale nalwo ʉkʉhʉma pa vʉtengʉlɨlo ʉkʉsika kʉ vʉsililo. 

15Lola, ʉVʉvɨge ʉVʉvalatse wiita, “Ɨleelo, mungapʉlɨke ɨlimenyu lya Ngʉlʉve, 
muleke ʉkʉva ni numbula itsikiliitye ndʉwʉ avakʉkʉjiinyo vaale, ʉpwʉ 
vaabeelile ʉkʉlongotsiwa na ndɨ Ngʉlʉve.” 

16Wʉ va veeni avo avaapʉliike nʉ kʉbeela ɨlimenyu lya Ngʉlʉve? Wʉ valya 
vooni avaalongotsiiwe nʉ Moose ʉkʉhʉma kʉ Misili. 

17Ikange, wʉ va veeni avaambipiitse ʉNgʉlʉve ɨmyaka isitsigo sinni? Wʉ valya 
avaavombile imbiivi ʉkʉsikila viiswa mu lʉkɨnga. 

18Ikange wʉ va veeni ʉwʉ vaapelile ʉNgʉlʉve ɨjyɨge ʉkʉta nalavatavʉle 
viingile apoonu pa kʉgatalʉka ʉpwʉ aavanotsehiitse? Wʉ valya avaahabwike. 

19Pwʉ lɨno tʉlʉmanyile ʉkʉta avaanu avo vaalemilwe ʉkwingila apoonu apo 
kʉ nongwa jya kʉleka ʉkwɨdɨka. 

Vaebulaniya 4 

Ʉlʉgatalʉko lwa vaanu va Ngʉlʉve 

1Lola, ʉlwakʉva ʉlʉhʉʉvɨtso lwa Ngʉlʉve lwa vaanu ʉkwingila apoonu pa 
kʉgatalʉka ʉpwʉ aavanotsehiitse lʉpitsiige pwʉlʉle, pwʉ tʉve nʉ lʉdwado, 
aleke ʉkʉvepwo ʉmuunu mwanyie ʉnya kʉlemwa ʉkwingila apoonu apo. 

2Ʉwe najyʉwe tʉpʉliike ikulongwi inonu tsa poonu apo pa kʉgatalʉka ndʉwʉ 
vaapʉliike avakʉkʉjiitu. Lɨno ikulongwi itso natsyavavʉmbʉlɨle kɨɨnu aveene 
ʉlwakʉva navɨɨdɨke galya ʉgwatsovile ʉNgʉlʉve. 

3Apeene ʉwe twɨ tukʉmwɨdɨka ʉNgʉlʉve, weewe tʉliingila apoonu apo pa 
kʉgatalʉka. Lɨno kʉ valya ʉwʉ navikʉmwɨdɨka ʉNgʉlʉve, aatye, “Ʉnsɨkɨ ʉne 
ʉpwʉ ndyaviipitsiiwe, ndyɨɨjyɨgile ndɨkata, ‘Tsa jɨlweli avaanu avo 
nandɨlavatavʉle ʉkwingila apoonu pa kʉgatalʉka ʉpwʉ ndyanotsiitse.’ ” 
ɄNgʉlʉve aatsovile ewo nʉpwʉ jɨngave ʉkʉnotsiwa kwa poonu apo kwamalile 
ʉkʉvombeka ʉnsɨkɨ ʉpwʉ aapelaga kʉkyanya na paasi. 

4Manya pwʉpale apoonu mu Vʉvɨge ʉVʉvalatse apikwolela ikulongwi tsa 
kɨgono kya lekelakʉpamato (7), piita, “Ɨkɨgono kya lekelakʉpamato ʉNgʉlʉve 
akagatalʉka ʉkʉvomba imbombo tsa mwene tsyoni.” 

5Ikange ʉNgʉlʉve aatsovile ikulongwi itsi itsa kʉgatalʉka ndʉwʉ tsivɨgilwe 
apoonu apange mu Vʉvɨge ʉVʉvalatse, akata, “Tsa jɨlweli avaanu avo 
nandɨlavatavʉle ʉkwingila apoonu pa kʉgatalʉka ʉpwʉ ndyanotsiitse.” 

6Avakʉkʉjiitu valya vaale wʉ vatatsi ʉkʉvʉʉlwa ikulongwi inonu itso. 
Napeene naviingile apoonu apo ʉlwakʉva vaabeelile ʉkʉpʉlɨhɨtsa ɨlimenyu lya 
Ngʉlʉve. Lɨno ʉlʉhʉʉvɨtso ʉlwa, lʉpitsiige pwʉlʉle kʉ vaanu avange 
ʉkwingila apoonu apo. 

7Pwʉ ʉNgʉlʉve aavɨɨkile ɨkɨgono ɨkɨnge, akakyɨlanga “Ɨleelo.” Tʉlʉmanyile 
ewo ʉlwakʉva ɨmyaka myongosu wʉ gɨlʉtɨngʼiinie kʉ vaanu valya ʉwʉ 
naviingile, ʉNgʉlʉve aatsovile mu Vʉvɨge ʉVʉvalatse, kʉ nzɨla jya nkʉlʉdeeva 
ʉDavʉdi akata, “Ɨleelo, mungapʉlɨke ɨlimenyu lya Ngʉlʉve, muleke ʉkʉva ni 
numbula itsikiliitye.” 

8Aale ʉYoshua ave aasikiitse avaanu valya kʉ lʉgatalʉko ʉlwa, ʉNgʉlʉve naale 
itsovi ikange ikulongwi tsa nsɨkɨ ʉgʉnge gwa kʉgatalʉka ʉgukwitsa. 

9Ɨlyo livonia ʉkʉta kʉpitsiige kʉlɨ nsɨkɨ gwa kʉgatalʉka kʉ vaanu va Ngʉlʉve. 

10Ʉmuunu ʉvaveetsaga ʉvikwingila mu lʉgatalʉko ʉlwa, igatalʉkaga 
ʉkʉvomba imbombo tsa mwene ndʉwʉ ʉNgʉlʉve aagatalwike wʉ amalile 
ɨmbombo jya vʉpeli. 

11Apo twɨkupilage pakʉta twingile apoonu apo pa kʉgatalʉka, aleke ʉkʉvepwo 
nʉ mpamato pagati paawe ʉnya kʉlemwa ʉkwingila kʉ nongwa jya kʉleka 
ʉkwɨdɨka ndʉwʉ avakʉkʉjiitu vaavombile. 

12Muveetsage miiho ʉkʉvomba ɨlyo, ʉlwakʉva ɨlimenyu lya Ngʉlʉve lɨnya 
wʉʉmi, ikange lɨlɨ na maka ga kʉvomba ɨkɨveetsaga. Ɨlimenyu ɨlyo lɨnya wʉʉge 
ʉkʉlʉtɨɨlɨla kʉ lipanga ɨlyʉge. Ɨlipanga ndalɨve lyʉge siitso naliweesi ʉkwingila 
mu nʼgati nʉ kʉkegeta ɨnumbula jya muunu. Apeene ɨlimenyu lya Ngʉlʉve 
liweesa ʉkʉvomba itso. Liweesa ʉkwingila nʉ kʉtsisika mu nʼgati mu sipagɨka 
sya mmana na matsege. Ikange ɨlimenyu lya Ngʉlʉve liweesa ʉkʉgamanya 
amasaago nʉ vʉsumbe wa numbula tsiitu. 

13Nakɨkʉli ɨkɨpeliwa ɨkɨveetsaga ɨkɨsihamiike ɨkyʉ ʉNgʉlʉve nikʉkɨvona, 
apeene ɨkɨveetsaga kɨlɨ pavʉvalasu pavʉlongolo pa mwene. Najyʉwe 
tʉlatsivɨɨka pavʉvalasu ikulongwi tsa mbombo tsiitu pavʉlongolo pa mwene. 

ɄYɨɨsʉ vɨ nteeketsi ʉmbaha 

14Vɨɨdɨkivajyango mwa Kɨlɨsiti, mulʉmanye ʉkʉta tʉlɨ nʉ nteeketsi ʉmbaha 
ʉndʉti ʉvingye apo ʉpwʉ alɨpwo ʉNgʉlʉve jyʉmwene. Ʉjwa vɨ Yɨɨsʉ, ʉMwana 
va Ngʉlʉve. Pwʉ lɨno twibate vʉnonu nʉ kʉnywalɨla galya ʉgwʉ tukwɨdɨka nʉ 
kʉgoolela. 

15Lola, ʉnteeketsi ʉmbaha viitu alʉmanyile ʉvʉdekedeke wiitu, manya 
namwene aagelilwe kʉ nzɨla itsilɨ pongosu ndʉwʉ najyʉwe tugelwa, napeene 
naavombe imbiivi. 

16Pwʉ tʉhegelelage apo ʉpwʉ kɨlɨpwo ɨkɨnyalwangʉla kya Ngʉlʉve ʉnya 
lʉhʉngʉ kɨtsila lʉdwado pakʉta atʉsyɨkɨle nʉ kʉtʉlɨlɨla ɨkɨsa ʉnsɨkɨ gwa 
vʉpala. 

Vaebulaniya 5 

1Ʉnteeketsi ʉmbaha ʉvaveetsaga ʉvɨ ikwomolwa ʉkʉhʉma mu vaanu 
ambombelage ʉNgʉlʉve, ikʉvɨɨmɨla avaanu avo. Ikange ʉmwene ihʉmya 
ineekelo ni syavʉpe sya kʉhetsa ʉvʉtulanongwa ʉwʉ ʉmwene na vaanu valɨ 
nawo. 

2Iweesa ʉkʉvavonela ɨkɨsa avanine ʉwʉ vivomba ʉvʉtulanongwa kɨtsila 
kʉlʉmanya, ʉlwakʉva namwene jyʉmwene inʼdekedeke nda veene. 

3Ɨkɨ kyʉ kɨɨnu jilondiwa ahʉmye ineekelo pa kʉvalatsa imbiivi tsa mwene 
jyʉmwene ni mbiivi tsa vanine. 



552 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

4Ikange, nakʉli ʉmuunu ʉvɨ iweesa ʉkwɨjɨpa jyʉmwene ʉwɨɨmɨkiwa wa kʉva 
nteeketsi mbaha, peene oomolwe nʉ Ngʉlʉve ndʉwʉ aamwomwe ʉAloni. 

5Vʉvʉle vʉle najyʉ Kɨlɨsiti nɨɨjɨpe jyʉmwene ʉwɨɨmɨkiwa wa kʉva nteeketsi 
mbaha, apeene aahalilwe nʉ Ngʉlʉve ʉpwʉ aambʉʉlile akata, “Ʉve veeve 
Mwana vango, ɨleelo ndyɨpelile Dadaajo.” 

6Ikange apoonu apange ʉNgʉlʉve aatye, “Ʉve ʉlɨ nteeketsi va sikutsooni, mu 
lʉkɨndɨ lwa Melekizedeki.” 

7ɄYɨɨsʉ wʉ alɨ pa kɨlʉnga apa, ɨɨsajile kwa Ngʉlʉve, akansiima siitso nʉ 
kʉndɨlɨla kʉ limenyu ɨlivaha ʉlwakʉva ʉNgʉlʉve aale na maka ga kʉmpoka nʉ 
vʉswe. ɄNgʉlʉve ʉʉpɨlye inyɨsajo tsa mwene ʉlwakʉva aale mwɨdɨhɨtsi kʉ 
mwene. 

8Nʉpwʉ jɨngave aale Mwana va Ngʉlʉve, ɨɨmanyiisiitse ʉkʉmwɨdɨkɨla 
ʉNgʉlʉve mu vʉkʉvɨlwa ʉwaambwene ʉmwene ʉYɨɨsʉ. 

9-10Ʉkʉhʉmana naago, ʉNgʉlʉve aambɨɨkile ʉYɨɨsʉ ave vʉkwɨlanilo, akampa 
ʉwɨɨmɨkiwa wa nteeketsi ʉmbaha ndʉ Melekizedeki. Apo ʉYɨɨsʉ akava vɨ 
vʉtengʉlɨlo wa vʉpoki wa sikutsooni kʉ vaanu vooni avikʉmpʉlɨka ʉmwene. 

Avaanu pavanogye vadʉlʉkage mu lwɨdɨko 

11Tʉlɨ nago mongosu ga kʉtsova ʉkʉkongana nɨ kulongwi ɨjɨ jya Yɨɨsʉ ʉkʉva vɨ 
nteeketsi ʉmbaha, lɨno kʉvye kʉpala ʉmwakʉvavʉʉlɨla ʉnyie, ʉlwakʉva 
mulɨndɨla ʉkʉmanyila. 

12Lɨno jɨkaale jɨleke ʉkʉva ewo, ʉnsɨkɨ ʉgʉ mukaale mwiva mulɨ vamanyisi, 
lɨno ʉnyie ʉkʉhʉma palya ʉkʉsika ɨleelo mupitsiige mulonda ʉkʉmanyiisiwa 
imanyiiso inatsi tsa limenyu lya Ngʉlʉve. Ʉnyie mulɨ nda vaana avanyehe ʉwʉ 
vapitsiige vikwongʼa, naviilya ɨkyakʉlya ɨkɨkangasu. 

13Manya ʉvaveetsaga ʉvɨ ihʉʉvɨla ʉkwongʼa kwene avyʉta mwana ʉnnyehe, 
nakɨmanyili ɨkɨveetsaga mu manyiiso tsa vʉgolosu. 

14Lɨno avaanu avadʉlwike viilya ɨkyakʉlya ɨkɨkangasu, manya vɨɨtsoveliitse 
ʉkʉtsagaalʉla inonu ni mbiivi. 

Vaebulaniya 6 

Ʉvʉtalamu wa kʉlʉleka ʉlwɨdɨko 

1Pwʉ lɨno tʉleke ʉkʉtsiga ni manyiiso tsa Kɨlɨsiti itsʉ twɨɨmanyiisiitse pa 
vʉtengʉlɨlo, apeene tʉgendelelage ʉkwɨmanyiisa ʉkʉtsisika ʉpwʉ twiva 
vadʉlʉsu va lwɨdɨko. Ikange tʉleke ʉkʉtsiga twitsova ikulongwi tsa kʉlaata 
imbombo imbiivi itsipela ʉvʉswe pange ʉkʉva nʉ lwɨdɨko kwa Ngʉlʉve. 

2Ikange tʉleke ʉkʉtsiga tumanyiisa ikulongwi tsa lwotso evo ikulongwi tsa 
kʉvɨɨkɨlwa isivoko evo ikulongwi tsa kʉtsʉʉka avaswe ni tsa vʉhɨgi wa 
sikutsooni. 

3Apeene ʉNgʉlʉve angɨgane jʉtugendelela ʉkʉmanyiisa ikulongwi tsa 
kʉdʉlʉka mu lwɨdɨko. 

4Lola, avaanu avange ʉwʉ vaadɨndʉliiwe, vakavʉmanya ʉwiipa wa Ngʉlʉve, 
vakata ʉkʉhanga ɨkɨkʉngɨlwa kya Mepo ʉMbalatse, 

5vakata ʉkʉvonza ʉvʉnonu wa limenyu lya Ngʉlʉve nʉ kʉlʉmanya amaka ga 
vʉtavala wa Ngʉlʉve mu kɨlʉnga ɨkikwitsa, 

6vakakʉleka ʉkʉmwɨdɨka ʉNgʉlʉve. Avo vavyʉta vikʉmʼbuda ʉMwana va 
Ngʉlʉve kʉ nzɨla jya kʉntovelela ɨmisumali pa kɨdamingʼanie ʉlwa vɨɨlɨ, nʉ 
kʉnkotsa isoni pa vaanu. Pwʉ lɨno avaanu avo najiweesekana ʉkʉvavɨɨka 
vapelage ikange. 

7Lola, isilɨmɨla isitimilwa nɨ sula nʉ kʉmetsa vʉnonu imbeju kʉ lʉvʉmbʉlɨlo 
lwa valɨmi avikʉsilɨma, ʉNgʉlʉve ikʉsisaja. 

8Lɨno isilɨmɨla isimetsa ɨmitwinyo na maanu, siiva sitsila lʉvʉmbʉlɨlo. Isyo 
siveetsaga silotsa kukootolwa, pwʉ kʉ vʉsililo siliitsa sinyianywa. 

9Vagane vango, nʉpwʉ jɨngave twitsova ndavʉle, ʉwe tukwɨdɨka ʉkʉta 
kwanyie kwʉsile isiinu isinonu isyʉ muvomba, isyʉ sikwɨdɨngʼana nʉ vʉpoki. 

10Lola, ʉNgʉlʉve inʼgolosu, ivɨɨkɨla ʉntɨma ʉkwɨkupila kwanyie pa mbombo 
jya mwene, na pa kʉvonia ʉlʉgano lwinyo kʉ mwene kʉ nzɨla jya kʉvatanga 
avɨɨdɨkivajiinyo ʉkʉhʉma pa vʉtengʉlɨlo ʉkʉsika lɨno. 

11Ndɨlɨ nʉ vʉnogwe vʉvaha siitso wa kʉmbʉʉla mpamato mpamato mwanyie 
agendelelage ʉkʉgimba ʉkʉvomba ɨmbombo jya Ngʉlʉve nʉ kʉvagana avange 
ʉkʉtsisika kʉ vʉsililo, pakʉta ago ʉgwʉ muhʉʉvɨla giitse gavombeke. 

12Muleke ʉkʉva voolo, apeene mwɨgage kʉ valya ʉwʉ kʉ nzɨla jya kwɨdɨka nʉ 
kʉsipa, vikwʉpɨlɨla galya ʉgwʉ ʉNgʉlʉve aavahʉʉviitse ʉkʉvapa aveene. 

Ʉlʉhʉʉvɨtso lwa Ngʉlʉve lwa jɨlweli 

13Katale, ʉNgʉlʉve ʉpwʉ aammʉʉviitse ʉAbulahamu, ɨɨjyɨgile kʉ litaawa lya 
mwene jyʉmwene ʉlwakʉva naavepwo ʉmbaha ʉkʉndʉtɨɨlɨla ʉmwene. 

14Apo ʉNgʉlʉve aatye, “Jɨlweli jʉndikʉkʉsaja nʉ kʉvoolosa avaanu va lʉjungu 
lwako vave vongosu.” 

15Pwʉ ʉAbulahamu akapʉlɨkɨla kʉ lʉsipililo ʉlʉhʉʉvɨtso ʉlwa ʉkʉsikila ʉpwʉ 
tsivombeka itso kʉ mwene. 

16Avaanu wʉ vikɨjyɨga, vitambʉla ɨlitaawa lya muunu ʉmbaha ʉkʉlʉtɨɨlɨla 
aveene, nʉ kwɨjyɨga ʉkwa kuvonia ʉkʉta galya agatsovilwe ga jɨlweli. 
Ʉkʉvomba ndavʉle kuhetsa ʉkʉkaningʼana. 

17Namwene ʉNgʉlʉve ɨɨjyɨgile pakʉta avavonie avaanu avalʉʉpɨlɨla ʉlʉsajo 
ʉlwʉ aammʉʉviitse ʉAbulahamu ʉkʉta nalʉweesi ʉkwandʉka. 

18ɄNgʉlʉve angammʉʉvɨtse ʉmuunu nʉ kwɨjyɨga, nigalambʉka, manya 
nitsova ʉvʉnuasi. Ʉmwene aavombile isiinu isi sivɨlɨ, ʉlʉhʉʉvɨtso nʉ lwɨjyɨgo, 
pakʉta ʉwe twɨ tukʉnkonga, tʉkave amaka ga kʉgendelela ʉkʉmmʉʉvɨla 
ʉYɨɨsʉ ʉvɨ ʉNgʉlʉve atʉhʉʉviitse. 

19Mu wʉʉmi wiitu tukʉmmʉʉvɨla ʉYɨɨsʉ ʉvɨ avyʉta kyɨmɨhɨtso kya meeli. 
ɄYɨɨsʉ ʉjwa ʉvɨ lʉhʉʉvɨlo lwitu, vɨ ikʉtʉpa amaka nʉ lʉnotsehetso. Ikange vɨ 
ipela inumbula tsiitu tsive ngʼangasu, ikʉtʉlongolela ʉkwingila Pavʉvalatse pa 
Ngʉlʉve apalɨ kʉnsana kʉ lipasiya. 

20ɄYɨɨsʉ amalile ʉkʉlongola ʉkʉ kʉ vʉsumbe wa kʉtʉtanga ʉwe, ikange vɨ 
nteeketsi ʉmbaha va sikutsooni mu lʉkɨndɨ lwa Melekizedeki. 

Vaebulaniya 7 

Ʉvʉteeketsi wa Melekizedeki 

1ɄMelekizedeki ʉjwa aale nkʉlʉdeeva va vʉtsenge ʉwɨɨlangwagwa Salemu, 
ikange aale nteeketsi va Ngʉlʉve ʉNdʉti va syoni. Aalʉtile kukʉmwambɨlɨla nʉ 
kʉnsaja ʉAbulahamu wʉ ikilivuka ʉkʉhʉma kʉ ligoha ʉkwʉ avalesiitse 
avakʉlʉdeeva. 

2Pwʉ namwene ʉAbulahamu akatoola ɨligavo lipamato mu magavo kɨtsigo (10) 
ga siinu syoni isyagalwe kʉ ligoha akampa ʉMelekizedeki. Ʉvʉganulu wa 
litaawa Melekizedeki kwʉ kʉta “ʉnkʉlʉdeeva ʉnʼgolosu.” Ikange ʉpwʉ 
itambʉlwa nkʉlʉdeeva va Salemu, kwʉ kʉta “ʉnkʉlʉdeeva ʉvipela 
ʉlʉnotsehetso.” 

3Kʉvʉla kulongwi tsa dadaaje va Melekizedeki, pange ikulongwi tsa vanyina 
evo ikulongwi tsa vanyienya va mwene. Ikange kʉvʉla kulongwi tsa kʉholwa 
kwa mwene pange ʉkʉswa kwa mwene. Ʉmwene alɨ ndʉ Mwana va Ngʉlʉve 
nʉ kʉhʉmana nɨɨlyo, ʉmwene nteeketsi va nsɨkɨ gwoni. 

4Ndolage ʉmwʉ aaveelye mbaha ʉMelekizedeki. Ʉkʉkongana nɨɨlyo, 
ʉkʉkʉjiitu ʉAbulahamu aampye ɨligavo lipamato mu magavo kɨtsigo ga siinu 
isyagalwe kʉ ligoha. 

5Indagɨlo itsʉ ʉMoose ʉʉpɨlye kwa Ngʉlʉve tsiita, avateeketsi, ʉwʉ vooni 
vaahʉmaga mu lʉjungu lwa Lawi, vatoolage ɨligavo lya kɨtsigo lya vʉkavi wa 
vajyavo aVaisilahɨli. Vaavombaga ewo nʉpwʉ jɨngave vaale valʉkololwavo, 
kwʉ kʉta avaanu va lʉjungu lwa Abulahamu. 

6Lɨno ʉMelekizedeki ʉjwa naale va lʉjungu lwa Lawi, paninie nɨɨlyo aatoolile 
ɨligavo ɨlya kɨtsigo ʉkʉhʉma kwa Abulahamu. Ikange aansajile ʉAbulahamu 
ʉvɨ aale mu lwɨdɨngʼano nʉ Ngʉlʉve. 

7Jɨlweli tʉlʉmanyile ʉkʉta ʉmuunu ʉvɨ alɨ na maka ga kʉsaja vɨ mbaha 
ʉkʉlʉtɨɨlɨla kwʉlya ʉvisajiwa. 

8Kʉ lʉvasu lwa vateeketsi va lʉjungu lwa Lawi ʉwʉ vikwʉpɨlɨla ɨligavo lya 
kɨtsigo, kʉ vʉmalɨlo wa veene viiswa. Lɨno ʉMelekizedeki avalʉtɨɨlye avo 
ʉlwakʉva paninie nʉ kwʉpɨlɨla ɨligavo ɨlyo, ʉmwene itsowa ʉkʉta apitsiige 
mwʉmi ʉkʉsikila ɨleelo. 

9Ikange tuweesa ʉkʉta, najyʉ Lawi ʉvɨ avaholwa va mwene vikwʉpɨlɨla ɨligavo 
lya kɨtsigo, aahʉmiitse ɨligavo lya kɨtsigo kwa Melekizedeki ʉkʉgendela kwa 
kʉkʉʉje ʉAbulahamu. 

10Ʉnsɨkɨ ʉgwa ʉLawi aale akaanale ʉkʉholwa, kwʉ kʉta aapitsiga alɨ mu 
mmana gwa Abulahamu palya ʉpwʉ ʉMelekizedeki aalʉtile kukʉmwambɨlɨla 
ʉAbulahamu. 

ɄYɨɨsʉ ahwaniine nʉ Melekizedeki 

11Indagɨlo tsa Moose tsyahʉʉvɨlaga ʉvʉteeketsi wa vaanu va kɨvʉmbʉkʉ kya 
Valawi. Lɨno, ɨmbombo jya Valawi jyale jɨve jɨkwɨtsiitse ʉwɨgane wa Ngʉlʉve, 
napaale pilondiwaagwa ʉkʉvepwo ʉnteeketsi ʉjyʉnge ʉvɨ ʉvʉteeketsi wa 
mwene navʉhwaniini nʉʉwa, apeene ʉvʉteeketsi wa lʉkɨndɨ lwa 
Melekizedeki, ʉlʉtava lwa Aloni. 

12Ikange ʉvʉteeketsi ʉwa vʉngaandʉke, indagɨlo natsyene tsikwandʉka. 

13Lɨno ʉvɨ itsowa apa vɨ Ntwa viitu ʉYɨɨsʉ. Ʉmwene muunu va kɨvʉmbʉkʉ 
ɨkɨnge. Ikange nakʉli ʉmuunu va kɨvʉmbʉkʉ kya mwene ʉvɨ agelile lʉsiku 
ʉkʉmbombela ʉNgʉlʉve ɨmbombo jya vʉteeketsi. 

14Lola ɨmanyikiike ʉkʉta ʉNtwa viitu ʉYɨɨsʉ aahʉmile mu lʉjungu lwa Yuuda, 
nʉ Moose ʉpwʉ aatsovaga ikulongwi tsa vateeketsi, naatsove ɨkɨveetsaga pa 
kulongwi tsa vʉteeketsi mu lʉjungu ʉlwa. 

15Lola aga ʉgwʉ nditsova, lɨno galɨ pavʉvalasu siitso, manya ahʉmye 
ʉnteeketsi ʉjyʉnge ndʉ Melekizedeki. 

16Ʉmwene naave nteeketsi kʉ nzɨla jya kʉkwɨtsa ʉlʉlagɨlo lwa kʉva muunu va 
lʉjungu lwa Lawi, apeene aale nteeketsi ʉkʉkongana na maka ga wʉʉmi wa 
mwene ʉwʉ navuweesi ʉkʉvejangwa. 

17Mwɨlyo, ʉVʉvɨge ʉVʉvalatse vukwoleletsa wiita, “Ʉve ʉlɨ nteeketsi va 
sikutsooni, mu lʉkɨndɨ lwa Melekizedeki.” 

18Kʉ lʉvasu lʉpamato, ʉlʉlagɨlo lwa katale lʉlekilwe ʉlwakʉva lʉvʉla maka, 
ikange nalutangɨla kɨɨnu. 

19Indagɨlo tsa Moose tsyalemilwe ʉkʉleeta ʉvʉkwɨlanilo wa kɨveetsaga. 
Apeene lɨno tʉlɨ nʉ lʉhʉʉvɨlo ʉlʉlʉti, ʉlwʉ lukʉtʉhegeletsa pawiipi nʉ 
Ngʉlʉve. 

20Ʉkʉlʉtɨɨlɨla paago, ʉvʉteeketsi wa Yɨɨsʉ, vʉlɨ nʉ lwɨjyɨgo lwa Ngʉlʉve. Ʉlwa 
nalwavombeke ewo kʉ vange valya avaavɨɨkilwe mu vʉteeketsi. 

21Pa kulongwi ɨjyo ɨjya Ngʉlʉve ʉkʉmbɨɨka ʉYɨɨsʉ nteeketsi, ʉVʉvɨge 
ʉVʉvalatse wiita, “ɄNtwa ʉNgʉlʉve ɨjyɨgile, ikange nalaandʉle ʉwɨgane wa 
mwene lʉsiku ʉwa kʉta, ‘Ʉve ʉlɨ nteeketsi va sikutsooni.’ ” 

22Pwʉ kʉ nongwa jya lwɨjyɨgo ʉlwa, ʉYɨɨsʉ vɨ lʉpɨngɨkɨlo lwa lwɨdɨngʼano 
ʉlʉpya. Ʉlwɨdɨngʼano ʉlʉ lʉnonu siitso ʉkʉlʉtɨɨlɨla lʉlya ʉlwa katale. 

23Lola avaanu avange avaale vateeketsi vaale vongosu, manya ʉvʉswe 
waavadumulilaga valeke ʉkʉgendelela mu mbombo ɨjyo jya vʉteeketsi. 

24Lɨno ʉYɨɨsʉ vɨ nteeketsi va sikutsooni ʉlwakʉva ʉmwene aasue, akatsʉʉka, 
lɨno mwʉmi sikutsooni. 

25Pwʉ lɨno alɨ na maka ga kʉvapoka lwoni avaanu vooni avikwitsa kwa 
Ngʉlʉve kʉ nzɨla jya mwene. Ʉmwene mwʉmi sikutsooni, ikʉvadoovela kwa 
Ngʉlʉve. 

26Lola ʉYɨɨsʉ vɨ nteeketsi ʉmbaha ʉvɨ anogye kwawe ʉlwakʉva ʉmwene 
imbalatse, intsila vʉnangi, pange vʉtulanongwa. ɄNgʉlʉve aammetsiitse mu 
vatulanongwa, akantotsa kʉkyanya. 

27ɄYɨɨsʉ nilondiwa ʉkʉhʉmya ineekelo tsa kɨgono nɨ kɨgono ndʉwʉ avavaha 
va vateeketsi va katale vaavombaga. Avo vaavombaga ewo kʉ nongwa jya 
kwɨvalatsa vaveene, pwʉ kʉmbele vavavalatse avaanu avange. Lɨno ʉmwene 
ʉYɨɨsʉ ɨɨhʉmiitse akava neekelo kapamato kʉ mbiivi tsa vaanu vooni, ɨjyo 
jɨkava jɨkwɨlye kʉ nsɨkɨ gwoni. 

28Lola ʉlʉlagɨlo lwa Moose lukʉvatavʉla avaanu ʉwʉ kɨvʉmuunu vadekedeke 
vave vateeketsi vavaha. Lɨno ʉNgʉlʉve, kʉ lwɨjyɨgo, aamwomwe ʉMwana va 
mwene wʉ lʉmalile ʉkwitsa ʉlʉlagɨlo lwa Moose. Namwene ʉMwana 
aavɨɨkilwe ave vɨ nteeketsi ʉmbaha ʉvakwɨlanie sikutsooni. 

Vaebulaniya 8 

ɄYɨɨsʉ vɨ nteeketsi ʉmbaha 

1Ɨkɨɨnu ɨkɨvaha mwitso itsʉ twitsova, kyʉ ɨkɨ ɨkya kʉta tʉlɨ nave ʉnteeketsi 
ʉmbaha ʉvɨ anogye, ataamile kʉ kɨvoko kya kʉndyo kya Ngʉlʉve ʉNdʉti, 
apoonu pa wɨɨmɨkiwa ʉvʉlʉti ʉkʉ kʉkyanya. 

2Ikange ivomba ɨmbombo jya vʉteeketsi Pavʉvalatse apalɨ mu liheema lya 
lweli ɨlɨnotsiiwe nʉ Ntwa ʉNgʉlʉve jyʉmwene, nalɨnotsiiwi na vaanu. 

3Ʉnteeketsi ʉmbaha ʉvaveetsaga ihalwa ave va kʉhʉmya isyavʉpe ni neekelo. 
Wʉ vʉvʉle vʉle, najyʉ nteeketsi viitu ʉmbaha ʉYɨɨsʉ panogiwaagwa ave nɨ 
kɨɨnu kya kʉhʉmya. 

4Ɨkaale jɨve ʉYɨɨsʉ atsiige itaama mu kɨlʉnga ʉmʉ, nakale ave nteeketsi 
napadebe, ʉlwakʉva kʉlɨ vateeketsi avange ʉwʉ ʉkʉkongana ni ndagɨlo tsa 
Moose, wʉ vivomba ɨmbombo jya vʉteeketsi. 

5Avateeketsi avo vikʉmbombela ʉNgʉlʉve Pavʉvalatse ʉwʉ kɨhwananitso 
ikange mwɨtsɨɨtsɨ gwa Pavʉvalatse wa kʉkyanya. Ɨkɨ kyʉ kɨɨnu ʉMoose wʉ 
ikɨtetengʼania ʉkʉnotsa ɨheema jya kwɨsajɨla kwa Ngʉlʉve, ʉNgʉlʉve 
aandagye akata, “Ʉnotse ɨheema ʉkʉkongana ndʉwʉ ndɨkakʉvoniitse 
ɨkɨhwani kya jyene ʉkʉ kʉ kɨdugala ɨkya Sinai.” 

6Napeene apo, ʉKɨlɨsiti aapeevilwe ɨmbombo ɨnonu ʉkʉlʉtɨɨlɨla ɨjya vateeketsi 
avange avo, ndʉwʉ ʉlwɨdɨngʼano ʉlʉpya ʉlwʉ ʉYɨɨsʉ intuuni va lwene, lʉlʉti 
kʉ lʉlya ʉlwa katale. Ʉlʉ lʉlɨ nɨ nyʉʉve ɨnonu siitso ʉkʉlʉtɨɨlɨla ɨnyʉʉve jya 
lwɨdɨngʼano lwa katale. 

7Jyale jɨve ʉlwɨdɨngʼano ʉlʉtatsi lʉkwɨlanie pa vʉgolosu, nakʉkaale 
kʉlondiwaagwe ʉkʉva nʉ lwɨdɨngʼano lwa vɨɨlɨ. 

8Lɨno ʉNtwa ʉNgʉlʉve jyʉmwene aavaweene avakʉkʉjiitu valya 
vatulanongwa. Pwʉ akavavʉʉla akata, “ ɄNtwa ʉNgʉlʉve iita, ‘Pʉlɨhɨtsi, ʉnsɨkɨ 
gukwitsa, ʉpwʉ ndɨlavomba ʉlwɨdɨngʼano ʉlʉpya na Vaisilahɨli na Vayuuda. 

9Ʉlwɨdɨngʼano ʉlʉpya ʉlʉ nalʉlaave nda lʉlya ʉlwa katale ʉlwʉ ndyavɨɨkile na 
vakʉkʉjyavo, ʉpwʉ ndyavalongwitse vʉnonu wʉ vihʉma kʉ Misili. 
Ndɨlavomba ʉlwɨdɨngʼano ʉlʉpya na veene, ʉlwakʉva navaale vahʉʉgʉ 
ʉkʉkonga ʉlwɨdɨngʼano lwango lwa katale. Ɨkɨ kyʉ kɨɨnu ɨkyambɨɨkile ndɨleke 
ʉkʉvasaagɨlɨla ikange. 

10Ʉlʉ lwʉ lwɨdɨngʼano ʉlʉpya ʉlwʉ ndɨlavomba na Vaisilahɨli, isigono isyo wʉ 
sisiike. Ndɨlavɨɨka indagɨlo tsyango mu numbula tsa veene nʉ kʉvɨga mu lʉhala 
lwa veene. Nʉʉne ndɨlaava Ngʉlʉve va veene, naveene valaava vaanu vango. 

11Napalalondiwaagwe ikange ʉmuunu va kʉmmanyiisa ʉnnine, evo ʉmuunu 
va kʉmbʉʉla ʉlʉkololwe ateetsage, “Immanye ʉNtwa ʉNgʉlʉve.” Lola vooni, 
ʉkʉhʉma ʉnʼdebe ʉkʉsikila ʉmbaha, valaava vammanyile ʉne. 

12Manya ndɨlavasyɨkɨla ʉvʉtulanongwa wa veene, nandɨlakʉmbʉke ikange 
imbiivi tsa veene.’ ” 

13ɄNgʉlʉve ʉpwʉ iita ʉlʉ lwɨdɨngʼano “lʉpya,” jivoneka ʉkʉta lʉlya ʉlʉtatsi 
lwɨpelile lʉlaala. Ɨkɨɨnu ɨkyʉ kɨlaala nɨ kyʉ kɨnyakaswike, kɨlɨ piipi 
ʉkʉjaganika. 

Vaebulaniya 9 

Inyɨsajo tsa mu liheema lya mu kɨlʉnga 

1Ʉlwɨdɨngʼano ʉlʉtatsi lwa Ngʉlʉve na Vaisilahɨli lwale na poonu apavalatse pa 
kwɨsajɨla kʉ mwene ʉNgʉlʉve mu kɨlʉnga ʉmʉ. Ikange lwale ni ndagɨlo tsa 
kʉlʉngɨkɨla ʉmwa kʉvombela inyɨsajo itso. 

2Apo lyanotsiiwe ɨliheema lya kwɨsajɨla kwa Ngʉlʉve ɨlyale ni sijumba sivɨlɨ. 
Mu kɨjumba ɨkɨtatsi kyalepwo ɨkɨdʉlɨkɨlo kya nyaale nɨ meesa ɨjyʉ vaavɨɨkaga 
ɨmikate gya syavʉpe kwa Ngʉlʉve. Ɨkɨjumba ɨkɨ kyatambʉlwagwa Pavʉvalatse. 

3Ikange lyalepwo ɨlipasiya ɨlyagavile ɨkɨjumba ɨkɨtatsi nɨ kya vɨɨlɨ. Ɨkɨjumba 
ɨkya vɨɨlɨ kyatambʉlwagwa Pavʉvalatse Siitso. 

4Mu nʼgati mu kɨjumba ɨkyo ɨkya vɨɨlɨ mwale nɨ kɨteekelelo kya mbavo 
ɨkyabakilwe ɨsahabu. Apo paale pa kʉvombela ʉlʉtuungʼilitso. Ikange mu 
kɨjumba ɨkyo lyalemwo ɨLisandʉka lya Lwɨdɨngʼano ɨlyʉ nalyene lyale lya 
mbavo, nalyene lyabakilwe ɨsahabu imbasu tsyoni. Mu nʼgati mu lisandʉka ɨlyo, 
mwale nɨ kɨvya kya sahabu ɨkyale nɨ mana. Ikange mu lisandʉka ɨlyo mwale nʉ 
nsaga gwa Aloni ʉgwale na maani agaalembile, ikange mwale na maganga 
amapalabaate gavɨlɨ ʉmwʉ tsyavɨgilwe indagɨlo kɨtsigo (10) tsa Ngʉlʉve. 

5Pakyanya pa lisandʉka ɨlyo, syalepwo isihwani sivɨlɨ sya makelubi. Amakelubi 
sipeliwa sya kʉkyanya. Isyo syavɨɨkilwe sivoniage ʉwɨɨmɨkiwa wa Ngʉlʉve. 
Syale na mapapatɨlo ʉgwʉ gatandaatsiiwe mukyanya pa kɨtaamilo kya 
lʉhʉngʉ lwa Ngʉlʉve. Napeene lɨno nansɨkɨ gwa kʉlʉvʉla ikulongwi tsa siinu 
isyo kɨpamato pamato, kɨnʼgati. 

6Lola, isiinu isyo syoni wʉ sinotsiiwe nʉ kʉvɨɨkwa vʉnonu, nɨ kɨnge apoonu pa 
kyene, pwʉ avateeketsi valɨkwingila mu kɨjumba ɨkɨtatsi mu kʉvomba 
ɨmbombo jya veene jya kwɨsaja kwa Ngʉlʉve. Valɨkʉvomba ɨmbombo ɨjyo 
ɨkɨgono nɨ kɨgono. 

7Napeene, ʉnteeketsi ʉmbaha mwene vɨ aatavʉlɨlwagwa ʉkwingila mu 
kɨjumba kya vɨɨlɨ, kapamato kʉ mwaka. Namwene natavʉlɨlwe ʉkwingila 
ʉmwa kɨtsila nkisa gwa neekelo kwa Ngʉlʉve. Ɨneekelo ɨjyo jyale jya kwɨvalatsa 
imbiivi tsa mwene jyʉmwene ni tsa vaanu avange vooni itsʉ vavombile kɨtsila 
kʉlʉmanya. 

8Pwʉ kʉ nzɨla jya lʉvaatɨko ʉlwa, ʉMepo ʉMbalatse ikʉtʉvonia pavʉvalasu 
ʉkʉta ɨnzɨla jya kwingilila Pavʉvalatse Siitso jyale jɨkaanale ʉkʉdɨndʉlwa 
ʉnsɨkɨ gʉlya gwoni wʉ ɨliheema ɨlitatsi livombelwa ɨmbombo. 

9Ɨkɨhwananitso ɨkyo kivonia ikulongwi tsa nsɨkɨ gwa lɨno, manya isyavʉpe ni 
neekelo isihʉmɨtsiwa kwa Ngʉlʉve, nasiweesi ʉkʉpela ʉkwɨpʉlɨka sivi kwa 
vaanu kʉve kʉnonu. 

10Lola indagɨlo itso tsilotsa kwene kʉ syakʉlya, kʉ syakʉnywa, na kʉ nyiiho 
itsilɨ pongosu tsa kwɨvalatsa kɨmmana kwene. Itso tsyalagɨliilwe tsikongwagwe 
ʉkʉsikila pa nsɨkɨ ʉgwʉ ʉNgʉlʉve alaandʉla isiinu syoni sive sipya. 

ɄYɨɨsʉ vɨ neekelo ɨjɨtsila vʉlema ʉvʉveetsaga 

11Lola ʉKɨlɨsiti iitsile pakʉta ave vɨ nteeketsi ʉmbaha va mbombo tsyoni inonu 
itsikwitsa. Ʉmwene iingye mu liheema ɨlivaha ikange ɨlɨvʉla vʉviivi 
ʉvʉveetsaga ɨlya kʉkyanya. Ɨlyene ɨlyo nalyanotsiwe na vaanu, ikange nalya 
mu kɨlʉnga ɨkɨ. 

12Ʉjwa niingile Pavʉvalatse Siitso kʉnʉ agegile ʉnkisa gwa mene nʉ gwa 
senga. Apeene iingye ʉmwa kapamato vʉvʉle kuhɨlɨka ʉnkisa gwa mwene 
jyʉmwene. Ʉmwene vɨ aatʉhombye ʉvʉpoki wiitu wa sikutsooni kʉ nzɨla jya 
neekelo jya mwene. 

13Ʉkʉkongana nʉ lwɨdɨngʼano ʉlʉlaala, ʉnkisa gwa mene nʉ gwa senga nɨ lyela 
lya neekelo tsa sigwada, vaamiitsilwagwa avaanu avɨkoleliinie pakʉta ɨmihana 
gya veene gɨvalatsiwe. 

14Ɨngave wʉ jɨlɨwo, pwʉ ʉnkisa gwa Kɨlɨsiti gʉlɨ na maka amalʉti siitso! Ʉgwa 
gwʉ guvalatsa inumbula tsiitu ʉkʉhʉma mu mbombo tsa vʉtulanongwa 
pakʉta tʉmbombelage ʉNgʉlʉve ʉMwʉmi. ɄYɨɨsʉ, kʉ maka ga Mepo va 
mwene ʉvɨ alɨkwo sikutsooni, ɨɨhʉmiitse kwa Ngʉlʉve ave neekelo ɨjɨtsila 
vʉviivi ʉvʉveetsaga. 

15Ʉkʉkongana nɨɨlyo, ʉYɨɨsʉ vɨ ikʉvasajania avaanu nʉ Ngʉlʉve mu 
lwɨdɨngʼano ʉlʉpya. Ivomba ɨlyo pakʉta valya avaahalilwe nʉ Ngʉlʉve 
vʉʉpɨlɨle ʉwʉʉmi wa sikutsooni ʉwʉ aavahʉʉviitse ʉkʉvapa. Lola ʉYɨɨsʉ 
aasue pakʉta avagombole avaanu ʉkʉhʉma mu mbiivi tsa veene itsʉ 
vaavombile wʉ valɨ paasi pa vʉlongotsi wa lwɨdɨngʼano ʉlʉlaala. 

16Lola, ʉmuunu angavɨɨke ʉlʉleko lwa vʉhaale, pwʉ ʉkʉhaala kʉvombeka 
kʉmbele wʉ jɨmanyikiike ʉkʉta jɨlweli ʉndekalʉleko ʉjwa amalile ʉkʉswa. 

17Nalwene ʉlʉleko lwiva na maka peene palya wʉ ʉmuunu ʉvɨ aatsovile 
ʉlʉleko, asue. Nalwiva na maka ɨngave ʉndekalʉleko ʉjwa apitsiige mwʉmi. 

18Ɨkɨ kyʉ mene nalwene ʉlwɨdɨngʼano ʉlʉtatsi lwavɨɨkilwe wʉ ʉnkisa gwa 
sidɨɨmo gʉduudilwe. 

19Ʉnsɨkɨ gʉlya ʉMoose wʉ amalile ʉkʉvɨmbɨla aVaisilahɨli indagɨlo tsyoni tsa 
Ngʉlʉve, aatoolile ʉnkisa gwa senga nʉ gwa mene akahanza na magasi. 
Akatsaba ʉmwa ʉlwage ʉlʉduungʼu ʉlwʉ akʉngɨliitse mu lʉsamba lwa libɨkɨ 
ɨlɨhisopo, akamiitsila pa kɨtabu kya ndagɨlo tsa Ngʉlʉve. Akagendelela 
ʉkʉvamiitsila ʉnkisa ʉgwa avaanu vooni. 

20Pwʉ akatsova akata, “Ʉgʉ gwʉ nkisa ʉguvonia ʉlwɨdɨngʼano lwa Ngʉlʉve 
ʉlwʉ alagye mulʉkongage.” 

21Vʉvʉle vʉle, ʉMoose akamiitsila ʉnkisa ɨliheema lya Ngʉlʉve ni siinu syoni 
isyavombelwagwa ɨmbombo pa nsɨkɨ gwa kwɨsaja kwa Ngʉlʉve. 

22Lola ʉkʉkongana ni ndagɨlo tsa Moose, isiinu syoni syavalatsiwaagwa nʉ 
nkisa, ikange natsyene imbiivi natsiweesi ʉkʉsyɨkɨlwa kɨtsila kʉduudika 
ʉnkisa. 

ɄYɨɨsʉ ɨɨhʉmiitse kapamato vʉvʉle akahetsa imbiivi tsa vaanu 

23Ɨliheema nasi sikongʼolo isyʉ vaavombelaga ɨmbombo jya kʉhʉmɨhɨtsa 
isyavʉpe ʉmwa syale kɨhwananitso kya siinu silya isya kʉkyanya, 
syavalatsiwaagwa nʉ nkisa gwa sidɨɨmo. Lɨno, isyene isiinu sya kʉkyanya 
panogye sivalatsiwe nɨ neekelo ɨnonu siitso ʉkʉlʉtɨɨlɨla ʉnkisa gwa sidɨɨmo. 

24Lola ʉKɨlɨsiti niingile Pavʉvalatse apanotsiiwe na vaanu, ʉpwʉ pavye 
kɨhwananitso vʉvʉle kya poonu apalɨ kʉkyanya ʉkʉ. Apeene ʉmwene iingye 
kʉkyanya kʉkwene, ʉkwʉ nalɨ lɨno alɨ pamiiho pa Ngʉlʉve pa kulongwi tsiitu. 

25Ikange ʉYɨɨsʉ niingile kʉkyanya pakʉta ɨhʉmyage kakongosu aveetsage 
neekelo. Naave ndʉwʉ alɨwo ʉnteeketsi ʉmbaha ʉvɨ ikilivukila ʉkwingila 
Pavʉvalatse Siitso, ʉmwaka nʉ mwaka, kuhɨlɨka ʉnkisa ʉgʉtava gwa mwene. 

26Jyale jɨve ewo, ndalɨno ʉYɨɨsʉ avye va kʉkilivukila akʉvɨlwe kakongosu 
ʉkʉhʉma ʉpwʉ kyapelilwe ɨkɨlʉnga. Lɨno nawʉ jɨlɨwo! Ʉmwene itsile 
kapamato vʉvʉle, mu sigono isi isya kʉ vʉmalɨlo, pakʉta ahetse imbiivi tsiitu 
kʉ nzɨla jya kwɨhʉmya jyʉmwene ave neekelo. 

27Ikange ndʉwʉ avaanu vooni vavɨɨkɨliilwe ʉkʉswa kapamato vʉvʉle pwʉ 
kʉkongage ʉkʉhɨgwa, 

28vʉvʉle vʉle ʉKɨlɨsiti aahʉmɨtsiiwe ave neekelo kapamato pakʉta ahetse 
imbiivi tsa vaanu vongosu. Ʉmwene aliitsa ʉlwa vɨɨlɨ, apo naliitse kʉ vʉsumbe 
wa kʉhetsa imbiivi ikange, apeene aliitsa kukʉvapa ʉvʉpoki valya 
avikʉmpʉlɨkɨla kʉ vʉsʉʉkwa. 

Vaebulaniya 10 

ɄYɨɨsʉ vɨ neekelo jya sikutsooni 

1Indagɨlo tsa Moose tsivye ʉngata mwɨtsɨɨtsɨ, kɨhwananitso kya galya amanonu 
agalahʉmɨla pa nsɨkɨ ʉgʉliitsa. Napeene nakwʉ kʉta indagɨlo itso tsivonia 
ʉvʉkwɨlanilo ʉmwʉ galaveela galya agaliitsa. Ʉkʉkongana nɨɨlyo, indagɨlo itso 
ni neekelo itso itsʉ vitsigilwa ʉkʉta vahʉmyage ʉmwaka nʉ mwaka, 
natsikʉvapelela vave vakwɨlanie pa kʉnkonga ʉNgʉlʉve. 

2Indagɨlo tsyale tsive tsiweesa ʉkʉvapoka avaanu, ndalɨno ineekelo itso 
tsidugile ʉkʉhʉmɨtsiwa, ʉlwakʉva avaanu avikɨsaja kwa Ngʉlʉve kʉ nzɨla ɨjyo, 
vaale viiva vavalatsiiwe kapamato vʉvʉle nʉ kʉkwɨlanila. Ikange inumbula tsa 
veene natsyale tsive tsikɨpʉlɨka ʉkʉhɨgwa pa mbiivi tsa veene. 

3Lɨno ineekelo itso tsilɨkʉvakʉmbʉsa imbiivi tsa veene ʉmwaka nʉ mwaka, 

4manya ʉnkisa gwa sidɨɨmo ndi senga ni mene naguweesa ʉkʉhetsa imbiivi. 

5Ʉkʉkongana nɨɨlyo, ʉKɨlɨsiti wʉ alɨ pa kɨlʉnga apa, aatsovile nʉ Ngʉlʉve akata, 
“Navunogwa ineekelo tsa sidɨɨmo pange isyavʉpe, apeene vunogwa ʉmmana 
ʉgwʉ waannotsehiitse ʉne. 

6Navukʉtsihovokela ineekelo tsyoni itsa kʉnyianywa wʉ ngʉge, pange 
ineekelo itsa kʉvahetsehetsa avaanu imbiivi. 

7Pwʉ ndɨkata, ‘Lola, ʉne pwʉndɨle apa, nditsile pakʉta ndɨvombe itsa vʉnogwe 
waako, ʉve vɨ Ngʉlʉve vango, ndʉwʉ jɨvɨgilwe mu Vʉvɨge ʉVʉvalatse pa 
kulongwi tsyane.’ ” 

8Ɨlitatsi apo ʉYɨɨsʉ ʉjwa aatye, “Ʉve navunogwa ineekelo tsa sidɨɨmo pange 
isyavʉpe.” Ikange akata, “Navukʉtsihovokela ineekelo tsyoni itsa kʉnyianywa 
pange itsa kʉvahetsehetsa avaanu imbiivi.” Ʉjwa aatsovile ndavʉle, nʉpwʉ 
jɨngave ineekelo itso tsyahʉmɨtsiwaagwa ʉkʉkongana ni ndagɨlo tsa Moose. 

9Ikange aatsovile akata, “Lola, ʉne pwʉndɨle apa, nditsile pakʉta ndɨvombe itsa 
vʉnogwe waako, ʉve vɨ Ngʉlʉve vango.” Apo kwʉ kʉta, ʉNgʉlʉve aahetsiitse 
ineekelo itso inatsi, akapyanitsa ɨneekelo jya Yɨɨsʉ. 

10Lola kʉ vʉnogwe wa Ngʉlʉve, ʉwe tʉvalatsiiwe kʉ nzɨla jya neekelo ɨjyo ɨjya 
mmana gwa Yɨɨsʉ Kɨlɨsiti ʉgwʉ ɨɨhʉmiitse kapamato gʉve neekelo ɨjɨkwɨlanie. 

11Ʉkʉkongana nʉ lwɨdɨngʼano ʉlʉlaala, ʉnteeketsi ʉvaveetsaga, ɨkɨgono nɨ 
kɨgono, ɨɨmaga pa kʉvomba ɨmbombo jya kʉhʉmya ineekelo tsitsininie itsʉ 
natsiweesi lwoni ʉkʉhetsa imbiivi. 

12Lɨno, ʉmwene ʉKɨlɨsiti ɨɨhʉmiitse kapamato ave neekelo jya kʉhetsa imbiivi. 
Ɨneekelo ɨjyo jɨlɨ nʉ lʉvʉmbʉlɨlo lwa sikutsooni. Ʉkʉhʉma apo, akalʉta 
kutaama kʉ kɨvoko kya kʉndyo kya Ngʉlʉve, apoonu pa wɨɨmɨkiwa ʉvʉlʉti 
siitso. 

13Ʉkʉhʉma ʉnsɨkɨ ʉgwa ʉkʉsika lɨno, ipʉlɨkɨla ʉNgʉlʉve avalese avalʉgʉ 
vooni va mwene nʉ kʉvalongotsa lwoni. 

14Lola, kʉ nzɨla jya neekelo jya mwene ɨjyo mamato, ʉYɨɨsʉ ikʉvapelela avaanu 
avivalatsiwa vave nʉ vʉkwɨlanilo wa sikutsooni. 

15ɄMepo ʉMbalatse namwene ikwoleletsa ikulongwi itsi kwawe, ʉpwʉ iita, 

16“ɄNtwa ʉNgʉlʉve akata, ‘Ʉlʉ lwʉ lwɨdɨngʼano ʉlʉpya, ʉlwʉ ndɨlavomba na 
Vaisilahɨli isigono isyo wʉ sisiike. Ndɨlavɨɨka indagɨlo tsyango mu numbula tsa 
veene nʉ kʉvɨga mu lʉhala lwa veene.’ ” 

17Ikange itsova iita, “Nandɨlakʉmbʉke ikange imbiivi tsa veene, pange 
imbombo tsa veene tsa vʉjagi.” 

18Pwʉ lɨno, imbiivi wʉ tsisyɨkɨliiwe, napilondiwa ikange ʉkʉhʉmya ineekelo 
tsa vʉsyɨkɨlo wa mbiivi. 

Ʉlʉsipililo lʉlɨ nʉ lʉsajo 

19Vɨɨdɨkivajyango, ndikʉvavʉʉla ndiita, kʉ nzɨla jya nkisa gwa Yɨɨsʉ, ʉwe 
tuweesa ʉkwingila pa Vʉtaamo ʉVʉvalatse wa Ngʉlʉve kɨtsila lʉdwado. 

20Kʉ nzɨla jya vʉswe wa mwene, ʉYɨɨsʉ aadɨndwe ɨnzɨla ɨɨmya ikange ɨjikʉtʉpa 
ʉwʉʉmi ɨjigendela pa lipasiya ʉkwingila Pavʉvalatse Siitso. 

21Pwʉ lɨno, ʉwe tʉlɨ nave ʉnteeketsi ʉmbaha siitso ʉvɨ ilongotsa avaanu va 
Ngʉlʉve. 

22Lɨno tʉhegelele kwa Ngʉlʉve kʉ numbula ingolosu nʉ lwɨdɨko ʉlʉkwɨlanie, 
manya inumbula tsiitu tsimiitsiilwe ʉnkisa gwa Yɨɨsʉ pakʉta tsileke 
ʉkwɨpʉlɨka sivi, ikange nagyene ɨmihana giitu gɨvalatsiiwe na magasi 
amavadʉsu. 

23Tʉnywilile siitso mu lʉhʉʉvɨlo lwa lwɨdɨko lwitu ʉlwʉ tukɨpaala, manya 
ʉNgʉlʉve ʉvɨ aatʉpye ɨnyʉʉve ɨjyo immʉʉgʉ. 

24Nʉ jyʉnge ankangatsaage ʉnnine ʉkʉta oongeletse ʉkʉva nʉ lʉgano nʉ 
kʉvomba imbombo inonu. 

25Kwʉ baako ʉkʉlʉleka ʉlwiho lwa kʉlʉndamana paninie ndʉwʉ valʉlekile 
avaanu avange. Mu nsɨkɨ ʉgʉ, patʉnogye ʉwe nʉ jyʉnge ankangatsaage ʉnnine 
manya ɨkɨgono kya kʉkilivuka ʉNtwa ʉYɨɨsʉ kɨhegelye. 

26Lɨno ɨngave tugendelela ʉkʉvomba imbiivi kɨvʉgelele wʉ tʉvʉmanyile 
ʉwajɨlweli wa kulongwi tsa Yɨɨsʉ, apo tʉlʉmanye ʉkʉta najɨkʉli ɨneekelo 
ɨjyɨnge ɨjiweesa ʉkʉhetsa imbiivi. 

27Apeene tupʉlɨkɨla kʉ lʉdwado ʉvʉhɨgi wa Ngʉlʉve nʉ mwoto ʉnkali 
ʉgʉlongometsa avalʉgʉ va mwene. 

28Ʉmuunu ʉvaveetsaga ʉvaadeenyaga indagɨlo tsa Moose, naakolelwagwe 
ɨkɨsa, apeene aabudwagwa wʉ avaanu vavɨlɨ evo vadatu vahʉmiitse 
ʉwooleletsi wa veene ʉkʉta avombile ɨlyo. 

29Pwʉ lɨno musaage ʉkʉta lʉlaava ndeeti ʉlʉvʉngʉ kʉ muunu ʉvɨ ikʉmʼbeda 
ʉMwana va Ngʉlʉve, iita ʉkʉbenapʉla ʉnkisa gwa Yɨɨsʉ gwa lwɨdɨngʼano, 
ʉnkisa ʉgwambaliitse, ikange ikʉnʼdʉka ʉMepo ʉMbalatse ʉvɨ ileeta ʉlʉhʉngʉ 
lwa Ngʉlʉve kʉ vaanu va mwene! Tsa jɨlweli ʉlʉvʉngʉ lwa muunu ʉjwa 
lʉlaava lʉvaha ikange lʉkali ʉkʉlʉtɨɨlɨla. 

30Lola, tʉmmanyile ʉNgʉlʉve ʉvɨ aatye, “Ʉkʉlʉmbɨla mbombo jyango ʉne, ʉne 
neene ndɨlalʉmbɨla.” Ikange aatye, “ɄNtwa ʉNgʉlʉve alahɨga avaanu va 
mwene.” 

31Jɨlweli pidwatsa siitso ʉmuunu ʉntulanongwa ʉkʉvʉngwa nʉ Ngʉlʉve 
ʉmwʉmi. 

32Mukʉmbʉke isigono silya isya pa vʉtengʉlɨlo ʉpwʉ mwammanyile ʉYɨɨsʉ nʉ 
kwotsiwa. Nʉpwʉ jɨngave ʉvʉkʉvɨlwa ʉvʉlʉti waavaweene, ʉnyie mwasipilye 
mu vʉkʉvɨlwa ʉwa. 

33Ʉnsɨkɨ ʉgʉnge mwadʉkwagwa nʉ kʉkʉvɨlwa pavʉlongolo pa vaanu 
vongosu, napeene mwavasaagɨlɨlaga nʉ kʉvatanga avajiinyo 
avaavombelwagwa imbombo imbiivi ndʉʉnyie. 

34Mwavakolelaga ɨkɨsa avajiinyo avaakʉngilwe mu kɨkʉngwa, ikange 
mulɨkwɨdɨkɨla kʉ lʉhekelo ʉkʉpokwa ɨkyʉma kiinyo. Mwɨdɨkɨlaga 
ʉkʉvombelwa itso manya mwalʉmanyile ʉkʉta mulɨ ni siinu isinonu isilʉtɨɨlye 
siitso, ikange syʉ silaavekwo sikutsooni. 

35Pwʉ mugimbage ʉkʉmwɨdɨka ʉYɨɨsʉ kɨtsila kʉnyongʼonyoka amaka, manya 
mulapeewa ʉlwokelo ʉlʉlʉti. 

36Pavanogye muveetsage vaanu vanya lwɨjʉmɨɨlɨtso, pakʉta muweese 
ʉkʉvomba itsa vʉnogwe wa Ngʉlʉve nʉ kwʉpɨlɨla kɨlya ɨkyʉ ʉmwene 
avahʉʉviitse ʉnyie. 

37Lola, pa kulongwi tsa Mesiya ʉVʉvɨge ʉVʉvalatse wiita, “Kasigye akavalɨlo 
kadebe siitso, ʉmwene ʉjwa ʉvɨ ikwitsa, jiisika, nakakeeletse. 

38Ikange ʉmuunu vango ʉvɨ ʉlwɨdɨko lʉmpelye ʉvʉgolosu, iiva nʉ wʉʉmi. 
Lɨno, angave jiikilivukila kʉnsana, ʉne nandɨkammovokele ʉjwa.” 

39Lola, ʉwe natʉlɨ nda vaanu valya avikilivukila kʉnsana nʉ kwongometswa, 
apeene tʉlɨ paninie na valya avikʉmwɨdɨka ʉNgʉlʉve nʉ kʉpeewa ʉvʉpoki. 

Vaebulaniya 11 

Ʉlwɨdɨko kyʉ kɨɨnu ɨkɨlʉti 

1Ʉkʉva nʉ lwɨdɨko kwʉ kʉlʉmanyilangʼaani ʉkʉta tsilavombeka tsilya itsʉ 
tuhʉʉvɨla, ikange kwʉ kʉva ʉta kʉsivona pwʉsile jɨlweli isiinu isyʉ nasivoneka 
lɨno. 

2Lola, ʉNgʉlʉve aavaginiaga avakʉkʉjiitu avaale nʉ lwɨdɨko kʉ mwene. 

3Ʉlwɨdɨko lʉtʉpelye ʉwe tʉlʉmanye ʉkʉta ʉNgʉlʉve aapelile ɨkɨlʉnga kʉ nzɨla 
jya limenyu. Kwʉ kʉta kɨlya ɨkivoneka kyapelilwe ʉkʉhʉmana na kɨlya ɨkyʉ 
nakivoneka. 

4Ʉlwɨdɨko lwampelye ʉAbeli ampe ʉNgʉlʉve ɨneekelo ɨnonu ʉkʉlʉtɨɨlɨla ɨjya 
lʉkololwe ʉKaini. ɄNgʉlʉve aavoniitse ʉkʉta ʉAbeli vɨ muunu ʉnʼgolosu kʉ 

nzɨla jya kwʉpɨlɨla ɨneekelo jya mwene. Nʉpwʉ jɨngave aasue katale, ʉlwɨdɨko 
lwa mwene lʉpitsiige kɨhwananitso kwawe ʉkʉsikila ɨleelo. 

5Ʉlwɨdɨko lwampelye ʉEnoki ahaamitsiwe ʉkʉbɨha kʉkyanya kɨtsila kʉswa, 
naavoneke ikange ʉlwakʉva ʉNgʉlʉve aantoolile. Lola, ʉVʉvɨge ʉVʉvalatse 
vukwoleletsa ʉkʉta, wʉ ʉEnoki akaanale ʉkʉtoolwa, ammowiise ʉNgʉlʉve. 

6Avaanu naviweesi ʉkʉmmovosa ʉNgʉlʉve kɨtsila kʉva nʉ lwɨdɨko. Ʉmuunu 
ʉvaveetsaga ʉvikwitsa kwa Ngʉlʉve pannogye ɨdɨkage ʉkʉta ʉNgʉlʉve kwale, 
ikange ikʉvookela avaanu avikʉndonda. 

7Ʉlwɨdɨko lwampelye ʉNwaka ave mwɨdɨhɨtsi kwa Ngʉlʉve pa kulongwi itsʉ 
tsyale tsikaanale ʉkʉvoneka. Wʉ ʉNgʉlʉve ampavye ikulongwi tsa 
lwongometso, ʉNwaka akanotsa ɨngalava pakʉta avaanu va mu nyumba jya 
mwene vapokwe. Pa kʉvomba ewo akavonia ʉkʉta avaanu va mu kɨlʉnga ʉmʉ 
ʉwʉ navaamwɨdɨkage ʉNgʉlʉve vaale va kʉhɨgwa. Ʉmwene ʉNwaka 
akavalɨlwa ʉvʉgolosu ʉkʉhʉmana nʉ lwɨdɨko lwa mwene kwa Ngʉlʉve. 

ɄAbulahamu aale nʉ lwɨdɨko kwa Ngʉlʉve 

8Ʉlwɨdɨko lwampelye ʉAbulahamu ave mwɨdɨhɨtsi kwa Ngʉlʉve palya ʉpwʉ 
ɨɨlangilwe ahaame kʉ myave, alʉtage kʉ kɨlʉnga ɨkɨnge ɨkyʉ ʉNgʉlʉve 
aammʉʉviitse ʉkʉta alampa kɨve kya vʉhaale wa mwene. ɄAbulahamu 
akahaama mu kɨlʉnga kya mwene nʉpwʉ jɨngave naalʉmanye ʉkwʉ aalʉtaga. 

9Wʉ asiike mu kɨlʉnga ɨkyo ɨkyʉ aahʉʉvɨtsiiwe nʉ Ngʉlʉve, ʉlwɨdɨko 
lʉkampelela ataamage mu maheema ʉngata mmenza. Aataamaga mu 
maheema ndʉwʉ kʉmbele namwene ʉIsaka najyʉ Yakobo viitsile valɨkʉtaama 
mu maheema. Avo vaale wʉ venevʉhaale va lwɨdɨngʼano lʉlʉninie ʉlwʉ 
ʉNgʉlʉve aavombile nʉ Abulahamu. 

10ɄAbulahamu aahʉʉvɨlaga ʉkʉta gʉliitsa ʉnsɨkɨ ʉgwʉ aliingila mu kʉtaama 
mu vʉtsenge ʉvʉnya waalo ʉvʉkangasu, ʉwiivekwo sikutsooni. Ʉvʉtsenge 
ʉwa ʉNgʉlʉve jyʉmwene vɨ anotsiitse ʉmwa kʉvʉtsengela nʉ kʉvʉtsenga. 

11Ʉlwɨdɨko lwampelye ʉSala namwene apeewe amaka ga kʉkava ʉvʉtsito nʉ 
kʉhola ʉmwana nʉpwʉ jɨngave aagogolwipe siitso, ikange aale nʼgʉmba. 
Tsyavombiike ewo ʉlwakʉva ɨɨdiike ʉkʉta ʉNgʉlʉve immʉʉgʉ, jiivomba kɨlya 
ɨkyʉ ammʉʉviitse. 

12Pwʉ, ʉkʉhʉmana nʉ muunu ʉjwa mpamato ʉvɨ aagogolwipe nʉ kʉva kɨtsila 
maka ga kʉhola ʉmwana, kʉ mwene voolwike avaanu vakava vongosu siitso 
ʉngata nondwe, evo ʉngata insekelewe gwa lʉkanzimbale lwa nyanza ʉgwʉ 
naguvalɨka. 

13Avaanu ava vooni vaaswɨlye mu lwɨdɨko, ikange vaasue wʉ vakaanale 
ʉkwʉpɨlɨla galya ʉgwʉ vaahʉʉvɨtsiiwe. Apeene vaagaweene ʉkʉhʉma 
kʉvʉtale ʉkʉta galavombeka kʉvʉlongolo, pwʉ vakagahovokela. Aveene 
vɨɨdɨkaga ʉkʉta pa kɨlʉnga apa vaale vahenza ikange valʉtanzɨla. 

14Lola, avaanu avitsova amamenyu ago vivonia pavʉvalasu ʉkʉta vilonda vave 
nɨ kɨlʉnga kya veene. 

15Lɨno, vaale vave vaasaagaga ikulongwi tsa kɨlʉnga kya veene ɨkya katale, 
ʉkwonu ʉkwʉ vaahʉmile, ndalɨno vaakiliwiike ʉkwa kʉ myavaavo. 

16Apeene avo gwanogaga vave mu kɨlʉnga ɨkɨnge ɨkɨnonu, ɨkɨlʉti, kwʉ kʉta 
kʉkyanya kwa Ngʉlʉve. Ɨkɨ kyʉ mene ʉNgʉlʉve nivona soni wʉ avaanu avo 
vikʉmwɨlanga viita Ngʉlʉve va veene, manya aavanotsehiitse ʉvʉtsenge 
kʉkyanya ʉkʉ. 

17Ʉlwɨdɨko lwampelye ʉAbulahamu ɨɨdɨkɨle ʉkʉmmʉmya ʉIsaka ave neekelo, 
palya ʉpwʉ ʉlwɨdɨko lwa mwene lwagelilwe nʉ Ngʉlʉve. Ʉmwene ʉjwa ʉvɨ 
ʉʉpɨlye ɨnyʉʉve jya Ngʉlʉve ɨɨdɨkye ʉkʉmmʉmya ʉmwana va mwene 
ʉlʉdɨɨga, 

18nʉpwʉ jɨngave ʉNgʉlʉve vɨ aatye, “Avaana va lʉjungu lwako valahʉma mwa 
Isaka.” 

19ɄAbulahamu aale nʉ lwɨdɨko ʉkʉta ʉNgʉlʉve iweesa ʉkʉtsʉʉsa ʉnsimba. Pa 
lisaago ɨlyo pahwaniine nʉ kʉta ʉAbulahamu aamwʉpɨlye ikange ʉIsaka ʉvɨ 
aasue pwʉ akakilivuka ikange ʉkʉhʉma kʉ vʉswe. 

20Ʉlwɨdɨko lwampelye ʉIsaka avape ʉlʉsajo avaana va mwene, ʉYakobo nʉ 
Esau pa kulongwi tsa galya agalahʉmɨla kʉvʉlongolo. 

21ɄYakobo wʉ ivona ʉwʉʉmi wa mwene vʉhegelye kʉ vʉmalɨlo, ʉlwɨdɨko 
lwampelye avape ʉlʉsajo avaana va Yusufu wʉ vavɨlɨ, akɨsaja kwa Ngʉlʉve 
kʉnʉ ɨntotiike mu nsaga gwa mwene. 

22Namwene ʉYusufu wʉ ivona ʉwʉʉmi wa mwene vʉhegelye kʉ vʉmalɨlo, 
ʉlwɨdɨko lwampelye atsove ikulongwi tsa Vaisilahɨli ʉmwʉ valahʉmɨla mu 
Misili. Ikange akalagɨla ikulongwi tsa nsɨkɨ gwa kʉvʉlongolo itsa kʉvuja nago 
amatsege ga mwene kusɨɨla kʉ myavaavo. 

ɄMoose aamwɨdiike ʉNgʉlʉve 

23Ʉlwɨdɨko lwavapelye avahotsi va Moose vansihe ɨmyetsi gɨdatu ʉkʉhʉma 
ʉpwʉ aaholilwe. Vaambwene ʉkʉta mwana nnonu, pange vadwadage 
ʉkʉdeenya ʉlʉlagɨlo ʉlwavɨɨkilwe nʉ Falao. 

24ɄMoose wʉ avye mbaha, ʉlwɨdɨko lwampelye abeele ʉkʉtambʉlwa mwana 
va mwalɨve Falao. 

25Ʉmwene akɨhalɨla ʉkʉkʉvɨlwa paninie na vaanu va Ngʉlʉve ʉkʉlɨngʼaania 
nʉ kwɨhovosa mu mbiivi kʉ nsɨkɨ nsupi. 

26Aaweene ʉkʉkʉvɨlwa pa kulongwi tsa Mesiya kʉlɨ nʉ lʉvʉmbʉlɨlo siitso 
ʉkʉlɨngʼaania nʉ kʉhovoka nʉ vʉmosu wa mu Misili, manya aapʉlɨkɨlaga 
ʉlwokelo lya sigono isiliitsa. 



566 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

27Ʉlwɨdɨko lwampelye ʉMoose ahege mu Misili kɨtsila kʉdwada ʉlʉviipo lwa 
nkʉlʉdeeva ʉmwʉ jiiviipila siitso. Akasipa ʉngata muunu ʉvɨ ikʉmbona 
ʉNgʉlʉve ʉvɨ nivoneka. 

28Ʉlwɨdɨko lwampelye atengʉlɨtse ɨPasaka, nʉ kʉbaka ʉnkisa pa syɨmo sya 
milyango, pakʉta ʉnsuungʼwa ʉmbejangi aleke ʉkʉbuda isivele sya Vaisilahɨli. 

29Ʉlwɨdɨko lwavapelye, aVaisilahɨli vooni valovoke ɨnyanza ɨjya Shamu. 
Vakagenda lwa silʉnde ndʉwʉ avaanu vigenda pa kɨlʉnga ɨkɨlagasu. Lɨno 
aVamisili naveene wʉ vigela ʉkʉvomba ɨlyo, vakakʉkwa nʉ kʉdwiviila. 

Avaanu avange avaamwɨdɨkaga ʉNgʉlʉve 

30Ʉlwɨdɨko lwavapelye aVaisilahɨli vatsʉngʉʉlage ʉlʉmato lwa vʉtsenge wa 
Yeliko kʉ sigono lekelakʉpamato (7). Pwʉ kʉ vʉmalɨlo ʉlʉmato ʉlwa lʉkagwa 
lwoni. 

31Ʉlwɨdɨko lwampelye ʉLahabu ʉvɨ aale nʼdala ndigu, aleke ʉkʉbudwa wʉ 
vibudwa avanine ʉwʉ navaamwɨdɨkage ʉNgʉlʉve. Nabudwe ʉlwakʉva 
aavambɨlye vʉnonu avatandɨɨli va Vaisilahɨli. 

32Lɨno, ndɨtsove kɨki ɨkya kwongeletsa? Lola, ʉnsɨkɨ ʉgʉ nagʉkakwɨle 
ʉkʉpanga ikulongwi tsa lwɨdɨko lwa Gidioni, ʉBalaki, ʉSamusoni, ʉYefuta, 
ʉDavʉdi, ʉSamweli na vanyamalago. 

33Ʉlwɨdɨko lwavapelye avaanu avo valesaage amagoha ʉgwʉ vaalwitsaga ni 
ndeeva itsinge, vaale valongotsi vagolosu, vʉʉpɨlye galya ʉgwʉ aavahʉʉviitse 
ʉNgʉlʉve. Ikange avange vaabungile ɨmilomo gya ngalamu, 

34vakatsimya indimbo tsa mwoto, vakakuluka ʉkʉbudwa kʉ nzɨla jya mapanga. 
Vaale vavʉla maka napeene vakapeewa amaka ʉkʉsikila pa kʉlesa ɨligoha nʉ 
kʉswɨma isipʉga sya vasikali avaahʉmaga kʉ silʉnga isinge. 

35Ʉlwɨdɨko lwavapelye avadala avange ʉwʉ avaanu va veene vaasue, 
vatsʉʉsiwe, vakavʉʉpɨlɨla vʉʉmi. Ikange avaanu avange vakavona hʉba 
ʉkʉkʉvɨlwa nʉ kʉbudwa, ʉkʉlɨngʼaania nʉ kʉnʼgalʉkɨla ʉNgʉlʉve pakʉta 
valekwe vavopolwa. Vaavombile ewo pakʉta viitse vatsʉʉsiwe vave nʉ wʉʉmi 
ʉvʉnonu ʉvʉlʉti. 

36Avange tsyaviitsilaga ingelo tsa kʉkinilwa nʉ kʉtowa ni sikoti, avange 
valɨkʉkʉngwa nɨ minyololo nʉ kʉtaagwa mu kɨkʉngwa. 

37Ikange avange vaatowaagwa na maganga, avange vaavoolwagwa nɨ 
misumeeno, avange vaabudwagwa na mapanga. Avange vaale vagatsu 
ʉkʉsikila pa kʉswala ingʉvʉ tsa ngʼolo ni mene, manya aveene vaale vavʉla 
kɨɨnu lwoni. Vaakʉvɨlwagwa nʉ kʉvombelwa imbombo imbiivi siitso. 

38Valɨkʉjʉga kʉnʉ na kʉnʉ, imanga ni ngumbwe tsikava tsʉ nyumba tsa 
kʉtaama. Avaanu avo vaale vanonu, ɨkɨlʉnga nakyanogelanile kɨve kya 
kʉtaama avaanu ndaavo. 

39Avaanu avo vooni ʉwʉ twitsova ikulongwi tsa veene, vaaginiwaagwa pa 
kulongwi tsa lwɨdɨko lwa veene. Paninie naago, nakʉli nʉ mpamato ʉvɨ 
aapeevilwe itso itsʉ vaahʉʉvɨtsiiwe nʉ Ngʉlʉve. 

40Aga gaale ewo ʉlwakʉva ʉNgʉlʉve aatʉnotsehiitse ʉwe twɨ vooni 
ikulongwi inonu siitso. Aavombile ewo pakʉta aveene avo valeke ʉkʉlongola 
ʉkʉsikitswa pa vʉkwɨlanilo veene, apeene vapʉlɨkɨle ʉkʉsikila ʉpwʉ 
valasikitswa pa vʉkwɨlanilo paninie nʉʉwe. 

Vaebulaniya 12 

Ʉkʉkonga ɨkɨhwananitso kya Yɨɨsʉ 

1Lola, ʉlwakʉva ʉwe tʉtsʉngʉtiilwe nɨ lipʉga ɨlivaha ɨlya vaanu avanya 
lwɨdɨko, tʉhetse ɨkɨveetsaga ɨkikʉtʉvinika. Tʉtsileke imbombo tsa 
vʉtulanongwa itsʉ natsihaava ʉkʉtʉpɨnza tʉgwe. Ikange twɨkupilage ʉkʉnyila 
pa lʉgelanilo lwa mbɨlo ʉlʉvɨɨkilwe kʉvʉlongolo kwawe, tʉveetsage vanya 
lʉsipililo. 

2Tʉndolage ʉYɨɨsʉ ʉvɨ aatengʉliitse mwawe ʉlwɨdɨko lwa kʉmwɨdɨka 
ʉNgʉlʉve, ikange vɨ ikʉlʉpelela lʉnogelanile. Ʉmwene aasipile ʉvʉkʉvɨlwa wa 
pa kɨdamingʼanie kɨtsila kʉvona soni ʉlwakʉva aalʉmanyile ʉlʉhekelo 
ʉlwampʉlɨkɨlaga kʉvʉlongolo. Lɨno ataamile ʉlʉvasu lwa kʉndyo lwa Ngʉlʉve 
pa kɨnyalwangʉla kya vʉtwa, apoonu pa wɨɨmɨkiwa ʉvʉlʉti. 

3Apo musaagage ikulongwi tsa lʉsipililo lwa Yɨɨsʉ ʉpwʉ avatulanongwa 
vaapɨganaga nave. Musaagage ɨlyo pakʉta muleke ʉkʉswa inumbula nʉ 
kʉnyongʼonyoka amaka. 

4Lola, nakwene ʉkwɨkupila kwinyo pa kʉtsilema ingelo tsa kʉvomba 
ʉvʉtulanongwa, namusikiili pa kɨgelelo kya kʉjatsa ʉwʉʉmi wiinyo. 

5Ndeeti, musaamilwe amamenyu galya ʉgwʉ ʉNgʉlʉve aatsovile pa vʉsumbe 
wa kʉvapa amaka, ʉpwʉ aatye ʉnyie mulɨ vaana va mwene? Lola ʉNgʉlʉve 
aatsovile akata, “Mwana vango, ʉNtwa angakʉpe ʉlʉvʉngʉ pakʉta 
akʉlongotse vʉnonu, ʉlavonaga kɨɨnu kɨdebe. Ikange angabeetse ʉpwʉ 
wihena, kwʉ baako ʉkʉnyongʼonyoka amaka. 

6Manya ʉNgʉlʉve ikʉmpa ʉlʉvʉngʉ ʉmuunu ʉvaveetsaga ʉvɨ ʉmwene 
anʼganile, pakʉta andongotse vʉnonu. Ikange ikʉmpa ʉlʉvʉngʉ ʉmuunu 
ʉvaveetsaga ʉvɨ ʉpɨliilwe ave mwana va mwene.” 

7Pwʉ musipage wʉ muvʉngwa ʉlwakʉva ʉNgʉlʉve ikʉvavombela ɨlyo ʉnyie 
nda vaana va mwene. Lola, nakʉli ʉmwana ʉvɨ nivʉngwa nʉ dadaaje. 

8ɄNgʉlʉve ikʉvapa avaana va mwene ʉlʉvʉngʉ pakʉta avalongotse vʉnonu. 
Lɨno, ʉNgʉlʉve angave nikʉvapa ʉnyie ʉlʉvʉngʉ, pwʉ mulʉmanyage ʉkʉta 
mulɨ vaana vitsanagongo, namulɨ vaana va mwene jɨlweli. 

9Ikange avadadajiitu va mu kɨlʉnga ʉmʉ vaatʉpeetsaga ʉlʉvʉngʉ, napeene 
tʉlɨkʉtsiga tukʉvɨɨmɨka. Pwʉ lɨno patʉnogye ʉkʉleva kwa Daada va numbula 
tsiitu, pakʉta tʉve nʉ wʉʉmi wa sikutsooni. 

10Lola naveene avadadajiitu va pa kɨlʉnga apa vaatʉpeetsaga ʉlʉvʉngʉ kʉ 
nsɨkɨ nsupi ʉkʉkongana nʉ mwʉ vaavonaga jɨnogelanie. Lɨno ʉNgʉlʉve 
ikʉtʉpa ʉlʉvʉngʉ kʉ lʉvʉmbʉlɨlo lwitu ʉwe, pakʉta najyʉwe tʉhanzwe mu 
vʉvalatse wa mwene. 

11Nalʉkʉli ʉlʉvʉngʉ ʉlukʉmmovosa ʉmuunu wʉ luvombeka, apeene lwipela 
ʉlʉsʉsʉvalo. Lɨno kʉ vʉmalɨlo lukʉvapelela avaanu avo avavʉngilwe nʉ 
kʉpʉlɨka vave nʉ lʉnotsehetso nʉ lʉgendo ʉlʉgolosu mu wʉʉmi wa veene. 

12Pwʉ lɨno mukangatse isivoko siinyo isitokile na masugamilo giinyo 
agasugujwike. 

13Musinotsehetsaage inzɨla itsigolwike isilʉnde siinyo, pakʉta ʉmuunu 
ʉndema aleke ʉkʉgwa, apeene apone. 

Avɨɨdɨki pavanogye viibatage indagɨlo 

14Valʉkololwango, mulondage siitso ʉkʉtaama nʉ lʉnotsehetso na vaanu 
vooni, ikange mu wʉʉmi wiinyo muveetsage vagolosu. Lola, nakʉli ʉmuunu 
ʉvɨ alaweesa ʉkʉmbona ʉNtwa kɨtsila kʉva nʼgolosu. 

15Mwɨlole vʉnonu pakʉta aleke ʉkʉvepwo ʉmuunu nʉ mpamato ʉvɨ 
jiikɨlekelwa ʉkʉmmʉʉvɨla ʉNgʉlʉve ʉvɨ ikʉtʉvombela itsa lʉhʉngʉ. 
Mwɨlolelage, valeke ʉkʉvepwo avaanu pagati paanyie avikʉvavombela imbiivi 
avajyavo, aviiva ʉngata milela ɨgivava. Avaanu ndaavo vipela ʉlʉgatatso ikange 
vilematsa inumbula tsa vaanu vongosu. 

16Ikange pavanogye mwɨlolelage valeke ʉkʉvepwo avaligu evo avaanu 
avikʉmʼbeela ʉNgʉlʉve ndʉ Esau. Ʉmwene ʉjwa aagʉtsiitse ʉvʉhaale wa 
mwene ʉwa kʉva ntatsi va kʉholwa kʉ kyakʉlya kya nsɨkɨ mpamato vʉvʉle. 

17Ʉnyie mulʉmanyile ʉkʉta kʉmbele namwene aanogilwe ʉkʉsajwa nʉ 
dadaaje ndʉ mwana ʉmbele, ʉdadaaje akabeela. Nʉpwʉ jɨngave ʉEsau 
aadoovile kʉ lwihotsi wʉ inogwa ʉdadaaje ansaje, naasajwe. 

18Ʉnyie namwitsili kʉ kɨdugala ɨkiweesa ʉkwabaaswa ndʉwʉ kyale ɨkɨdugala 
ɨkya Sinai kʉ Vaisilahɨli. Pa kɨdugala kɨlya gwaviikaga ʉmwoto, kɨkagubikilwa 
nɨ livɨngo ɨlitiitu, jɨkagwa ɨngʼiisi ɨmbaha, ikange gʉkiitsa ʉnkuluguuto ʉmbaha. 

19Apoonu apo tsyakuutaga ingalape, ikange lyapʉlɨkiike ɨlimenyu lya Ngʉlʉve 
ɨlyʉ aVaisilahɨli avo vaadwadile siitso. Pwʉ vakanʼdoova vakata aleke ʉkʉtsova 
navo ikange, 

20manya aveene wʉ vapʉliike ʉlʉlagɨlo ʉlwa, vaalemilwe ʉkʉsipilila. 
ɄNgʉlʉve akalagɨla akata, “Nasyene isidɨɨmo singɨɨjabaase mu kɨdugala ɨkyo, 
sibudwagwe kʉ nzɨla jya kʉtikwa na maganga.” 

21Ikulongwi itso tsyadwatsaaga siitso, ʉkʉsikila ʉpwʉ ʉMoose jyʉmwene 
akata, “Lʉmbwene ʉne ʉlʉdwado, nditetema.” 

22Lɨno ʉnyie musiike pa kɨdugala kya Sayuni, pa vʉtsenge wa Yelusalemu wa 
kʉkyanya kwa Ngʉlʉve. Ʉwa wʉ vʉtsenge wa Ngʉlʉve ʉmwʉmi, ʉkwa kʉlɨ 
maelufu na maelufu ga vasuungʼwa avalɨ mu lʉhekelo. 

23Mwɨhanziitse mu lipʉga lya vaana ʉwʉ ʉNgʉlʉve avaganile siitso, ikange 
amataawa ga veene gavɨgilwe kʉkyanya. Musiike kwa Ngʉlʉve ʉmmɨgi va 
vaanu vooni. Musiike ʉkwʉ tsilɨkwo inumbula tsa vaanu avagolosu ʉwʉ 
vavalatsiiwe. 

24Musiike kwa Yɨɨsʉ, ʉvɨ ikʉvasajania avaanu nʉ Ngʉlʉve mu lwɨdɨngʼano 
ʉlʉpya. Ʉnkisa gwa mwene, ʉgwaduudiike pa vʉsumbe ʉvʉnonu wa vʉsyɨkɨlo 
wa mbiivi, nagʉviili gwa kʉndɨlɨla ʉNgʉlʉve alʉmbɨle ndʉwʉ gwale ʉnkisa 
gwa Abeli. 

25Mwɨlole vʉnonu, mulabeelaga ʉkʉmpʉlɨhɨtsa ʉNgʉlʉve ʉvitsova nʉʉnyie. 
Lola, avakʉkʉjiinyo avaabeelaga ʉkʉmpʉlɨhɨtsa ʉMoose ʉvɨ aavabeetsaaga 
imbiivi pa kɨlʉnga apa, vaapeevilwe ʉlʉvʉngʉ ʉlʉkali. Ʉwe najyʉwe tsa jɨlweli 
tʉlapeewa ʉlʉvʉngʉ ʉlʉkali siitso tʉngabeelage ʉkʉmwɨdɨkɨla ʉlya ʉvɨ iitsile 
ʉkʉhʉma kʉkyanya, wʉ itsova nʉʉwe. 

26Ʉnsɨkɨ gʉlya, ʉpwʉ ʉNgʉlʉve aatsovile pa kɨdugala kya Sinai, ɨlimenyu lya 
mwene lyahusaaniitse ɨkɨlʉnga. Lɨno atsovile atye, “Ndɨlakilivukila ikange 
ʉkʉhusaania, nakwʉ kʉta ndɨlahusaania kɨkɨlʉnga kyene, apeene nakʉ 
kʉkyanya.” 

27Ɨlimenyu ɨlɨ ʉpwʉ iita, “Ndɨlakilivukila ikange,” livonia ʉkʉta isiinu syoni 
isyapelilwe mu kɨlʉnga ʉmʉ silahusaana nʉ kʉhetswa, pakʉta sisigale silya 
isyʉ nasiweesa ʉkʉhusaana. 

28Pwʉ lɨno tʉnsaanage ʉNgʉlʉve pa kʉtʉpa ʉLʉdeeva ʉlwʉ nakɨkʉli ɨkɨɨnu 
ɨkiweesa ʉkʉlʉhusaania. Ʉkʉhʉmana nɨɨlyo, twɨsajage kʉ mwene kʉ nzɨla 
ɨjikʉmmovosa, kʉ lwɨmɨko nʉ lʉdwado. 

29Lola, ʉNgʉlʉve viitu alɨ ndʉ mwoto ʉgunyianya nʉ kʉkobosa lwoni! 

Vaebulaniya 13 

Ɨnzɨla jya kʉmmovosa ʉNgʉlʉve 

1Pwʉ lɨno mugendelelage ʉkʉvagana avɨɨdɨkivajiinyo. 

2Ikange mugendelelage ʉkʉvambɨlɨla avahenza mu nyumba tsiinyo, manya 
avaanu avange mu kʉvomba ewo, vaavambɨlye avasuungʼwa kɨtsila 
kʉlʉmanya. 

3Muvakʉmbʉkage avaanu avalɨ mu kɨkʉngwa, mwɨvonage ʉngata najyʉnyie 
mukʉngilwe paninie navo. Musʉsʉvalage paninie na vaanu avikʉvɨlwa, 
mwɨvonage ʉngata mukʉvɨlwa paninie navo. 

4Ʉvʉtegʉlanie wɨɨmɨkiwaagwe na vaanu vooni. Ɨnyongeletsa jyɨlyo, ʉmuunu 
nʉ muunu aveetsage nswihu kʉ nnine mu vʉtegʉlanie wa veene. Aleke 
ʉkʉvepwo ʉmuunu ʉndigu, manya ʉNgʉlʉve nalaleke ʉkʉvahɨga avaanu 
avaligu. 

5Mulekage ʉkʉva nʉ vʉnogwe ʉvʉviivi wa kyʉma, apeene mukwɨlanile ni syʉ 
mulɨ nasyo, manya ʉNgʉlʉve vɨ aavahʉʉviitse palya ʉpwʉ aatye, 
“Nandɨlakʉleke pange kʉkʉtaaga.” 

6Ɨkɨ kyʉ mene tuweesa ʉkʉtsova kɨtsila lʉdwado ʉkʉta, “ɄNtwa vɨ lʉtangɨlo 
lwango, nandidwada kɨɨnu. Ʉmuunu jiikʉmbomba kɨki ʉne?” 

7Muleke ʉkʉvasaamwa avalongotsi viinyo ʉwʉ vaavamanyiise ʉnyie ɨlimenyu 
lya Ngʉlʉve. Ikange mukʉmbʉkage ʉvʉtaamo nʉ lʉgendo lwa veene ʉmwʉ 
lwaveelye, pwʉ najyʉnyie muvɨɨgage, mumwɨdɨkage ʉNgʉlʉve nda veene. 

8Mulʉmanyage ʉkʉta ʉYɨɨsʉ Kɨlɨsiti nikwandʉka, wʉ akaale igolo, wʉ alɨwo 
ɨleelo, ikange wʉ iveetsaga sikutsooni. 

9Muleke ʉkʉkwegwa nʉ kʉjatsiwa ni manyiiso inyenza itsi niitsi. 
Mulʉmanyage ʉkʉta amaka ga mu numbula tsiinyo gihʉmana nʉ lʉhʉngʉ lwa 
Ngʉlʉve, nagihʉma mu kʉgʉngʉla isyakʉlya. Lola, indagɨlo itso natsivapiili 
ʉlʉvʉmbʉlɨlo ʉlʉveetsaga avaanu avikʉtsikonga. 

10Tʉlɨ nakyo ɨkɨteekelelo ɨkyʉ avateeketsi va mu liheema lya kwɨsajɨla 
navitavʉlɨlwa ʉkʉlya ineekelo itsihʉmɨtsiiwe apo. 

11Ʉkʉkongana ni ndagɨlo tsa Kɨyahudi, ʉnteeketsi ʉmbaha itoola ʉnkisa, 
itsivɨɨka Pavʉvalatse gʉveetsage neekelo jya kʉvahetsehetsa avaanu imbiivi 
tsa veene. Lɨno isipimbiga sisyene isya sidɨɨmo isyo sitoolwa nʉ kʉnyianywa 
kʉnzi kʉvʉtale nɨ likambi. 

12Ɨkɨ kyʉ mene ʉYɨɨsʉ namwene aakʉviilwe nʉ kʉbudwa kʉnzi, kʉvʉtale nʉ 
vʉtsenge pakʉta avavalatse avaanu va mwene imbiivi tsa veene kʉ nzɨla jya 
nkisa gwa mwene. 

13Pwʉ najyʉwe twɨ vooni tʉnkonge ʉkʉ kʉnzi kʉ vʉtsenge, tʉkatsisipilile isoni 
ndʉwʉ ʉmwene aatsisipilye. 

14Lola, pa kɨlʉnga apa natʉlɨ nawo ʉvʉtsenge wiitu ʉvʉlaavekwo sikutsooni, 
apeene tupʉlɨkɨla ʉkʉbɨha tʉkiingile mu vʉtsenge wa kʉkyanya pa kɨgono 
ɨkɨliitsa. 

15Lɨno tʉnʼginiage ʉNgʉlʉve ʉkʉgendela mwa Yɨɨsʉ nʉ kʉpʉlɨsa ikulongwi tsa 
wɨɨmɨkiwa wa mwene ʉnsɨkɨ gwoni, manya ɨjyo jyʉ nzɨla jya kʉmpa ineekelo 
tsiitu. 

16Mugendelelage ʉkʉvatanga avajiinyo nʉ kʉhanga navo isiinu siinyo isyʉ 
mulɨ nasyo. Lola, itsi tsʉ neekelo itsikʉmmovosa ʉNgʉlʉve. 

17Muvɨɨdɨkɨlage avalongotsi viinyo kʉ numbula jyoni, manya avo valɨ nɨ 
mbombo jya kʉvaloleela ʉnyie. Kʉ vʉmalɨlo, aveene valiitsa vigotola ikulongwi 
tsa mbombo jya veene ɨjyo kwa Ngʉlʉve. Pwʉ muvɨɨdɨkɨlage pakʉta 
vavombage ɨmbombo jya veene kʉ lʉhekelo. Lɨno mungalekage ʉkʉvɨɨdɨkɨla, 
aveene vivombaga ɨmbombo ɨjyo kʉ lʉsʉsʉvalo. Apo ɨmbombo jya veene ɨjyo 
jiveetsaga jɨtsila lʉvʉmbʉlɨlo kwanyie. 

18Nʉʉwe tʉlʉmanyile jɨlweli ʉkʉta inumbula tsiitu natsikʉtʉhɨga, ikange 
tunogwa ɨlɨveetsaga ɨlyʉ tuvomba lɨveetsage lya vʉgolosu kange lya 
wɨɨmɨkiwa. Pwʉ mugendelelage ʉkʉtʉdoovela. 

19Ɨkya kwongeletsa pa kulongwi itsi, ndikʉvadoova siitso mundoovelage ʉkʉta 
ʉNgʉlʉve, mu sigono siisi isi, aame ʉvʉlegeesu wa kʉkilivuka ʉkwa kwanyie. 

Amamenyu ga kʉ vʉmalɨlo 

20-21Lɨno ʉNgʉlʉve va lʉnotsehetso ʉvɨ aantsʉʉsiitse ʉNtwa viitu ʉYɨɨsʉ, 
avalongolelage ʉnyie mu syoni isinonu pakʉta muvombage itsa vʉnogwe wa 
mwene. Ikange avapeetsage amaka ga kʉvomba itsikʉmmovosa ʉkʉkongana 
nʉʉnyie ʉkʉhanzwa paninie nʉ Yɨɨsʉ Kɨlɨsiti. Ʉmwene vɨ Nʼdɨɨmi ʉNdʉti va 
ngʼolo, ʉlwakʉva ɨɨhʉmiitse ave neekelo, akaswa pakʉta anywilitse 
ʉlwɨdɨngʼano ʉlʉvʉla vʉsililo kʉ nzɨla jya nkisa gwa mwene. Pwʉ lɨno 
aginiwaagwe sikutsooni na sikutsooni. Ameni. 

22Lɨno vɨɨdɨkivajyango, ndikʉvasiima siitso mugiibatage siitso amamenyu aga 
agikʉvakangatsa inumbula ʉgwʉ ndɨvavɨgye kʉ vʉsupi. 

23Kʉ vʉmalɨlo ndikʉvavʉʉla ʉkʉta ʉmwɨdɨkinʼjiitu ʉTimoti akahʉmile mu 
kɨkʉngwa. Pwʉ angave jiikwangʉpa ʉkwitsa apa ʉpwʉ ndɨlɨpwo, jʉndikwitsa 
nave ʉkwa pakʉta tʉvasaamuse ʉnyie. 

24Muvasaamuse avalongotsi viinyo vooni na vɨɨdɨki vooni va Ngʉlʉve avalɨ 
ʉkwa. Avɨɨdɨki ʉkʉhʉma kʉ Italiya vikʉvasaamusa. 

25Ʉlʉhʉngʉ lwa Ngʉlʉve lʉveetsage nʉʉnyie nyɨ vooni. 

Yakobo 

Yakobo 1 

Ʉlʉpembetso lwa Yakobo 

1Ɨkalata ɨjɨ jɨhʉmile kwane ʉne ndɨ Yakobo, ndɨ ndɨlɨ mbombi va Ngʉlʉve, nʉ 
va Ntwa ʉYɨɨsʉ Kɨlɨsiti. Ndikʉvasaamusa ʉnyie nyɨ Vayahudi nyɨ vooni nyɨ va 
sivʉmbʉkʉ kɨtsigo na sivɨlɨ (12), nyɨ muhambile mu silʉnga isi niisi. 

Ʉkwʉmɨɨlɨla mu lwɨdɨko pa nsɨkɨ gwa ngelo 

2Vɨɨdɨkivajyango, ʉnsɨkɨ ʉpwʉ tsikʉviitsila ingelo itsilɨ pongosu, muhekelage 
siitso, 

3manya mulʉmanyile ʉkʉta ʉkʉgelwa kwa lwɨdɨko lwinyo, kukʉvapelela 
ʉnyie ʉkʉnywilila mu ngelo. 

4Mugendelelage ʉkʉkangala ndavʉle, manya ʉkwa kwʉ kwene kukʉvavɨɨka 
mudʉlʉke mu lwɨdɨko nʉ kʉnogelanila, kɨtsila kʉkeepa kɨninie mu Vʉkɨlɨsiti 
wiinyo. 

5Ɨngave poonu kʉlɨ mpamato viinyo ʉvɨ nakɨmanyili ʉmwa kʉvombela itso, 
anogye adoove kwa Ngʉlʉve, pwʉ ʉNgʉlʉve ikʉmpeetsaga, manya ʉNgʉlʉve 
ikʉvapa avaanu vooni isiinu isilɨ pongosu kʉ numbula ɨmbalasu, na kɨtsila 
kʉtana. 

6Napeene, ʉnsɨkɨ ʉgwʉ ikʉnʼdoova ʉNgʉlʉve, amwɨdɨke, aleke ʉkʉganaania 
mu numbula, manya ʉmuunu ʉvɨ iganaania mu numbula iiva ilɨngʼaana na 
majɨga ʉgwʉ ɨmepo jikʉgalahɨɨla ʉkwa nʉʉkwa mu nyanza. 

7Ʉmuunu ʉvɨ alɨwo, aleke ʉkʉhʉʉvɨla ʉkʉta ʉNtwa ʉNgʉlʉve jiikʉmpa ɨkyʉ 
akadoovile ɨkɨveetsaga, 

8ʉlwakʉva ibiite amasaago gavɨlɨ, napapali ʉpwʉ ɨmile. 
Avagatsu na vamosu 

9Ʉmwɨdɨkinʼjiitu ʉnʼgatsu ʉvaveetsaga, anogye ahekelage ʉlwakʉva ɨmɨkiiwe 
nʉ Ngʉlʉve. 

10Napeene, ʉkʉhekela kʉ muunu ʉmmosu ʉvaveetsaga, kʉve ʉlwakʉva 
ʉNgʉlʉve amwisiitse. Ʉmmosu ʉjʉ jiilʉta ndʉ vʉlʉva wa mwinyasi, 

11manya ʉnsɨkɨ ɨlitsʉva wʉ lɨvalile, ʉlʉsuke lwa lwene lujogotola ɨmipɨɨni, 
ʉvʉlʉva wiigwa, ʉvʉnonu wa weene wisila. Vʉle vʉle najyʉ mmosu namwene, 
ʉnsɨkɨ wʉ apitsiige ihangajɨka mu mbombo tsa mwene, muumwa ʉmwa, mwʉ 
iswɨla. 

ɄNgʉlʉve nikʉviingitsa avaanu mu ngelo 

12Inʼgatalʉsu, ʉmuunu ʉlya ʉvɨ ikwʉmɨɨlɨla mu lwɨdɨko ʉnsɨkɨ gwa ngelo, 
ʉlwakʉva wʉ amalile ʉkʉlesa ingelo, ʉNgʉlʉve alampa ʉwʉʉmi wa sikutsooni. 

Ʉwʉʉmi ʉwa vʉlaava lwʉ lʉdingʼulilo lwa mwene, ndʉwʉ ʉNgʉlʉve aamalile 
ʉkʉvahʉʉvɨtsa vooni avanʼganile. 

13Ʉnsɨkɨ ʉgwʉ ʉmuunu igelwa ʉkʉta avombe imbiivi, aleke ʉkʉta, “Ingelo 
tsyango itsi tsihʉma kwa Ngʉlʉve,” ʉlwakʉva ʉNgʉlʉve nigelwa ni mbiivi. 
Kange ʉNgʉlʉve nikʉnʼgela ewo ʉmuunu ʉvaveetsaga. 

14Apeene ʉmuunu ʉvaveetsaga alɨ nʉ vʉnogwe wa kʉvomba imbiivi, apo 
iweesa ʉkʉgelwa avombe. Ʉnsɨkɨ ʉvʉnogwe wa mwene ʉwa vunkʉkwega 
ʉkʉvomba imbiivi, 

15vuhwanana nʉ nya vʉtsito, ʉlwakʉva wiiva ʉta vʉpelile ʉvʉtsito mu nʼgati 
mu mwene. Kʉmbele, vuholwagwa ʉmwa ʉvʉtulanongwa. Ʉnsɨkɨ ʉgwʉ 
ʉvʉtulanongwa ʉwa vʉdʉlwike, vukʉmpelelaga ʉvʉswe. 

16Vɨɨdɨkivajyango vagane, muleke ʉkwɨdɨka ʉkʉsyowa. 

17Ɨkɨkʉngɨlwa ɨkɨnonu ɨkɨveetsaga nʉ lwokelo ʉlʉtengamiine ʉlʉveetsaga, 
sihʉma kʉkyanya kwa Ngʉlʉve ʉMpeli va syoni isinya lʉmuli kʉkyanya. Isinya 
lʉmuli isyo nasimulika ʉnsɨkɨ gwoni, ʉgʉnge ʉnsɨkɨ sitsiguka. ɄNgʉlʉve nalɨ 
ndi sinya lʉmuli isyo, ʉmwene nigalamukagalamuka, mwipa ɨmisɨkɨ gyoni. 

18Ʉkʉkongana nʉ mwʉ aanogeliilwe, aatʉvɨɨkile tʉve vaana va mwene, mu 
nzɨla jya ʉkwɨdɨka ʉwe ɨlimenyu lya mwene ɨlya lweli. Aavombile itso pakʉta 
tʉve vaanu va mwene avalʉti mu sipeliwa syoni isyʉ aapelile, tʉlɨngʼaane ni 
silʉvʉkɨlwa isyʉ sigotolwa kʉ mwene. 

Ʉkʉpʉlɨka ɨlimenyu lya Ngʉlʉve nʉ kʉlɨvombela 

19Vɨɨdɨkivajyango vagane, mummʉlɨhɨtse vʉnonu! Aleke ʉkʉvepo ʉmuunu 
pagati paanyie ʉnya nyango jya kʉtsova kɨtsila kʉtala asaage, apeene aveetsage 
inogwa ʉkʉpʉlɨhɨtsa taasi. Ikange aleke ʉkʉviipa ngʼaningʼaani, 

20ʉlwakʉva jisiita ʉkʉta mu lʉviipo, ʉmuunu ivombaga aganogelanie pamiiho 
ga Ngʉlʉve. 

21Pwʉ lɨno, mutsileke lwoni imbiivi itsilɨ mwanyie, paninie nʉ kʉvasaagɨlɨla 
avaanu avange amasaago amaviivi agadɨgile mu numbula tsiinyo. ɄNgʉlʉve 
amalile ʉkʉvɨɨka ɨlimenyu lya mwene mu numbula tsiinyo. Lɨno, mulɨpʉlɨhɨɨtse 
kʉ lwɨjiso nʉ kʉlyɨdɨka, ʉlwakʉva lyʉ lɨlɨ na maka ga kʉvapoka. 

22Ikange ʉnyie muleke ʉkwɨsyova pakʉta mupʉlɨkaga kʉkʉpʉlɨka kwene 
ɨlimenyu lya Ngʉlʉve. Apeene ʉnyie muveetsage muvomba ndʉwʉ litsova. 

23Ʉmuunu ʉvaveetsaga ʉvɨ ipʉlɨkaga kʉkʉpʉlɨka kwene ɨlimenyu lya Ngʉlʉve, 
ileka ʉkʉvomba ndʉwʉ litsova, ʉjwa iiva ndʉ muunu ʉvɨ ikɨlola mu kɨlolelo. 

24Wʉ amalile ʉkwɨlola, ʉnsɨkɨ wʉ ihega pa kɨlolelo, akasɨkɨ kaako isaamwa 
ʉmwʉ aveelye. 

25Apeene ʉmuunu ʉvisaaga kʉ lwʉtsi indagɨlo tsa Ngʉlʉve, ʉjwa alɨ vʉnge. 
Indagɨlo itso tsitengemiine, ikange tsilɨ na maka ga kʉtʉvopola ʉwe ʉkʉhʉma 
mu mbiivi. Pwʉ angave ʉmuunu isaaga itso, iita nʉ kʉkonga kɨtsila kʉsaamwa 
ʉgwʉ apʉliike, ʉjwa vɨ mwene jiisajwa mu tsilya itsʉ ivomba. 

26Ɨngave ʉmuunu ikɨvona ivomba imbombo itsikʉmmovosa ʉNgʉlʉve, lɨno 
nikɨsiga pa kʉtsova itsinatsinogiili, ikɨsyova mu numbula, imbombo itso 
natsikʉmbʉmbʉlɨla kɨɨnu. 

27Imbombo itsʉ ʉNgʉlʉve ʉDaada viitu ilonda ʉmuunu avombage tsʉ itsi: 
ʉkʉvatanga avapɨɨna na vadala avaswɨlilwe mu vʉpala wa veene, nʉ kwɨlolela 
nʉ lʉgendo ʉlʉviivi lwa vaanu ʉwʉ navikʉmwɨdɨka ʉNgʉlʉve, pa vʉsumbe 
wa kʉta valeke ʉkʉnʼjatsa. 

Yakobo 2 

Avɨɨdɨki valekage ʉkʉva nʉ lwiho lwa kʉvɨɨmɨka avamosu 

1Vɨɨdɨkivajyango, ʉlwakʉva mumwɨdiike ʉNtwa viitu ʉYɨɨsʉ Kɨlɨsiti 
ʉMwɨmɨkiwa, muleke ʉkʉva nʉ lwiho lwa kʉntengelela ʉmuunu ʉvaveetsaga. 

2Tʉte ʉmuunu ikwingila mu lʉlʉndamano lwinyo, aswalile ɨmisabwa gya 
lʉtogo, nɨ pete jya sahabu mu kɨmwana kya kɨvoko, ikange ikwingila ʉnʼgatsu, 
ʉvaswalile ɨmisabwa ɨgɨnyakaswike. 

3Ɨngave ʉnyie, mukʉmwʉpɨlɨla mu lwɨmɨko ʉvaswalile vʉnonu, nʉ kʉta, 
“Taama pavʉnonu apa,” ikange kwʉlya ʉnʼgatsu mwita, “Ʉve, ʉbɨhe ʉkɨɨme 
palya,” evo, “Taama pa mmanga apa,” 

4ndeeti, pa kʉvomba ewo, wʉ namumalili ʉkʉvɨɨmɨka vaninie? Wʉ 
namulamwili ʉkʉgava avɨɨmɨkiwa na vatava vɨɨmɨkiwa ʉkʉkongana na 
masaago giinyo amaviivi? 

5Vɨɨdɨkivajyango vagane, mummʉlɨhɨtse vʉnonu! ɄNgʉlʉve amalile ʉkʉvahala 
avagatsu va mu kɨlʉnga vave vaanu avikʉmwɨdɨka ʉNtwa viitu ʉYɨɨsʉ. Ʉkwa 
ʉkʉmwɨdɨka ʉYɨɨsʉ wʉ vʉmosu wa jɨlweli. Avaanu avo wʉ ʉNgʉlʉve avahalile 
ʉkʉta vʉʉpɨlɨle ʉLʉdeeva ʉlwʉ aavahʉʉviitse vooni avanʼganile. 

6Napeene, ʉnyie mukʉvabeda avagatsu! Ndeeti, avamosu avo wʉ 
navikʉvapelela ʉnyie ʉvʉkʉvɨlwa viita nʉ kʉvakwegela kʉ vahɨgi, 

7ikange nʉ kʉdʉka ɨlitaawa ɨlinonu ɨlya Yɨɨsʉ ʉvɨ ʉnyie mulɨ vaanu va mwene? 

8Indagɨlo tsa Kɨlɨsiti ʉNkʉlʉdeeva tsilɨ nda lʉlya ʉlʉvɨgilwe mu Vʉvɨge 
ʉVʉvalatse, ʉkʉta, “Ʉnʼganage ʉnnino ndʉwʉ wɨganile jyʉve.” Ɨngave lweli 
muvomba ewo, mwiva muvombile vʉnonu. 

9Lɨno, mungave mukʉvɨɨmɨka avaanu vaninie, mupitsiige mutaama mu mbiivi. 
Pwʉ indagɨlo tsa Ngʉlʉve tsipitsiige tsikʉvahɨga ʉnyie ʉkʉta mulɨ vanangi. 

10Lola, ɨngave ʉmuunu ikwibata indagɨlo tsyoni, lɨno ideenya lʉpamato mu 
tsyene, pwʉ ivalɨlwagwa ʉkʉta adeenyile tsyoni, 

11manya ʉlya ʉvavɨɨkile ʉlʉlagɨlo ʉlwita, “Ʉlaligupaga,” vɨ jyʉjwa ʉvavɨɨkile nʉ 
lwita, “Ʉlabudaga.” Kwʉ kʉta, ndajɨve nʉligwipi, wʉ kʉnʉ ʉbudile, pwʉ 
vuvalɨlwagwa ʉkʉta ʉlɨ nnangi va ndagɨlo. 

12Pwʉ mutsovage nʉ kʉvomba, kʉnʉ mukʉmbʉhɨtsa ʉkʉta ʉNgʉlʉve 
jiikʉvahɨga, ʉkʉkongana ni ndagɨlo tsa mwene, itsikʉtʉvopola ʉwe ʉkʉhʉma 
mu mbiivi. 

13Ʉnsɨkɨ gwa vʉhɨgi, avaanu ʉwʉ navikolelanila ɨkɨsa, naveene navalakolelwe 
ɨkɨsa nʉ Ngʉlʉve. Ɨngave ʉmuunu ikʉvakolela ɨkɨsa avaanu avange, pwʉ 
ʉNgʉlʉve alankolela namwene ɨkɨsa pa kɨgono kya vʉhɨgi. 

Ʉkʉva nʉ lwɨdɨko paninie ni mbombo inonu 

14Vɨɨdɨkivajyango, ɨngave ʉmuunu ikɨtsova ʉkʉta alɨ nʉ lwɨdɨko, kʉnʉ aleke 
ʉkʉva ni mbombo inonu, ndeeti ago giiva nʉ lʉvʉmbʉlɨlo? Ʉlwɨdɨko ʉlʉlɨwo, 
nalukʉmpoka. 

15Tʉte ɨngave ʉmwɨdɨkinʼjiitu, ʉnʼgoosi evo ʉnʼdala, inʼgatsu ɨmisabwa nɨ 
kyakʉlya, 

16pwʉ mpamato viinyo ikʉmbʉʉla iita, “Ʉbɨhage nʉ lʉnotsehetso, ʉkootage 
ʉmwoto nʉ kwiguta,” lɨno aleke ʉkʉntanga kʉ tsilya itsyalɨ vʉvʉle, ndeeti ago 
gakaale giiva nʉ lʉvʉmbʉlɨlo? 

17Vʉle vʉle, ɨngave mwiva mulɨ nʉ lwɨdɨko, napeene muleke ʉkʉva ni mbombo 
inonu, pwʉ ʉlwɨdɨko lwinyo ʉlwa lwiva ndɨ kɨɨnu ɨkɨswe. 

18Apange ʉmuunu jiita, “Ʉve ʉlɨ nʉ lwɨdɨko lweli?” Ʉjwa, ndɨkaale 
ndikʉmwanda, “Ʉne ndɨlɨ ni mbombo inonu. Ʉmbonie ʉmwʉ ʉkaale wiiva nʉ 
lwɨdɨko kɨtsila kʉva ni mbombo inonu, nʉʉne, kʉ nzɨla jya mbombo inonu, 
jʉndikʉkʉvonia ʉmwʉ ʉlwɨdɨko lwango lʉvye.” 

19Ndeeti, ʉve vukwɨdɨka ʉkʉta kwale ʉNgʉlʉve mpamato mwene? Lʉnonu! 
Natsyene imepo imbiivi tsikwɨdɨka ago kʉnʉ tsijɨva mu lʉdwado. 

20Vɨ mpelwa ʉve! Kɨki navunogwa ʉkʉlʉmanya? Leka ndɨkʉvonie ʉkʉhʉma 
mu Vʉvɨge ʉVʉvalatse ʉkʉta ʉlwɨdɨko ʉlʉtsila mbombo inonu, lʉtsila 
lʉvʉmbʉlɨlo! 

21ɄNgʉlʉve aambalye ʉdaada viitu ʉAbulahamu, ʉkʉta anogye pamiiho ga 
mwene, kʉ mbombo inonu itsʉ aavombile, palya ʉpwʉ aahʉmiitse ʉmwana va 
mwene ʉIsaka, ave neekelo jya kʉbudwa pa kɨteekelelo! 

22Ndeeti, nawilola ʉlwɨdɨko lwa Abulahamu kwa Ngʉlʉve ni mbombo tsa 
mwene ʉmwʉ syakongetsiinie, ʉkʉsika ʉpwʉ ʉlwɨdɨko ʉlwa lʉkava 
lʉtengamiine kʉ nzɨla jya mbombo? 

23Itso tsyavombiike, ndʉwʉ tsyavɨgilwe mu Vʉvɨge ʉVʉvalatse, ʉkʉta, 
“ɄAbulahamu aamwɨdiike ʉNgʉlʉve, pwʉ ʉNgʉlʉve akambalɨla 
ʉvʉgolosu.” ɄAbulahamu namwene akava ikwɨlangwa ʉkʉta vɨ mmanyaani va 
Ngʉlʉve. 

24Pwʉ mumalile ʉkʉtsivona ʉkʉta jisiita kʉ nzɨla jya lwɨdɨko lwene ʉmuunu 
ʉkʉsikila ʉkʉnogelanila pamiiho ga Ngʉlʉve. Apeene ʉmuunu inogelanila 
angave nʉ lwɨdɨko paninie ni mbombo inonu. 

25Vʉle vʉle na jʉlya ʉLahabu ʉndigu, namwene aavalɨliilwe ʉkʉta anogye 
pamiiho ga Ngʉlʉve, kʉ mbombo inonu itsʉ aavombile, mu kʉvʉʉpɨlɨla kʉ 
mwene avatandɨɨli valya. Kʉmbele, akavanyemeeletsa, nʉ kʉvagendetsa ɨnzɨla 
ɨjyɨnge pakʉta valeke ʉkwibatwa. 

26Lɨno, ʉmuunu angave nʉ lwɨdɨko, aleke ʉkʉva ni mbombo inonu, pwʉ 
ʉlwɨdɨko lwa mwene ʉlwa lwiva lʉsue. Lʉhwaniine nʉ mmana ʉgʉtsila 
mwʉja, nagwene gwiva gʉsue. 

Yakobo 3 

Imbombo tsa lʉlimi 

1Vɨɨdɨkivajyango, valeke ʉkʉvepo avaanu vongosu mwanyie avinogwa ʉkʉva 
vamanyisi va limenyu lya Ngʉlʉve, ʉlwakʉva mulʉmanyile ʉkʉta, pa kɨgono 
kya vʉhɨgi, ʉvʉhɨgi wiitu ʉwe twɨ vamanyisi vʉlaava wa kɨgelelo kya pakyanya. 

2Twɨ vooni twitula inongwa mu nzɨla itsilɨ pongosu. Pangave poonu pwale 
ʉmuunu ʉvanitula inongwa kʉ galya ʉgwitsova, ʉjwa iveetsaga atengamiine 
lwoni, akʉmanyile ʉkwɨsiga kʉ mmana gwa mwene gwoni. 

3Lola, ifalaasi tukʉtsyʉmɨɨlɨtsa tsitʉpʉlɨkage, ʉkʉsika ʉpwʉ tulongotsa 
ɨmihana gya tsyene gyoni, kʉ nzɨla jya kʉvɨɨka mu milomo gya tsyene ɨkyʉma 
ɨkɨdebe ɨkɨgujilwe. 

4Vʉle vʉle natsi ngalava, ndatsive itsyene mbaha siitso, tsikulugwa nɨ mepo 
ɨmbaha, napeene tsilongotsiwa nʉ vʉsukaani ʉvʉdebe vʉvʉle ʉkʉlʉta 
ʉkʉveetsaga ʉkwʉ ʉndongotsi inogwa. 

5Vʉle vʉle nalʉ lʉlimi, ndalʉve kyʉ kɨpagɨka ɨkɨdebe kya mmana, napeene kʉ 
nzɨla jya lwene avaanu vikɨtsova itsa lwɨginio ʉlʉvaha. Musaagage ʉkʉta naka 
kooto akadebe kiiva kimala ʉnsitu ʉmbaha. 

6Ʉlʉlimi nalwene lʉlɨngʼiine nʉ mwoto. Ʉlʉ lʉdɨgile imbiivi tsa mu kɨlʉnga. 
Ʉlwene kɨpagɨka kɨpamato mu sipagɨka syoni sya mmana, ɨkyʉ kipela ʉmuunu 
ave mbiivi mu tsyoni itsʉ isaaga nʉ kʉvomba. Ʉlwene maka ga vʉvejangi 
agipela ʉvʉlami wa mmana gwoni. Ikange ʉlʉlimi lʉlɨ ndʉ mwoto 
ʉgukʉnnyianya ʉmuunu nʉ kʉnnanga mu wʉʉmi wa mwene wooni mu 
lʉlimbo ʉlwihʉma kʉ mwoto gwa sikutsooni. 

7Isipeliwa syoni sidɨɨmɨka. Avaanu vaweesiitse ʉkʉdɨɨma ingʼanu, isidege, 
inzoka, ni sya mu nyanza. 

8Napeene, nakʉli ʉmuunu ʉviweesa ʉkʉdɨɨma ʉlʉlimi lʉleke ʉkʉtsova imbiivi. 
Ʉlwene lʉlɨ nʉ vʉviivi ʉwʉ navusigika, ikange lunanga avaanu ʉta sumu jya 
nzoka. 

9Kʉ nzɨla jya lʉlimi tukʉnʼginia ʉDaada, ʉNtwa ʉNgʉlʉve viitu. Kange kʉ nzɨla 
jya lʉlimi lʉʉlwa tukootola avaanu, ʉwʉ ʉNgʉlʉve avapelile kʉ kɨhwani kya 
mwene. 

10Muumwa mu ndomo mpamato, mwʉ gihʉma amamenyu ga kʉginia, na ga 
kʉkootola. Vɨɨdɨkivajyango, ago naganogiili ʉkʉta gave ewo! 

11Lola, nakɨkʉli ɨkɨdwivudwivu ɨkyʉ kihʉmya ʉmwa amagasi aginoga ikange 
kɨvuje kɨhʉmye ʉmwa amagasi agivava! 

12Vɨɨdɨkivajyango, jisiita ʉkʉta ʉmʼbɨkɨ gwa likʉjʉ gʉhʉʉpe ʉmwa iseke tsa 
lizeituni. Ʉnʼzabibu vʉle vʉle, nagʉkahʉʉpe ʉmwa iseke tsa likʉjʉ. Ɨkɨsima kya 
magasi ga mwinyo nakyene nakɨkahʉmye ʉmwa amagasi amanonu. 

Ʉlʉhala nʉ vʉmanyi ʉvʉkwɨlanie 

13Veeni pagati paanyie, ʉnya lʉhala nʉ kʉvʉmanya ʉvʉnogwe wa Ngʉlʉve? 
Avonie ago, mu kʉvomba imbombo inonu, na pakʉva nʉ lwɨjiso ʉlwihʉma mu 
lʉhala lwa mwene. 

14Napeene, ɨngave inumbula tsiinyo tsidɨgile ɨgiila ɨjɨhangile nʉ mwojo, pwʉ 
muleke ʉkwɨginia ʉkʉta muvʉmanyile ʉvʉnogwe wa Ngʉlʉve. Ikange muleke 
ʉkʉtsova ʉvʉnuasi pa wajɨlweli. 

15Ʉvʉmanyi ʉvʉlɨwo nawihʉma kwa Ngʉlʉve. Ʉweene ʉwa wa mu kɨlʉnga, 
ikange wa vʉnogwe ʉvʉviivi, wihʉma kwa Setano jyʉmwene. 

16Lola, apaveetsaga ʉpwʉ avaanu vapitsiige nɨ giila nʉ mwojo, apo piiva nʉ 
kʉsambʉngʼana, paninie nʉ kʉvomba imbiivi itsinge tsyoni. 

17Lɨno, aviiva nʉ vʉmanyi ʉwihʉma kʉkyanya kwa Ngʉlʉve, avo wʉ vagolosu, 
avilonda ʉkʉva nʉ lʉnotsehetso na vaanu avange, vadeke ikange vanya lwɨjiso. 
Avo wʉ vanya kɨsa siitso, ikange wʉ vivomba imbombo inonu. Navivomba itsa 
kʉvatengelela avaanu vaninie, ikange vatsila vʉsyovi. 

18Avaanu avipela ʉlʉnotsehetso pagati pa vaanu, viiva ʉta vivyala ɨmbeju jya 
lʉnotsehetso, kʉmbele vibenaga aganogelanie pamiiho ga Ngʉlʉve. 

Yakobo 4 

Ʉmuunu ʉvɨ idoova sivi kwa Ngʉlʉve 

1Imbatsa ni ngʼaani itsilɨ pagati paanyie, sigegwa nɨ kɨki? Sigegwa nʉ vʉnogwe 
ʉvʉviivi ʉwʉ vʉlɨ mu nʼgati mwanyie ʉwʉ wiilwa nʉʉnye pakʉta muvombe 
imbiivi! 

2Isyʉ munogwa, wʉ namukʉsivona, mubudana. Mwiva mwibitwe nɨ kɨvini kʉ 
sya vaanu. Ikange wʉ mulemilwe ʉmwa kʉsikavɨla, mutengʉla ʉkʉlwɨlanila, 
nʉ kʉtovana. Isyʉ munogwa, namwikava, ʉlwakʉva namudoova kwa Ngʉlʉve! 

3Nagʉ nsɨkɨ wʉ mukʉnʼdoova isyo, namwikava ʉlwakʉva mukʉnʼdoova sivi. 
Mudoova pakʉta galya ʉgwʉ mukavaga gakwɨle itsa vʉnogwe wiinyo. 

4Ʉnyie muhwaniine nda valigu! Ndeeti, namulʉmanyili ʉkʉta ʉkʉnogwa 
ʉkʉtaama ndʉwʉ vitaama avanyapanzi, kwʉ kʉsʉʉlana nʉ Ngʉlʉve? Lola, 
ʉmuunu ʉvaveetsaga ʉvɨ inogwa ʉkʉvomba nda vatulanongwa va mu kɨlʉnga, 
pwʉ ikɨpela ndʉgʉ va Ngʉlʉve. 

5Mwɨlekelwe ʉkʉta ʉVʉvɨge ʉVʉvalatse witsova vʉvʉle ʉpwʉ wiita, 
“ɄNgʉlʉve inogwa ʉwe tʉve vaanu va jyʉjwa mwene, manya ilemala siitso mu 
numbula tʉngaleke ʉkʉnʼgana jyʉjwa mwene.” 

6Paninie naago, ʉNgʉlʉve ikʉtwongeletsa ʉlʉhʉngʉ, kyʉ mene jɨvɨgilwe mu 
Vʉvɨge ʉVʉvalatse, ndee, “ɄNgʉlʉve ikʉvasiga avikɨjɨmɨka, apeene ikʉvapa 
ʉlʉhʉngʉ avikɨjisa.” 

7Pwʉ mumwɨdɨke ʉNgʉlʉve ave Ntwa viinyo. ɄSetano mupɨganage nave, pwʉ 
ikʉvakɨmbɨlaga. 

8Muhegelelage kwa Ngʉlʉve, pwʉ namwene ihegelelaga kwanyie. Mwɨlekelwe 
ʉkʉvomba imbiivi ʉnyie nyɨ vatulanongwa, manya muganaania ʉkʉnkonga 
ʉNgʉlʉve nʉ kʉkonga ʉvʉnogwe ʉvʉviivi wa mu kɨlʉnga, muvalatse inumbula 
tsiinyo. 

9Musʉsʉvale, mulɨle nʉ kwɨlʉmbʉsa pa mbiivi tsiinyo. Ʉkʉheka kwinyo 
kʉhambuke kʉlɨla, ʉlʉhekelo lwinyo lʉhambʉke lʉsʉsʉvalo. 

10Mwɨjisaage paasi pamiiho ga Ntwa ʉNgʉlʉve, pwʉ ʉmwene ikʉvɨɨmɨkaga. 
Avɨɨdɨki pavanogye valekage ʉkʉbedana 

11Vɨɨdɨkivajyango, muleke ʉkʉtsovelanila ʉvʉviivi, ʉlwakʉva ʉmuunu ʉvɨ 
ikʉntsova ʉnnine ʉvʉviivi, evo ʉvikʉmmɨga ʉnnine, ʉjwa amalile ʉkʉbeda 
indagɨlo tsa Ngʉlʉve nʉ kʉtsivona mbiivi. Ʉnsɨkɨ ʉgwʉ vukʉtsivona mbiivi, 
pwʉ nʉkaave ikange vukʉtsikonga, apeene ʉve ʉmalile ʉkwɨvɨɨka immɨgi va 
tsyene. 

12ɄNgʉlʉve mwene vɨ ivɨɨka indagɨlo, ikange vɨ mmɨgi. Vɨ jyʉjwa mwene 
ʉvipoka, iita nʉ kʉjatsa. Lɨno, ʉve ʉlɨ veeni vɨ vukʉmmɨga ʉnnino? 

Avamosu valeke ʉkʉlongotsa ʉvʉnogwe wa veene 

13Lɨno, mummʉlɨhɨtse vʉnonu, ʉnyie nyɨ mwita, “Ɨleelo evo kɨlaavo, jʉtwilʉta 
mu vʉtsenge ʉvʉtʉnga. Ʉkwa tʉtsitaama ʉmwaka gwoni, tugʉlaga nʉ kʉgʉtsa 
nʉ kʉkava ɨkyʉma.” 

14Namulʉmanyili naga gapya giivepwo kɨlaavo! Ʉwʉʉmi wiinyo kyʉ kɨki? 
Vʉhwaniine nʉ lwʉja ʉlwʉ luvoneka kʉ kavalɨlo kadebe, ikange akasɨkɨ kaako 
lujaganika! 

15Panogye mukaale muteetsage, “Ɨngave ʉNtwa ʉNgʉlʉve inogwa, tʉpitsiga 
vʉʉmi, tʉpivomba ɨkɨtʉnga nɨ kɨtʉnga.” 

16Apeene ʉnyie lɨno, mukɨginihitsa tsilya itsʉ musaaga ʉkʉvomba. Ʉnsɨkɨ 
gwoni ʉgwʉ mukɨginia ndavʉle, ʉkwa kʉviivi. 

17Pwʉ ʉvaveetsaga ʉvɨ agamanyile amanonu ga kʉvomba, lɨno nikʉgavomba, 
iiva avombile ʉvʉtulanongwa. 

Yakobo 5 

Ɨlivʉngʉ kʉ vamosu avasyovi 

1Lɨno, ʉnyie nyɨ vamosu mummʉlɨhɨtse vʉnonu! Mulɨle mwɨlʉmbʉse, mulɨle 
mwoveele ʉlwakʉva mulɨ pa kwingila mu vʉpala ʉvʉvaha. 

2Isiinu sya vʉmosu wiinyo, simalile ʉkʉvola, nɨ misabwa giinyo, gɨmalile 
ʉkʉlɨɨwa nʉ mehe. 

3Isahabu ni ndalama tsiinyo sigwe ɨngʼusu. ɄNgʉlʉve alavavʉnga wʉ ajɨweene 
ɨngʼusu ɨjyo ɨjɨhʉmiine nʉ mwojo gwinyo. Ʉlʉvʉngʉ ʉlwa lʉlananga ɨmihana 
giinyo ndʉwʉ gwigaha ʉmwoto. Itsi tsilavombeka ewo ʉlwakʉva muvye 
mukɨlʉndamanihitsa isiinu mu sibaana siinyo mu sigono isi isya vʉsililo. 

4Pʉlɨhɨtsi, avavombi viinyo wʉ vikuuta! Aveene vamalile ʉkʉvomba ɨmbombo 
jya kʉbena mu silɨmɨla siinyo, nʉʉnyie namuvahombili. Ʉkʉleka ʉkʉhomba 
ʉkwa kukwɨlanga ʉvʉhɨgi wa Ngʉlʉve kwanyie. Ikange ʉkʉkuuta kwa 
vavombi avo kʉpʉlɨkiike mu mbʉlʉkʉtʉ tsa Ntwa ʉNgʉlʉve ʉNyamaka Gooni. 

5Mu wʉʉmi wiinyo muvye vaanu va kwɨhovosa. Muvombile itsa vʉnogwe 
wiinyo wʉ ʉNgʉlʉve ahegelye kukʉvahɨga. 

6Muvapelye avaanu avikonga indagɨlo tsa Ngʉlʉve vahɨgwe ipange vabudwe, 
na vaanu avo navikʉvasiga kɨninie. 

Ʉlwɨjʉmɨɨlɨtso mu vʉkʉvɨlwa 

7Vɨɨdɨkivajyango, mwɨjʉmɨɨlɨtsaage, ʉkʉsika ʉpwʉ ʉNtwa ʉYɨɨsʉ Kɨlɨsiti 
aliitsa. Mulolage ʉlwɨjʉmɨɨlɨtso lwa muunu ʉndɨmi. Ʉmwene ipʉlɨkɨla ɨkɨlɨmɨla 
kɨmetse nʉ kʉdʉlʉsa isiinu isyavyalile ʉkʉkongana nɨ sula ɨjɨnogelanie. Isiinu 
isyo silɨ nʉ lʉvʉmbʉlɨlo kʉ mwene. Ɨkyo kyʉ kipela ʉndɨmi ɨjʉmɨɨlɨtsaage 
siitso, ʉkʉsika ʉpwʉ sidʉlʉka. 

8Vʉle vʉle najyʉnyie mwɨjʉmɨɨlɨtsaage, mudʉlʉkage mu numbula tsiinyo, 
ʉlwakʉva ʉkwitsa kwa Ntwa kʉmalile ʉkʉhegelela. 

9Vɨɨdɨkivajyango, muleke ʉkʉngʼuulanila, pakʉta mwitse muleke ʉkʉhɨgwa. 
Muveetsage miiho! ɄMmɨgi ahegelye alɨ pa ndyango! 

10Vɨɨdɨkivajyango, mulolage avanyamalago va Ntwa ʉNgʉlʉve. Aveene avo 
vaatsovaga ndʉwʉ ʉNgʉlʉve aavasuungʼile. Vaakʉvɨlwagwa, napeene 
navaatengejʉkage. Lɨno najyʉnyie muvombage vʉle vʉle. 

11Ndʉwʉ mulʉmanyile, tukʉvɨɨlanga ʉkʉta vagatalʉsu avaanu ʉwʉ 
vɨɨjʉmɨɨliitse. Mumalile ʉkʉpʉlɨka nalwene ʉlwɨjʉmɨɨlɨtso lwa Ayubu, nʉ mwʉ 
ʉNtwa ʉNgʉlʉve iitsile kukʉntanga kʉmbele. ɄNtwa ʉNgʉlʉve adɨgile ɨkɨsa nʉ 
lʉhʉngʉ. 

12Vɨɨdɨkivajyango, ʉkʉlʉtɨɨlɨla kʉ tsyoni, mulɨjyɨgaga, jɨve kʉ kɨɨnu ɨkɨveetsaga 
ɨkya kʉkyanya, ɨkya mu kɨlʉnga, pange ɨkɨnge ɨkɨveetsaga. Ɨngave mukwɨdɨka 
ɨkɨɨnu muteetsage, “Eena,” vʉvʉle, evo mungave mubeela muteetsage, “Baako,” 
vʉvʉle, ʉkʉta mwitse muleke ʉkʉhɨgwa. 

Ʉkʉnʼdoova ʉNgʉlʉve mu lwɨdɨko 

13Ndeeti, pagati paanyie mulɨ nʉ muunu ʉvikʉvɨlwa? Anogye anʼdoove 
ʉNgʉlʉve. Ndeeti, mulɨ nʉ muunu ʉvihekela? Anogye ɨɨmbage inyɨmbo tsa 
lʉginio. 

14Ndeeti, mulɨ nʉ muunu ʉvivawa? Anogye avɨɨlange avandyakoni va mpelela 
ʉkʉta viitse kukʉmʼbaka amafuta mu litaawa lya Ntwa ʉYɨɨsʉ Kɨlɨsiti, nʉ 
kʉnʼdoovela kwa Ngʉlʉve. 

15Ʉnsɨkɨ ʉgwʉ vikʉnʼdoovela mu lwɨdɨko, jiipona. ɄNtwa jiikʉmwinamula 
ʉkʉhʉma pa vʉgono. Nʉpwʉ ɨngave ʉvʉtamu wa mwene vʉhʉmiine ni mbiivi 
itsʉ atuliige, jiisyɨkɨlwa. 

16Pwʉ lɨno wʉ mulɨ vatamu, nʉ jyʉnge ɨlaatage kʉ nnine imbiivi tsa mwene, 
ikange mudoovelanilage kwa Ngʉlʉve, pwʉ muponaga ʉvʉtamu wiinyo. 
Ʉmuunu ʉvɨ anogye pamiiho ga Ngʉlʉve, inyɨsajo tsa mwene tsiiva na maka, 
ikange tsivomba ɨmbombo. 

17Ʉnyamalago ʉEliya, aale muunu ndʉʉwe. Ʉnsɨkɨ ʉgwʉ aagimbile 
ʉkʉnʼdoova ʉNgʉlʉve ʉkʉta ɨsula jɨleke ʉkʉtima, gyasilile ɨmyaka gɨdatu nɨ 
myetsi ntanato (6), ɨsula kɨtsila kʉtima mu kɨlʉnga ɨkyo. 

18Kʉmbele, akanʼdoova ʉNgʉlʉve ikange ʉkʉta ɨsula jɨtime. Pwʉ ɨsula jɨkatima 
ʉkʉsika ʉpwʉ ɨkɨlʉnga kɨkametsa nʉ kʉdʉlʉsa isiinu ikange. 

19Vɨɨdɨkivajyango, ɨngave ʉmuunu mpamato mwanyie ijaga pa kʉjɨleka ɨlweli, 
kʉmbele ʉnnine angankilivule ikange, 

20apo mulʉmanye vʉnonu ʉkʉta, ʉmuunu ʉvaveetsaga ʉvikʉmmʉmya 
ʉntulanongwa mu vʉtulanongwa, iiva ampokile ʉmuunu ʉjwa aleke ʉkwingila 
kʉ vʉswe wa sikutsooni. Ikange jiikʉmbɨɨka ʉmuunu ʉjwa asyɨkɨlwe imbiivi 
tsa mwene itsʉ nyongosu. 

  



582 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

1 Petulo 

1 Petulo 1 

Ʉlʉpembetso lwa Petulo 

1Ɨkalata ɨjɨ ndɨvɨgile ʉne ndɨ Simoni Petulo, ndɨ mpositili va Yɨɨsʉ Kɨlɨsiti. 
Ndikʉvavɨgɨla ʉnyie nyɨ vahalwa va Ngʉlʉve, nyɨ muhambile nʉ kʉva vahenza 
mu kɨlʉnga, mulɨ kʉ Ponto, kʉ Galatiya, kʉ Kapadokiya, kʉ Asiya na kʉ Bitiniya. 

2Ʉnyie muvye vɨɨdɨki va Ngʉlʉve ndʉwʉ aatalile ʉkʉvamanya ʉkʉhʉma 
katale, nʉ kʉvavalatsa kʉ nzɨla jya Mepo va mwene. Aga gaavombiike pakʉta 
muve vɨɨdɨhɨtsi kwa Yɨɨsʉ Kɨlɨsiti, ikange pakʉta ʉmwene avamiitsile ʉnkisa 
gwa mwene. ɄNgʉlʉve avoongeletsaage ʉnyie ʉlʉhʉngʉ nʉ lʉnotsehetso kʉ 
wongosu. 

Ʉlʉhʉʉvɨlo lwa wʉʉmi 

3Tʉnʼginie ʉNgʉlʉve ʉDadaaje va Ntwa viitu ʉYɨɨsʉ Kɨlɨsiti! Kʉ kɨsa kya mwene 
ɨkɨvaha aatʉvɨɨkile ʉkʉta tʉholwe ʉlwa vɨɨlɨ, ʉlwakʉva aantsʉʉsiitse ʉYɨɨsʉ 
Kɨlɨsiti ʉkʉhʉma kʉ vaswe. Aavombile ewo pakʉta tʉve nʉ lʉhʉʉvɨlo lwa 
wʉʉmi, ʉkʉta 

4tʉkʉʉpɨlɨle isajo itsʉ ʉNgʉlʉve avavɨɨkye avaanu va mwene kʉkyanya ʉkwʉ 
nakɨkʉli ɨkɨveetsaga ɨkinangɨka, evo ɨkivola evo ɨkinyakasʉka. 

5Isajo itso tsyanyie ʉnyie nyɨ kʉ nzɨla jya lwɨdɨko, muloleelwa na maka ga 
Ngʉlʉve. Muloleelwa ʉkʉsikila ʉpwʉ mwikava ʉvʉpoki ʉwʉ vʉlavoneka mu 
kɨgono kya kʉ vʉsililo. 

6Lɨno hovokelagi isajo itso itsʉ ʉNgʉlʉve aalamwe ʉkʉvapa ʉnyie, nʉpwʉ 
jɨngave ʉnsɨkɨ ʉgʉ panogye muve nʉ lʉsʉsʉvalo kʉ nsɨkɨ nsupi kʉ nongwa jya 
ngelo itsi niitsi. 

7Ʉkʉsipa mu ngelo itsi kuvonia ʉkʉta, ʉlwɨdɨko lwinyo lwa lweli. Lugelwa 
ndʉwʉ vigela isahabu kʉ nzɨla jya kʉnyianya nʉ mwoto. Ʉkʉmwɨdɨka 
ʉNgʉlʉve kʉnonu siitso ʉkʉlʉtɨɨlɨla ɨsahabu, manya ɨsahabu jinangɨka. Pwʉ 
lɨno, mulʉʉpɨlɨla ʉlʉginio, ʉvʉdwadwa nʉ wɨɨmɨkiwa ʉnsɨkɨ ʉgwʉ ʉYɨɨsʉ 
Kɨlɨsiti aliitsa ʉlwa vɨɨlɨ nʉ kwɨvonia pavʉvalasu. 

8-9Nʉpwʉ jɨngave namumbweni, munʼganile, ikange mukʉmwɨdɨka. Muhekela 
ʉlʉhekelo ʉlʉlʉti ʉlwʉ ʉmpangɨlwa niikya, ʉlwakʉva mwʉpɨlye ʉvʉsumbe wa 
lwɨdɨko lwinyo ʉlwʉ kwʉ kʉpokwa kwa numbula tsiinyo. 

10Pa kulongwi jya vʉpoki wiinyo ʉwa, avanyamalago vaalolengʼiinie siitso 
pakʉta vavʉmanye. Vaatsovile amalago ga lʉhʉngʉ lwa Ngʉlʉve ʉlwavavɨɨkye 
ʉnyie. 

11ɄMepo va Kɨlɨsiti ʉvɨ aale mu nʼgati mu veene aatsovile akata ʉKɨlɨsiti 
alakʉvɨlwa, kʉmbele alaava nʉ wɨɨmɨkiwa. Avanyamalago avo vaalondile siitso 

ʉkʉta vatsimanye ikulongwi itsi tsilaava jʉndali ikange tsikwaganilaga nʉ 
veeni. 

12ɄNgʉlʉve aavavʉʉlile avanyamalago avo ʉkʉta ikulongwi itsʉ vaatsovaga 
natsyavavʉmbʉlɨle aveene, apeene tsyale tsa kʉvavʉmbʉlɨla ʉnyie. Ago gwʉ 
mwalʉmbɨliilwe na valya avaalʉmbɨlye ɨLivangɨli lya Yɨɨsʉ Kɨlɨsiti. Naveene 
vaavalʉmbɨlye kʉ maka ga Mepo ʉMbalatse ʉvɨ ʉNgʉlʉve aansuungʼile 
ʉkʉhʉma kʉkyanya. Ikulongwi itso tsʉ naveene avasuungʼwa vinogwa siitso 
ʉkʉtsimanya. 

Avɨɨdɨki vaveetsage nʉ lʉgendo ʉlʉvʉla vʉviivi 

13Pwʉ lɨno, mwɨsaavʉle nʉ kʉva vaanu va kwɨsiga, muvɨɨke ʉlʉhʉʉvɨlo lwinyo 
lwoni mu lʉhʉngʉ ʉlwʉ mulʉʉpɨlɨla ʉnsɨkɨ ʉgwʉ ʉYɨɨsʉ Kɨlɨsiti alavoneka. 

14Muveetsage vaana va Ngʉlʉve avanya wɨɨdɨhɨtsi. Mulagelaga ikange 
ʉkʉkonga ʉvʉnogwe wiinyo ʉvʉviivi ʉwʉ mwale nawo ʉnsɨkɨ wʉ mukaanale 
ʉkʉjɨmanya ɨlweli jya Ngʉlʉve. 

15Apeene, ndʉwʉ ʉNgʉlʉve ʉvɨ avɨɨlangile imbalatse, najyʉnyie muve 
vavalatse kʉ lɨveetsaga ɨlyʉ muvomba. 

16Ʉlwakʉva mu Vʉvɨge ʉVʉvalatse ʉNgʉlʉve iita, “Muveetsage vavalatse, 
ʉlwakʉva ʉne ndɨlɨ mbalatse.” 

17ɄNgʉlʉve ʉvɨ mwita, “Gwe Daada,” mu nyɨsajo tsiinyo, vɨ ihɨga avaanu vooni 
ʉkʉta viingile kʉ wʉʉmi wa sikutsooni evo vataagwe kʉ mwoto ʉkʉkongana 
ni mbombo tsa veene kɨtsila kʉtengelela vaninie. Pwʉ lɨno, munʼdwadage siitso 
mu nsɨkɨ ʉgʉ ʉgwʉ mutaama mu kɨlʉnga ʉmʉ nda vahenza. 

18Nditsova ewo ʉlwakʉva mulʉmanyile ʉkʉta ʉNgʉlʉve aavapokile pakʉta 
mulekage ʉkʉva nʉ lʉgendo ʉlwʉ nalʉnogiili ʉlwʉ mwʉʉpɨlye kʉ vanyienya 
viinyo. Manya naavagombole ni siinu isyʉ sinangɨka ndi ndalama ni sahabu, 

19apeene aavagombwe nʉ nkisa ʉndʉti gwa Kɨlɨsiti. Ʉmwene aale ʉta kakolo 
akatsila vʉviivi evo lideeha. 

20Ʉmwene aamanyikiike wʉ nakɨ kɨlʉnga kɨkaanale ʉkʉpelwa. Napeene, 
ʉNgʉlʉve akapʉlɨkɨla ʉkʉsikila ʉnsɨkɨ ʉgʉ gwa vʉsililo, pwʉ andeetile nʉ 
kʉmbonia pavʉvalasu kʉ vʉsumbe waanyie. 

21Ʉmwene iitsile pakʉta avalongotse mumwɨdɨke ʉNgʉlʉve ʉvɨ aantsʉʉsiitse 
ʉYɨɨsʉ nʉ kʉmpa ʉwɨɨmɨkiwa, pakʉta mumwɨdɨke nʉ kʉmmʉʉvɨla ʉNgʉlʉve. 

22Ʉlwakʉva mutaama ʉkʉkongana ni manyiiso tsa lweli itsa Yɨɨsʉ Kɨlɨsiti, 
inumbula tsiinyo tsivalatsiiwe pakʉta muweese ʉkʉvagana avajiinyo mu 
wajɨlweli. Lɨno mugananage kʉ numbula ɨmbalasu, 

23ʉlwakʉva muholilwe ʉlwa vɨɨlɨ. Ʉkʉholwa kʉnʉ nakʉviili ndʉ kʉholwa na 
vahotsi va mmana, ʉlwakʉva ʉvʉtaamo wa mmana, kʉ vʉmalɨlo vʉswe. 

Apeene muholilwe pakʉta muve nʉ wʉʉmi wa sikutsooni ʉwihʉma mu 
limenyu lya Ngʉlʉve. Ɨlimenyu ɨlyo lɨnya wʉʉmi ikange lya sikutsooni. 

24ɄVʉvɨge ʉVʉvalatse wiita, “Avaanu vooni valɨ ndʉ lʉhamba, nʉ vʉnonu wa 
lwene vʉlɨ ndʉ vʉlʉva wa mwinyasi. Ʉlʉhamba nʉ vʉlʉva siniala, 

25lɨno ɨLimenyu lya Ntwa ʉNgʉlʉve lya jɨlweli sikutsooni.” Ɨlimenyu ɨlyo lyʉ 
Livangɨli ɨlyʉ mwalʉmbɨliilwe ɨlya Yɨɨsʉ Kɨlɨsiti. 

1 Petulo 2 

1Pwʉ lɨno, muvʉleke ʉvʉviivi wooni, ʉvʉnuasi, ʉvʉgelʉngʼanie, ɨkɨvini, nʉ 
vʉsongelengʼanie. 

2-3Lɨno mumalile ʉkʉvonza ikange mutengwe ʉkʉlʉmanya ʉkʉta ʉNtwa 
inʼgolosu. Pwʉ, nda vaana avanyehe ʉwʉ vinogwa ɨliveele lya va vanyinaavo, 
najyʉnyie muve nɨ kyʉmɨlwa kya liveele ɨlinonu lya limenyu lya Ngʉlʉve ɨlyʉ 
munganywe muweesa ʉkʉdʉlʉka nʉ kʉmmanya ʉNgʉlʉve lwoni. 

Ɨkɨvʉmbʉkʉ ɨkɨvalatse 

4ɄNtwa ʉYɨɨsʉ vɨ liganga ɨlya wʉʉmi lya kʉtsengela. Ɨliganga ɨlyo avaanu 
vaalɨbeelile, napeene ʉNgʉlʉve aalɨhalile, ikange lilʉti pamiiho pa mwene. Lɨno 
mummegelele ʉYɨɨsʉ, 

5pwʉ najyʉnyie ʉNgʉlʉve ikʉvavombelaga nda maganga ga wʉʉmi pa 
kʉtsenga ʉmpelela. Ʉnyie mulɨ vateeketsi avavalatse ʉwʉ vihʉmya isyavʉpe 
sya Vʉkɨlɨsiti isyʉ sikʉmmovosa ʉNgʉlʉve kʉ maka ga Yɨɨsʉ Kɨlɨsiti. 

6Lola, ʉVʉvɨge ʉVʉvalatse witsova ikulongwi tsa Yɨɨsʉ Kɨlɨsiti wiita, “Lolagi, 
ʉkwa kʉ vʉtsenge wa Sayuni, ndɨvɨɨkile ɨliganga lya pa nguto, ɨlyʉ liganga 
ɨlihalwa ikange lyɨmɨkiwa. Ʉmuunu ʉvaveetsaga ʉvɨ ikʉmwɨdɨka ʉjwa ʉvɨ vɨ 
liganga ɨlyo, nalasʉʉke lʉsiku!” 

7Ɨliganga ɨlɨ lya wɨɨmɨkiwa kwanyie ʉnyie nyɨ mukʉmwɨdɨka ʉYɨɨsʉ Kɨlɨsiti. 
Lɨno kʉ valya ʉwʉ navikʉmwɨdɨka, “Ɨliganga ɨlyʉ avatsenganyumba 
vaalɨbeelile, ɨlyo lyʉ lɨvye liganga ɨlivaha lya kwibata ɨnyumba, pa nguto jya 
waalo wa jyene.” 

8Ikange, “Ɨlɨ lyʉ liganga ɨlyʉ avaanu jʉvikɨkʉvɨtsaaga, lyʉ liganga ɨlyʉ 
likʉvapelelaga avaanu vagwitsage.” Vikʉvalaga ʉlwakʉva navalyɨdiiki 
ɨlimenyu lya Ngʉlʉve, ewo wʉ vaavɨɨkɨliiwe nʉ Ngʉlʉve ʉkʉhʉma katale. 

9Lɨno ʉnyie ʉNgʉlʉve avahalile muve vaanu va mwene. Ʉnyie mulɨ vateeketsi 
va Lʉdeeva, ikange kyʉ kɨvʉmbʉkʉ ɨkɨvalatse kya mwene ʉNgʉlʉve, mulɨ 
Lʉdeeva lwa mwene. Mwomoliiwe muve valʉmbɨlɨli va mbombo inonu tsa 
Ngʉlʉve, aavɨɨlangile muhʉme mu ngʼiisi pakʉta muve va mwene mu lʉmuli 
ʉlʉnonu. 

10Ʉnsɨkɨ gwa kʉnsana ʉkwa namwale vɨɨdɨki va Ngʉlʉve, lɨno ʉnsɨkɨ ʉgʉ mulɨ 
vɨɨdɨki va mwene. Ikange namwʉpɨlɨle ɨkɨsa kya Ngʉlʉve, lɨno ʉnsɨkɨ ʉgʉ 
mwʉpɨlye. 

Ʉkʉvapʉlɨka avalongotsi vooni 

11Vagane vango, ndikʉvadoova siitso, ʉlwakʉva mulɨ vahenza ikange 
valʉtanzɨla, pagagi ʉvʉnogwe ʉvʉviivi wa mmana ʉwiilwa ɨligoha mu numbula 
tsiinyo. 

12Muveetsage nʉ lʉgendo ʉlʉnonu pavʉlongolo pa vaanu ʉwʉ navikʉmwɨdɨka 
ʉNgʉlʉve. Lɨno ɨngave vitsova ʉvʉnuasi ʉkʉta muvomba imbiivi, vatsivonage 
imbombo tsiinyo inonu. Pwʉ jʉvalanʼginiaga ʉNgʉlʉve pa kulongwi jyanyie pa 
kɨgono ɨkyʉ alaava ikwitsa. 

13Ʉnyie ʉlwakʉva mulɨ vaanu ʉwʉ vikʉnkonga ʉNtwa ʉYɨɨsʉ, pwʉ 
mutsikongage natsi ndagɨlo tsa kɨlʉnga kiinyo. Mumwɨdɨkɨlage ʉmbaha viinyo 
va kɨlʉnga, ʉlwakʉva ʉmwene vɨ ndamutsi ʉmbaha va vaanu vooni. 

14Ikange muvɨɨdɨkɨlage avalongotsi va mipandʉlʉ ʉwʉ ʉmbaha va kɨlʉnga 
avahalile. Wʉ muvombage ewo ʉlwakʉva aveene vavɨɨkilwe ʉkʉta vavʉngage 
avaanu ʉwʉ vivomba imbiivi nʉ kʉvaginia valya ʉwʉ vivomba inonu. 

15Nditsova ewo ʉlwakʉva ʉNgʉlʉve inogwa mugendelelage ʉkʉvomba inonu 
pakʉta valya ʉwʉ vavʉla vʉmanyi valeke ʉkʉva nɨ kɨveetsaga kya kʉvatsova 
sivi ʉnyie. 

16Nʉpwʉ jɨngave ʉnyie mulɨ vaanu vavopolwa, mulagelaga ʉkʉvɨɨka 
ʉvʉvopolwa wiinyo ʉkʉva nzɨla jya kʉvomba imbiivi, apeene mutaamage 
ndʉwʉ avavombi va Ngʉlʉve vanogye ʉkʉtaama. 

17Muvɨɨmɨkage avaanu vooni nʉ kʉvagana avajiinyo aVakɨlɨsiti. Muveetsage nʉ 
lʉdwado kwa Ngʉlʉve, ikange mumwɨmɨkage ʉmbaha viinyo. 

Avɨɨdɨki pavanogye vasipage ndʉwʉ ʉYɨɨsʉ aasipile 

18Ʉnyie vavanda, vapʉlɨkagi avatwa viinyo, ikange muvɨɨmɨkage, nakwʉ kʉta 
veene valya ʉwʉ vikʉvavombela inonu na vadeke, apeene na valya ʉwʉ vakali. 

19ɄNgʉlʉve jiikʉvasaja ʉnyie, ɨngave mwisipa ʉvʉkʉvɨlwa ʉwʉ namunogiili, 
ʉlwakʉva mulʉmanyile ʉkʉta ʉNgʉlʉve wʉ inogwa. 

20Namuweesi ʉkʉmmovosa ʉNgʉlʉve kʉ nzɨla jya kʉsipa ɨngave vikʉvavʉnga 
pa kulongwi jya mbiivi tsiinyo. Apeene ɨngave mwisipa ʉvʉkʉvɨlwa ʉlwakʉva 
muvombile inonu, pwʉ ʉNgʉlʉve ikʉvahovokela. 

21Munogye ʉkʉsipa ndavʉle, ʉlwakʉva ʉKɨlɨsiti jyʉmwene aakʉviilwe pa 
kulongwi jyanyie. Ikange akavalekela ɨkɨhwananitso, ʉkʉta mwɨgage 
ʉkʉvomba ʉgwʉ aavombile. 

22“Ʉmwene naavombe imbiivi, evo ʉkʉva nʉ vʉnuasi ʉvʉveetsaga.” 

23Ʉnsɨkɨ vikʉnʼdʉka nakilivulage ɨlimenyu ɨlɨveetsaga ɨlya kʉdʉkɨla, ʉnsɨkɨ 
vikʉmpelela ʉvʉkʉvɨlwa, naagele ʉkwɨtavʉlɨla ɨkɨveetsaga ɨkya kʉvadwatsa, 
apeene gooni aandekye ʉNgʉlʉve ʉvɨ ihɨga avaanu kʉ vʉgolosu. 

24ɄKɨlɨsiti jyʉmwene aapɨmbile ʉvʉtulanongwa wiitu mu mmana gwa mwene 
pa kɨdamingʼanie. Aavombile ewo pakʉta ʉwe tʉleke ʉkʉlongotsiwa ikange ni 
mbiivi, apeene tʉve nʉ vʉtaamo wa vʉgolosu. Ʉmwene vaandemiitse, pakʉta 
ʉnyie mupone. 

25Mwale ʉta ngʼolo itsijagile, lɨno ʉnsɨkɨ ʉgʉ munkilivukye ʉNtwa ʉYɨɨsʉ, 
ʉNʼdɨɨmi ikange ʉNdoleeli va numbula tsiinyo. 

1 Petulo 3 

Ʉvʉtaamo ʉvʉnogelanie wa muunu nʉ nʼdala va mwene 

1-2Lɨno ʉnyie nyɨ vadala nyɨ muvʉʉkile, muvapʉlɨkage avagoosi viinyo. Kʉ 
nzɨla ɨjyo, avagoosi ʉwʉ navikonga imanyiiso tsa Yɨɨsʉ, vikeelaga ʉlʉgendo 
lwinyo lwa vʉvalatse nʉ lʉdwado. Pwʉ avagoosi viinyo visikilaga ʉkʉmwɨdɨka 
ʉNgʉlʉve kɨtsila kʉvavʉʉla ɨlimenyu ɨlɨveetsaga. 

3Mulagelaga ʉkʉva vaanu ʉwʉ vikɨtondovola kʉnzi, ndʉ kʉtiva inzwɨlɨ, 
ʉkʉswala isahabu nɨ misabwa gya lʉtogo, 

4apeene ʉvʉnonu wiinyo vʉtengʉlɨle mu nʼgati mu numbula tsiinyo. Ʉvʉnonu 
ʉwʉ navunangɨka evo kʉnyakasʉka wʉ vʉlya ʉwa kʉva nʼdeke ikange 
nantsosi. Ʉvʉ wʉ vʉnonu wa kɨgelelo kya pakyanya pavʉlongolo pa Ngʉlʉve. 

5Ewo wʉ katale avadala ʉwʉ vaammʉʉvɨlaga ʉNgʉlʉve nʉ kʉmwɨdɨka, wʉ 
vɨɨtondovolaga kʉ lʉgendo ʉlʉnonu lwa kʉpʉlɨka kʉ vagoosi va veene. 

6Ʉnʼdala mpamato ʉvɨ aavombile ndavʉle vɨ Sala, ʉnʼdala va Abulahamu. Ʉjʉ 
aampʉlɨkaga vʉnonu ʉnʼgoosi va mwene nʉ kʉmwɨmɨka, aamwɨlangaga 
alɨkʉta, “Ntwa vango.” Najyʉnyie, ɨngave muvomba ʉgwʉ ganogelanie kɨtsila 
kʉdwada ɨkɨveetsaga, mwiva ʉta vaana va mwene ʉSala. 

7Nʉʉnyie nyɨ vagoosi nyɨ mutoolile, pavanogye ʉkʉtaama vʉnonu na vadala 
viinyo ʉlwakʉva mulʉmanyile ʉkʉta vavʉla maka nda gaanyie. Ikange 
muvaloleelage kʉ wɨɨmɨkiwa ʉlwakʉva ʉNgʉlʉve, kʉ kɨsa kya mwene, 
aavahʉʉviitse ʉnyie nyɨ vooni ʉkʉvapa ʉwʉʉmi wa sikutsooni, nyɨ vagoosi na 
vadala. Pwʉ lɨno, muvombage ndavʉle, pakʉta inyɨsajo tsiinyo tsipʉlɨkwe nʉ 
Ngʉlʉve. 

Ʉkʉkʉvɨlwa pa kulongwi jya kʉvomba inonu 

8Ndimalɨhɨtsa ʉkʉvavʉʉla nyɨ vooni ʉkʉta, muveetsage nɨ numbula mamato, 
na masaago mapamato nyɨ vooni, ikange mulolanage nʉ kʉtangana. 
Mugananage kɨlʉkolo, muveetsage vadeke nʉ lwɨjiso. 

9Mulekage ʉkʉtavʉla ʉvʉviivi kʉ vaanu avikʉvavombela imbiivi, evo amadʉsi 
kʉ madʉsi, apeene muvavombelage inonu. Ewo wʉ ʉNgʉlʉve inogwa 
muvombage, pakʉta avasaje ʉnyie. 

10Aga galɨ ndʉwʉ ʉVʉvɨge ʉVʉvalatse witsova ʉkʉta, “Ʉvaveetsaga ʉvɨ inogwa 
ʉkʉtaama vʉnonu, nʉ kʉva nʉ lʉsajo, anogye ɨlekelwe ʉkʉheeha avaanu, nʉ 
kʉtsova ʉvʉnuasi. 

11Anogye ɨlekelwe ʉkʉvomba imbiivi, apeene avombage inonu. Ave itaama mu 
lʉnotsehetso na vanine, alʉlondage siitso. 

12Ewo wʉ jɨlɨwo, ʉlwakʉva ʉNtwa ʉNgʉlʉve ikʉvaloleela vʉnonu avagolosu, 
ikange ipʉlɨka inyɨsajo tsa veene. Lɨno ʉwʉ vivomba imbiivi, ʉNgʉlʉve 
ikʉvaleka.” 

13Veeni ʉvɨ iweesa ʉkʉvananga ʉnyie ɨngave mukɨhʉmya ʉkʉvomba inonu? 

14Lɨno nʉpwʉ jɨngave mukʉvɨlwa pa kulongwi jya kʉvomba itsa vʉgolosu, 
ʉnyie mulɨ vagatalʉsu. Pwʉ lɨno, muleke ʉkʉtʉngʉtsiima evo ʉkʉvadwada 
avikʉvapelela ʉvʉkʉvɨlwa pange kʉhangajɨka, 

15apeene munʼginiage ʉKɨlɨsiti mu numbula tsiinyo ʉlwakʉva vɨ Ntwa. 
Mutaamage mwɨsaawe ʉnsɨkɨ gwoni ʉkʉmwanda ʉvaveetsaga ʉvɨ ivʉʉtsa 
ikulongwi tsa lʉhʉʉvɨlo lwinyo. 

16Napeene, muvombage ewo kʉ vʉdeke nʉ vʉdwadwa. Muve nɨ numbula 
ɨnonu ʉlwakʉva ʉnyie mulɨ vakongi va Kɨlɨsiti, pakʉta avo ʉwʉ vikʉvatsova 
ʉvʉnuasi kʉ nongwa jya lʉgendo lwinyo, vavone soni. 

17Nditsova ewo ʉlwakʉva ɨngave ʉNgʉlʉve inogwa ʉkʉvɨlwe, lʉnonu 
ʉkʉvɨlwe kʉ nongwa jya kʉvomba inonu ʉkʉlɨngʼaania nʉ kʉkʉvɨlwa kʉ 
nongwa jya kʉvomba imbiivi. 

18Namwene ʉKɨlɨsiti aakʉviilwe, akaswa kapamato vʉvʉle kʉ nongwa jya 
vʉtulanongwa wiitu, kwʉ kʉta ʉmuunu ʉnʼgolosu aasue pa kulongwi jya vaanu 
avatava vagolosu, pakʉta atʉsajanie nʉ Ngʉlʉve. Vaamʼbudile wʉ alɨ nʉ 
mmana gwa vʉmuunu, napeene kʉ maka ga Mepo ʉMbalatse akatsʉʉka. 

19Kʉ maka ga Mepo ʉjwa, akalʉta kʉ vaswe, akavalʉmbɨlɨla ɨkulongwi jya 
Ngʉlʉve. 

20Avaswe avo wʉ katale vaabeelile ʉkʉmwɨdɨkɨla ʉNgʉlʉve, ʉnsɨkɨ wʉ 
ʉNwaka itsenga ɨsafina. ɄNgʉlʉve aasipile imbiivi tsa veene ʉkʉsikila ʉnsɨkɨ 
ɨsafina jisila ʉkʉnotsiwa. Lɨno kʉ vʉmalɨlo avaanu vadebe, kwʉ kʉta avaanu 
innaana (8) vʉvʉle wʉ ʉNgʉlʉve aavapokile, navaaswe mu magasi. 

21Ago amagasi kɨhwananitso kya lwotso lwinyo lwa sigono sya nsɨkɨ ʉgʉ. 
Ʉlwakʉva ʉnsɨkɨ mukwotsiwa jivoneka ʉkʉta ʉNgʉlʉve avapokile kʉ maka ga 
kʉtsʉʉka kwa Yɨɨsʉ Kɨlɨsiti. Pwʉ lɨno, ʉlwotso nalʉviili kwoga kʉ vʉsumbe wa 

kʉhetsa ɨliku lya mmana, apeene kwʉ kwɨhʉmya kwa Ngʉlʉve kʉ numbula 
ɨnonu. 

22Ʉjwa ʉKɨlɨsiti alʉtile kʉkyanya, ʉnsɨkɨ ʉgʉ ataamile ɨkɨvoko kya kʉndyo 
kya Ngʉlʉve, apoonu pa wɨɨmɨkiwa ʉvʉlʉti. Ilongotsa avasuungʼwa, isipeliwa 
sya vʉtavʉlɨlwa na maka. 

1 Petulo 4 

Ʉvʉtaamo ʉvukʉmmovosa ʉNgʉlʉve 

1Ndʉwʉ ʉKɨlɨsiti aakʉviilwe mu mmana gwa mwene, ʉnyie najyʉnyie 
muveetsage ni nyɨsaagɨlo itso ndʉ mwene. Lola, ʉmuunu angakʉvɨlwe mu 
mmana gwa mwene naliitse alongotswe ikange ni mbiivi. 

2Kʉ nzɨla ɨjɨ, mu vʉtaamo wa mwene wooni, itaamaga ikonga ndʉwʉ inogwa 
ʉNgʉlʉve, nakataamage ikange ikonga ʉvʉnogwe wa mmana. 

3Kʉnsana ʉkwa mwakongaga ʉvʉnogwe wiinyo ʉvʉviivi wa kʉvanogwa 
avadala evo avagoosi vongosu nʉ vʉgaatsi. Ikange mwanogwagwa inyekelo 
inya vʉgaatsi nʉ kʉnema ɨmikino gya vʉligu, nʉ kwɨsaja kʉ mingʉlʉve, ɨkɨɨnu 
ɨkyʉ kikʉmbipitsa siitso ʉNgʉlʉve. Mulʉmanye ʉkʉta lwakwɨlye ʉlwʉ 
mwakongile ʉvʉtaamo wa vanyapanzi. Lɨno, najɨnogiili ʉkʉta mukilivuke nʉ 
kʉvomba ewo. 

4Ʉnsɨkɨ ʉgʉ mudʉkwa na vaanu avo ʉwʉ navanʼganili ʉNgʉlʉve. Vivomba itso 
ʉlwakʉva navalʉmanyili kɨki namukongana navo ikange videga ʉkʉta 
namuvomba ago amaviivi ʉgwʉ aveene vivomba. 

5Pa kulongwi tsa vʉviivi wa veene ʉwa valiitsa vinaka vaveene pavʉlongolo pa 
Ngʉlʉve. Manya ʉmwene ʉjwa ɨsaawe ʉkʉhɨga avaanu vooni, avʉʉmi nava 
vaswe. 

6Lola, ɨkɨ kyʉ mene avaanu avaasue vaalʉmbɨliilwe ɨLivangɨli wʉ vapitsiige 
vʉʉmi, pakʉta ndajɨve ʉNgʉlʉve aavahɨgile vakaswa, ndʉwʉ ʉmuunu nʉ 
muunu ivombelwa, inumbula tsa veene tsive kʉ wʉʉmi paninie nʉ mwene. 

7Ʉvʉsililo wa siinu syoni vʉlɨ piipi, pwʉ lɨno muve nʉ kwɨsiga nʉ kwɨlolela mu 
gooni ʉgwʉ muvomba, pakʉta mutaamage mukɨsaja. 

8Ʉkʉlʉtɨɨlɨla kʉ gooni, mugimbage siitso ʉkʉganana, ʉlwakʉva vɨ muunu 
ʉnganʼgane ʉnnino ndavʉle jʉwiiva wɨsaawe ʉkʉnsyɨkɨla nʉpwʉ angave 
ikʉkʉnangɨla kavɨlɨ kavɨlɨ. 

9Muvambɨlɨlage kɨtsila kwɨsyona avaanu avikwitsa kwanyie. 

10ɄNgʉlʉve vɨ ikʉvapa nyɨ vɨɨdɨki isikʉngɨlwa isilɨ pongosu. Pwʉ lɨno, ʉmuunu 
nʉ muunu aloleelage vʉnonu ɨkɨkʉngɨlwa kya mwene nʉ kʉkɨvombela kʉ 
lʉvʉmbʉlɨlo lwa vaanu vooni. 

11Ʉmuunu ʉvaveetsaga ʉvitsova, vɨ atsovage ndʉ muunu ʉvasuungʼilwe nʉ 
Ngʉlʉve. Namwene ʉvikʉvavombela avanine, avavombelage kʉ maka ndʉwʉ 
apeevilwe nʉ Ngʉlʉve. Kʉ nzɨla ɨjɨ ʉNgʉlʉve iweesa ʉkʉginiwa mu gooni kʉ 
nongwa jya Yɨɨsʉ Kɨlɨsiti ʉvɨ alɨ nʉ wɨɨmɨkiwa na maka sikutsooni na 
sikutsooni. Ameni. 

Ʉkʉkʉvɨlwa pa kulongwi jya Yɨɨsʉ 

12Vagane vango, ʉvʉkʉvɨlwa ʉvʉlʉti ʉvʉvaweene ʉwa kʉgela ʉlwɨdɨko 
lwinyo, nakɨɨnu ɨkyʉ mutsoovye. Pwʉ lɨno mulekage ʉkʉva ndʉwʉ 
navikʉlʉmanyingʼania kɨki mukʉvɨlwa. 

13Apeene hekelagi ʉlwakʉva mukʉvɨlwa ndʉwʉ ʉKɨlɨsiti aakʉviilwe, pakʉta 
mwitse muveetsage nʉ lʉhekelo ʉlʉlʉti, ʉnsɨkɨ ʉpwʉ ʉwɨɨmɨkiwa wa Kɨlɨsiti 
vʉlavoneka pavʉvalasu. 

14Ɨngave mudʉkwa ʉlwakʉva mulɨ vakongi va Kɨlɨsiti, mulʉmanye ʉkʉta 
musajiwa, manya ʉMepo va wɨɨmɨkiwa va Ngʉlʉve alɨ paninie nʉʉnyie. 

15Ɨngave mukʉvɨlwa, ʉvʉkʉvɨlwa ʉwa vʉleke ʉkʉhʉmana nʉ kʉva ʉnyie mulɨ 
vabudi, evo valyasi, evo vasongelengʼanie, evo vavombambiivi itsinge. 

16Ʉnyie mungakʉvɨlwagwe ʉlwakʉva mulɨ Vakɨlɨsiti, muleke ʉkʉvona soni, 
apeene munʼginiage ʉNgʉlʉve ʉkʉta mukwɨlangwa kʉ litaawa lya Yɨɨsʉ. 

17Ʉnsɨkɨ gwa vʉhɨgi gʉlaava gʉsiike, ʉNgʉlʉve alatengʉla ʉkʉhɨga avaanu va 
mwene. Lɨno ɨngave ʉvʉhɨgi vʉlatengʉlɨla kwawe twɨ vaanu va mwene 
jyʉmwene, pwʉ musaagage ʉmwʉ vʉlaveela vʉpala kʉ vaanu valya ʉwʉ 
navikwɨdɨka ɨLivangɨli ʉkʉhʉma kwa Ngʉlʉve. 

18Aga galɨngʼiine nʉ Vʉvɨge ʉVʉvalatse ʉwiita, “Ɨngave aveene avagolosu 
valapokwa ʉkʉgendela mu vʉpala, pwʉ jɨlaava ndeeti kʉ vanangi ʉwʉ 
navammanyili ʉNgʉlʉve?” 

19Pwʉ lɨno, ʉwʉ vikʉvɨlwa ʉlwakʉva ʉNgʉlʉve aavɨɨkile tsive ewo, 
vagendelelage ʉkʉvomba inonu nʉ kʉmwɨdɨka ʉNgʉlʉve ʉMpeli va veene, 
ʉmmʉʉgʉ. 

1 Petulo 5 

Ʉkʉdɨɨma ɨkɨpʉga kya Ngʉlʉve 

1Lɨno nditsova nʉʉnyie nyɨ vandyakoni, ʉne ndɨ ndyakoninʼjiinyo, ikange ndɨ 
ndɨlɨ mwoleletsi va vʉkʉvɨlwa wa Yɨɨsʉ Kɨlɨsiti. Ʉne ndihʉʉvɨla ʉkwʉpɨlɨla 
ʉwɨɨmɨkiwa paninie nʉ mwene, ʉnsɨkɨ ʉpwʉ vʉlavoneka. Pwʉ lɨno 
ndisimiilitsa kwanyie ndiita, 

2muveetsage vadɨɨmi vanonu va kɨpʉga ɨkyʉ ʉNgʉlʉve avapye. Mudɨɨmage 
ɨkɨpʉga ɨkyo kʉ numbula ɨjɨhowiike ndʉwʉ ʉNgʉlʉve inogwa, mudɨɨmage 

kɨtsila kwʉmɨɨlɨtswa. Mulekage ʉkʉvomba ɨmbombo jiinyo kʉ vʉsumbe wa 
kʉkava ɨkyʉma kʉ mwojo, apeene mwɨhʉmyage kʉ numbula ɨjɨhowiike. 

3Mulekage ʉkʉva vakali kʉ vaanu ʉwʉ mukʉvalongotsa, apeene ʉlʉgendo 
lwinyo lʉve kɨhwananitso kɨnonu kʉ veene. 

4ɄYɨɨsʉ vɨ Nʼdɨɨmi ʉNdʉti va vaanu va mwene. Ʉnsɨkɨ alaava ivoneka, 
mulʉʉpɨlɨla ʉwɨɨmɨkiwa wa sikutsooni. 

5Najyʉnyie nyɨ mulongotswa, vapʉlɨkagi avandyakoni viinyo. Nyɨ vandyakoni 
nyɨ vooni na nyɨ mulongotswa, muveetsage vaanu vadeke ʉnsɨkɨ wʉ 
mutangana ʉnyie kwa jyʉnyie, ʉlwakʉva ʉVʉvɨge ʉVʉvalatse wiita, “ɄNgʉlʉve 
ikʉvasiga avikɨjɨmɨka, apeene ikʉvapa ʉlʉhʉngʉ avikɨjisa.” 

6Pwʉ mwɨjisaage paasi pamiiho ga Ntwa ʉNgʉlʉve ʉnya maka ga kʉvaloleela, 
pakʉta ʉmwene iitse avɨɨmɨke ʉnsɨkɨ gʉlaava gukwitsa ʉgwʉ avɨɨkile 
jyʉmwene. 

7Mundekelage ʉNgʉlʉve ʉvʉkʉvɨlwa wiinyo wooni, ʉlwakʉva ʉmwene vɨ 
ikʉvadɨɨma. 

8Muveetsage nʉ kwɨsiga nʉ kʉva miiho ʉnsɨkɨ gwoni. Ʉndʉgʉ viinyo ʉSetano 
ilonda ʉmuunu va kʉmʼbuda mu lwɨdɨko, ndɨ ngalamu ɨjyʉ jikuluma, jilonda 
ʉmuunu pakʉta jɨndye. 

9Lɨno munsige ʉjwa ʉSetano kʉ nzɨla jya kwɨnywilitsa mu lwɨdɨko. Ndʉwʉ 
mulʉmanyile, avɨɨdɨkivajiinyo, isilʉnga syoni, vikʉvɨlwa ndʉʉnyie. 

10Mulʉmanye ʉkʉta wʉ mumalile ʉkʉkʉvɨlwa kʉ nsɨkɨ nsupi, ʉNgʉlʉve 
alavanywilitsa, alavatseesa, alavapa amaka ga kʉtaama mu lwɨdɨko. Ʉmwene 
ʉNgʉlʉve va lʉhʉngʉ lwoni vɨ aavɨɨlangile mwʉpɨlɨle ʉwɨɨmɨkiwa wa mwene 
mwa Kɨlɨsiti sikutsooni. 

11ɄNgʉlʉve vɨ ilongotsa sikutsooni! Wʉ jɨveetsage. 
Ʉkwɨlaga 

12ɄSilwani, ʉmwɨdɨkinʼjiitu, ʉvɨ muunu mmʉʉgʉ ndʉwʉ ndilola, vɨ annangile 
ʉne ʉkʉvɨga ɨkalata ɨsupi ɨjɨ. Ndinogwa ʉkʉvapa amaka nʉ kʉvalagɨla ʉkʉta, 
itsivɨgilwe mu kalata ɨjɨ, tsivonia ʉlʉhʉngʉ lwa jɨlweli lwa Ngʉlʉve. Lɨno 
mwɨme na maka ʉkʉmwɨdɨka ʉlwakʉva mutsimanyile ikulongwi itso. 

13Ɨkɨpʉga kya Vakɨlɨsitivajiinyo, va vʉtsenge ʉvʉ ʉwa Babeli, ʉwʉ vomwilwe 
nʉ Ngʉlʉve, vikʉvasaamusa. Ikange namwene ʉmwana vango mu lwɨdɨko, ʉvɨ 
itambʉlwa Maliko, ikʉvasaamusa. 

14Musaamusanie pa kɨpambaga. Ndikʉvadoovela nyɨ vooni nyɨ vakongi va 
Kɨlɨsiti ʉkʉta muve nʉ lʉnotsehetso. 

2 Petulo 

2 Petulo 1 

Ʉlʉpembetso lwa Petulo 

1Ʉne ndɨ Simoni Petulo, ndɨ ndɨlɨ mbombi kange mpositili va Yɨɨsʉ Kɨlɨsiti, 
ndikʉvavɨgɨla ʉnyie nyɨ kʉ vʉgolosu wa mwene ʉYɨɨsʉ Kɨlɨsiti ʉvɨ Ngʉlʉve 
kange Mpoki viitu, mwʉpɨlye ʉlwɨdɨko ʉlʉlʉti. Ʉlwɨdɨko ʉlwa lwʉ lʉninie ʉlwʉ 
najyʉwe twʉʉpɨlye. 

2ɄNgʉlʉve avoongeletsaage ʉnyie ʉlʉhʉngʉ nʉ lʉnotsehetso mu numbula 
tsiinyo ʉlwakʉva mukʉmmanya ʉmwene nʉ Yɨɨsʉ ʉNtwa viitu. 

Avɨɨdɨki vɨɨlangilwe nʉ kʉhalwa nʉ Ngʉlʉve 

3Kʉ maka ga mwene ga Vʉngʉlʉve, ʉNgʉlʉve atʉpye syoni isyʉ tʉlɨ nʉ 
vʉsumbe nasyo pakʉta, tʉtaamage ʉvʉtaamo wa kʉmwɨmɨka ʉmwene. 
ɄNgʉlʉve atʉpye itso kʉ nzɨla jya kʉmmanya ʉmwene. Atwɨlangile mu 
wɨɨmɨkiwa na mu wiipa wa mwene jyʉmwene. 

4Kʉ nzɨla ɨjyo, atʉpye isiinu isivaha kange isinonu isyʉ aatʉhʉʉviitse. Isiinu 
isyo sikʉtʉtanga ʉkʉvʉleka ʉvʉnogwe wooni ʉvʉviivi ʉvʉlɨ mu kɨlʉnga, kange 
sikʉtʉtanga ʉkʉva nʉ vʉhange nʉ Ngʉlʉve. 

5Kʉ nongwa ɨjyo, pakyanya pa lwɨdɨko lwinyo mwɨtangage ʉkʉva nʉ lʉgendo 
ʉlʉnonu, pakyanya pa lʉgendo ʉlʉnonu lwinyo muveetsage nʉ vʉmanyi. 

6Ikange pa vʉmanyi wiinyo muveetsage vaanu avikɨsiga mu mbiivi, pa kwɨsiga 
mu mbiivi mwongeletse ʉlʉsipililo, pakyanya pa lʉsipililo mwongeletse 
ʉlwɨmɨko kwa Ngʉlʉve. 

7Pa lwɨmɨko kwa Ngʉlʉve mwongeletse ʉlʉgano kʉ vɨɨdɨkivajiinyo, pakyanya 
pa lʉgano kʉ vɨɨdɨkivajiinyo mwongeletse ʉlʉgano kʉ vaanu vooni. 

8Ɨngave mwiva nago ago gooni kʉ wongosu, ago gikʉvatangaga ʉkʉva vavombi 
va Ntwa viitu ʉYɨɨsʉ Kɨlɨsiti nʉ kʉva nʉ lʉvʉmbʉlɨlo pa kʉmmanya ʉmwene. 

9Lɨno ʉmuunu ʉvɨ alɨ vʉvʉle ʉlʉgendo ʉlwa, ʉjwa muunu mʼbosu. Ilemwa 
ʉkʉlola, asaamilwe ʉkʉta ʉNgʉlʉve ambaliitse, nʉ kʉta ahʉmile mu mbiivi tsa 
mwene tsa katale. 

10Pwʉ lɨno vɨɨdɨkivajyango, tiigagi pa kʉvonia ʉkʉta ʉkʉhalwa kwinyo nɨ 
nyɨlango jiinyo, kɨve kɨɨnu kya kʉnana. Ɨngave mutaama ndavʉle, namulalʉleke 
ʉlwɨdɨko lʉsiku, 

11manya pa kʉvomba ewo, ʉNgʉlʉve kʉ wiipa ʉvʉlʉti, alavatavʉla mwingile 
mu Lʉdeeva lwa sikutsooni lwa Ntwa ʉMpoki viitu ʉYɨɨsʉ Kɨlɨsiti. 

12Pwʉ lɨno, ndigendelelaga ʉkʉvakʉmbʉsa gooni aga sikutsooni, nʉpwʉ 
jɨngave mulʉmanyile nʉ kʉnywilila mu wajɨlweli ʉwʉ mumanyie. 

13Ndivona ʉkʉta, ʉnsɨkɨ gwoni ʉgwʉ ʉne nditaama mu kɨlʉnga ʉmʉ, lʉnonu 
kwane ndɨve ndikʉvakʉmbʉsa ikulongwi itso. 

14Nditsova ewo ʉlwakʉva ʉNtwa viitu ʉYɨɨsʉ Kɨlɨsiti amboniitse pavʉvalasu 
ʉkʉta ʉnsɨkɨ gwango gwa kʉhega mu kɨlʉnga ʉmʉ gʉhegelye. 

15Pwʉ lɨno, ndikɨkupilaga ʉkʉta muve nasyo isyakʉvakʉmbʉhɨtsa, ʉne wʉ 
ndɨsue. 

Avooleletsi va wɨɨmɨkiwa wa Kɨlɨsiti 

16Ʉnsɨkɨ ʉpwʉ twamanyiisaaga ikulongwi tsa maka ga Ntwa viitu ʉYɨɨsʉ 
Kɨlɨsiti nʉ kwitsa kwa mwene, natwahʉʉvɨlage isitsaago isivɨgilwe kɨlʉhala lwa 
vaanu, apeene ʉwe twavʉweene ʉwɨɨmɨkiwa wa mwene na miiho giitu jyʉwe. 

17-18Lola, ʉwe twale paninie nʉ Yɨɨsʉ pakyanya pa kɨdugala kɨlya ɨkɨvalatse, 
palya ʉpwʉ ʉʉpɨlye ʉvʉginiwa nʉ wɨɨmɨkiwa ʉvʉlʉti ʉkʉhʉma kwa Ngʉlʉve 
ʉDaada. Ʉnsɨkɨ ʉgwa ʉwe jyʉwe twapʉliike ɨlimenyu ʉkʉhʉma kʉkyanya kwa 
Ngʉlʉve, ʉnya wɨɨmɨkiwa ʉvʉlʉti lɨkata, “Ʉjʉ vɨ Mwana vango. Ndɨnʼganile, 
namwene ikʉnnyovosa ʉne.” 

19Ikange amamenyu ga vanyamalago gikʉtʉvʉʉla ʉwajɨlweli, nʉʉnyie 
muvomba vʉnonu ɨngave mukʉgiibata. Amamenyu ago gavyʉta nyaale 
ɨjimulika mu ngʼiisi, ʉkʉsikila ʉnsɨkɨ ʉpwʉ kutandaalʉka nʉ Yɨɨsʉ ʉvɨ ʉmwene 
vɨ litondwe, ikʉvamulikila mu numbula tsiinyo. 

20Lɨno ɨkɨɨnu ɨkɨvaha pa kulongwi itso, mukʉmbʉkage ʉkʉta nagakʉli amalago 
ga Vʉvɨge ʉVʉvalatse ʉgwʉ avanyamalago vaaganulaga ʉkʉkongana na 
masaago ga veene. 

21Ikange nagakʉli amalago agaahʉmile kʉ vʉnogwe wa vaanu, apeene avaanu 
vaalongotsiwaagwa nʉ Mepo ʉMbalatse ʉkʉtsova amalago ʉkʉhʉma kwa 
Ngʉlʉve. 

2 Petulo 2 

Avamanyisi va vʉnuasi 

1Lola, ʉnsɨkɨ ʉpwʉ avanyamalago vaatsovaga amalago, vaahʉmye 
avanyamalago va vʉnuasi pagati pa Vaisilahɨli. Vʉvʉle vʉle avamanyisi va 
vʉnuasi valahʉmɨla pagati paanyie. Avaanu avo kɨlʉhala lwa vʉteki, 
valamanyiisaaga imanyiiso tsa kʉvajatsɨlɨngʼania nʉ kʉmʼbeela ʉYɨɨsʉ, 
ʉNdongotsi ʉNdʉti, ʉlya ʉvɨ aavagombwe. Kʉ nzɨla ɨjyo valɨpelela 
ʉlwongometso lwa veene lʉviitsile ngʼaningʼaani. 

2Ikange avaanu vongosu valɨɨdɨkɨla nʉ kʉkonga ʉvʉpʉmu wa veene ʉwa 
ʉvʉviivi. Mu vaanu avo avalɨɨdɨka imanyiiso itso, avange valaata nʉ kʉdʉkɨla 
ɨnzɨla jya wajɨlweli. 

3Pa mwojo gwa veene, valavakwegaga na mamenyu ga veene ga vʉnuasi 
pakʉta vatoole isiinu siinyo. Lɨno ʉkʉhʉma katale ʉNgʉlʉve aamalile 
ʉkʉvahɨga avo, nʉ kwongometswa kwa veene kʉlɨ piipi! 

4Ʉnsɨkɨ ʉgwʉ avasuungʼwa vaninie vaavombile imbiivi, ʉNgʉlʉve naavakolele 
ɨkɨsa, apeene aavataagile kʉ ngʼiisi ɨmbaha. Ʉkwa vakʉngilwe, vipʉlɨkɨla 
ɨkɨgono kɨlya ɨkya kʉhɨgwa. 

5Ikange ʉnsɨkɨ gʉlya ʉgwa Nwaka, ʉNgʉlʉve naavakolele ɨkɨsa avaanu avatava 
vagolosu, apeene aaleetile ɨsula jya lwongometso mu kɨlʉnga kɨlya, avaanu 
vakaswa. Napeene, aampokile ʉNwaka paninie na vaanu avange 
lekelakʉpamato (7). Wʉ gakaanale ago ʉkʉvombeka, ʉNwaka aavalʉmbɨlɨlaga 
avaanu ʉkʉta vavombage aganogelanie pamiiho ga Ngʉlʉve. 

6Ikange ʉNgʉlʉve akavapa ʉlʉvʉngʉ avaanu va vʉtsenge wa Sodoma nʉ wa 
Gomola. Akavakobosa nʉ mwoto, akavavɨɨka vave kɨhwananitso kʉ galya ʉgwʉ 
galavavona avaanu avatava vagolosu va lɨno ʉwʉ navikʉmwɨdɨka ʉNgʉlʉve. 

7Akampoka ʉLoti, ʉmuunu ʉnʼgolosu, ʉvɨ avaanu avo avatulanongwa 
vaampelye ʉlʉsʉsʉvalo mu vʉpʉmu wa veene ʉvʉviivi. 

8ɄLoti aataamile paninie na vaanu avo kʉ sigono syongosu, ɨnumbula jya 
mwene jyasʉsʉvye siitso wʉ ipʉlɨka nʉ kʉlola ʉlʉgendo lwa veene ʉlʉviivi. 

9Kwɨlyo, ʉNtwa ʉNgʉlʉve alʉmanyile ʉmwʉ jiikʉvapokela mu ngelo avaanu 
ʉwʉ vikʉmwɨdɨka ʉmwene. Ikange alʉmanyile ʉmwʉ alavapelela ʉlʉvʉngʉ 
avatulanongwa pa kɨgono kɨlya ɨkya kʉvahɨga, 

10sitsosiitso valya ʉwʉ vikonga ʉvʉnogwe ʉvʉviivi wa mmana nʉ kʉbeda 
ʉvʉlongotsi wa Ngʉlʉve. Avaanu avo vanya lʉkaani ikange valɨ nʉ lwɨginio, 
navidwada ʉkʉdʉkɨla amadʉsi isipeliwa sya wɨɨmɨkiwa isya kʉkyanya. 

11Lɨno avasuungʼwa ʉwʉ vanya vʉtavʉlɨlwa na maka amalʉti ʉkʉlʉtɨɨlɨla 
isipeliwa sya vʉginiwa isyo, navikʉsihɨlɨka pa vʉhɨgi nʉ kʉsidʉkɨla amadʉsi 
pamiiho ga Ntwa ʉNgʉlʉve. 

12Avaanu avo vibeda ɨkɨveetsaga kɨlya ɨkyʉ navakɨmanyili. Vahwaniine ni 
sikanu isivʉla lʉhala. Isyo siholwa, pakʉta kʉmbele siibatwagwe nʉ kʉhɨnzwa! 
Wʉ jɨlɨwo ewo, ʉNgʉlʉve alavoongometsa avamanyisi avo ava vʉnuasi. 

13Ikange valʉʉpɨlɨla ʉvʉkʉvɨlwa pa vʉkʉvɨlwa ʉwʉ vikʉvapelela avaanu 
avange. Lola, aveene vihovoka ʉkʉvomba pavʉvalasu ʉvʉnogwe wa veene 
ʉvʉviivi. Avo vikotsa isoni mu kɨpʉga kiinyo wʉ vihanga nʉʉnyie ʉkʉlya isiinu 
pa lʉhekelo, wʉ ʉlʉvasu ʉlʉnge, vikʉtsihovokela inzɨla tsa veene tsa vʉsyovi. 

14Amiiho ga veene gadɨgile ʉvʉligu nʉ vʉnogwe wa veene wa kʉvomba imbiivi 
vʉtsila vʉdugo. Vikʉvasyova avaanu ʉwʉ navadʉlwiki mu lwɨdɨko. Inumbula 
tsa veene tsitsoovye ʉkʉva nʉ vʉnogwe wa kyʉma. Vakootoliiwe nʉ Ngʉlʉve! 

15Vajɨlekile ɨnzɨla ɨngolosu, vajagile nʉ kʉkonga ɨnzɨla ɨjyʉ aakongile ʉBalamu, 
ʉmwana va Beholi. Ʉmwene aanogilwe ʉkwʉpɨlɨla ɨkyʉma kʉ nzɨla jya 
kʉvomba imbiivi. 

16Lɨno akatanilwa kʉ nongwa jya mbiivi tsa mwene. Ɨpunda jɨkatsova kʉ 
limenyu ʉngata muunu, jɨkasiga ʉvʉtsimu wa nyamalago ʉjwa. 

17Avamanyisi va vʉnuasi avo vavyʉta sisima isyʉmile amagasi, ikange vavyʉta 
lʉkʉngʉʉgʉ ʉlwʉ ʉnkuluguuto gukʉlʉkulugania kʉnʉ na kʉnʉ. ɄNgʉlʉve 
avavɨɨkye apoonu pa kʉtsiiva pa ngʼiisi ɨmbaha. 

18Vitsova amamenyu ga lwɨginio nʉ gwʉ nagitangɨla. Vikʉvʉvombela 
ɨmbombo ʉvʉnogwe ʉvʉviivi wa mmana pakʉta, vavategeeletse mu vʉpʉmu 
avaanu ʉwʉ vahʉmile pa kwɨdɨka, avɨlekiilwe ʉkʉvomba ʉgwʉ avanangi 
vivomba. 

19Vikʉvahʉʉvɨtsa avaanu avo ʉkʉta jʉviiva vavɨɨkilwe mu vʉvopolwa, wʉ 
kʉnʉ vaveene, avamanyisi va vʉnuasi avo, wʉ vavanda va mbiivi. Wʉ jɨlɨwo, 
manya ʉmuunu iiva mbanda va kɨveetsaga kɨlya ɨkyʉ kikʉndongotsa. 

20Avaanu avakulwike mu mbiivi tsa mu kɨlʉnga, kʉ nzɨla jya kʉmmanya ʉYɨɨsʉ 
Kɨlɨsiti, ʉvɨ ʉmwene vɨ Ntwa ikange vɨ Mpoki viitu, ɨngave vikwɨdɨka 
ʉkwibatwa nʉ kʉlongotsiwa ikange ni mbiivi itso, apo ɨmiveele gya vaanu avo 
giveetsaga miviivi siitso, ʉkʉlʉtɨɨlɨla pa vʉtengʉlɨlo. 

21Jɨkaale jiiva hʉba kʉ veene vakaale vave navajɨmanyili lwoni ɨnzɨla ɨjyo 
ɨjɨnogelanie pamiiho ga Ngʉlʉve, ʉkʉlɨngʼaania nʉ kʉjɨmanya, pwʉ vavuje 
valʉleke ʉlʉlagɨlo ʉlʉvalatse ʉlwʉ vʉʉpɨlye. 

22Kʉlɨ kɨtsovo kya jɨlweli ɨkiita, “Ɨmbwa jikilivukila ʉkʉlya amadeesi ga 
jyene,” nɨ kɨtsovo ɨkɨnge kiita, “Ɨngʉbe ɨjyʉ vootsiitse jikilivukila ikange 
ʉkwɨbɨɨlʉsa mu lʉdaba!” Wʉ jɨlɨwo kʉ veene ʉnsɨkɨ ʉgʉ. 

2 Petulo 3 

Ɨkɨgono kya kwitsa ʉNtwa ʉYɨɨsʉ 

1Vagane vango, ɨjɨ kalata jyango jya vɨɨlɨ ɨjyʉ ndikʉvavɨgɨla. Mu kalata tsyoni 
itsi ivɨlɨ, ndikʉvakʉmbʉhɨtsa ʉnyie ikulongwi tsa siinu isyʉ musimanyile, 
pakʉta tsivatangage ʉkʉsaaga vʉnonu ikulongwi tsa siinu isi. 

2Ndinogwa mukʉmbʉke amamenyu ʉgwʉ vaatsovile katale avanyamalago va 
Ngʉlʉve, nʉ lʉlagɨlo lwa Ntwa ʉMpoki viitu ʉlwʉ avapositili va mwene 
vaavapye ʉnyie. 

3Ɨkɨɨnu ɨkɨvaha ndinogwa mulʉmanye ʉkʉta kʉ sigono sya kʉ vʉsililo valiitsa 
avaanu avanya nyovelo, ʉwʉ valakongaga ʉvʉnogwe wa veene veene. 
Valavahovelaga ʉnyie 

4valateetsaga, “ɄKɨlɨsiti aavahʉʉviitse ʉkʉta aliitsa! Ndeeti, lɨno alɨ ndaku? 
Ikulongwi tsilɨ tsiitsi ʉkʉhʉma kʉ vanyienya viitu. Isiinu sivoneka silɨ vʉle vʉle 
ʉmwʉ syaveelye ʉkʉhʉma pa vʉtengʉlɨlo wa kɨlʉnga!” 

5Avaanu avo, vikɨvɨɨka ʉta vasaamilwe ʉkʉta katale ʉNgʉlʉve aatsovile 
ɨlimenyu lyene, kʉkyanya nɨ kɨlʉnga sikapelwa. Aapelile ɨkɨlʉnga ʉkʉhʉma mu 
magasi ikange akakɨtsʉngʉtɨtsa amagasi. 

6Kʉmbele kʉ nzɨla jya magasi ago, ɨkɨlʉnga kya nsɨkɨ gʉlya kɨkoongometswa. 

7Ikange kʉ limenyu lɨɨlyo ʉNgʉlʉve avɨɨkile kʉkyanya nɨ kɨlʉnga kya nsɨkɨ ʉgʉ 
sive sya kʉnyianywa nʉ mwoto. Asivɨɨkile kʉ vʉsumbe wa kʉsinyianya pa 
kɨgono kɨlya ɨkyʉ alavahɨga avaanu avatava vagolosu nʉ kʉvoongometsa. 

8Lɨno, vagane vango, muleke ʉkʉsaamwa ʉkʉta kʉ Ntwa ʉNgʉlʉve, ɨkɨgono 
kɨpamato kɨlɨ ndɨ myaka elufu (1,000), ikange ɨmyaka elufu gɨlɨ ndɨ kɨgono 
kɨpamato. 

9Avaanu avange visaaga viita ʉNtwa ʉNgʉlʉve jiilɨndɨla ʉkʉvomba galya ʉgwʉ 
aavahʉʉviitse, lɨno nakalɨndɨle. Ʉmwene nya lʉsipililo pa kulongwi tsyanyie, 
ninogwa ʉmuunu ʉvaveetsaga ajage, apeene inogwa ʉkʉta vooni vapele 
imbiivi tsa veene. 

10Ɨkɨgono kya kʉkilivuka ʉNtwa ʉYɨɨsʉ mu kɨlʉnga kɨliitsa mu lʉkenyemuko 
ʉngata ndyasi. Mu kɨgono ɨkyo, kʉkyanya kʉlajaganika kʉ lwoveelo ʉlʉvaha, 
isiinu isilɨmwo ʉmwa silanyianywa nʉ mwoto, nakyene ɨkɨlʉnga 
kɨloongometswa paninie ni siinu syoni isilɨmwo ʉmwa. 

11Lɨno, ʉlwakʉva alavejanga isiinu syoni kʉ nzɨla ɨjyo, ndeeti, ʉnyie pavanogye 
ʉkʉva vaanu avalɨ ndeeti? Pavanogye ʉkʉtaama mu vʉvalatse nʉ kʉmwɨmɨka 
ʉNgʉlʉve. 

12Mupʉlɨkɨlage ɨkɨgono kɨlya ɨkya Ngʉlʉve nʉ kʉlonda ʉkʉta kiitse 
ngʼaningʼaani. Ɨkɨgono ɨkyo ʉNgʉlʉve alanyianya kʉkyanya nʉ mwoto nʉ 
kʉnanga, isiinu isilɨmwo silengʉka mu lʉlimbo lwa mwoto ʉgwa. 

13Lɨno ʉwe tupʉlɨkɨla ʉvʉtandaatse ʉvʉpya nɨ kɨlʉnga ɨkɨpya ʉmwʉ vʉdɨgile 
ʉvʉgolosu, ndʉwʉ aatʉhʉʉviitse. 

14Pwʉ lɨno vagane vango, wʉ mupʉlɨkɨla ɨkɨgono kɨlya, gimbagi ʉkʉtaama mu 
vʉgolosu pakʉta muve kɨtsila vʉviivi pamiiho ga Ngʉlʉve, kange muve nʉ 
lʉnotsehetso. 

15Mukʉmbʉkage ʉkʉta ʉNtwa nya lʉsipililo ʉlwakʉva inogwa avaanu 
vapokwe. Vʉvʉle vʉle najyʉ mwɨdɨkinʼjiitu ʉPaulo ʉnʼgane aavavɨgye kʉ 
vʉmanyi ndʉwʉ ʉNgʉlʉve aampye. 

16Ago gwʉ itsova mu kalata tsa mwene tsyoni. Kwʉgale ʉgwʉ mapala 
ʉkʉgamanya mu kalata tsa mwene itso. Amamenyu ago, avaanu avatsimu, ʉwʉ 

vavʉla wajɨlweli mu lwɨdɨko, vikʉgajatsɨlɨngʼania, ndʉwʉ vijatsɨlɨngʼania 
ʉVʉvɨge ʉVʉvalatse ʉvʉnge. Pa kʉvomba ewo, vipela ʉlwongometso lwitse kʉ 
veene. 

Amamenyu ga vʉmalɨlo 

17Mwe vagane vango, lɨno mutsimanyile ikulongwi tsa vamanyisi va vʉnuasi 
avo. Pwʉ lɨno, muveetsage miiho, muleke ʉkʉjatsiwa mu vʉsyovi wa 
vavombambiivi avo avinogwa mugwe, mulʉleke ʉlwɨdɨko lwinyo lwa jɨlweli. 

18Apeene mugendelelage ʉkʉtaama mu lʉhʉngʉ na mu vʉmanyi wa Yɨɨsʉ 
Kɨlɨsiti ʉvɨ ʉmwene vɨ Ntwa ikange vɨ Mpoki viitu. Ʉwɨɨmɨkiwa vʉveetsage kʉ 
mwene, ʉnsɨkɨ gwa lɨno na sikutsooni! Ameni. 

1 Yohana 

1 Yohana 1 

Ɨlimenyu ɨlipela ʉwʉʉmi 

1Ʉwe tukʉvalʉmbɨlɨla ikulongwi tsʉʉlya ʉvɨ ʉmwene vɨ limenyu lya wʉʉmi, 
kange vɨ aalepwo ʉkʉhʉma pa vʉtengʉlɨlo. Ʉne paninie na vapositili 
twampʉliike, twambwene, ikange twamwabaasiitse. 

2Ʉjwa vɨ wʉʉmi wa sikutsooni, ʉvɨ aavoniike, nʉʉwe twambwene, lɨno 
tukwolela kwanyie nʉ kʉvavʉʉla ikulongwi tsa wʉʉmi ʉwa wa sikutsooni, 
ʉwaale kwa Daada ʉNgʉlʉve, vʉkiitsa vʉkavoneka kwawe. 

3Ɨkɨtʉpelye tʉvalʉmbɨlɨlage ikulongwi itso itsʉ twatsiweene nʉ kʉtsipʉlɨka, 
tunogwa muve paninie nʉʉwe mu vʉhange ʉwʉ tʉlɨ nawo nʉ Daada ʉNgʉlʉve, 
nʉ Mwana va mwene ʉYɨɨsʉ Kɨlɨsiti. 

4Tukʉvavɨgɨla aga, pakʉta tʉve nʉ lʉhekelo ʉlʉlʉti. 
Ʉkʉtaama mu lʉmuli 

5Ɨlimenyu ɨlyʉ tʉpʉliike kwa Yɨɨsʉ, lyʉ tukʉvalʉmbɨlɨla ʉnyie, ʉkʉta ʉNgʉlʉve 
vɨ lʉmuli, ntsila vʉviivi ʉvʉveetsaga nʼgati mu mwene ʉvʉlɨ ndɨ ngʼiisi. 

6Lɨno ɨngave twita tʉlɨ vʉhange nʉ Ngʉlʉve, kʉnʉ tugendelela ʉkʉvomba 
imbiivi, tuveetsaga twitsova ʉvʉnuasi, ikange tuveetsaga natuvomba ɨlweli. 

7Apeene, ɨngave tutaama mu vʉgolosu, ndʉwʉ ʉNgʉlʉve itaama, pwʉ 
tuveetsaga mu vʉhange ʉwe kwa jyʉwe, manya ʉvʉswe wa Yɨɨsʉ, ʉMwana va 
mwene, vukʉtʉvalatsa imbiivi tsiitu tsyoni. 

8Ɨngave twita ʉwe natʉlɨ vatulanongwa, tʉkɨtekeletsa jyʉwe, natʉvʉmanyili 
ʉwajɨlweli ʉwʉ ʉNgʉlʉve atʉvoniitse. 

9Lɨno, ɨngave tukwɨdɨka ʉkʉta tʉvombile imbiivi, ʉNgʉlʉve ikʉtʉsyɨkɨla nʉ 
kʉtʉvalatsa ʉvʉviivi wooni, manya ʉmwene immʉʉgʉ ikange nʼgolosu. 

10Ɨngave twita natʉvombili imbiivi, tukʉmbɨɨka ʉNgʉlʉve ʉkʉta 
nnuasi, ikange tuveetsaga tʉlɨbeelile lwoni ɨlimenyu lya mwene. 

1 Yohana 2 

ɄKɨlɨsiti vɨ ikʉvadoovela avɨɨdɨki 

1Mwe vaana vango mu lwɨdɨko, ndikʉvavɨgɨla ikulongwi itsi, pakʉta muleke 
ʉkʉvomba imbiivi. Napeene, ɨngave ʉmuunu ivomba imbiivi, ʉNgʉlʉve 
ikʉnsyɨkɨla ʉlwakʉva tʉlɨ nave ʉntangɨli ʉvɨ ikʉtʉdoovela kwa Daada 
ʉNgʉlʉve, ʉjwa vɨ Yɨɨsʉ Kɨlɨsiti. Ʉmwene iNʼgolosu. 

2ɄYɨɨsʉ ʉjwa vɨ mwene ɨɨhʉmiitse akava neekelo jya kʉtʉswɨla ʉwe. 
Akatovelelwa pa kɨdamingʼanie. Ɨneekelo ɨjyo jyʉ jyene jihetsa imbiivi tsiitu nʉ 

kʉtʉsajania nʉ Ngʉlʉve. Apo nakwʉ kʉta jihetsa imbiivi tsiitu ʉwe twɨ veene, 
baako, ɨjyene jihetsa imbiivi tsa vaanu vooni. 

3Ɨngave tukʉtsikonga indagɨlo tsa Ngʉlʉve, pwʉ twiva tʉmmanyile jɨlweli. 

4Ʉmuunu ʉviita ammanyile ʉNgʉlʉve, lɨno nikonga indagɨlo tsa mwene, ʉjwa 
innuasi, navʉmanyili ʉwajɨlweli ʉwʉ ʉNgʉlʉve atʉvoniitse. 

5Apeene ʉmuunu ʉvaveetsaga ʉvɨ ikʉlɨkonga ɨlimenyu lya Ngʉlʉve, ʉjwa vɨ 
anʼganile ʉNgʉlʉve jɨlweli. Ɨjɨ jyʉ nzɨla jya kʉlʉmanya ʉkʉta tʉlɨ nʉ vʉhange 
nʉ Ngʉlʉve. 

6Ʉmuunu ʉvaveetsaga ʉviita alɨ nʉ vʉhange nʉ Ngʉlʉve, vɨ avombage ndʉwʉ 
ʉYɨɨsʉ Kɨlɨsiti aavombaga. 

Ʉlʉlagɨlo lwa Yɨɨsʉ lwa kʉganana 

7Mwe vagane vango, ʉlʉlagɨlo ʉlʉ ʉlwʉ ndikʉvavɨgɨla nakwʉ kʉta lʉpya, 
apeene lʉʉlʉlya ʉlʉlaala ʉlwʉ mwale nalwo ʉkʉhʉma ʉpwʉ mwatengwe 
ʉkʉmwɨdɨka ʉYɨɨsʉ. Ʉlʉlagɨlo ʉlʉlaala ʉlwa lyʉ limenyu ɨlya kʉganana ɨlyʉ 
mwapʉliike. 

8Ʉlʉvasu ʉlʉnge, ʉlʉlagɨlo ʉlʉ ʉlwʉ ndikʉvavɨgɨla lʉpya ʉlwakʉva ʉwajɨlweli 
wa lwene vuvoneka mu mwene na mwanyie, manya, ʉvʉviivi ʉvʉlɨ ndɨ ngʼiisi 
wihega, nʉ lʉgano ʉlʉlɨ ndʉ lʉmuli luvoneka. 

9Ʉmuunu ʉvikɨtsova ʉkʉta ivomba itsa vʉgolosu, wʉ kʉnʉ igendelela 
ʉkʉnsʉʉla ʉmwɨdɨkinnine, apitsiige itaama mu mbiivi itsilɨ ndɨ ngʼiisi. 

10Ʉmuunu ʉvɨ ikʉnʼgana ʉnnine, ʉjwa itaama mu lʉmuli. Kange mu nʼgati mu 
mwene nakɨmuli ɨkɨveetsaga ɨkya kʉmpelela avombe imbiivi. 

11Lɨno, ʉmuunu ʉvɨ ikʉnsʉʉla ʉnnine, alɨ mu ngʼiisi jya mbiivi. Igenda mu 
ngʼiisi kɨtsila kʉlʉmanya ʉkwʉ ilotsa, ʉlwakʉva ɨngʼiisi ɨjyo jɨmʼboswitse 
amiiho. 

12Ndikʉvavɨgɨla ʉnyie nyɨ vaana, ʉlwakʉva imbiivi tsiinyo tsisyɨkɨliiwe nʉ 
Yɨɨsʉ Kɨlɨsiti. 

13Ndikʉvavɨgɨla ʉnyie nyɨ vadaada, ʉlwakʉva mummanyile ʉYɨɨsʉ Kɨlɨsiti, ʉvɨ 
aalekwo ʉkʉhʉma kʉ vʉtengʉlɨlo. Ndikʉvavɨgɨla ʉnyie nyɨ vatumbwani, 
ʉlwakʉva mundemile ʉSetano. 

14Ndɨvavɨgye ʉnyie nyɨ vaana, ʉlwakʉva mummanyile ʉDaada ʉNgʉlʉve. 
Ndɨvavɨgye ʉnyie nyɨ vadaada, ʉlwakʉva mummanyile ʉYɨɨsʉ Kɨlɨsiti, ʉvɨ 
aalekwo ʉkʉhʉma kʉ vʉtengʉlɨlo. Ndɨvavɨgye ʉnyie nyɨ vatumbwani, 
ʉlwakʉva mulɨ na maka, mwibiite ɨlimenyu lya Ngʉlʉve, ikange mundemile 
ʉSetano. 

15Pwʉ lɨno, muleke ʉkʉnogwa imbiivi tsa kɨlʉnga, evo ʉkʉkonga avaanu 
avaviivi avalɨmwo ʉmwa. Ɨngave ʉmuunu ikʉtsinogwa imbiivi tsa mu kɨlʉnga, 
nanʼganili ʉDaada ʉNgʉlʉve. 

16Imbiivi tsa mu kɨlʉnga tsʉ itsi: ʉvʉpʉmu wa vʉligu nʉ vʉnogwe ʉvʉviivi wa 
mmana, ʉmwojo gwa kʉva nasyo isiinu isiveetsaga isyʉ ʉmuunu ilola nʉ 
kʉnogwa, nʉ lwɨginio ʉlwihʉma mu kyʉma ɨkyʉ ʉmuunu alɨ nakyo. Syoni isyo 
nasihʉma kwa Daada ʉNgʉlʉve, apeene sihʉma mu kɨlʉnga ʉmʉ. 

17Ɨkɨlʉnga paninie ni siinu syoni isya vʉnogwe ʉvʉviivi, siloongomela. 
Ʉmwene ʉmuunu ʉvivomba agikʉmmovosa ʉNgʉlʉve, ʉjwa iiva nʉ wʉʉmi wa 
sikutsooni. 

Ʉkʉva miiho kʉ valʉgʉ va Kɨlɨsiti 

18Mwe vaana vango, isi syʉ sigono sya kʉ vʉsililo wa kɨlʉnga. Mukʉmbʉkage 
ʉkʉta twavavʉʉlile ikulongwi tsa kwitsa kwa ndʉgʉ va Kɨlɨsiti kʉ sigono sya 
kʉ vʉsililo wa kɨlʉnga. Lola, lɨno mukʉvavona avalʉgʉ vongosu va Kɨlɨsiti 
viitsile. Ɨlyo lyʉ likʉtʉvɨɨka tʉlʉmanye ʉkʉta tʉlɨ mu sigono sya kʉ vʉsililo. 

19Avalʉgʉ avo vakahegile kʉnʉ, vakaale paninie nʉʉwe, nʉpwʉ jɨngave 
navakaale nʉ vʉhange wa jɨlweli nʉʉwe. Lɨno vakaale vave valɨ nʉ vʉhange wa 
jɨlweli nʉʉwe, ndalɨno vatsiige baaha paninie nʉʉwe. Apeene vakahegile, 
pakʉta jɨvoneke pavʉvalasu ʉkʉta vooni avo navakaale vʉhange nʉʉwe. 

20Lɨno ʉnyie ʉNgʉlʉve avapye ʉMepo ʉMbalatse, kyʉ mene nyɨ vooni 
muvʉmanyile ʉwajɨlweli. 

21Ndikʉvavɨgɨla ʉnyie ɨkalata ɨjɨ, nakwʉ kʉta ndivona namuvʉmanyili 
ʉwajɨlweli, baako, apeene ʉlwakʉva muvʉmanyile. Ikange mulʉmanyile ʉkʉta 
ʉvʉnuasi ʉvʉveetsaga nawihʉma mu wajɨlweli. 

22Ʉmuunu ʉnnuasi veeni? Ʉmuunu ʉnnuasi vɨ ʉlya ʉvɨ ibeetsa ʉkʉta ʉYɨɨsʉ vɨ 
Kɨlɨsiti. Ʉmuunu ndʉʉjwa, vɨ ndʉgʉ va Kɨlɨsiti, ikʉmʼbeela ʉDaada ʉNgʉlʉve 
nʉ Yɨɨsʉ, ʉMwana va Ngʉlʉve. 

23Ʉmuunu ʉvaveetsaga ʉvikʉmʼbeela ʉMwana va Ngʉlʉve, ikʉmʼbeela najyʉ 
Daada ʉNgʉlʉve. Apeene, ʉmuunu ʉvaveetsaga ʉvikʉmwɨdɨka ʉMwana va 
Ngʉlʉve, ʉjwa vyalɨ nʉ vʉhange nʉ Daada ʉNgʉlʉve. 

24Lɨno, amamenyu galya ʉgwʉ mwapʉliike ʉkʉhʉma pa vʉtengʉlɨlo wa 
lwɨdɨko lwinyo, mugendelelage ʉkʉgavɨɨka mu numbula tsiinyo. Ɨngave 
mugendelelaga ʉkʉvomba ewo, pwʉ najyʉnyie muveetsaga nʉ vʉhange nʉ 
Mwana va Ngʉlʉve, najyʉ Daada ʉNgʉlʉve. 

25Ʉlʉ lwʉ lʉhʉʉvɨlo lwa wʉʉmi wa sikutsooni ʉlwʉ ʉKɨlɨsiti aatʉhʉʉviitse 
ʉkʉta alatʉpa. 

26Ndikʉvavɨgɨla ʉnyie itsi, pa kulongwi tsa vaanu valya avilonda ʉkʉvajatsa. 

27Lola, ʉnyie ʉKɨlɨsiti avapye ʉMepo ʉMbalatse ʉvɨ itaama mu nʼgati mwanyie. 
Ʉjwa vɨ mwene ikʉvamanyiisa tsyoni, ikange imanyiiso tsa mwene tsa jɨlweli, 
natsa vʉnuasi. Pwʉ lɨno, napanogiili ʉkʉta ʉmuunu ʉjyʉnge 
avamanyiise. Ʉnyie mugendelelage ʉkʉva nʉ vʉhange nʉ Kɨlɨsiti ndʉwʉ 
ʉMepo ʉMbalatse avamanyiise. 

28Pwʉ lɨno vaana vango, mugendelelage ʉkʉva nʉ vʉhange nʉ Kɨlɨsiti, pakʉta 
twitse tʉleke ʉkʉva nʉ lʉdwado pange soni wʉ tukwagana nave pa kɨgono kya 
kwitsa kwa mwene. 

29Ɨngave mulʉmanyile ʉkʉta ʉKɨlɨsiti inʼgolosu, pwʉ mulʉmanyage ʉkʉta 
ʉmuunu ʉvaveetsaga ʉvivomba itsa vʉgolosu, vɨ mwene Mwana va Ngʉlʉve. 

1 Yohana 3 

Avaana va Ngʉlʉve 

1Lolagi ʉmwʉ ʉNgʉlʉve ʉDaada atʉganie ʉwe. Ikʉtwɨlanga vaana va mwene! 
Jɨlweli ewo wʉ tʉlɨwo. Lɨno avaanu ʉwʉ navikʉmwɨdɨka ʉNgʉlʉve 
navatʉmanyili ʉwe, ʉlwakʉva navammanyili ʉmwene. 

2Vagane vango, lɨno ʉwe tʉlɨ vaana va Ngʉlʉve, napeene ʉNgʉlʉve navɨɨkili 
pavʉvalasu ʉvʉlʉti ʉwʉ tʉlaava nawo. Peene tʉlʉmanyile ʉkʉta ʉnsɨkɨ ʉgwʉ 
ʉKɨlɨsiti alakilivuka ikange, tʉlaava ndʉ mwene, ʉlwakʉva tʉlambona 
ʉmwaveelye. 

3Ʉmuunu ʉvaveetsaga ʉvɨ ihʉʉvɨla ewo ʉkʉta alaava ndʉ Kɨlɨsiti, ikɨnotsa 
pakʉta ave nʼgolosu, ndʉwʉ ʉKɨlɨsiti jyʉmwene nʼgolosu. 

4Ʉmuunu ʉvaveetsaga ʉvɨ ivomba imbiivi, ideenya indagɨlo, ʉlwakʉva 
ʉkʉvomba imbiivi kwʉ kʉnʼgalʉkɨla ʉNgʉlʉve. 

5Mulʉmanyile ʉkʉta ʉKɨlɨsiti iitsile kuhetsa imbiivi tsiitu, ikange ʉmwene 
nitula ɨnongwa ɨjɨveetsaga. 

6Lɨno ʉmuunu ʉvaveetsaga ʉvɨ igendelela ʉkʉva nʉ vʉhange nʉ Kɨlɨsiti, 
nigendelela ʉkʉvomba imbiivi. Lɨno ʉmwene ʉvɨ igendelela ʉkʉvomba imbiivi, 
nalɨ nʉ vʉhange nʉ Kɨlɨsiti, ikange nalʉmanyili ʉkʉta ʉKɨlɨsiti veeni. 

7Lɨno vaana vango, muleke ʉkwɨdɨka ʉkʉta ʉmuunu ʉvaveetsaga avajatse. 
Ʉmuunu ʉvaveetsaga ʉvivomba itsa vʉgolosu, inʼgolosu ndʉwʉ ʉKɨlɨsiti 
inʼgolosu. 

8Lɨno ʉmuunu ʉvɨ igendelela ʉkʉvomba imbiivi, vɨ muunu va Setano, 
ʉlwakʉva ʉSetano agendelye ʉkʉvomba imbiivi ʉkʉhʉma kʉ vʉtengʉlɨlo. Ɨkɨ 
kyʉ kɨɨnu ʉMwana va Ngʉlʉve iitsile mu kɨlʉnga, kuvejanga imbombo tsa 
Setano. 



601 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

9Ʉmuunu ʉvaveetsaga ʉvaholilwe nʉ Ngʉlʉve, nakaweese ʉkʉgendelela 
ʉkʉvomba imbiivi, ʉlwakʉva amaka ga Ngʉlʉve agammolile galɨ mu nʼgati mu 
mwene. Ikange nakaweese ʉkʉgendelela ʉkʉvomba imbiivi ʉlwakʉva 
ʉmwene Mwana va Ngʉlʉve. 

10Lɨno ʉmuunu ʉvɨ nivomba itsa vʉgolosu, evo ʉvɨ nikʉnʼgana ʉnnine, ʉjwa 
namwana va Ngʉlʉve. Ʉmwa mwʉ tukʉlʉmanyila ʉkʉleka ʉkʉhwanana kʉ 
vaana va Ngʉlʉve, na va Setano. 

Ʉkʉganana 

11Ɨkulongwi ɨjyʉ mwapʉliike ʉkʉhʉma pa vʉtengʉlɨlo jyʉ ɨjɨ: Patʉnogye 
tʉgananage. 

12Tʉleke ʉkʉva ndʉ muunu ʉlya ʉKaini, ʉvɨ aale va Setano, akamʼbuda 
ʉnnunaave. Kɨki aamʼbudile? Aamʼbudile ʉlwakʉva imbombo tsa mwene 
ʉKaini tsyale mbiivi, wʉ imbombo itsa nnunaave tsyale tsa vʉgolosu. 

13Lɨno, valʉkololwango mu lwɨdɨko, muleke ʉkʉdega ɨngave avaanu ʉwʉ 
navikʉmwɨdɨka ʉNgʉlʉve vikʉvasʉʉla ʉnyie. 

14Kwawe ʉwe, ʉkʉvagana avɨɨdɨkivajiitu, kyʉ kɨmanyilo ɨkivonia ʉkʉta 
tʉhʉmile mu maka ga vʉswe, nʉ kwingila kʉ wʉʉmi wa sikutsooni. 
Tʉlʉmanyile ɨlyo ʉlwakʉva tʉvaganile avajiitu. Ʉmuunu ʉvɨ nalɨ nalwo 
ʉlʉgano apitsiige mu vʉswe. 

15Ʉmuunu ʉvaveetsaga ʉvɨ ikʉnsʉʉla ʉmwɨdɨkinnine, imʼbudi, ikange 
mulʉmanyile ʉkʉta mu mwene namwʉvʉle ʉwʉʉmi wa sikutsooni. 

16Ʉwe tʉlʉmanyile ʉlʉgano, ʉlwakʉva ʉKɨlɨsiti aatʉswɨlye ʉwe. Najyʉwe vʉle 
vʉle, gʉngasike ʉnsɨkɨ gwa kʉvapoka avɨɨdɨkivajiitu, patʉnogye ʉkʉhʉmya 
ʉwʉʉmi wiitu kʉ nongwa jya veene. 

17Ʉmuunu ʉvaveetsaga ʉnya siinu ʉvɨ ikʉmbona ʉnnine alɨ mu vʉpala, lɨno 
niiva nɨ numbula ɨjikola ɨkɨsa, iteetsaga ndeeti ʉkʉta alɨ nʉ lʉgano lwa 
Ngʉlʉve? 

18Vaana vango, tʉleke ʉkʉtsova gʉ ndomo gwene ʉkʉta tʉvaganile avajiitu, 
apeene tʉvaganage lweli kʉ nzɨla jya kʉvatanga mu vʉlemwa wa veene. 

19Ʉkʉvagana avajiitu ndavʉle, kukʉtʉpa ʉkʉlʉmanyila ngʼaani mu numbula 
ʉkʉta tukonga ʉwajɨlweli, ikange tʉlɨ mu lʉnotsehetso nʉ Ngʉlʉve. 

20Apo ndajɨve tuhɨgwa ni numbula tsiitu, tʉlʉmanyile ʉkʉta ʉNgʉlʉve vɨ 
mbaha ʉkʉlʉtɨɨlɨla inumbula tsiitu, ikange ʉmwene agamanyile gooni. 

21Vagane vango, ɨngave natuhɨgwa ni numbula tsiitu, pwʉ tuweesa ʉkʉva na 
maka ga kʉhegelela pamiiho ga Ngʉlʉve. 

22Ikange tukwʉpɨlɨla ʉkʉhʉma kʉ mwene ɨkɨveetsaga ɨkyʉ tukʉnʼdoova, 
ʉlwakʉva tukʉtsyɨdɨka indagɨlo tsa mwene nʉ kʉvomba ʉgwʉ gikʉmmovosa. 

23Ʉlʉlagɨlo lwa mwene lwʉ ʉlʉ, tʉlyɨdɨkage ɨlitaawa lya Mwana va mwene 
ʉYɨɨsʉ Kɨlɨsiti, nʉ kʉganana, ndʉwʉ aatʉlagye. 

24Ʉmuunu ʉvɨ ikʉtsyɨdɨka indagɨlo tsa Ngʉlʉve, itaama mu vʉhange nʉ 
Ngʉlʉve, namwene ʉNgʉlʉve itaama mu vʉhange nʉ mwene. Tʉlʉmanyile 
ʉkʉta ʉNgʉlʉve itaama mu vʉhange nʉʉwe kʉ nzɨla jya Mepo ʉMbalatse ʉvɨ 
atʉpye. 

1 Yohana 4 

Ʉmwakʉsaatʉlɨla imanyiiso tsa vʉnuasi ni tsa lweli 

1Vagane vango, avanyamalago vongosu va vʉnuasi vahʉmye mu kɨlʉnga. Pwʉ 
lɨno, muleke ʉkʉvɨɨdɨka avaanu vooni vooni ʉwʉ viita valɨ nʉ Mepo va 
Ngʉlʉve. Apeene mulolaniage vʉnonu ʉkʉta ʉmuunu ilongotsiwa nʉ Mepo va 
Ngʉlʉve evo baako. 

2Ɨnzɨla jya kʉlʉmanya ʉkʉta ʉmuunu ilongotsiwa nʉ Mepo va Ngʉlʉve jyʉ ɨjɨ: 
Ʉmuunu ʉvaveetsaga ʉvɨ ikwɨdɨka nʉ kwɨpaala ʉkʉta ʉYɨɨsʉ vɨ Kɨlɨsiti, iitsile 
mu kɨlʉnga, akava nʉ mmana ndʉ muunu, ʉjwa vɨ mwene ilongotsiwa nʉ Mepo 
va Ngʉlʉve. 

3Lɨno ʉmuunu ʉvaveetsaga ʉvɨ nikʉmwɨdɨka ʉYɨɨsʉ ndavʉle, nilongotsiwa nʉ 
Mepo va Ngʉlʉve. Ʉmuunu ʉjwa ilongotsiwa nʉ mepo va ntavangwa va Kɨlɨsiti. 
Nʉʉnyie, mupʉliike ʉkʉta ʉmepo ʉjwa ikwitsa, lɨno itsile mu kɨlʉnga. 

4Lɨno vaana vango, ʉnyie mulɨ vɨɨdɨki va Ngʉlʉve, muvalesiitse avanyamalago 
avo va vʉnuasi, ʉlwakʉva ʉMepo va mwene alɨ mu nʼgati mwanyie. Ʉmwene 
alɨ na maka ʉkʉlʉtɨɨlɨla ʉmepo ʉvɨ ikʉvalongotsa avaanu ʉwʉ navikʉmwɨdɨka 
ʉNgʉlʉve. 

5Avanyamalago avo va vʉnuasi va mu kɨlʉnga, vitsova itsa mu kɨlʉnga, naveene 
avaanu va mu kɨlʉnga navikʉmwɨdɨka ʉNgʉlʉve, vikʉvapʉlɨka avo. 

6Lɨno ʉwe tʉlɨ vɨɨdɨki va Ngʉlʉve. Ʉmuunu ʉvɨ ammanyile ʉNgʉlʉve, 
ikʉtʉpʉlɨka ʉwe, namwene ʉmuunu ʉvɨ nammanyili ʉNgʉlʉve, nikʉtʉpʉlɨka 
ʉwe. Ʉmwa mwʉ tukʉlʉmanyila ʉkʉsaatʉla avaanu ʉwʉ vilongotsiwa nʉ 
Mepo va jɨlweli, na valya avilongotsiwa nʉ mepo va vʉnuasi. 

Ʉlʉgano lwa Ngʉlʉve 

7Vagane vango, tʉgananage, ʉlwakʉva ʉlʉgano lwihʉma kwa Ngʉlʉve. 
Ʉmuunu ʉvaveetsaga ʉvɨ avaganile avanine, aholilwe nʉ Ngʉlʉve, ikange vɨ 
ammanyile ʉNgʉlʉve. 

8Lɨno ʉmuunu ʉvɨ nikʉvagana avanine, nammanyili ʉNgʉlʉve, ʉlwakʉva 
ʉNgʉlʉve vɨ lʉgano. 

9ɄNgʉlʉve jyʉmwene aavoniitse ʉlʉgano lwa mwene kwawe kʉ nzɨla jya 
kʉnsuungʼa ʉMwana va mwene ʉlʉdɨɨga mu kɨlʉnga ʉmʉ, pakʉta ʉwe tʉkave 
ʉwʉʉmi wa sikutsooni ʉkʉgendela mu mwene. 

10Ʉlʉ lwʉ lʉgano, ʉkʉta naweewe twɨ twanʼganile ʉNgʉlʉve, apeene ʉmwene 
vɨ aatʉganile ʉwe. Ɨkɨ kyʉ mene akansuungʼa ʉMwana va mwene, ave neekelo 
pakʉta ahetse imbiivi tsiitu nʉ kʉtʉsajania nʉ Ngʉlʉve. 

11Vagane vango, ɨngave ʉNgʉlʉve aatʉganile ʉwe ndavʉle, patʉnogye ʉkʉta 
najyʉwe tʉgananage. 

12Nakʉli ʉmuunu ʉvaveetsaga ʉvɨ ambwene ʉNgʉlʉve lʉsiku. Lɨno ɨngave 
tuganana, pwʉ ʉNgʉlʉve iiva itaama mu vʉhange nʉʉwe, ikange ʉlʉgano lwa 
mwene lukwɨlanila kwawe. 

13Tʉlʉmanyile ʉkʉta tutaama mu vʉhange nʉ Ngʉlʉve, namwene ʉNgʉlʉve 
itaama mu vʉhange nʉʉwe, ʉlwakʉva atʉpye ʉMepo va mwene. 

14Ʉwe tʉlolile nʉ kʉvoolelela avange ʉkʉta ʉDaada ʉNgʉlʉve aansuungʼile 
ʉMwana va mwene mu kɨlʉnga, pakʉta ave Mpoki va vaanu. 

15Ʉmuunu ʉvaveetsaga ʉvɨ ikwɨdɨka ʉkʉta ʉYɨɨsʉ vɨ Mwana va Ngʉlʉve, 
ʉNgʉlʉve itaama mu vʉhange nʉ mwene, namwene itaama mu vʉhange nʉ 
Ngʉlʉve. 

16Lɨno, ʉwe tʉlʉmanyile nʉ kwɨdɨka ʉkʉta ʉNgʉlʉve atʉganile. ɄNgʉlʉve vɨ 
lʉgano. Ʉmuunu ʉvaveetsaga ʉvɨ itaama mu lʉgano, vɨ itaama mu vʉhange nʉ 
Ngʉlʉve, ʉNgʉlʉve namwene itaama mu vʉhange nʉ mwene. 

17Kʉ nzɨla ɨjyo, ʉNgʉlʉve ivɨɨka ʉlʉgano lwa mwene mu nʼgati mwawe, pakʉta 
tʉve na maka mu kɨgono kya kʉhɨgwa ʉlwakʉva ʉvʉtaamo wiitu mu kɨlʉnga 
ʉmʉ, vʉlɨngʼiine nʉ mwʉ ʉYɨɨsʉ aataamaga. 

18Apalɨ nʉ lʉgano pavʉla lʉdwado, manya ʉlʉgano lwa lweli luhetsa ʉlʉdwado 
lwoni. Ʉvʉhɨgi wʉ vuvɨɨka avaanu ʉkʉta vadwadage. Ʉmuunu ʉvaveetsaga 
ʉnya lʉdwado, ʉlʉgano lwa Ngʉlʉve nalʉkwɨlaniili mu nʼgati mu mwene. 

19Ʉwe tʉlɨ nʉ lʉgano ʉlwakʉva ʉNgʉlʉve vɨ aatalile ʉkʉtʉgana ʉwe. 

20Ɨngave ʉmuunu iita anʼganile ʉNgʉlʉve kʉnʉ ikʉnsʉʉla ʉlʉkololwe, innuasi. 
Tʉlʉmanyile innuasi ʉlwakʉva ʉmuunu ʉvɨ nanʼganili ʉlʉkololwe ʉvɨ 
ikʉmbona na miiho, nakaweese ʉkʉnʼgana ʉNgʉlʉve ʉvɨ nikʉmbona. 

21Pwʉ lɨno, ʉNgʉlʉve atʉpye ʉlʉlagɨlo ʉkʉta ʉmuunu ʉvaveetsaga ʉvɨ 
anʼganile ʉNgʉlʉve, pannogye anʼganage najyʉ lʉkololwe. 

1 Yohana 5 

Ʉlwɨdɨko ʉlʉlɨ na maka ga kʉtsilema imbiivi tsa mu kɨlʉnga 

1Ʉmuunu ʉvaveetsaga ʉvikwɨdɨka ʉkʉta ʉYɨɨsʉ vɨ Mesiya, ʉjwa aholilwe nʉ 
Ngʉlʉve. Ikange ʉmuunu ʉvaveetsaga ʉvanʼganile ʉdadaaje va mwana, 
ikʉnʼgana najyʉ mwana va muunu ʉjwa. 

2Wʉ jɨlɨwo najyʉwe, tʉlʉmanyile ʉkʉta tʉvaganile avaana va Ngʉlʉve, kʉ nzɨla 
jya kʉnʼgana ʉmwene ʉNgʉlʉve nʉ kʉkonga indagɨlo tsa mwene. 

3Ʉkʉnʼgana ʉNgʉlʉve kwʉ kʉtsikonga indagɨlo tsa mwene, ikange indagɨlo tsa 
mwene nanalamu. 

4Lola, ʉmuunu ʉvaveetsaga ʉvɨ aholilwe nʉ Ngʉlʉve, ikʉtsilema imbiivi tsa mu 
kɨlʉnga. Wʉ jɨlɨwo najyʉwe, tukʉtsilema imbiivi tsa mu kɨlʉnga kʉ nzɨla jya 
lwɨdɨko lwitu kwa Yɨɨsʉ. 

5Ndeeti, veeni ʉviweesa ʉkʉtsilema imbiivi tsa mu kɨlʉnga? Vɨ ʉlya ʉvikwɨdɨka 
ʉkʉta ʉYɨɨsʉ vɨ Mwana va Ngʉlʉve. 

Ɨkɨɨnu ɨkivonia ʉkʉta jɨlweli ʉYɨɨsʉ vɨ Kɨlɨsiti 

6ɄYɨɨsʉ Kɨlɨsiti vɨ mwene ʉvɨ iitsile kʉ nzɨla jya magasi ga lwotso na mu nkisa 
gwa vʉswe wa mwene. Nootsiwe na magasi kwene, apeene aaduudile nagʉ 
nkisa gwa mwene pa kɨdamingʼanie. Namwene ʉMepo ʉMbalatse ikwoleletsa 
ʉkʉta ago ga lweli, ʉlwakʉva ʉMepo ʉMbalatse vɨ wajɨlweli. 

7Lola, kwʉvale vadatu avikwolelela kʉkyanya: avo vɨ Daada, ɨLimenyu nʉ Mepo 
ʉMbalatse, avo vadatu valɨ kɨɨnu kɨpamato. 

8Ikange pwʉvale avooleletsi vadatu mu kɨlʉnga: ʉMepo ʉMbalatse, amagasi nʉ 
nkisa. Avooleletsi avo vadatu vikʉtʉvonia ʉwe ʉwajɨlweli vʉvʉninie. 

9Ɨngave tukwɨdɨka ʉwooleletsi wa vaanu, pwʉ kʉlʉti siitso kwawe ʉkwɨdɨka 
ʉwooleletsi ʉvʉlʉti wa Ngʉlʉve ʉlwakʉva ʉNgʉlʉve ikwolela ikulongwi tsa 
Mwana va mwene. 

10Ʉmuunu ʉvikʉmwɨdɨka ʉMwana va Ngʉlʉve, ikwɨdɨka ʉkʉta ʉwooleletsi 
ʉvʉ wa jɨlweli. Lɨno ʉmuunu ʉvɨ nikʉmwɨdɨka ʉNgʉlʉve, ʉjwa iita ʉNgʉlʉve 
innuasi, ʉlwakʉva nikwɨdɨka ʉwooleletsi ʉwʉ ʉNgʉlʉve oleliitse pa kulongwi 
tsa Mwana va mwene. 

11Ʉwooleletsi ʉwa wʉ ʉvʉ: ɄNgʉlʉve atʉpye ʉwʉʉmi wa sikutsooni. Ʉwʉʉmi 
ʉwa tukʉwʉʉpɨlɨla ʉkʉhʉma kʉ Mwana va mwene. 

12Ʉmuunu ʉvalɨ nʉ vʉhange nʉ Mwana va Ngʉlʉve, alɨ nʉ wʉʉmi ʉwa. Lɨno, 
ʉmuunu ʉntsila vʉhange nʉ Mwana va Ngʉlʉve, nalɨ nawo ʉwʉʉmi ʉwa. 

Amamenyu ga vʉmalɨlo 

13Ndikʉvavɨgɨla amamenyu ago, ʉnyie nyɨ mukʉlyɨdɨka ɨlitaawa lya Mwana va 
Ngʉlʉve, pakʉta mulʉmanye ʉkʉta mulɨ nʉ wʉʉmi wa sikutsooni. 

14Ʉwe pamiiho ga Ngʉlʉve, tʉlɨ nɨ nyʉʉve ʉkʉta ʉmwene ikʉtʉpʉlɨka wʉ 
tukʉnʼdoova ɨkɨveetsaga mu vʉnogwe wa mwene. 

15Pwʉ lɨno, ɨngave tʉlʉmanyile ʉkʉta ʉmwene ikʉtʉpʉlɨhɨtsa wʉ 
tukʉnʼdoova, pwʉ tʉlʉmanyile ʉkʉta atʉpye tsyoni itsʉ tʉnʼdoovile. 

16Ɨngave ʉmuunu inninie mwanyie ikʉmbona ʉmwɨdɨkinnine ivomba ʉvʉgalo 
ʉvʉnavukʉmpelela ataagwe kʉvʉtale nʉ Ngʉlʉve, ʉmuunu ʉjwa anʼdoovele 
kwa Ngʉlʉve ʉmwɨdɨkinnine ʉjwa. ɄNgʉlʉve jiikʉmpa ʉwʉʉmi ʉnʼgalo ʉjwa. 
Ɨlyo liiva ewo kʉ muunu ʉlya ʉvivomba ʉvʉgalo ʉvʉnavukʉmpelela ataagwe 
kʉvʉtale nʉ Ngʉlʉve. Lola, kʉlɨ vʉgalo ʉvukʉmpelela ʉmuunu ataagwe 
kʉvʉtale nʉ Ngʉlʉve. Ʉne nandiita anʼdoovele kwa Ngʉlʉve pa vʉgalo 
ndʉʉwa. 

17Ʉkʉvomba ɨkɨveetsaga ɨkyʉ nakɨnogelaniili pamiiho ga Ngʉlʉve kwʉ 
kʉvomba imbiivi. Lɨno paninie naago, pwʉtsile imbiivi itsʉ natsikʉmpelela 
ʉmuunu ataagwe kʉvʉtale nʉ Ngʉlʉve. 

18Tʉlʉmanyile ʉkʉta ʉmuunu ʉvaveetsaga ʉvɨ aholilwe nʉ Ngʉlʉve, 
nigendelela ʉkʉvomba imbiivi, ʉlwakʉva ʉMwana va Ngʉlʉve ikʉmwʉvatɨla. 
ɄSetano nakaweese ʉkʉvomba ɨkɨveetsaga ɨkya kʉndematsa ʉmuunu ʉjwa. 

19Tʉlʉmanyile ʉkʉta ʉwe tʉlɨ vaana va Ngʉlʉve, nʉ kʉta avaanu avange vooni 
ʉwʉ navammanyili ʉNgʉlʉve vilongotsiwa nʉ Setano. 

20Ikange tʉlʉmanyile ʉkʉta ʉMwana va Ngʉlʉve amalile ʉkwitsa, vɨ mwene 
atʉpye ʉvʉmanyi, pakʉta tʉmmanye ʉNgʉlʉve va jɨlweli. Pwʉ lɨno tʉlɨ nʉ 
vʉhange nʉ Ngʉlʉve va jɨlweli, kʉ nzɨla jya kʉva nʉ vʉhange nʉ Mwana va 
mwene ʉYɨɨsʉ Kɨlɨsiti. Ʉjʉ vɨ Ngʉlʉve va jɨlweli, ikange vɨ wʉʉmi wa 
sikutsooni. 

21Vaana vango, muveetsage miiho muleke ʉkwɨsaja kʉ sihwani sya mingʉlʉve. 

2 Yohana 

2 Yohana 1 

1Ɨkalata ɨjɨ jɨhʉmile kwane, ʉne ndɨ ndyakoni mu mpelela. Ndikʉkʉvɨgɨla ʉve 
vɨ jyʉva vɨ ʉNgʉlʉve akʉhalile, paninie na vaana vaako ʉwʉ ndɨvaganile nɨ 
numbula jyoni. Nakwʉ kʉta ndɨlɨ jyʉne ndɨ mwene ndɨ ndɨvaganile ʉnyie, 
apeene naveene avaanu avange vooni ʉwʉ vavʉmanyile ʉwajɨlweli wa 
Livangɨli. 

2Tʉvaganile ʉlwakʉva ʉwe nʉʉnyie tʉvʉmanyile ʉwajɨlweli ʉwa, ikange 
tugendelelaga ʉkʉvʉmanya sikutsooni. 

3ɄNgʉlʉve ʉDaada nʉ Mwana va mwene ʉYɨɨsʉ Kɨlɨsiti, vatʉpeetsage 
ʉlʉhʉngʉ, vave nɨ kɨsa kwawe nʉ kʉtʉtanga tʉtaamage nʉ lʉnotsehetso pa 
kʉvʉkonga ʉwajɨlweli na pa kʉganana. 

Ʉwajɨlweli nʉ lʉgano 

4Ndɨkahowiike siitso, wʉ ndipʉlɨka ʉkʉta avaana vaako vaninie vitaama mu 
wajɨlweli, ndʉwʉ ʉDaada ʉNgʉlʉve aatʉlagye. 

5Pwʉ lɨno ʉve vɨ jyʉva vɨ nʼgane, ndikʉkʉdoova ʉkʉta ʉkongage ʉlʉlagɨlo lʉlya 
ʉlwita tʉgananage. Ʉlagɨlo ʉlwa nalʉpya, apeene lʉʉlʉlya ʉlwʉ twale nalwo 
ʉkʉhʉma pa vʉtengʉlɨlo ʉpwʉ twɨɨdiike.  

6Ʉlʉgano lwa jɨlweli luvoneka pa kʉkonga indagɨlo tsa Ngʉlʉve. Ndʉwʉ 
mwapʉliike ʉkʉhʉma pa vʉtengʉlɨlo, ʉlʉlagɨlo lwa mwene lwita mutaamage 
muganiine. 

Avɨɨdɨki valekage ʉkʉvʉʉpɨlɨla avamanyisi va vʉnuasi 

7Nditsova ewo ʉlwakʉva avasyovi vongosu vahʉmye mu kɨlʉnga ʉwʉ 
vimanyiisa itsa vʉnuasi. Avaanu avo navikwɨdɨka ʉkʉta ʉYɨɨsʉ vɨ Kɨlɨsiti, iitsile 
akava nʉ mmana ndʉ muunu. Lɨno ʉmuunu ʉvɨ imanyiisa ewo, insyovi ikange 
vɨ ndʉgʉ va Kɨlɨsiti. 

8Pwʉ mwɨlolelage avaanu avo valeke ʉkʉvasyova, manya ɨmbombo jiitu ɨjyʉ 
tʉmbombye ʉNgʉlʉve jɨgela jijaga pavʉvʉle. Ʉnyie muveetsage nʉ lwʉtsi 
pakʉta ʉNgʉlʉve iitse avape ʉlwokelo ʉlʉnogelanie. 

9Ʉmuunu ʉvaveetsaga ʉvimanyiisa imanyiiso itsilekengʼiine ni tsa Kɨlɨsiti, iita 
ʉkʉleka ʉkʉgendelela ʉkwibata tsilya itsʉ atʉmanyiise ʉKɨlɨsiti, ʉjwa nalɨ 
nawo ʉvʉhange nʉ Ngʉlʉve. Apeene, ʉvaveetsaga ʉvɨ igendelela ʉkwibata 
imanyiiso tsa Kɨlɨsiti, ʉjwa vɨ alɨ nʉ vʉhange nʉ Ngʉlʉve ʉDaada nʉ Mwana va 
mwene. 

10Ɨngave ʉmuunu ikwitsa kwanyie ʉvɨ nimanyiisa imanyiiso itso itsa Kɨlɨsiti, 
mulekage ʉkʉmwʉpɨlɨla mu nyumba tsiinyo, ikange mulekage ʉkʉnsaamusa 
ʉngata Nkɨlɨsitinʼjiinyo. 

11Lola, ʉmuunu ʉvaveetsaga ʉvɨ ikʉnsaamusa ʉmuunu ʉjwa, alɨ vʉhange nave 
mu mbiivi itsʉ ivomba. 

Amamenyu ga vʉmalɨlo 

12Ndɨlɨ nago amamenyu mongosu ʉgwʉ ndɨkanogwagwa ʉkʉvavɨgɨla, lɨno 
nandinogwa ʉkʉvɨga ago nʉ wiino mu likalataasi. Apeene, ndihʉʉvɨla ʉkwitsa 
kwanyie kukʉvagendela nʉ kʉgatsova wʉ twagiine, pwʉ jʉtuhekelaga siitso. 

13Avaana va mmaatsavo ʉvahalilwe nʉ Ngʉlʉve, vikʉkʉsaamusa. 

3 Yohana 

3 Yohana 1 

1Ɨkalata ɨjɨ jɨhʉmile kwane ʉne ndɨ ndyakoni mu mpelela, ndikʉkʉvɨgɨla ʉve 
Gayo vɨ nʼgane vango, vɨ ndɨkʉganile nɨ numbula jyoni. 

2Inʼgane vango, ndikʉkʉdoovela kwa Ngʉlʉve ʉgendelelage vʉnonu mu gooni 
mu wʉʉmi waako. Ndikʉkʉdoovela ʉkʉta ʉmmana gwako gʉveetsage 
inʼdʉlʉsʉ, ndʉwʉ ɨnumbula jyako jigendelela vʉnonu mu kʉva nʉ vʉhange nʉ 
Ngʉlʉve. 

3Ndyahekye siitso, palya ʉpwʉ avɨɨdɨkivajiitu vatʉnga, viitsile nʉ kwoleletsa 
ʉkʉta ʉve vugendelela ʉkʉkonga ʉwajɨlweli, nʉ kʉtaama mu wajɨlweli. 

4Nakɨkʉli ɨkɨɨnu ɨkyʉ kikʉmmelela ʉlʉhekelo ʉlʉlʉti ndʉ kʉpʉlɨka ʉkʉta 
avaana vango vigendelela ʉkʉtaama mu wajɨlweli. 

Ʉvʉhʉʉgʉ wa Gayo 

5Inʼgane vango, ʉve ʉlɨ mmʉʉgʉ kʉ wiipa ʉwʉ vukʉvavombela avɨɨdɨkivajiitu, 
nʉpwʉ jɨngave vaanu vahenza kwave. 

6Avahenza avo voleliitse kʉ vampelela vaapa ʉlʉgano lwako ʉmwʉ lʉveelye 
lʉnonu. Pwʉ lɨno ndisimiilitsa kwave ndiita, ʉgendelelage vʉle vʉle 
ʉkʉvatanga nʉ kʉvapa ɨmbopo jya pa nzɨla avaanu avo ndʉwʉ ʉNgʉlʉve 
inogwa. 

7Avaanu avo vigenda mukʉmbombela ʉNtwa ʉYɨɨsʉ. Mu kʉgenda ʉmwa, 
navikwʉpɨlɨla ɨkɨveetsaga ɨkya kʉvatanga ʉkʉhʉma kʉ vaanu ʉwʉ navɨɨdɨki. 

8Pwʉ lɨno, ʉwe patʉnogye ʉkʉvatanga avaanu ndaavo, pakʉta tʉve najyʉwe 
tuvomba paninie na veene wʉ vikwolosa ʉwajɨlweli. 

ɄDiotulefe nʉ Demetuliyo 

9Ndyavavɨgye avampelela ɨkalata, lɨno ʉDiotulefe ʉvikɨjɨmɨka mbʉlongolo ʉta 
vɨ mbaha va veene, nivɨɨkɨla ʉntɨma ʉgwʉ ndyavavɨgye. 

10Pwʉ lɨno, ndɨlaava ndikwitsa ʉkwa, ndɨlagaanika pavʉvalasu gooni ʉgwʉ 
ivomba, aga vʉheesi nʉ vʉnuasi ʉwʉ ikʉtʉnwangʼila. Nagalɨ gaago geene, 
apeene ʉmwene iita ʉkʉbeela ʉkʉvʉʉpɨlɨla nava vɨɨdɨkivajiitu ʉwʉ vigendela 
ʉkwa. Ikange ikʉvabeetsa avaanu avange ʉwʉ vinogwa ʉkʉvʉʉpɨlɨla, nʉ 
kʉvaswɨma mu mpelela. 

11Inʼgane vango, ʉleke ʉkwɨga ʉkʉvomba imbiivi, apeene ʉvombage inonu. 
Ʉmuunu ʉvaveetsaga ʉvɨ ivomba inonu, ʉjwa vɨ muunu va Ngʉlʉve. Lɨno 
ʉmuunu ʉvaveetsaga ʉvɨ ivomba imbiivi, ʉjwa nammanyili ʉkʉta ʉNgʉlʉve 
veeni. 

12Avaanu vooni vikwolela ʉkʉta ʉDemetuliyo muunu innonu, ikange imbombo 
tsa mwene tsa vʉgolosu tsivonia ʉkʉta muunu ʉvikonga ɨlweli. Ʉwe najyʉwe, 

tukwolela ʉkʉta muunu nʼgolosu, nʉʉve ʉlʉmanyile ʉkʉta ʉwooleletsi wiitu 
wa lweli. 

Amamenyu ga vʉmalɨlo 

13Ndɨlɨ nago amamenyu mongosu ʉgwʉ ndɨkanogwagwa ʉkʉvavɨgɨla, lɨno 
nandinogwa ʉkʉvɨga ago nʉ wiino mu likalataasi. 

14Apeene, ndihʉʉvɨla ʉkʉta ndɨpikwitsa kwave kɨtsila kʉsuvalɨla pakʉta 
twitse tʉtsove wʉ twagiine. 

15Ʉlʉnotsehetso lʉve paninie nʉʉve. Avamanyaani viitu vaapa 
vikʉkʉsaamusa. Najyʉve, ʉtʉsaamusihiitse ʉkwa avamanyaani viitu nʉ jyʉnge 
mu litaawa lya mwene. 

Yuuda 

Yuuda 1 

1Ɨkalata ɨjɨ jɨhʉmile kwane ndɨ Yuuda, ndɨ ndɨlɨ mbanda va Yɨɨsʉ Kɨlɨsiti, ikange 
neene lʉkololwe va Yakobo. Ndikʉvavɨgɨla ʉnyie nyɨ ʉNgʉlʉve ʉDaada amalile 
ʉkʉvɨɨlanga, avaganile, ikange nyɨ ambɨɨkye ʉYɨɨsʉ Kɨlɨsiti. 

2ɄNgʉlʉve avapeetsage kʉ wongosu ɨkɨsa, ʉlʉnotsehetso nʉ lʉgano. 
Agalahʉmɨla kʉ vaanu ʉwʉ navikʉnʼdwada ʉNgʉlʉve 

3Mwe vagane vango, nʉpwʉ jɨngave ndɨkanogilwe siitso ʉkʉvavɨgɨla ɨkalata 
ɨjitsova ikulongwi tsa vʉpoki ʉwʉ tʉlɨ nawo twɨ vooni, lɨno ndɨweene 
pannogye taasi ndɨvavɨgɨle ikulongwi tsa kʉvanywilitsa pakʉta mulwɨmɨlage 
ʉlwɨdɨko ʉlwʉ ʉNgʉlʉve aavapye avaanu va mwene. Ʉlwɨdɨko ʉlwa 
nalukwandʉka lʉsiku, lwitsiga vʉle vʉle sikutsooni. 

4Ndivɨga itsi ʉlwakʉva pwʉvale avaanu avatava vagolosu avɨnyemeliitse 
vingye pagati paanyie. ɄVʉvɨge ʉVʉvalatse ʉwaavɨgilwe ʉkʉhʉma katale, 
vuvonia ʉvʉhɨgi ʉvʉviitsye avaanu avo. Aveene avo navikʉnʼdwada ʉNgʉlʉve, 
vijatsɨlɨngʼania ʉwajɨlweli wa lʉmanyiiso lwa lʉhʉngʉ lwa Ngʉlʉve viitu, 
pakʉta vajɨvone ɨnzɨla jya kʉgendelela nʉ vʉpʉmu wa veene wa vʉligu. Kange 
vikʉmʼbeela ʉYɨɨsʉ Kɨlɨsiti ʉvɨ jyʉjwa mwene vɨ Ndongotsi ikange vɨ Ntwa 
viitu. 

5Lɨno, nʉpwʉ jɨngave mumalile ʉkʉgamanya aga gooni, ndinogwa 
ʉkʉvakʉmbʉsa ʉkʉta, ʉNtwa wʉ amalile ʉkʉvapoka aVaisilahɨli ʉkʉhʉma mu 
kɨlʉnga kya Misili, kʉmbele aavoongomiitse valya avaabeelile ʉkʉmwɨdɨka. 

6Ikange, mukʉmbʉkage ʉkʉta naveene avasuungʼwa ʉwʉ vaabedile 
ʉwɨɨmɨɨlɨtsi ʉwʉ ʉNgʉlʉve aavapye, vakahega, vakavʉleka ʉvʉtaamo wa 
veene, ʉNgʉlʉve avakʉngile ni pɨngo mu ngʼiisi isigono syoni, wʉ vipʉlɨkɨla 
ɨkɨgono ɨkɨvaha kya vʉhɨgi. 

7Ikange, mukʉmbʉkage naveene avaanu va mu vʉtsenge wa Sodoma nʉ wa 
Gomola, nava mu vʉtsenge ʉvʉnge wa mu lʉvasumbale. Avo naveene vaale 
valigu ikange vaavombaga imbombo tsa soni, manya avagoosi vaavombaga 
ʉvʉligu na vagoosivajyavo. Itso tsikavapelela ʉkwingila mu lʉvʉngʉ lwa 
mwoto gwa sikutsooni, pakʉta avaanu valolage ʉkwa ɨkɨhwananitso. 

8Wʉ valɨwo naveene avagalo avo. Amagonasivi ga veene gikʉvalongotsa mu 
kwɨkolelania mu vʉligu, vibeda ʉvʉlongotsi wa Ngʉlʉve nʉ kʉdʉkɨla amadʉsi 
isipeliwa isyɨmɨkɨwa sya mwene. 

9Lola, ʉMikaɨli, ʉnsuungʼwa ʉmbaha, ʉpwʉ aakaningʼanaga nʉ Setano kʉ 
nongwa jya nsimba gwa Moose, naagele ʉkʉvomba ɨlya kʉmmɨga ʉSetano kʉ 
madʉsi, apeene aatsovile lyene ɨlya kʉta, “ɄNtwa ʉNgʉlʉve vɨ akʉhɨge!” 

10Lɨno avaanu avagalo avo, vidʉkɨla amadʉsi tsilya itsʉ navatsimanyili. 
Natsyene itsʉ vatsimanyile, vatsimanyile kʉ lʉhala ndʉ lwa sikanu isyʉ 
nasisaaga. Itso tsʉ tsyene tsikʉvananga. 

11Vasue vʉvʉle, manya ʉlʉgendo lwa veene lwa vʉtulanongwa lʉhwaniine nʉ 
lwa Kaini. Avaanu avo, pa mwojo gwa veene gwa kʉkava ɨkyʉma vikɨjingitsa 
mu vʉtulanongwa vʉvʉninie ʉwa Balamu. Kange vilotsa kʉ lwongometso pa 
nongwa jya kʉhambʉka ndʉwʉ ʉKola namwene oongomiitswe pa nongwa 
ɨjyo. 

12Wʉ mulʉndamiine pa kʉlya ɨkyakʉlya kya lʉgano, avaanu avo viiva ʉta 
madeeha amaviivi pagati paanyie. Itsa kʉdega tsʉ itsi, nʉpwʉ jɨngave valɨ nʉ 
lʉgendo ʉlʉviivi, viiva paninie nʉʉnyie. Viilya nʉ kwiguta kɨtsila soni. Vatsila 
lʉvʉmbʉlɨlo kɨɨnu, vahwaniine na mavɨngo agihɨlɨkwa ʉkwa nʉʉkwa kɨtsila 
kʉpela ɨsula. Kange vahwaniine nɨ mibɨkɨ ɨgɨtsila seke, ɨgɨkungʼuniike amaani, 
ɨgyʉmile lwoni nʉ kʉngʼongʼovolwa. 

13Vivomba imbombo tsa soni pavʉvalasu ʉngata majɨga amavaha ga mbelo 
agihʉmya amahuuve mu nyanza. Vahwaniine ndi nondwe itsivoneka nʉ 
kʉjaganika mu ngʼiisi. Wʉ jɨlɨwo naveene avaanu avo, ʉNgʉlʉve avavɨɨkye 
apoonu pa kʉtaama sikutsooni mu ngʼiisi ɨmbaha. 

14ɄEnoki, ʉkʉkʉjiitu va lekelakʉpamato (7) ʉkʉhʉma kwa Adamu, aamalile 
ʉkʉtsova amalago pa kulongwi jya vaanu avatulanongwa ava aatye, “Lola! 
ɄNtwa aliitsa paninie na vavalatse va mwene amaelufu na maelufu. 

15Aliitsa kwihɨga avaanu vooni. Pwʉ avatava vagolosu vooni alavahɨga kʉ 
nongwa jya mbiivi itsʉ vaavombile na mamenyu amaviivi ʉgwʉ vaantsovile 
ʉmwene.” 

16Avaanu avo vanya lwɨngʼuulo, ikange vikʉvatsova sivi avaanu avange. Mu 
mitaamile gya veene vinogwa ʉkʉvomba itsa vʉnogwe ʉvʉviivi ʉkʉkongana 
na masaago ga veene. Wʉ valɨ pa mbombo jya kʉganula ikulongwi kʉ vaanu, 
vikɨginia vaveene nʉ kʉvaginia avange pa vʉsumbe wa kʉkava sininie. 

Ɨlivʉngʉ lya kʉgendelela ʉkʉnywilila mu lwɨdɨko 

17Lɨno, mwe vagane vango, mukʉmbʉkage amamenyu ʉgwʉ vaagendelelaga 
ʉkʉvavʉʉla avapositili va Ntwa viitu ʉYɨɨsʉ Kɨlɨsiti. 

18Avo vaateetsaga, “Kʉ sigono sya kʉ vʉsililo, valiitsa avaanu avanya nyovelo. 
Avaanu avo valavombaga itsa vʉnogwe wa veene ʉvʉviivi.” 

19Avo lɨno wʉ valɨ pagati paanyie vikʉvasongelengʼania ʉnyie mulekengʼane. 
Avaanu avo vibiitwe ni tsa mu kɨlʉnga, manya valɨ vʉvʉle ʉMepo ʉMbalatse. 

20Lɨno ʉnyie nyɨ vagane vango, mugendelelage ʉkʉnywilitsania mu manyiiso 
itsʉ ʉNgʉlʉve avapye, ikange munʼdoovage ʉNgʉlʉve mu vʉlongotsi wa Mepo 
ʉMbalatse. 

21Mugendelelage ʉkʉtaama mu lʉgano lwa Ngʉlʉve wʉ mukʉmpʉlɨkɨla ʉNtwa 
viitu ʉYɨɨsʉ Kɨlɨsiti iitse avape ʉwʉʉmi wa sikutsooni kʉ lʉhʉngʉ lwa mwene. 

22Muvakolelage ɨkɨsa valya avisinaana mu lwɨdɨko. 

23Ʉwʉ vilotsa kʉ mwoto gwa sikutsooni muvanyagage ngʼaningʼaani nʉ 
kʉvapoka. Napeene, kwʉvale avaanu avange ʉwʉ lwiva lʉnonu ʉkʉvakolela 
ɨkɨsa kʉnʉ mukɨdwatsa ʉkwambʉhɨtswa imbiivi tsa veene. Mugɨsʉʉlage nagɨ 
misabwa ɨgyʉ valamiitse mu mbombo tsa veene itsa soni. 

Ʉlʉginio kwa Ngʉlʉve 

24Lɨno aginiwaagwe ʉNgʉlʉve, manya vɨ iweesa ʉkʉvaloleela pakʉta muleke 
ʉkwingila mu mbiivi. Ʉjwa vɨ mwene alaviingitsa ʉnyie kʉ mwene mu 
wɨɨmɨkiwa wʉ mutsila vʉviivi. Kange mulaava vavalatse wʉ mulɨ mu lʉhekelo 
ʉlʉlʉti. 

25ɄNgʉlʉve viitu vɨ va jɨlweli mwene, ikange vɨ Mpoki viitu kʉ nzɨla jya Ntwa 
viitu ʉYɨɨsʉ Kɨlɨsiti. Ʉlwɨmɨko, ʉvʉtwa, amaka nʉ vʉtavʉlɨlwa silɨ nʉ mwene, 
ndʉwʉ jyale ʉkʉhʉma katale, wʉ jɨveetsage nalɨ lɨno na sikutsooni! Ameni! 

Lʉvonekelo 

Lʉvonekelo 1 

Amamenyu agilongola 

1Ʉlʉ lwʉ lʉvonekelo lwa Yɨɨsʉ Kɨlɨsiti ʉlwʉ ʉNgʉlʉve aampye pakʉta avavonie 
avavombi va mwene ʉgwʉ kʉ wɨgane wa Ngʉlʉve galɨ piipi ʉkʉhʉmɨla. ɄYɨɨsʉ 
aagavoniitse ago kʉ mbombi va mwene ʉYohana, kʉ nzɨla jya nsuungʼwa va 
mwene. 

2Namwene ʉYohana akooleletsa tsyoni itsʉ aatsiweene. Itso tsʉ kulongwi tsa 
limenyu lya Ngʉlʉve nʉ wooleletsi wa Yɨɨsʉ Kɨlɨsiti. 

3Lɨno, inʼgatalʉsu ʉmuunu ʉvɨ ikʉvɨmbɨla avampelela amamenyu ga malago 
agavɨgilwe ʉmʉ, ikange vagatalʉsu valya avikʉgapʉlɨka nʉ kʉgavɨɨka, manya 
ʉnsɨkɨ gwa kʉvombeka ago gʉhegelye. 

Ʉlʉpembetso 

4Ɨkɨtabu ɨkɨ ndɨvɨgile ʉne ndɨ Yohana. Ndikʉvavɨgɨla nyɨ vaanu va mipelela 
lekelakʉpamato (7) gya mu kɨlʉnga kya kʉ Asiya. Ʉlʉhʉngʉ nʉ lʉnotsehetso 
ʉlwihʉma kwa Ngʉlʉve, ʉvɨ aalepwo, ʉvɨ pwale ikange ʉvɨ aliitsa, lʉveetsage 
nʉʉnyie. Ikange lʉveetsage nʉʉnyie ʉlʉhʉngʉ nʉ lʉnotsehetso ʉlwihʉma kʉ 
Mepo lekelakʉpamato itsilɨ pavʉlongolo pa kɨnyalwangʉla kya mwene kya 
Lʉdeeva, 

5nʉ kʉhʉma kwa Yɨɨsʉ Kɨlɨsiti. Ʉjʉ vɨ mwoleletsi va jɨlweli, vɨ ntatsi ʉkʉtsʉʉka, 
ikange vɨ Nkʉlʉdeeva va vakʉlʉdeeva vooni va kɨlʉnga. ɄYɨɨsʉ Kɨlɨsiti 
atʉganile, ikange kʉ nzɨla jya nkisa gwa mwene atʉvopwe mu mbiivi tsiitu. 

6Vɨ aatʉpelile ʉkʉva Lʉdeeva lwa mwene kange vateeketsi va Ngʉlʉve 
ʉDadaaje. Ʉwɨɨmɨkiwa nʉ vʉtavʉlɨlwa silɨ nʉ Yɨɨsʉ Kɨlɨsiti sikutsooni na 
sikutsooni! Ameni! 

7Ndolage! Ʉmwene aliitsa mu mavɨngo! Na vaanu vooni valambona, valambona 
naveene valya avaammomile nʉ nʼgoha. Avaanu va sivʉmbʉkʉ syoni valalɨlaga 
pa kulongwi tsa mwene. Jɨlweli! Ameni. 

8ɄNtwa ʉNgʉlʉve ʉNyamaka Gooni itsova iita, “Ʉne neene Alufa ikange neene 
Omega.” Ʉmwene vɨ aalepwo, vɨ pwale, ikange vɨ aliitsa. 

ɄYohana ikʉmbona ʉKɨlɨsiti mu mbonekelo 

9Ʉne neene Yohana, ndɨ mwɨdɨkinʼjiinyo ikange neene ndɨlɨ paninie nʉʉnyie pa 
kulongwi jya kʉnkonga ʉYɨɨsʉ Kɨlɨsiti mu vʉkʉvɨlwa na mu Lʉdeeva lwa 
mwene na mu lwɨjʉmɨɨlɨtso. Ndyakʉngilwe mu kɨlʉnga ɨkɨlɨ pagati pa nyanza 
ɨkitambʉlwa Patimo pakʉva ndyalʉmbɨlɨlaga ɨlimenyu lya Ngʉlʉve nʉ 
kwoleletsa ikulongwi tsa Yɨɨsʉ Kɨlɨsiti. 

10ɄMepo ʉMbalatse aannyikye pa litsʉva lya Ntwa, ndɨkapʉlɨka ɨlimenyu 
ʉngata lya ngalape kʉnsana kwane. 

11Ɨlimenyu ɨlyo lyambʉʉlile lɨkata, “Aga gooni ʉgwʉ vukʉgavona, ʉvɨge mu 
kɨtabu. Wʉ ʉvɨgile, ʉhɨlɨke ɨkɨtabu ɨkyo kʉ mipelela lekelakʉpamato (7) ɨgya 
mu vʉtsenge wa Efeso, Similina, Pegamo, Fiyatila, Sadi, Filadelufiya, nʉ wa 
Laodikiya.” 

12Pwʉ ndɨkagalamuka pakʉta ndɨmbone ʉvɨ aatsovaga nʉʉne. Wʉ 
ndɨgalamwike, ndɨkasivona isidʉlɨkɨlo sya nyaale sya sahabu lekelakʉpamato. 

13Pagati pa sidʉlɨkɨlo sya nyaale isyo, ndɨkambona ʉmuunu ʉvaale ʉta vɨ 
Mwana va Muunu, aswalile ɨkanzo ɨnale nʉ kwɨpinya ʉnkanda gwa sahabu pa 
kɨpambaga. 

14Kʉ ntwe aale ni nzwɨlɨ imbalasu ʉngata lwage, ikange ʉngata ngʼaala 
ɨmbalasu, amiiho ga mwene gaalengadɨkaga ʉngata mwoto. 

15Isilʉnde sya mwene syangʼaalaga ʉngata kyʉma ɨkyʉ vakɨvaliitse mu 
litanuli, ikange ɨlimenyu lya mwene lyale ʉta lwoveelo lwa magasi mongosu 
agikwika pa salala. 

16Mu kɨvoko kya mwene kya kʉndyo aale ni nondwe lekelakʉpamato nɨ lipanga 
ɨlɨnya wʉʉge kʉnʉ na kʉnʉ, lɨkahʉma mu ndomo gwa mwene. Kʉmiiho kʉ 
mwene kʉlɨkʉngʼaala ʉngata litsʉva ɨlimulika siitso. 

17Wʉ ndɨmbwene, ndɨkagwa pa silʉnde sya mwene ndʉ muunu ʉvɨ asue. Pwʉ 
akannyibata nɨ kɨvoko kya mwene kya kʉndyo akata, “Ʉladwadaga! Ʉne neene 
Vʉtengʉlɨlo ikange neene Vʉmalɨlo. 

18Ʉne ndɨlɨ mwʉmi. Lola, ʉne neene ndyasue, lɨno ndɨlɨ mwʉmi sikutsooni na 
sikutsooni. Ʉne ndɨlɨ natso isungulu tsa kʉ vʉswe ni tsa kʉ vʉtsʉʉka. 

19“Pwʉ lɨno, ʉvɨge tsyoni itsʉ ʉtsiweene, itsilɨpwo lɨno, natsyene tsilya 
itsikwitsa. 

20Inondwe lekelakʉpamato itsʉ ʉtsiweene ndibiite mu kɨvoko kyango kya 
kʉndyo, wʉ vasuungʼwa va mipelela gɨlya lekelakʉpamato. Ikange isidʉlɨkɨlo 
sya nyaale sya sahabu lekelakʉpamato isyʉ ʉsiweene, gyʉ mipelela ɨgyo 
lekelakʉpamato.”  

Lʉvonekelo 2 

Ɨkalata kʉ mpelela gwa kʉ Efeso 

1ɄYɨɨsʉ akagendelela ʉkʉmbʉʉla ʉne akata, “Kʉ nsuungʼwa va mpelela gwa kʉ 
Efeso, vɨga ʉte: “Aga gwʉ mamenyu ʉgwʉ itsova, ʉlya ʉvɨ ibiite inondwe 
lekelakʉpamato (7) mu kɨvoko kya mwene kya kʉndyo, ʉvɨ igenda pagati pa 
sidʉlɨkɨlo sya nyaale sya sahabu lekelakʉpamato, iita: 

2Ndɨlʉmanyile ʉlʉgendo lwako, ʉkwɨkupila kwave nʉ lwɨjʉmɨɨlɨtso lwave. 
Ikange ndɨlʉmanyile ʉkʉta nawigela ʉkwɨdɨngʼana navo avatulanongwa, 

ikange ʉvagelile ʉwʉ vikɨtsova ʉkʉta wʉ vapositili hʉmbe nawʉvalɨwo. 
Ʉvaweene ʉkʉta vitsova ʉvʉnuasi. 

3Ikange ʉpʉlɨkye nʉ kʉsindamala kʉ nongwa jya litaawa lyango kɨtsila 
kʉgatala. 

4“Lɨno ndɨlɨ nɨ limenyu ɨlyʉ nandikwɨdɨngʼana nʉʉve, ʉlʉlekile ʉlʉgano lwako 
ʉlwʉ waale nalwo pa vʉtengʉlɨlo. 

5Lɨno ndiita ʉkʉmbʉhɨtse ʉmwʉ waaveelye wʉ nʉjagili. Ʉpele imbiivi tsyako, 
ʉvombage imbombo itsʉ waavombaga pa vʉtengʉlɨlo. Lɨno ɨngave nʉkavombe 
itso, jʉndikwitsa ngʼaningʼaani kwave nʉ kʉhetsa ɨkɨdʉlɨkɨlo kyako kya nyaale 
ʉpwʉ kɨlɨpwo. 

6Napeene, ndikʉkʉginia kʉ kɨɨnu kɨpamato ɨkya kʉtsisʉʉla tsilya itsʉ vivomba 
aVanikolai. Imbombo itso najyʉne ndɨtsisʉʉlile. 

7“Ʉvɨ ipʉlɨka, vɨ apʉlɨkage galya ʉgwʉ ʉMepo ʉMbalatse ikʉgɨvʉʉla ɨmipelela. 
Ʉlya ʉvɨ ikʉtsilesa ingelo, ndɨlampa iseke tsa mʼbɨkɨ gwa wʉʉmi, ʉgʉlɨ mu 
Paladɨsi jya Ngʉlʉve. 

Ɨkalata kʉ mpelela gwa kʉ Similina 

8“Kʉ nsuungʼwa va mpelela gwa kʉ Similina, vɨga ʉte: “Aga gwʉ mamenyu 
ʉkʉhʉma kwa Yɨɨsʉ ʉvɨ Vʉtengʉlɨlo ikange vɨ Vʉmalɨlo, ʉvɨ aasue ikange 
aatsʉʉkile: 

9Ndɨvʉmanyile ʉvʉkʉvɨlwa waako nʉ vʉgatsu waako, lɨno ɨlweli jyene, ʉve ʉlɨ 
mmosu. Ndɨgamanyile nageene amadʉsi ga valya avikɨtsova ʉkʉta wʉ 
Vayahudi, hʉmbe nawʉ jɨlɨwo. Avaanu avo va lisinagogi lya Setano. 

10Ʉladwadaga ʉvʉkʉvɨlwa ʉwʉ vʉlakwitsila. Pʉlɨhɨtsa! ɄSetano alavataaga 
avajiinyo vaninie mu kɨkʉngwa pakʉta avape ingelo. Mulakʉvɨlwa isigono 
kɨtsigo (10). Ʉveetsage immʉʉgʉ ndakʉve kʉswa, pwʉ ʉne ndɨlakʉpa 
ʉlʉdingʼulilo lwa wʉʉmi wa sikutsooni na sikutsooni. 

11“Ʉvɨ ipʉlɨka, vɨ apʉlɨkage galya ʉgwʉ ʉMepo ʉMbalatse ikʉgɨvʉʉla 
ɨmipelela. Ʉvɨ ikʉtsilesa ingelo, nalaaswe ʉvʉswe wa vɨɨlɨ. 

Ɨkalata kʉ mpelela gwa kʉ Pegamo 

12“Kʉ nsuungʼwa va mpelela gwa kʉ Pegamo, vɨga ʉte: “Aga mamenyu 
ʉkʉhʉma kwa Yɨɨsʉ, ʉlya ʉvɨ alɨ nɨ lipanga ɨlɨnya wʉʉge kʉnʉ na kʉnʉ: 

13Ndɨpamanyile ʉpwʉ vutaama, apo pwʉ pa vʉtaamo ʉvʉvaha wa Setano, 
napeene ʉve vugendelela ʉkʉnnyɨdɨka. Ikange ʉve nawaambeele pa sigono 
silya ʉpwʉ ʉmwoleletsi vango ʉmmʉʉgʉ ʉAntipa aabudilwe pagati paanyie, 
apo ʉpwʉ itaama ʉSetano. 

14“Lɨno, ndɨlɨ nago amamenyu madebe ʉgwʉ nandikwɨdɨngʼana nʉʉve: Pagati 
paanyie pwʉvale vaninie avikonga imanyiiso tsa Balamu. Ʉlya vɨ mwene 

aammanyiise ʉBalaki avajatse aVaisilahɨli ʉkʉta valye ineekelo itsʉ vateekye 
kʉ mingʉlʉve nʉ kʉvomba ʉvʉligu. 

15Ikange kwave kwʉvale na vange avikonga imanyiiso tsa Vanikolai. 

16Pwʉ lɨno ndiita ʉpele imbiivi tsyako! Ʉngave nʉkapele, ndikwitsa kwave 
ngʼaningʼaani nʉ kʉlwa navo avaanu avo kʉ nzɨla jya lipanga ɨlihʉma mu 
ndomo gwango. 

17“Ʉvɨ ipʉlɨka, vɨ apʉlɨkage galya ʉgwʉ ʉMepo ʉMbalatse ikʉgɨvʉʉla 
ɨmipelela. Ʉlya ʉvɨ ikʉtsilesa ingelo ndɨlampa ɨmana ɨjyasihilwe. Ikange 
ndɨlampa ɨliganga ɨlivalasu ɨlyʉ lɨvɨgilwe ɨlitaawa ɨlipya ɨlyʉ nakʉli 
ʉvalɨmanyile, apeene mwene ʉlya ʉvɨ ikʉlyʉpɨlɨla. 

Ɨkalata kʉ mpelela gwa kʉ Fiyatila 

18“Kʉ nsuungʼwa va mpelela gwa kʉ Fiyatila, vɨga ʉte: “Aga gwʉ mamenyu 
ʉgwʉ itsova ʉMwana va Ngʉlʉve, ʉmwene ʉvɨ amiiho ga mwene gilengadɨka 
ʉngata mwoto, ikange isilʉnde sya mwene sivye ʉngata kyʉma ɨkyʉ 
kɨvalatsiiwe siitso. 

19Ndɨlʉmanyile ʉlʉgendo lwako nʉ lʉgano lwako nʉ lwɨdɨko lwako nʉ 
vʉvombeli waako paninie nʉ lwɨjʉmɨɨlɨtso lwako. Ikange ʉlʉgendo lwako lwa 
lɨno lʉnonu ʉkʉlʉtɨɨlɨla pa lʉlya ʉlwa katale. 

20Lɨno ndɨlɨ nɨ limenyu ɨlyʉ nandikwɨdɨngʼana nʉʉve: Vukʉnsipilila ʉnʼdala 
ʉlya ʉYezebeli, ʉvɨ ikɨjɨlanga ʉkʉta vɨ nyamalago. Lɨno ikʉvamanyiisa 
avavombi vango nʉ kʉvajatsa, ʉkʉta vavombage ʉvʉligu nʉ kʉlya ineekelo itsʉ 
vateekye kʉ mingʉlʉve. 

21Ʉne ndɨkampye ʉnsɨkɨ gwa kʉpela imbiivi, lɨno ninogwa ʉkʉvʉleka ʉvʉligu 
wa mwene. 

22Pʉlɨhɨtsa, ndikʉmpa ʉvʉtamu ʉwʉ jʉvukʉmpelela alemwagwe nakʉ 
kʉsisimuka pa vʉgono. Ikange avaanu ʉwʉ viligupa nave jʉndikʉvapa 
ʉvʉkʉvɨlwa ɨngave navipela pa mbombo tsa veene imbiivi itsʉ vivomba nave. 

23Ikange jʉndikʉvabuda avakongi va mwene, pakʉta ɨmipelela gyoni 
gɨlʉmanye ʉkʉta ʉne neene ndilolengʼania inumbula naga masaago ga vaanu. 
Ikange valʉmanye ʉkʉta ʉne ndikʉvahomba ʉnyie, mpamato mpamato, 
ʉkʉkongana ni mbombo itsʉ muvomba. 

24“Lɨno kwanyie nyɨ vange nyɨ mulɨ mu Fiyatila, nyɨ namukonga imanyiiso tsa 
Yezebeli, ikange namumanyila imanyiiso itso itsʉ avange viita manyiiso tsa mu 
nʼgati siitso tsa Setano, ndiita, nandɨkavatwɨke ʉntsigo ʉntsito ʉgʉnge. 

25Apeene ndikʉvalagɨla ʉkʉta mwibatage siitso kɨlya ɨkyʉ mulɨ nakyo, 
ʉkʉsikila pa nsɨkɨ ʉgwʉ ndɨliitsa. 

26Ʉlya ʉvɨ ikʉtsilesa ingelo nʉ kʉgendelela ʉkʉkonga itsa vʉnogwe wango 
ʉkʉsikila kʉ vʉmalɨlo, ‘Ndɨlampa ʉvʉtavʉlɨlwa wa kʉlongotsa avaanu va 
sivʉmbʉkʉ syoni. 

27Ʉmwene alalongotsaaga avaanu kʉ nzɨla jya nsaga gwa kyʉma, alavabuda 
ʉngata sikongʼolo isivʉmbano isya mmanga,’ ndʉwʉ ʉne najyʉne ndyʉʉpɨlye 
ʉvʉtavʉlɨlwa ʉkʉhʉma kwa Daada. 

28Paninie nɨɨlyo ndɨlampa ʉlʉtondwe lʉlya ʉlungʼaala siitso pavʉsiku. 

29“Ʉvɨ ipʉlɨka, vɨ apʉlɨkage galya ʉgwʉ ʉMepo ʉMbalatse ikʉgɨvʉʉla 
ɨmipelela. 

Lʉvonekelo 3 

Ɨkalata kʉ mpelela gwa kʉ Sadi 

1“Kʉ nsuungʼwa va mpelela gwa kʉ Sadi, vɨga ʉte: “Aga gwʉ mamenyu 
ʉkʉhʉma kwa Yɨɨsʉ, ʉlya ʉnya Mepo lekelakʉpamato (7) tsa Ngʉlʉve ni 
nondwe lekelakʉpamato. Ndɨlʉmanyile ʉlʉgendo lwako. Avaanu viginia 
ɨlitaawa lyako viita ʉlɨ mwʉmi, hʉmbe ʉsue. 

2Sisimuka! Ʉtsinywilitse tsilya itsihegelye ʉkʉswa, ʉlwakʉva nandivona ʉkʉta 
ʉlʉgendo lwako lʉnogelanie pamiiho ga Ngʉlʉve vango. 

3Ʉkʉmbʉhɨtse imanyiiso itsʉ waapʉliike nʉ kwʉpɨlɨla. Wiibatage itso nʉ 
kʉpela imbiivi. Lɨno ɨngave navusisimuki, jʉndikwitsa kʉ nzɨla jya 
kʉkenyemula ndʉwʉ igaha ʉndyasi, nʉkalʉmanye ʉnsɨkɨ ʉgwʉ jʉndikwitsa 
kwave. 

4“Napeene, ʉpitsiige ʉlɨ na vaanu vadebe mu Sadi ʉwʉ navɨdabiili mu mbiivi. 
Avo wʉ veene valalʉta paninie nʉʉne wʉ vaswalile ɨmisabwa ɨmivalasu, 
manya vanogye. 

5Ʉlya ʉvɨ ikʉtsilesa ingelo, alaswala ɨmisabwa ɨmivalasu nda veene. Nʉʉne 
nandɨlahetse ɨlitaawa lya mwene mu kɨtabu kya wʉʉmi, apeene ndɨlalɨtsova 
pamiiho ga Daada na pamiiho ga vasuungʼwa va mwene. 

6“Ʉvɨ ipʉlɨka, vɨ apʉlɨkage galya ʉgwʉ ʉMepo ʉMbalatse ikʉgɨvʉʉla ɨmipelela. 
Ɨkalata kʉ mpelela gwa kʉ Filadelufiya 

7“Kʉ nsuungʼwa va mpelela gwa kʉ Filadelufiya, vɨga ʉte: “Aga gwʉ mamenyu 
ʉkʉhʉma kwa Yɨɨsʉ, ʉlya ʉmbalatse ikange mmʉʉgʉ, ʉvɨ alɨ nɨ sungulu ɨjya 
vʉtavʉlɨlwa wa nkʉlʉdeeva ʉDavʉdi. Ʉmwene angadɨndʉle nakʉli ʉva 
kʉdɨnda, ikange angadɨnde nakʉli ʉva kʉdɨndʉla. 

8Ndɨlʉmanyile ʉlʉgendo lwako. Lola, ndɨkʉpye ʉndyango ʉgʉdɨndʉliiwe 
pavʉlongolo paave, ʉgwʉ nakʉli ʉjyʉnge ʉviweesa ʉkʉgʉdɨnda. Ndɨlʉmanyile 

ʉlɨ na maka madebe, napeene wibiite ɨlimenyu lyango, ikange nawaambeele 
ʉne. 

9Pʉlɨhɨtsa, ndikʉkʉpa ʉve avaanu va lisinagogi lya Setano, ʉwʉ vikɨtsova ʉkʉta 
wʉ Vayahudi, hʉmbe nawʉ jɨlɨwo. Avaanu avo vanuasi. Ndikʉvavɨɨka avo viitse 
kupembetsa kwave nʉ kʉlʉmanya ʉkʉta ndɨkʉganile. 

10Lɨno, ʉlwakʉva wɨɨjʉmɨɨliitse ndʉwʉ ndyakʉlagye, pwʉ ʉne 
jʉndikʉkʉloleela ʉhʉme mu nsɨkɨ gwa ngelo ʉgʉlɨ piipi ʉkwitsa kukʉvagela 
avaanu va kɨlʉnga kyoni. 

11Ndikwitsa ngʼaningʼaani. Wiibatage siitso kɨlya ɨkyʉ ʉlɨ nakyo, aleke ʉmuunu 
ʉkʉpoka ʉlʉdingʼulilo lwako. 

12Ʉlya ʉvɨ ikʉtsilesa ingelo, ndɨlambɨɨka ave ngʼotsi mu Vʉtaamo ʉVʉvalatse 
wa Ngʉlʉve vango, nalahege ʉmwa lʉsiku. Kʉ muunu ʉjwa, ndɨlavɨga ɨlitaawa 
lya Ngʉlʉve vango nɨ litaawa lya vʉtsenge wa Ngʉlʉve vango, kwʉ kʉta 
ɨYelusalemu ɨɨmya ʉvʉliika ʉkʉhʉma kʉkyanya kwa Ngʉlʉve vango. Ikange kʉ 
mwene ndɨlavɨga ɨlitaawa lyango jyʉne, lɨlya ɨlipya. 

13“Ʉvɨ ipʉlɨka, vɨ apʉlɨkage galya ʉgwʉ ʉMepo ʉMbalatse ikʉgɨvʉʉla 
ɨmipelela. 

Ɨkalata kʉ mpelela gwa kʉ Laodikiya 

14“Kʉ nsuungʼwa va mpelela gwa kʉ Laodikiya, vɨga ʉte: “Ʉne ndɨ 
ndikwɨlangwa Ameni, ndɨ mwoleletsi ndɨ va jɨlweli ikange mmʉʉgʉ, ndɨ 
vʉtengʉlɨlo wa sipeliwa syoni isyʉ apelile ʉNgʉlʉve nditsova ndiita: 

15Ndɨlʉmanyile ʉlʉgendo lwako ʉkʉta ʉve nʉlɨ ntsitsimu pange nʉlɨ mpyʉsu. 
Hʉba ʉkaale ʉveetsage intsitsimu evo ʉkaale ʉveetsage impyʉsu! 

16Lɨno ʉlwakʉva ʉvye nsuukesu, nʉlɨ ntsitsimu pange nʉlɨ mpyʉsu, pwʉ 
jʉndikʉkʉdeeka ʉhʉme mu ndomo gwango. 

17Ʉve vukɨtsova wiita, ‘Ndɨlɨ mmosu, ndɨkavile ʉvʉmosu wongosu, 
nandɨdumukiilwi ɨkɨveetsaga.’ Lɨno nʉlʉmanyili ʉkʉta ʉve ʉlɨ kʉjagile 
kʉlekile, ʉlɨ va kʉkolelwa ɨkɨsa, ʉlɨ nʼgatsu, ʉlɨ mʼbosu ikange ʉsuuliike. 

18Ndikʉkʉvʉʉla ɨkɨɨnu ɨkɨnonu kya kʉvomba ndiita, ʉgʉle kwane ɨsahabu ɨjyʉ 
vajɨvaliitse mu mwoto, pakʉta ʉveetsage mmosu. Ikange lwiva lʉnonu ʉgʉle 
ɨmisabwa ɨmivalasu, ʉswale nʉ kʉsiha ʉvʉsuula waako pakʉta ʉleke ʉkʉkotsa 
isoni. Ʉgʉle ʉnʼgoda gwa kʉbaka mu miiho gaako pakʉta ʉlolage vʉnonu. 

19“Vooni ʉwʉ ndɨvaganile, ʉne ndikʉvatanila nʉ kʉvavʉnga. Pwʉ ʉve 
ʉgimbage ʉkʉtaama mu lwɨdɨko nʉ kʉpela imbiivi tsyako. 

20Lola, ʉne ndyɨmile pa ndyango ndikongʼoona. Ʉmuunu ʉvɨ ipʉlɨka ɨlimenyu 
lyango nʉ kʉdɨndʉla ʉndyango, ndikwingila kʉ mwene, pwʉ ʉne ndilitsaga 
paninie nave, namwene paninie nʉʉne. 

21Ʉlya ʉvɨ ikʉtsilesa ingelo, ndɨlantavʉla ʉkʉtaama paninie nʉʉne pa 
kɨnyalwangʉla kyango kya Lʉdeeva. Alaava ndʉwʉ ndɨlɨwo ʉne ndɨ 
ndyatsilemile ingelo nʉ kʉtaama paninie nʉ Daada pa kɨnyalwangʉla kya 
mwene kya Lʉdeeva. 

22“Ʉvɨ ipʉlɨka, vɨ apʉlɨkage galya ʉgwʉ ʉMepo ʉMbalatse ikʉgɨvʉʉla 
ɨmipelela.” 

Lʉvonekelo 4 

ɄYohana ikʉmbona ʉNgʉlʉve ataamile pa kɨnyalwangʉla kya mwene 

1Wʉ galʉtɨngʼiinie ago, ndɨkagʉvona ʉndyango ʉgʉdɨndwike kʉkyanya. Ikange 
ndɨkapʉlɨka ɨlimenyu lɨlya ɨlyʉ ndyapʉliike pa vʉtengʉlɨlo ɨlyakuutaga ʉngata 
ngalape. Lɨkatsova nʉʉne, lɨkata, “Togaga wiitse kʉnʉ pakʉta ndɨkʉvonie galya 
ʉgwʉ wɨgane wa Ngʉlʉve giitse gahʉmɨle ʉnsɨkɨ ʉgʉliitsa.” 

2Baaho, ʉMepo ʉMbalatse akannyitsila, ndɨkakɨvona ɨkɨnyalwangʉla kya 
Lʉdeeva kɨvɨɨkilwe kʉkyanya nʉʉlya ʉvakɨtaamye. 

3Ʉlya ʉvɨ aataamile pa kɨnyalwangʉla ɨkyo aangʼaalaga ʉngata liganga lya 
yasipi nɨ lya akiki. Ʉlʉkangiiga ʉlwangʼaalaga ʉngata 
sumalidi, lwakɨtsʉngʉʉtye ɨkɨnyalwangʉla ɨkyo. 

4Ikange isitaamilo isitsigo sivɨlɨ na sinni (24) sikakɨtsʉngʉʉtɨla ɨkɨnyalwangʉla 
ɨkyo ɨkya Lʉdeeva. Mu sitaamilo isyo vaataamile avanzagɨla ʉwʉ vaaswalile 
ɨmisabwa ɨmivalasu ni ndingʼulilo tsa vʉlongotsi itsa sahabu pa mitwe gya 
veene. 

5Pa kɨnyalwangʉla ɨkyo ɨkya Lʉdeeva paahʉmɨlaga ʉlʉmuli lwa nzasi nʉ 
lʉbabatsʉko lwa jyene ʉlwakulumaga. Ikange pavʉlongolo pa kɨnyalwangʉla 
ɨkyo tsyaviikaga inyaale lekelakʉpamato (7) tsa sahabu, itsʉ itsyene tsʉ Mepo 
lekelakʉpamato tsa Ngʉlʉve. 

6Ikange pavʉlongolo pa kɨnyalwangʉla ɨkyo paale ʉngata nyanza jya kyovo, 
paalengadɨkaga ʉngata liganga ɨlingʼaala siitso. Mu mbasu tsyoni tsa 
kɨnyalwangʉla ɨkyo ɨkya Lʉdeeva, syalepwo isipeliwa sinni isyʉmi. Syale na 
miiho mongosu kʉvʉlongolo na kʉnsana. 

7Ɨkɨpeliwa ɨkɨtatsi kyahwaniine nɨ ngalamu, ɨkya vɨɨlɨ kyahwaniine nɨ kɨgwada 
ɨkɨgida, ɨkya daatu, kʉmiiho kʉ kyene, kwahwaniine nʉ muunu, ɨkya nni 
kyahwaniine nɨ ngasimula ɨjipululuka. 

8Isipeliwa isyo sinni, nɨ kɨnge kyale na mapapatɨlo ntanato (6) na miiho 
mongosu mu mbasu tsyoni. Ʉnsɨkɨ gwoni, nasigatalʉka ʉkwɨmba. Sikwɨmba 
siita, “Vɨ Mbalatse, vɨ Mbalatse, vɨ Mbalatse, vɨ Ntwa vɨ Ngʉlʉve vɨ Nyamaka 
Gooni, vɨ ʉve waalepwo, vɨ pwʉle nalɨ lɨno, ikange vɨ ʉliitsa.” 

9Isipeliwa silya sinni syanʼginiaga, syamwɨmɨkaga nʉ kʉnsaana ʉvɨ aataamile 
pa kɨnyalwangʉla kya Lʉdeeva, ʉvɨ alɨkwo sikutsooni na sikutsooni. Ʉnsɨkɨ 
gwoni ʉpwʉ ʉNgʉlʉve aaginiwaagwa ni sipeliwa isyo, 

10naveene avanzagɨla avo isitsigo sivɨlɨ na vanni vaasugamaga pavʉlongolo pa 
mwene nʉ kwɨsaja kʉ mwene ʉvɨ alɨkwo sikutsooni na sikutsooni. Ikange 
valɨkʉmmʉmɨhɨtsa indingʼulilo tsa veene pavʉlongolo pa kɨnyalwangʉla kʉnʉ 
vitsova viita, 

11“Ʉnogelanie ʉve vɨ Ntwa vɨ Ngʉlʉve viitu, ʉkwʉpɨlɨla ʉlʉginio, ʉwɨɨmɨkiwa 
na maka, manya veeve waapelile isiinu syoni. Isyo syapelilwe ikange pwʉsile 
ʉkʉkongana nʉ vʉnogwe waako.” 

Lʉvonekelo 5 

ɄKakolo itoola ɨkɨtabu 

1Pwʉ ndɨkakɨvona ɨkɨtabu mu kɨvoko kya kʉndyo kyʉlya ʉvɨ aataamile pa 
kɨnyalwangʉla kya Lʉdeeva. Ɨkɨtabu ɨkyo kyavɨgilwe mu nʼgati na kʉnzi nʉ 
kʉgadɨkwa ni sikolekelo lekelakʉpamato (7). 

2Ndɨkambona ʉnsuungʼwa ʉnya maka, ivʉʉtsa kʉ limenyu ɨlivaha iita, “Veeni 
ʉvɨ anogelanie ʉkʉmamaalʉla isikolekelo sya kɨtabu ɨkɨ nʉ kʉkɨdɨndʉla?” 

3Naalepwo ʉmuunu nʉ mpamato kʉkyanya, mu kɨlʉnga pange kʉ vʉtsʉʉka, 
ʉvɨ aanogelanie ʉkʉkɨdɨndʉla ɨkɨtabu ɨkyo evo ʉkʉkɨlola mu nʼgati. 

4Pwʉ ʉne ndɨkatengʉla ʉkʉlɨla siitso, ʉlwakʉva nandyambone ʉmuunu 
ʉvaveetsaga ʉvɨ aanogelanie ʉkʉkɨdɨndʉla ɨkɨtabu pange ʉkʉkɨlola mu nʼgati. 

5Pwʉ, mpamato mu valya avanzagɨla akambʉʉla akata, “Ʉleke ʉkʉlɨla! Lola, 
ʉNgalamu va kɨvʉmbʉkʉ kya Yuuda, ʉkʉhʉma mu lʉjungu lwa nkʉlʉdeeva 
ʉDavʉdi, vɨ mwene alesiitse ɨligoha. Ʉmwene vɨ anogelanie ʉkʉmamaalʉla 
isikolekelo isyo lekelakʉpamato nʉ kʉdɨndʉla ɨkɨtabu ɨkyo.” 

6Pwʉ ndɨkambona pa kɨnyalwangʉla kya Lʉdeeva ʉKakolo ʉvɨ aavonekaga ʉta 
ahɨnzilwe, ɨmile. Aatsʉngʉtiilwe ni sipeliwa isyo sinni, paninie na vanzagɨla. 
Aale ni sʉga lekelakʉpamato na miiho lekelakʉpamato, ʉgwʉ ageene ago tsʉ 
Mepo lekelakʉpamato tsa Ngʉlʉve itsʉ aatsisuungʼile mu kɨlʉnga kyoni. 

7Akiitsa kutoola ɨkɨtabu ɨkyo ʉkʉhʉma mu kɨvoko kya kʉndyo kyʉlya ʉvɨ 
aataamile pa kɨnyalwangʉla kya Lʉdeeva. 

8Wʉ atoolile ɨkɨtabu ɨkyo, isipeliwa silya sinni paninie na vanzagɨla valya 
isitsigo sivɨlɨ na vanni (24) vakɨgwisa kɨvʉgudamo kʉvʉlongolo kwa Kakolo. 
Vooni vaale na magombu ni bakʉli tsa sahabu itsʉ vaadɨtsiitse isya 
kʉnuungʼilitsa. Isya kʉnuungʼilitsa isyo tsʉ nyɨsajo tsa vavalatse. 

9Pwʉ valɨkwɨmba ʉlwɨmbo ʉlʉpya valɨkʉta, “Ʉnogelanie ʉve ʉkʉtoola ɨkɨtabu 
ɨkyo nʉ kʉmamaalʉla isikolekelo sya kyene. Lola, waahɨnzilwe, pwʉ kʉ nzɨla 
jya nkisa gwako ʉkanʼgombolela ʉNgʉlʉve, avaanu ʉkʉhʉma mu sivʉmbʉkʉ 
syoni na mu nzovele tsyoni, ikange ʉkʉhʉma mu sikolo syoni na mu silʉnga 
syoni. 

10Ʉkavapela vave Lʉdeeva lwa Ngʉlʉve ikange vateeketsi va mwene, 
vambombelage ʉNgʉlʉve viitu, nʉ kʉva valongotsi mu kɨlʉnga.” 

11Pwʉ ndɨkalola, ndɨkapʉlɨka ɨlimenyu lya vasuungʼwa vongosu 
avaakɨtsʉngʉtye ɨkɨnyalwangʉla kya Lʉdeeva ni sipeliwa sinni na vanzagɨla 
valya isitsigo sivɨlɨ na vanni. Ɨmbalɨlo jya vasuungʼwa jyale avaelufu na vaelufu. 

12Valɨkwɨmba kʉ limenyu ɨlivaha valɨkʉta, “ɄKakolo ʉvɨ aahɨnzilwe anogelanie 
ʉkwʉpɨlɨla amaka nʉ vʉmosu nʉ lʉhala ni ngʉsu nʉ wɨɨmɨkiwa nʉ vʉdwadwa 
nʉ lʉginio!” 

13Pwʉ, ndɨkapʉlɨka isipeliwa syoni isya kʉkyanya ni sya mu kɨlʉnga ni sya kʉ 
vʉtsʉʉka ni sya mu nyanza sikwɨmba siita, “Ʉmwene ʉvɨ ataamile pa 
kɨnyalwangʉla kya Lʉdeeva nʉ Kakolo vanogelanie ʉkwʉpɨlɨla ʉlʉginio nʉ 
wɨɨmɨkiwa nʉ vʉdwadwa na maka gooni sikutsooni na sikutsooni.” 

14Pwʉ isipeliwa isyo sinni sikata, “Ameni.” Naveene avanzagɨla avo isitsigo 
sivɨlɨ na vanni vakɨgwisa kɨvʉgudamo nʉ kwɨsaja. 

Lʉvonekelo 6 

ɄKakolo imamaalʉla isikolekelo ntanato 

1Pwʉ ndɨkambona ʉKakolo wʉ imamaalʉla ɨkɨkolekelo kɨpamato. Ndɨkapʉlɨka 
ɨkɨpeliwa kɨpamato mu silya sinni wʉ kitsova kʉ limenyu ɨlikuluma ʉngata 
nzasi kiita, “Itsaga kʉnʉ!” 

2Ndɨkajɨvona ɨfalaasi ɨmbalasu nʉ muunu ataamile pakyanya pa jyene. 
Ʉmwene ʉvɨ ɨɨtogile pakyanya pa jyene aale nʉ vʉpɨnde. Akapeewa 
ʉlʉdingʼulilo lwa vʉlongotsi. Pwʉ akahʉma apo ʉndesaligoha ʉjwa pakʉta 
alʉte kugendelela ʉkʉlesa ɨligoha. 

3ɄKakolo ʉjwa akamamaalʉla ɨkɨkolekelo kya vɨɨlɨ. Pwʉ ndɨkapʉlɨka kɨlya 
ɨkɨpeliwa kya vɨɨlɨ kiita, “Itsaga kʉnʉ!” 

4Jɨkahʉmɨla ɨfalaasi ɨnduungʼu, nʉ mwene ʉvɨ ɨɨtogile akapeewa ʉvʉtavʉlɨlwa 
wa kʉhetsa ʉlʉnotsehetso mu kɨlʉnga pakʉta avaanu vabudanage. Namwene 
akapeewa ɨlipanga ɨlivaha. 

5ɄKakolo ʉjwa akamamaalʉla ɨkɨkolekelo kya daatu. Pwʉ ndɨkapʉlɨka kɨlya 
ɨkɨpeliwa kya daatu kiita, “Itsaga kʉnʉ!” Ndɨkajɨvona ɨfalaasi ɨniitu, nʉ mwene 
ʉvɨɨtogile aale nɨ kɨgelelo mu sivoko sya mwene. 

6Ndɨkapʉlɨka ɨlimenyu ʉngata lya muunu pagati pa sipeliwa isyo sinni liita, 
“Ɨkɨbaba kɨpamato kya ngano kʉ dinali mamato, ni sibaba sidatu sya 
ngongilwe kʉ dinali mamato, napeene ʉleke ʉkʉvejanga amafuta pange ɨdivai.” 

7ɄKakolo ʉjwa akamamaalʉla ɨkɨkolekelo kya nni. Pwʉ ndɨkapʉlɨka kɨlya 
ɨkɨpeliwa kya nni kiita, “Itsaga kʉnʉ!” 

8Ndɨkajɨvona ɨfalaasi ɨnyanyeke. Ʉmwene ʉvɨɨtogile pakyanya pa jyene 
ɨlitaawa lya mwene aale vɨ Vʉswe, pwʉ ʉlʉdeeva lwa kʉ vʉswe lʉkankonga 
kʉnsana. Avo vakapeewa ʉvʉtavʉlɨlwa wa kʉvabuda avaanu ɨligavo lipamato 
mu magavo ganni ga vaanu va mu kɨlʉnga. Vaapeevilwe ʉvʉtavʉlɨlwa wa 
kʉvabuda kʉ nzɨla jya lipanga, ɨnzala, ʉvʉtamu, na kʉ nzɨla jya sikanu isikali 
sya mu kɨlʉnga. 

9ɄKakolo ʉjwa akamamaalʉla ɨkɨkolekelo kya haano. Pwʉ ndɨkatsivona 
inumbula tsilya tsa vaanu paasi pa kɨteekelelo. Avaanu avo wʉ vaahɨnzilwe kʉ 
nongwa jya kʉlyɨdɨka ɨlimenyu lya Ngʉlʉve na kʉ nongwa jya wooleletsi ʉwʉ 
vaahʉmyaga. 

10Avaanu avo vakalɨla kʉ lwoveelo vakata, “Gwe Mbaha vɨ Nyamaka Gooni, vɨ 
mbalatse ikange mmʉʉgʉ, vupʉlɨkɨlaga ʉkʉsikila ndali ʉkʉvahɨga nʉ 
kʉlʉmbɨla kʉ vaanu avitaama mu kɨlʉnga kʉ nongwa jya kʉduuda ʉnkisa 
gwitu?” 

11Pwʉ vooni vakapeewa ɨmisabwa ɨmivalasu. Ikange vakavʉʉlwa ʉkʉta, 
vapʉlɨkɨlage kʉ nsɨkɨ ndebe, ʉkʉsikila ʉpwʉ ɨmbalɨlo jya vavombivajyavo na 
vɨɨdɨkivajyavo jikwɨlanila. Avo wʉ jʉvibudwa ndʉwʉ vaabudilwe aveene. 

12ɄKakolo ʉjwa akamamaalʉla ɨkɨkolekelo kya ntanato (6). Pwʉ ndɨkapʉlɨka 
ɨkɨlindima ɨkɨvaha kya kɨlʉnga. Ɨlitsʉva lɨkava litiitu ʉngata ligunila ɨlɨnotsiiwe 
ʉkʉhʉmana nʉ lwage ʉlʉtiitu, ʉmwetsi gwoni gʉkava inʼduungʼu ʉngata nkisa. 

13Inondwe tsikagwa mu kɨlʉnga ʉngata seke tsa nkʉjʉ tsiigwa paasi wʉ 
ʉmʼbɨkɨ gwa tsyene gupuulwa nʉ nkuluguuto. 

14Ʉvʉtandaatse vʉkajaganika ndʉ kʉgujika kwa likalataasi. Isidugala syoni ni 
silʉnga isilagasu isilɨ pagati pa nyanza sikahega apoonu pa syene. 

15Pwʉ avakʉlʉdeeva va mu kɨlʉnga, avanyivaha, avavaha va vasikali, avamosu, 
avaanu avanya maka, na vaanu avange vooni, avavanda na vatava vavanda 
vooni, valɨkwɨsiha mu maguli na paasi pa maganga amatale ga mu sidugala. 

16Avo vooni valɨkʉsivʉʉla isidugala na maganga, valɨkʉta, “Mutʉhemukile, 
mutʉsihe, aleke ʉkʉtʉvona ʉNgʉlʉve ʉvɨ ataamile pa kɨnyalwangʉla kya 
Lʉdeeva. Ikange mutʉsihe ʉkʉhʉma kʉ lʉviipo lwa Kakolo. 

17Lola, ɨkɨgono ɨkɨvaha kya lʉviipo lwa veene kɨsiike. Veeni ʉvɨ iweesa 
ʉkwɨma?” 

Lʉvonekelo 7 

Avɨɨdɨki va Ngʉlʉve vivɨɨkwa ɨkɨmanyilo 

1Wʉ galʉtɨngʼiinie ago, ndɨkavavona avasuungʼwa vanni, vɨmile mu mbasu inni 
tsa kɨlʉnga. Avasuungʼwa avo valɨkʉsiga ɨmepo ɨjyahɨpaga ʉkʉhʉma imbasu 
inni tsa kɨlʉnga pakʉta jɨleke ʉkʉhɨpa mu kɨlʉnga pange mu nyanza pange kʉ 
mʼbɨkɨ ʉgʉveetsaga. 

2Ndɨkambona ʉnsuungʼwa ʉjyʉnge itoga ʉkʉhʉma Kʉvʉhʉmo wa Litsʉva ʉvɨ 
aale nɨ kɨkolekelo kya Ngʉlʉve ʉvɨ mwʉmi. Akavavʉʉla kʉ limenyu ɨlivaha 
avasuungʼwa valya vanni ʉwʉ vaapeevilwe amaka ga kʉvejanga ɨkɨlʉnga nɨ 
nyanza, 

3akata, “Muleke ʉkʉvejanga ɨkɨlʉnga evo ɨnyanza evo ɨmibɨkɨ ʉkʉsikila ʉpwʉ 
twimala ɨmbombo jya kʉvɨɨka ɨkɨmanyilo kya kɨkolekelo kʉ vavombi va 
Ngʉlʉve viitu, pa mbʉmɨla tsa veene.” 

4Pwʉ ndɨkapʉlɨka ɨmbalɨlo jya veene ʉwʉ vaavɨɨkilwe ɨkɨmanyilo kya 
kɨkolekelo ʉkʉhʉma mu sivʉmbʉkʉ syoni sya Vaisilahɨli, avaanu avaelufu 
ʉndeevʉlʉ mpamato isitsigo sinni na vanni (144,000). 

5Avaanu va kɨvʉmbʉkʉ kya Yuuda avaelufu kɨtsigo na vavɨlɨ (12,000), ava 
kɨvʉmbʉkʉ kya Lubeni avaelufu kɨtsigo na vavɨlɨ, ava kɨvʉmbʉkʉ kya Gadi 
avaelufu kɨtsigo na vavɨlɨ, 

6ava kɨvʉmbʉkʉ kya Asheli avaelufu kɨtsigo na vavɨlɨ, ava kɨvʉmbʉkʉ kya 
Nafutali avaelufu kɨtsigo na vavɨlɨ, ava kɨvʉmbʉkʉ kya Manasi avaelufu kɨtsigo 
na vavɨlɨ, 

7ava kɨvʉmbʉkʉ kya Simioni avaelufu kɨtsigo na vavɨlɨ, ava kɨvʉmbʉkʉ kya 
Lawi avaelufu kɨtsigo na vavɨlɨ, ava kɨvʉmbʉkʉ kya Isakali avaelufu kɨtsigo na 
vavɨlɨ, 

8ava kɨvʉmbʉkʉ kya Zabuloni avaelufu kɨtsigo na vavɨlɨ, ava kɨvʉmbʉkʉ kya 
Yusufu avaelufu kɨtsigo na vavɨlɨ, ava kɨvʉmbʉkʉ kya Benyamini avaelufu 
kɨtsigo na vavɨlɨ. 

Ɨlipʉga ɨlivaha lya vaanu va silʉnga syoni 

9Wʉ galʉtɨngʼiinie ago, ndɨkakɨvona ɨkɨpʉga ɨkɨvaha kya vaanu ʉwʉ nakʉli 
ʉviweesa ʉkʉvala. Avaanu ʉkʉhʉma mu silʉnga syoni ni sivʉmbʉkʉ syoni ni 
sikolo syoni ni nzovele tsyoni, vɨmile pavʉlongolo pa kɨnyalwangʉla kya 
Lʉdeeva na kʉvʉlongolo kwa Kakolo. Vaaswalile ɨmisabwa ɨmivalasu ikange 
viibiite amasaasi ga mitende. 

10Valɨkwɨlanga kʉ limenyu ɨlivaha valɨkʉta, “Ʉvʉpoki wihʉma kwa Ngʉlʉve 
viitu, ʉmwene ʉvɨ itaama pa kɨnyalwangʉla kya mwene kya Lʉdeeva, na kwa 
Kakolo.” 

11Avasuungʼwa vooni vɨɨmile imbasu tsyoni tsa kɨnyalwangʉla kya Lʉdeeva ni 
tsa vanzagɨla ni tsa sipeliwa sinni. Pwʉ vakɨgwisa kɨvʉgudamo pavʉlongolo pa 
kɨnyalwangʉla kya Lʉdeeva nʉ kwɨsaja kwa Ngʉlʉve, 

12vakata, “Ameni! Ʉlʉginio nʉ vʉdwadwa nʉ lʉhala, nʉ lʉsaano nʉ wɨɨmɨkiwa 
na maka ni ngʉsu, silɨ nʉ Ngʉlʉve viitu sikutsooni na sikutsooni. Ameni!” 

13Impamato mu vanzagɨla avo akambʉʉtsa ʉne akata, “Avaanu ava ʉwʉ 
vaswalile ɨmisabwa ɨmivalasu wʉ vaani? Vahʉmile ndaku?” 

14Ndɨkamwanda ndɨkata, “Gwe ntwa, ʉve veeve ʉlʉmanyile.” Pwʉ ʉmwene 
akata, “Ava wʉ vaanu ʉwʉ vahʉmile mu vʉkʉvɨlwa ʉvʉvaha. Aveene vasukile 
ɨmisabwa gya veene nʉ kʉgɨpelela gɨve mivalasu mu nkisa gwa Kakolo. 

15Ɨkɨ kyʉ mene valɨ pavʉlongolo pa kɨnyalwangʉla kya Lʉdeeva kya Ngʉlʉve. 
Vikʉmbombela ʉNgʉlʉve pakɨlo na pamuunyi mu Vʉtaamo ʉVʉvalatse wa 
Ngʉlʉve. Pwʉ ʉlya ʉvɨ ataamile pa kɨnyalwangʉla kya Lʉdeeva, alaava paninie 
na veene, alavadɨɨma. 

16Najɨlavavave nzala lʉsiku, pange kʉvavona kyʉmɨlwa. Ɨlitsʉva 
nalɨlavanyianye lʉsiku pange kʉviitsila amasuke amakali agaveetsaga, 

17manya ʉKakolo ʉvɨ alɨ pa kɨnyalwangʉla kya Lʉdeeva alavadɨɨmaga, 
ʉmwene alavahɨlɨkaga kʉ sidwivudwivu sya magasi ʉgwʉ gikʉvapa avaanu 
ʉwʉʉmi. Ikange ʉNgʉlʉve alavapulusa ʉlwihotsi lwoni mu miiho ga veene.” 

Lʉvonekelo 8 

ɄKakolo imamaalʉla ɨkɨkolekelo kya lekelakʉpamato 

1ɄKakolo akamamaalʉla ɨkɨkolekelo kya lekelakʉpamato (7). Pwʉ kʉkava mye 
kʉkyanya kʉ nsɨkɨ ʉngata gwa ligavo lipamato mu magavo gavɨlɨ ga kavalɨlo. 

2Ndɨkavavona avasuungʼwa lekelakʉpamato ʉwʉ vikwɨma pavʉlongolo pa 
Ngʉlʉve. Avasuungʼwa avo vakapeewa ingalape lekelakʉpamato. 

3Pwʉ ʉnsuungʼwa ʉjyʉnge akiitsa akɨɨma pavʉlongolo pa kɨteekelelo, akava 
ibiite mu kɨvoko ɨbakʉli jya sahabu jya kʉvombela ʉlʉtuungʼilitso. Akapeewa 
isya kʉtuungʼilitsa syongosu pakʉta ahʉmye paninie ni nyɨsajo tsa vavalatse 
vooni pa kɨteekelelo kya sahabu ɨkɨlɨ pavʉlongolo pa kɨnyalwangʉla kya 
Lʉdeeva. 

4Ɨlyosi lya siinu sya kʉtuungʼilitsa lɨkatuungʼa pavʉlongolo pa Ngʉlʉve paninie 
ni nyɨsajo tsa vavalatse ʉkʉhʉma mu kɨvoko kya nsuungʼwa. 

5Pwʉ ʉnsuungʼwa ʉjwa akatoola ɨbakʉli ɨjyo, akadɨtsa ʉmwoto gwa pa 
kɨteekelelo, akalahɨɨla mu kɨlʉnga. Kʉkahʉmɨla ɨnzasi, ʉlwʉjɨɨlo nɨ kɨlindima 
kya kɨlʉnga. 

6Pwʉ avasuungʼwa avo lekelakʉpamato avaale ni ngalape lekelakʉpamato 
vakɨsaavʉla pakʉta vatsitove. 

Avasuungʼwa vanni vitova ingalape tsa veene 

7Ʉnsuungʼwa ʉntatsi akatova ɨngalape jya mwene. Pwʉ ɨsula jya maganga nʉ 
mwoto isihanzɨlɨngʼiine nʉ nkisa, sikataagwa mu kɨlʉnga. Pwʉ ɨligavo lipamato 
mu magavo gadatu ga kɨlʉnga lɨkapya lɨkakoboka. Ɨligavo lipamato mu magavo 
gadatu ga mibɨkɨ nʉ lʉhamba lʉkapya lʉkakoboka. 

8Ʉnsuungʼwa va vɨɨlɨ namwene akatova ɨngalape jya mwene. Pwʉ ɨkɨɨnu 
ɨkɨvyʉta kɨdugala ɨkɨvaha ɨkiviika ʉmwoto, kɨkataagwa mu nyanza. Pwʉ ɨligavo 
lipamato mu magavo gadatu ga nyanza lɨkava nkisa. 

9Sikaswa ɨligavo lipamato mu magavo gadatu ga sipeliwa isyʉmi isilɨ mu 
nyanza. Ikange ɨligavo lipamato mu magavo gadatu ga meeli tsa mu nyanza 
lɨkanangɨka. 

10Pwʉ ʉnsuungʼwa va daatu akatova ɨngalape jya mwene. Lola, ʉlʉtondwe 
ʉlʉvaha ʉlwamulikaga siitso ʉngata livʉngʉʉtɨla lya mwoto lʉkagwa 
ʉkʉhʉma kʉkyanya. Lʉkagwa pa ligavo lipamato mu magavo gadatu ga ngasi, 
na mu ligavo lipamato mu magavo gadatu ga sidwivudwivu sya magasi. 

11Ɨlitaawa lya lʉtondwe ʉlwa, vaateetsaga, “Vʉkali.” Pwʉ ɨligavo lipamato mu 
magavo gadatu ga magasi lɨkaandʉka lɨkava ndʉ vʉkali wa likelaakela. Avaanu 
vongosu vakaswa wʉ vanyue amagasi ago, ʉlwakʉva gaandwike gakava makali 
siitso. 

12Namwene ʉnsuungʼwa va nni akatova ɨngalape jya mwene. Baaho ɨligavo 
lipamato mu magavo gadatu ga litsʉva nɨ ligavo lipamato mu magavo gadatu 
ga mwetsi nɨ ligavo lipamato mu magavo gadatu ga nondwe sikavejangwa, 
gakava ngʼiisi. Pwʉ ɨmuunyi jɨkajatsa ʉlʉmuli ɨligavo lipamato mu magavo 
gadatu, najyene ɨkɨlo vʉle vʉle. 

13Ndɨkalola kʉkyanya, ndɨkapʉlɨka ɨlimenyu lya ngasimula mamato 
ɨjyagʉlʉkaga pagati pa vʉtandaatse. Jɨkooveela jɨkata, “Vasue vʉvʉle! Vasue 
vʉvʉle! Vasue vʉvʉle avaanu avitaama mu kɨlʉnga pa tsilya itsilɨ pa kʉhʉmɨla 
kʉ veene wʉ avasuungʼwa avange avo vadatu vitova ingalape tsa veene.” 

Lʉvonekelo 9 

Ʉnsuungʼwa ʉva haano itova ɨngalape jya mwene 

1Namwene ʉnsuungʼwa ʉva haano akatova ɨngalape jya mwene. Pwʉ 
ndɨkalʉvona ʉlʉtondwe ʉlwahʉmile kʉkyanya lwigwa pa kɨlʉnga. Ʉlʉtondwe 
ʉlwa lʉkapeewa ɨsungulu jya liguli lya kʉ lwongometso. 

2Lʉkadɨndʉla ɨliguli lya kʉ lwongometso. Pwʉ ɨlyosi lɨkatuungʼa ʉkʉhʉma mu 
liguli ɨlyo, lɨkava ʉngata lyosi lya litanuli ɨlivaha. Pwʉ ɨlitsʉva nʉ vʉtandaatse 
sikagubikwa nɨ lyosi ɨlyo, kʉkava ngʼiisi. 

3Ɨkɨvale kɨkahʉmɨla mu lyosi ɨlyo, nʉ kʉhamba mu kɨlʉnga. Kyapeevilwe 
amaka nda galya aga singomilevʉli. 

4Ikange kɨkapeewa ʉlʉlagɨlo ʉkʉta kɨleke ʉkʉvejanga ʉlʉhamba ʉlʉveetsaga, 
amaani agaveetsaga, pange ɨmibɨkɨ ɨgɨveetsaga. Apeene kɨvalematsaage 
avaanu valya avavʉla kɨmanyilo kya kɨkolekelo kya Ngʉlʉve pa mbʉmɨla tsa 
veene. 

5Ikange ɨkɨvale ɨkyo kɨkapeewa ʉlʉlagɨlo ʉkʉta kɨleke ʉkʉvabuda avaanu avo, 
apeene kɨvapelelage ʉvʉkʉvɨlwa kʉ nsɨkɨ gwa myetsi gɨhaano. Ʉlʉvavo lwa 
kʉluma lwa kyene lwale ʉngata lʉvavo lwa kʉlumwa ni singomilevʉli. 

6Isigono isyo silaava sikwitsa, avaanu valalondaga ʉvʉswe, lɨno navalavʉvone 
lʉsiku. Gʉlanogaga ʉkʉswa, lɨno ʉvʉswe vʉlakɨmbɨla. 

7Ɨmihana gya kɨvale ɨkyo gyale ʉta falaasi itsʉ vatetengʼiinie ʉkʉbɨha natso kʉ 
ligoha. Pa mitwe gya kyene paale ʉta ndingʼulilo tsa vʉlongotsi itsa sahabu. 
Ikange kʉmiiho kʉ kyene kwale ʉngata vaanu. 

8Kyale ni nzwɨlɨ ʉngata nzwɨlɨ tsa vadala, amiino ga kyene gaale ʉngata miino 
ga ngalamu. 

9Mu sipambaga sya kyene kyaswalile isisigakɨpambaga ʉta sisigakɨpambaga 
sya kyʉma. Amapapatɨlo ga kyene galɨkʉpʉlɨkɨka ʉngata kʉkuuta kwa mageleti 
ga falaasi nyongosu itsinyila ʉkʉlʉta kʉ ligoha. 

10Kyale nɨ mikɨla ʉngata gya singomilevʉli kange gyahomaga ʉngata mitwinyo. 
Mu mikɨla ɨgyo mwale na maka ga kʉvalematsa avaanu kʉ nsɨkɨ gwa myetsi 
gɨhaano. 

11Kyale nʉ nkʉlʉdeeva ʉvɨ aale insuungʼwa va kʉ liguli lya kʉ lwongometso. 
Ɨlitaawa lya mwene kʉ Kɨebulaniya vɨ Abadoni na kʉ Kɨyunaani vɨ Apolioni, 
kwʉ kʉta ʉMbejangi. 

12Lola, ʉvʉvejangi ʉvʉtatsi vʉlʉtɨngʼiinie, vʉsigye ʉvʉvejangi ʉvʉnge vʉvɨlɨ 
ʉvukwitsa. 

Ʉnsuungʼwa ʉva ntanato itova ɨngalape jya mwene 

13Pwʉ ʉnsuungʼwa ʉva ntanato (6) akatova ɨngalape jya mwene. Ndɨkapʉlɨka 
ɨlimenyu ɨlyahʉmaga mu sʉga inni tsa kɨteekelelo kya sahabu ɨkɨlɨ pavʉlongolo 
pa Ngʉlʉve. 

14Ɨlimenyu ɨlyo lɨkambʉʉla ʉnsuungʼwa va ntanato ʉvɨ aale nɨ ngalape lɨkata, 
“Vavopole avasuungʼwa vanni ʉwʉ vaakʉngilwe pa lʉgasi ʉlʉvaha lwa 
Eufulati.” 

15Pwʉ ʉnsuungʼwa ʉjwa akavavopola avasuungʼwa avo vanni. Avasuungʼwa 
avo vaamalile ʉkʉvɨɨkwa pa kulongwi jya kavalɨlo ako, na pa kulongwi jya 
kɨgono ɨkyo na pa kulongwi jya mwetsi ʉgwa nʉ mwaka ʉgwa ʉkʉta vabude 
avaanu va ligavo lipamato mu magavo gadatu. 

16Ndɨkapʉlɨka ɨmbalɨlo jya sipʉga sya vasikali avikɨtoga ifalaasi. Vaale imilioni 
ɨmileevʉlʉ gɨvɨlɨ (200,000,000). 

17Mu mbonekelo itso ndyatsiweene ifalaasi na vasikali avikɨtoga pakyanya pa 
tsyene. Mu sipambaga sya veene, vaale ni sisigakɨpambaga isiduungʼu ʉta 
mwoto, isinge sya buluu ʉta vʉtandaatse ʉvʉvalye, isinge sya manzaano ʉta 
kɨbiliti. Ikange ɨmitwe gya falaasi itso gyale ʉta mitwe gya ngalamu. Mu milomo 
gya tsyene mulɨkʉhʉma ʉmwoto, ɨlyosi nɨ salufa. 

18Ʉmwoto, ɨlyosi nɨ salufa, isyo syʉ sidatu wʉ vʉvejangi ʉwʉ waahʉmaga mu 
milomo gya falaasi itso. Ikange, syʉ syene syabudile avaanu va ligavo lipamato 
mu magavo gadatu. 

19Amaka ga falaasi itso gaale mu milomo gya tsyene na mu mikɨla gya tsyene. 
Ɨmikɨla gya tsyene gyale nɨ mitwe ʉta gya nzoka, ɨgyo gyʉ gyavalematsaaga 
avaanu. 

20Napeene, avaanu avaasigye, ʉwʉ navaaswe mu vʉvejangi ʉwa, vakabeela 
ʉkʉpela imbiivi tsa veene. Vakagendelela ʉkwɨsaja kʉ mingʉlʉve na kʉ 
sihwani sya sahabu ni sya ndalama ni sya kyʉma ni sya maganga ni sya mibɨkɨ. 
Isihwani isyo silemwa ʉkʉlola pange ʉkʉpʉlɨka pange ʉkʉgenda. 

21Ikange navaapele imbiivi tsa vʉbudi wa veene, itsa vʉhavi wa veene, itsa 
vʉligu wa veene ni tsa vʉhɨɨtsi wa veene. 

Lʉvonekelo 10 

Ʉnsuungʼwa ʉnya kɨtabu ɨkɨdebe 

1Pwʉ ndɨkambona ʉnsuungʼwa ʉjyʉnge ʉnya maka, ikwika ʉkʉhʉma 
kʉkyanya. Aagubiikwe nɨ livɨngo, ikange ʉlʉkangigʉlʉ lwale pakyanya pa ntwe 
gwa mwene. Kʉmiiho kʉ mwene kwangʼaalaga ʉta litsʉva, isilʉnde sya mwene 
syale ʉta ngʼotsi jya mwoto. 

2Mu kɨvoko kya mwene iibiite ɨkɨtabu ɨkɨdebe ɨkyʉ kyadɨndʉliiwe. Ʉmwene 
ʉjwa aakadile ɨkɨlʉnde kya mwene ɨkya kʉndyo mu nyanza, ɨkya kʉngʼɨgɨ 
akakada pa kɨlʉnga ɨkɨlagasu. 

3Akɨɨlanga kʉ limenyu ɨlivaha ʉngata lya ngalamu wʉ jikuluma. Wʉ ɨlangile 
kʉkapʉlɨkɨka inyoveelo lekelakʉpamato (7). 

4Inyoveelo lekelakʉpamato wʉ tsipʉlɨkiike, ndɨkɨsaavʉla ʉkʉvɨga. Lɨno 
ndɨkapʉlɨka ɨlimenyu ʉkʉhʉma kʉkyanya liita, “Amamenyu ago ga nyoveelo 
lekelakʉpamato gave kɨswalitumbu kyako, kwʉ baako ʉkʉgavɨga.” 

5Ʉmwene ʉnsuungʼwa ʉjwa ʉvɨ ndyambwene akadile mu nyanza na pa kɨlʉnga 
ɨkɨlagasu, akahʉʉsa kʉkyanya ɨkɨvoko kya mwene ɨkya kʉndyo. 

6Akɨjyɨga kwa Ngʉlʉve, ʉvɨ mwʉmi sikutsooni na sikutsooni, ʉvɨ aapelile 
kʉkyanya ni silɨkwo ʉkwa nɨ kɨlʉnga ni silɨmwo ʉmwa nɨ nyanza ni silɨmwo 
ʉmwa. Akata, “ɄNgʉlʉve nalaave nʉ nsɨkɨ ʉgʉnge gwa kʉpʉlɨkɨla, apeene 
alavomba itsʉ alamwe ʉkʉvomba. 

7Lɨno pa sigono isyʉ ʉnsuungʼwa va lekelakʉpamato alatova ɨngalape jya 
mwene, pwʉ ikulongwi tsa kʉvʉtiitu tsa Ngʉlʉve tsilavombeka ndʉwʉ 
aavavʉʉlile avavombi va mwene avanyamalago.” 

8Pwʉ ɨlimenyu lɨlya ɨlyʉ ndyapʉliike ʉkʉhʉma kʉkyanya lɨkatsova nʉʉne 
ikange lɨkata, “Ʉbɨhage ʉkatoole ɨkɨtabu kɨlya ɨkyʉ kɨdɨndʉliiwe mu kɨvoko kya 
nsuungʼwa ʉlya, ʉvɨ akadile mu nyanza na mu kɨlʉnga ɨkɨlagasu.” 

9Pwʉ ndɨkalʉta kʉ nsuungʼwa ʉjwa ndɨkambʉʉla ndɨkata, aame ɨkɨtabu 
ɨkɨdebe ɨkyo. Akambʉʉla akata, “Kɨtoole ʉlye. Wʉ wiilya kiiva nʉ lʉnogo mu 
ndomo ʉngata wʉʉke, napeene jʉkikʉkʉpa ʉlʉvavo mu litumbu.” 

10Ndɨkakɨtoola ɨkɨtabu ɨkɨdebe ɨkyo ɨkyale mu kɨvoko kya nsuungʼwa ʉjwa, 
ndɨkalya. Pwʉ kɨkava nʉ lʉnogo ʉngata wʉʉke mu ndomo gwango, lɨno wʉ 
ndɨmilile kɨkammelela ʉlʉvavo mu litumbu lyango. 

11Pwʉ vakambʉʉla vakata, “Vulagɨlwa ʉkʉpʉlɨsa ɨlimenyu lya Ngʉlʉve kʉ 
vaanu va sikolo isilɨ pongosu na kʉ sivʉmbʉkʉ isilɨ pongosu, kʉ vaanu va 
nzovele itsilɨ pongosu na kʉ vakʉlʉdeeva vongosu.” 

Lʉvonekelo 11 

Avooleletsi vavɨlɨ 

1Ʉnsuungʼwa akaama ɨlilanzi ɨlyale ʉta nsaga gwa sahabu gwa kʉgelela 
ʉvʉtale. Pwʉ ndɨkavʉʉlwa, “Ʉbɨhage ʉkagele ʉvʉvaha wa Vʉtaamo 
ʉVʉvalatse wa Ngʉlʉve nɨ kɨteekelelo kya weene, ʉkavale nɨ mbalɨlo jya vaanu 
avikɨsaja ʉmwa. 

2Napeene, ʉleke ʉkʉgela ʉvʉvaha wa Lʉvanza lwa Vanyapanzi ʉlʉlɨ kʉnzi kʉ 
Vʉtaamo ʉVʉvalatse wa Ngʉlʉve, ʉlwakʉva ʉlwene ʉlwa vapeevilwe avaanu 
avatava Vayahudi. Naveene valavʉkadaga ʉvʉtsenge ʉvʉvalatse ɨmyetsi 
isitsigo sinni na gɨvɨlɨ (42). 

3Nʉʉne ndɨlavapa ʉvʉtavʉlɨlwa avooleletsi vango vavɨlɨ ʉwʉ aveene 
valapʉlɨsaaga ɨlimenyu lya Ngʉlʉve isigono ɨelufu mamato ɨmileevʉlʉ gɨvɨlɨ ni 

sitsigo ntanato (1,260). Valaswala ɨmisabwa gya magunila pa kʉvonia 
ʉlʉsʉsʉvalo.” 

4Avooleletsi avo gyʉ mibɨkɨ gya mizeituni gɨvɨlɨ ni sidʉlɨkɨlo sivɨlɨ sya nyaale 
isilɨ pavʉlongolo pa Ngʉlʉve, ʉNtwa va kɨlʉnga. 

5Ɨngave ʉmuunu ʉvaveetsaga inogwa ʉkʉvalematsa avo, ʉmwoto guhʉmaga 
mu milomo gya veene nʉ kʉvavejanga avalʉgʉ va veene. Wʉ jɨlaava ewo kʉ 
muunu ʉvaveetsaga ʉvɨ alanogwa ʉkʉvalematsa, alaaswa. 

6Ava valɨ nawo ʉvʉtavʉlɨlwa wa kʉsiga ɨsula jɨleke ʉkʉtima mu sigono syoni 
isyʉ aveene vitsova amalago. Ikange valɨ nawo ʉvʉtavʉlɨlwa wa kʉhambʉla 
amagasi gooni gave nkisa nʉ kʉpela isivojeela isilɨ pongosu mu kɨlʉnga 
ʉkʉkongana ndʉwʉ vinogwa. 

7Wʉ vamalile ʉkʉtsova ʉwooleletsi wa veene, ɨkɨkanu ɨkyʉ kɨlahʉma mu liguli 
lya kʉ lwongometso kɨlalwitsaga navo. Ɨkyo kɨlavalema nʉ kʉvabuda. 

8Ɨmisimba gya veene gɨlaava mu nzɨla ɨmbaha jya vʉtsenge ʉvʉvaha ʉwʉ kʉ 
sumbo vutambʉlwa Sodoma nɨ Misili. Apo pwʉ peene vaantovelye pa 
kɨdamingʼanie ʉNtwa va veene ʉYɨɨsʉ Kɨlɨsiti. 

9Avaanu va sikolo syoni na va sivʉmbʉkʉ syoni na va nzovele tsyoni na va 
silʉnga syoni, valagɨvona ɨmisimba gya veene kʉ sigono sidatu nɨ ligavo 
lipamato mu magavo gavɨlɨ ga kɨgono, ikange navalɨɨdɨkɨle ʉkʉgɨsɨɨla mu 
vʉguli. 

10Avaanu vooni avitaama mu kɨlʉnga valahovoka nʉ kʉluluutila nʉ 
kwokelanila pa kulongwi jya vʉswe wa vooleletsi avo vavɨlɨ. Valavombaga ewo, 
ʉlwakʉva avanyamalago avo vaavapeetsaga ʉvʉkʉvɨlwa avaanu avo avitaama 
mu kɨlʉnga ʉmʉ. 

11Lɨno ʉnsɨkɨ gwa sigono sidatu nɨ ligavo lipamato mu magavo gavɨlɨ ga kɨgono 
wʉ gʉlʉtɨngʼiinie, ʉmwʉja gwa wʉʉmi ʉgwahʉmile kwa Ngʉlʉve gʉkaviingila, 
pwʉ aveene vakɨɨma. Avaanu vakadwada siitso wʉ vaweene vatsʉʉkile. 

12Pwʉ avanyamalago vavɨlɨ avo vakapʉlɨka ɨlimenyu ɨlivaha ʉkʉhʉma 
kʉkyanya likʉvavʉʉla liita, “Mutoge kʉnʉ!” Pwʉ aveene vakatoga kʉkyanya 
mu livɨngo wʉ avalʉgʉ va veene vikʉvalola. 

13Pa nsɨkɨ ʉgwa kʉkava ɨkɨlindima ɨkɨvaha, ʉlʉvasu lʉpamato mu magavo 
kɨtsigo (10) ga vʉtsenge lʉkamamuka. Avaanu avaelufu lekelakʉpamato 
(7,000) vakaswa kʉ kɨlindima ɨkyo. Avaanu avaasigye vakadwada siitso, 
vakamwɨmɨka ʉNgʉlʉve va kʉkyanya. 

14Ʉvʉvejangi wa vɨɨlɨ vʉlʉtɨngʼiinie, ʉvʉvejangi wa daatu vʉlɨ piipi ʉkwitsa. 
Ʉnsuungʼwa va lekelakʉpamato itova ɨngalape jya mwene 

15Pwʉ ʉnsuungʼwa va lekelakʉpamato (7) akatova ɨngalape jya mwene. 
Ndɨkapʉlɨka ʉlwoveelo kʉkyanya, lwita, “ɄLʉdeeva lwa mu kɨlʉnga lʉvye 

Lʉdeeva lwa Ntwa ʉNgʉlʉve viitu paninie nʉ Kɨlɨsiti va mwene, ʉmwene 
ʉNtwa alaava Nkʉlʉdeeva sikutsooni na sikutsooni.” 

16Naveene avanzagɨla isitsigo sivɨlɨ na vanni (24) ʉwʉ vitaama mu sitaamilo 
sya veene sya vʉtwa pavʉlongolo pa Ngʉlʉve, vakɨgwisa kɨvʉgudamo, vakɨsaja 
kʉ mwene ʉNgʉlʉve, 

17vakata, “Tukʉkʉsaana ʉve, vɨ Ntwa vɨ Ngʉlʉve vɨ Nyamaka Gooni, vɨ ʉlɨpwo 
ikange vɨ waalepwo, manya ʉvoniitse amaka gaako amalʉti, nʉ kʉtengʉla 
ʉkʉlongotsa. 

18Avaanu avanyapanzi vaale nʉ lʉviipo, lɨno pwʉ gʉsiike ʉnsɨkɨ gwa lʉviipo 
lwako. Ʉnsɨkɨ gʉsiike ʉgwa kʉvahɨga avaswe, nʉ gwa kʉvookela avavombi 
vaako avanyamalago, avavalatse na valya avikʉlyɨmɨka ɨlitaawa lyako, 
avɨɨmɨkiwa na vaanu avibedwa. Ikange ʉnsɨkɨ gʉsiike ʉgwa kʉvavejanga avo 
ʉwʉ vivejanga ɨkɨlʉnga.” 

19Pwʉ ʉVʉtaamo ʉVʉvalatse wa Ngʉlʉve ʉvʉlɨ kʉkyanya vʉkadɨndʉka. 
Ɨlisandʉka lya Lwɨdɨngʼano lya Ngʉlʉve lɨkavoneka mu Vʉtaamo ʉVʉvalatse 
wa Ngʉlʉve ʉwa. Kʉkahʉmɨla ʉlʉmuli lwa nzasi, ʉlwʉjɨɨlo, ɨkɨlindima nɨ sula 
ɨmbaha jya maganga. 

Lʉvonekelo 12 

Ʉnʼdala nɨ nyato 

1Kʉmbele kɨkavoneka ɨkɨmanyilo ɨkɨvaha kʉkyanya. Aalepwo ʉnʼdala ʉvɨ 
aaswalile ɨlitsʉva, ʉmwetsi gwale pa silʉnde sya mwene, ikange kʉ ntwe gwa 
mwene aaswalile ʉlʉdingʼulilo lwa vʉlongotsi ʉlʉnya nondwe kɨtsigo nɨ vɨlɨ 
(12). 

2Ʉnʼdala ʉjwa aale nʉ vʉtsito, akalɨla ʉlwakʉva aavawaagwa ʉlʉvavo lwa 
kʉhola ʉmwana. 

3Ikange kɨkavoneka ɨkɨmanyilo ɨkɨnge kʉkyanya. Jɨkavepwo ɨnyato ɨmbaha 
ɨnduungʼu. Ɨnyato ɨjyo jyale nɨ mitwe lekelakʉpamato (7) ni sʉga kɨtsigo, ʉntwe 
nʉ ntwe gwale nʉ lʉdingʼulilo. 

4Ʉnkɨla gwa jyene gwakwegaga ɨligavo lipamato mu magavo gadatu ga nondwe 
tsa kʉkyanya nʉ kʉtsigwisa mu kɨlʉnga. Ɨnyato ɨjyo jɨkɨɨma pavʉlongolo pa 
nʼdala ʉjwa ʉvɨ inogwa ʉkʉhola ʉmwana, pakʉta angahole, jɨlye ʉmwana va 
mwene. 

5Pwʉ ʉnʼdala ʉjwa akahola ʉmwana ʉnʼdɨɨmi, ʉvɨ alalongotsaaga avaanu va 
sivʉmbʉkʉ syoni kʉ nsaga gwa kyʉma. Ʉmwana va mwene akatoolwa ʉkʉbɨha 
kwa Ngʉlʉve, pa kɨnyalwangʉla kya mwene kya Lʉdeeva. 

6Ʉnʼdala ʉjwa akanyilila kʉ lʉkɨnga ʉkwʉ ʉNgʉlʉve annotsehiitse, ʉkʉta 
andoleelage ʉkwa kʉ nsɨkɨ gwa sigono ɨelufu mamato ɨmileevʉlʉ gɨvɨlɨ ni 
sitsigo ntanato (1,260). 

7Pwʉ kʉkava nɨ ligoha ʉkʉ kʉkyanya. ɄMikaɨli na vasuungʼwa va mwene 
vakalwa nɨ nyato ɨjyo, najyene jɨkalwa na veene paninie na vasuungʼwa va 
jyene. 

8Lɨno ɨnyato ɨjyo na vasuungʼwa va jyene vakalemwa, ikange pa vʉtaamo wa 
veene napavoneke kʉkyanya. 

9ɄMikaɨli na vasuungʼwa va mwene vakajɨtaaga mu kɨlʉnga ɨnyato ɨjyo paninie 
na vasuungʼwa va jyene. Ɨnyato ɨjyo jyʉ nyandalwe jya katale, ɨjyʉ vɨ ntavangwa 
ikange Setano, ʉvɨ ikʉkɨsyova ɨkɨlʉnga kyoni. 

10Pwʉ ndɨkapʉlɨka ɨlimenyu ɨlivaha ʉkʉhʉma kʉkyanya liita, “Lɨno, ʉNgʉlʉve 
viitu avapokile avaanu va mwene! Lɨno avoniitse amaka ga mwene nʉ 
kʉlongotsa ndʉ nkʉlʉdeeva! Ikange ʉKɨlɨsiti va mwene avoniitse ʉvʉtavʉlɨlwa 
wa mwene! Lola, ʉMikaɨli na vasuungʼwa va mwene vantaagile paasi 
ʉmbʉʉlɨlɨtsi va vɨɨdɨkivajiitu. Ʉmwene ʉvɨ ikʉvavʉʉlɨla kwa Ngʉlʉve viitu, 
pakɨlo na pamuunyi. 

11Naveene vakandema kʉ nzɨla jya nkisa gwa Kakolo, na kʉ nzɨla jya limenyu 
ɨlyʉ voolelaga. Avo navaavɨɨkɨlage ʉntɨma ʉwʉʉmi wa veene, ikange 
navaadwadage ʉkʉswa. 

12Lɨno pwʉ hekelagi, ʉnyie nyɨ va kʉkyanya, na nyɨ mutaama ʉmwa! Lɨno, 
ʉswe vʉvʉle vɨ kɨlʉnga nɨ nyanza! Lola, ʉSetano ikile kwanyie nʉ lʉviipo 
ʉlʉvaha siitso, alʉmanyile ʉkʉta alɨ nʉ nsɨkɨ nsupi vʉvʉle.” 

13Wʉ ɨnyato ɨjyo jɨweene ʉkʉta vajɨtaagile mu kɨlʉnga, jɨkagilivinda kʉ nʼdala 
ʉvɨ aammolile ʉmwana ʉnʼdɨɨmi. 

14Napeene, ʉnʼdala ʉjwa akapeewa amapapatɨlo gavɨlɨ ga ngasimula ɨmbaha, 
pakʉta apululuke, alʉte kʉ lʉkɨnga ʉkwʉ ʉNgʉlʉve annotsehiitse. Apo 
jiiloleelwagwa kʉ myaka gɨdatu nɨ ligavo lipamato mu magavo gavɨlɨ ga mwaka, 
kʉvʉtale nɨ nyato ɨjyo. 

15Ɨnyato jɨkadwivusa amagasi mongosu ʉngata lʉgasi lʉvaha ʉkʉhʉma mu 
ndomo gwa jyene, kʉnsana kʉ nʼdala ʉjwa, pakʉta ʉlʉgasi ʉlwa lʉnʼdwivilitse. 

16Lɨno ɨkɨlʉnga kɨkantanga ʉnʼdala. Kɨkabungula ʉndomo gwa kyene, kɨkamila 
ʉlʉgasi ʉlwa ʉlwahʉmile mu ndomo gwa nyato ɨjyo. 

17Pwʉ ɨnyato jɨkambiipila siitso ʉnʼdala ʉjwa, jɨkahega nʉ kʉbɨha kwilwa 
ɨligoha na vaana ʉwʉ vaasigye ava nʼdala ʉjwa. Avaana avo wʉ valya 
avikʉtsiibata indagɨlo tsa Ngʉlʉve nʉ kʉhʉmya ʉwooleletsi wa Yɨɨsʉ Kɨlɨsiti. 

18Pwʉ ɨjyene ɨnyato jɨkɨɨma mu nsekelewe gwa nyanza. 

Lʉvonekelo 13 

Ɨkɨkanu ɨkyahʉmile mu nyanza 

1Ndɨkakɨvona ɨkɨkanu kihʉma mu nyanza. Ɨkɨkanu ɨkyo kyale ni sʉga kɨtsigo 
(10) nɨ mitwe lekelakʉpamato (7). Ikange mu sʉga tsa kyene kyaswalile 
indingʼulilo kɨtsigo tsa lʉdeeva ikange pa mitwe gya kyene paale na mataawa 
ga kʉnʼdʉka ʉNgʉlʉve. 

2Ɨkɨkanu ɨkyo ɨkyʉ ndyakɨweene kyale ʉngata liduuma. Isilʉnde sya kyene 
syale ʉngata silʉnde sya dubu, ʉndomo gwa kyene gwale ʉta ndomo gwa 
ngalamu. Pwʉ ɨnyato jɨkakɨpa ɨkɨkanu ɨkyo amaka ga jyene nɨ kɨtaamilo kya 
jyene kya vʉtwa nʉ vʉtavʉlɨlwa ʉvʉlʉti. 

3Ndɨkavona ʉntwe gwa kɨkanu ɨkyo mpamato mu gɨlya lekelakʉpamato gʉlɨ nʉ 
vʉlemale wa kʉswa, lɨno ʉvʉlemale ʉwa vʉkapona. Ɨkɨlʉnga kyoni kɨkadega 
nʉ kʉkonga kʉ kɨkanu ɨkyo. 

4Avaanu vooni vakatengʉla ʉkwɨsaja kʉ nyato ɨjyo ʉlwakʉva jyakɨpye ɨkɨkanu 
ɨkyo ʉvʉtavʉlɨlwa wa jyene. Ikange valɨkwɨsaja kʉ kɨkanu ɨkyo, valɨkʉta, 
“Veeni ʉvihwananitswa nɨ kɨkanu ɨkɨ? Ikange veeni ʉviweesa ʉkʉlwa ɨligoha 
nɨ kyene?” 

5Ɨkɨkanu ɨkyo kɨkatavʉlɨlwa ʉkʉtsova amamenyu ga kwɨginia nʉ kʉnʼdʉka 
ʉNgʉlʉve. Kɨkapeewa ʉvʉtavʉlɨlwa kʉ nsɨkɨ gwa myetsi isitsigo sinni na gɨvɨlɨ 
(42). 

6Pwʉ kɨkatengʉla ʉkʉnʼdʉka ʉNgʉlʉve, nʉ kʉdʉkɨla ɨlitaawa lya mwene nʉ 
vʉtaamo wa mwene na vange vooni avitaama kʉkyanya. 

7Ikange kɨkatavʉlɨlwa ʉkʉlwa na vavalatse nʉ kʉvalema. Kɨkapeewa 
ʉvʉtavʉlɨlwa kʉ sivʉmbʉkʉ syoni na kʉ sikolo syoni na kʉ nzovele tsyoni na 
kʉ silʉnga syoni. 

8Pa nsɨkɨ ʉgʉliitsa avaanu vooni avitaama mu kɨlʉnga valɨsajaga kʉ kyene. Avo 
wʉ valya vooni ʉwʉ ʉkʉhʉma pa vʉtengʉlɨlo wa kɨlʉnga, amataawa ga veene 
nagaavɨgwe mu kɨtabu kya wʉʉmi kya Kakolo, ʉlya ʉvɨ aahɨnzilwe. 

9Ʉvɨ ipʉlɨka, vɨ apʉlɨkage. 

10Ɨngave ʉmuunu avɨɨkɨliilwe ʉkʉgalʉlwa, ʉjwa alagalʉlwa. Ʉmuunu 
ʉvavɨɨkɨliilwe ʉkʉbudwa kʉ nzɨla jya lipanga, ʉjwa alabudwa kʉ nzɨla jya 
lipanga. Apo pwʉ panogye avɨɨdɨki va Ngʉlʉve vave nʉ lwɨjʉmɨɨlɨtso nʉ 
lwɨdɨko. 

Ɨkɨkanu ɨkyahʉmile mu kɨlʉnga 

11Ndɨkakɨvona ɨkɨkanu ɨkɨnge kitoga pakyanya, ʉkʉhʉma paasi pa mmanga. 
Ɨkyo kyale nʉ tʉsʉga tʉvɨlɨ ʉngata twa kyana kya ngʼolo, lɨno kɨlɨkʉtsova 
ʉngata nyato. 

12Kɨlɨkʉvʉvombela ʉvʉtavʉlɨlwa wooni wa kɨkanu kɨlya ɨkɨtatsi pa vʉtuuni wa 
kyene. Pwʉ kɨkakyʉmɨɨlɨtsa ɨkɨlʉnga na vooni avitaama ʉmwa ʉkʉta vɨsajage 
kʉ kɨkanu ɨkɨtatsi, ɨkyʉ ʉvʉlemale wa kyene wa kʉkɨbuda waaponile. 

13Kɨkavomba isidego isivaha, nʉ kwisa ʉmwoto ʉkʉhʉma kʉkyanya ʉkwitsa 
mu kɨlʉnga pamiiho ga vaanu. 

14Kɨlɨkʉvasyova valya avitaama mu kɨlʉnga kʉ sidego silya isyʉ kyapeevilwe 
ʉkʉsivomba pavʉlongolo pa kɨkanu ɨkɨtatsi. Kɨkalagɨla ʉkʉta vakɨnotsehetse 
ɨkɨhwani kya kɨkanu ɨkyo, kɨlya ɨkyale nʉ vʉlemale wa lipanga lɨno kɨkava 
kyʉmi. 

15Ɨkɨkanu kya vɨɨlɨ kɨkapeewa ʉvʉtavʉlɨlwa wa kʉpuulila ʉmwʉja mu kɨhwani 
kɨlya ɨkya kɨkanu ɨkɨtatsi, pakʉta ɨkɨhwani ɨkyo kɨweese ʉkʉtsova. Ikange 
ɨkɨhwani ɨkyo kɨbudage vooni ʉwʉ navikɨsaja kʉ kyene. 

16Nakyene ɨkɨkanu kya vɨɨlɨ kɨlɨkʉvʉʉmɨɨlɨtsa vooni, avɨɨmɨkiwa na vaanu 
avibedwa, avamosu na vagatsu, avavanda na vatava vavanda, ʉkʉta vavɨɨkwe 
ɨkɨmanyilo pa sivoko sya veene sya kʉndyo evo pa mbʉmɨla. 

17Ikange kɨkalagɨla ʉkʉta ʉmuunu ʉvaveetsaga alemwagwe ʉkʉgʉla nʉ 
kʉgʉtsa, kwene ɨngave alɨ nɨ kɨmanyilo ɨkyo. Ɨkɨmanyilo ɨkyo lyale litaawa lya 
kɨkanu kɨlya ɨkɨtatsi, evo ɨmbalɨlo jya sopelo tsa litaawa lya kyene. 

18Apo pwʉ pannogye ʉmuunu ave nʉ lʉhala. Ʉvaveetsaga ʉvɨ alɨ nʉ lʉhala, 
avalage ɨmbalɨlo jya kɨkanu ɨkyo, ʉlwakʉva mbalɨlo jya muunu. Ɨmbalɨlo jya 
kyene jwɨjɨ, ɨmileevʉlʉ ntanato isitsigo ntanato na ntanato (666). 

Lʉvonekelo 14 

ɄKakolo na vaanu va mwene 

1Pwʉ ndɨkambona ʉKakolo ɨmile pa kɨdugala kya Sayuni, paninie na vaanu 
avaelufu ʉndeevʉlʉ mpamato isitsigo sinni na vanni (144,000). Pa mbʉmɨla tsa 
vaanu avo, paavɨgilwe ɨlitaawa lya Kakolo nɨ lya Dadaaje. 

2Ndɨkapʉlɨka ɨlimenyu ʉkʉhʉma kʉkyanya, ʉngata limenyu lya magasi 
mongosu, ikange kwakulumaga ʉngata nzasi. Ɨlimenyu ɨlyo ɨlyʉ ndyapʉliike 
lyale ʉta kʉkuuta kwa magombu wʉ avaanu vitova. 

3Vɨɨmbaga ʉlwɨmbo ʉlʉpya pavʉlongolo pa kɨnyalwangʉla kya Lʉdeeva na 
pavʉlongolo pa sipeliwa sinni na pavʉlongolo pa vanzagɨla. Naavepwo ʉjyʉnge 
ʉvaaweesiitse ʉkʉmanyila ʉlwɨmbo ʉlwa, apeene valya avaelufu ʉndeevʉlʉ 
mpamato isitsigo sinni na vanni ʉwʉ vaagomboliiwe mu kɨlʉnga. 

4Avo wʉ vaanu ʉwʉ navɨlamiitsi lʉsiku mu vʉligu, ʉlwakʉva vavalatse. Ava wʉ 
vikʉnkonga ʉKakolo ʉkʉveetsaga ʉkwʉ ilʉta. Ava vaagomboliiwe ʉkʉhʉma 
mu vaanu, ikange vavyʉta siinu sya vʉlʉvʉso kwa Ngʉlʉve na kwa Kakolo. 

5Navaavoneke vitsova ʉvʉnuasi lʉsiku, manya vagolosu. 
Avasuungʼwa vadatu vitsova ikulongwi ʉkʉhʉma kwa Ngʉlʉve 

6Ndɨkambona ʉnsuungʼwa ipʉlʉlʉka pagati pa vʉtandaatse. Aale nɨ Livangɨli 
lya sikutsooni na sikutsooni. Alɨkʉlʉmbɨlɨla kʉ vaanu avitaama mu kɨlʉnga, 
isivʉmbʉkʉ syoni, ni nzovele tsyoni ni sikolo syoni. 

7Akatsova kʉ limenyu ɨlivaha akata, “Mwɨsajage kwa Ngʉlʉve nʉ kʉnʼginia, 
ʉlwakʉva ʉnsɨkɨ gwa mwene gwa kʉvahɨga avaanu gʉsiike. Mwɨsajage kʉ 
mwene ʉvɨ aapelile kʉkyanya nɨ kɨlʉnga nɨ nyanza ni sidwivudwivu sya 
magasi.” 

8Ʉnsuungʼwa ʉjyʉnge ʉva vɨɨlɨ akakonga, akata, “Vʉgue paasi! Vʉgue paasi 
lwoni ʉvʉtsenge wa Babeli, vʉlya ʉvʉvaha ʉvʉlʉti! Ʉvʉtsenge ʉwa 
vʉvanywesiitse avaanu va sivʉmbʉkʉ syoni ɨdivai ɨngʼali, ɨdivai ɨjyo wʉ vʉligu 
wa weene.” 

9Ʉnsuungʼwa ʉjyʉnge ʉva daatu akakonga, akatsova kʉ limenyu ɨlivaha akata, 
“Ʉmuunu ʉvaveetsaga ʉvɨ jiikɨsaja kʉ kɨkanu na kʉ kɨhwani kya kyene, nʉ 
kwʉpɨlɨla ɨkɨmanyilo pa mbʉmɨla jya mwene, evo pa kɨvoko kya mwene, 

10ʉjwa alaanywa ɨdivai ɨngʼali ɨjyʉ lwʉ lʉviipo lwa Ngʉlʉve. Ɨdivai ɨjyo 
jɨnotsiiwe kɨtsila kʉhanza na magasi mu kɨkombe kya lʉviipo lwa mwene. 
Ʉmwene ʉNgʉlʉve alaviingitsa mu vʉkʉvɨlwa wa mwoto gwa maganga ga 
salufa agiviika siitso, pavʉlongolo pa vasuungʼwa avavalatse na pavʉlongolo pa 
Kakolo. 

11Ɨlyosi lya mwoto ʉgʉlapela ʉvʉkʉvɨlwa lɨlatogaga kʉkyanya sikutsooni na 
sikutsooni. Navalagatalʉke pakɨlo pange pamuunyi, avo vooni avikɨsaja kʉ 
kɨkanu ɨkyo na kʉ kɨhwani kya kyene nʉ wʉ vakyʉpɨlye ɨkɨmanyilo kya litaawa 
lya kyene.” 

12Pa kulongwi itso apo pwʉ panogye avavalatse vave vaanu avalɨ nʉ 
lwɨjʉmɨɨlɨtso, avaanu ʉwʉ vikonga indagɨlo tsa Ngʉlʉve nʉ kʉmwɨdɨka ʉYɨɨsʉ. 

13Pwʉ ndɨkapʉlɨka ɨlimenyu ʉkʉhʉma kʉkyanya, lɨkata, “Vɨga ndee! 
Vagatalʉsu avaanu valya ʉwʉ ʉkʉhʉma lɨno viiswa wʉ vikʉmwɨdɨka ʉNtwa.” 
Ʉmwene ʉMepo ʉMbalatse iita, “Tsa jɨlweli! Valagatalʉka ʉvʉkʉvɨlwa wa 
veene, ʉlwakʉva imbombo tsa veene inonu itsʉ vaavombile tsilakʉmbʉkwa.” 

Ʉvʉbeni wa siinu sya mu kɨlʉnga 

14Pwʉ kʉmbele ndɨkalɨvona ɨlivɨngo ɨlivalasu. Pakyanya pa livɨngo ɨlyo paale 
nʉ muunu ʉvɨ aale ʉta vɨ Mwana va Muunu. Aaswalile ʉlʉdingʼulilo lwa sahabu 

pa ntwe nʉ kwibata ʉmmaage gwa kʉbenela ʉgʉnya wʉʉge mu kɨvoko kya 
mwene. 

15Ʉnsuungʼwa ʉjyʉnge akahʉma mu Vʉtaamo ʉVʉvalatse wa Ngʉlʉve, 
akambʉʉla kʉ limenyu ɨlivaha ʉlya ʉvɨ aataamile mu livɨngo akata, 
“Ngʼaningʼaani, toola ʉmmaage gwako ʉbɨhage ʉkabene, manya ʉnsɨkɨ gwa 
mbene gʉsiike, isiinu sya kʉbena mu kɨlʉnga sidʉlwike.” 

16Pwʉ ʉmwene ʉvaataamile mu livɨngo akiisa ʉmmaage gwa mwene mu 
kɨlʉnga nʉ kʉkɨbena ɨkɨlʉnga. 

17Ʉnsuungʼwa ʉjyʉnge akahʉma mu Vʉtaamo ʉVʉvalatse wa Ngʉlʉve wa 
kʉkyanya. Namwene aale nʉ mmaage gwa kʉbenela ʉgʉnya wʉʉge. 

18Pwʉ ʉnsuungʼwa ʉjyʉnge ʉmwɨmɨɨlɨtsi va mwoto gwa pa kɨteekelelo, 
akahʉma pa kɨteekelelo. Akambʉʉla kʉ limenyu ɨlivaha ʉnsuungʼwa ʉlya 
ʉvaale nʉ mmaage ʉgʉnya wʉʉge akata, “Toola ʉmmaage gwako ʉgʉnya 
wʉʉge, ʉbene ɨmisogoti gya zabibu, manya izabibu mu misogoti ɨgyo 
tsidʉlwike.” 

19Pwʉ ʉnsuungʼwa ʉjwa akiisa ʉmmaage gwa mwene mu kɨlʉnga, akakegeta 
isogoti tsa zabibu itsilɨ mu kɨlʉnga. Wʉ akegiite, akatsivɨɨka mu liguli ɨlivaha lya 
kʉhʉʉtsɨla izabibu. Ɨliguli ɨlyo lwʉ lʉviipo lwa Ngʉlʉve. 

20Vakahʉʉtsa izabibu mu liguli ɨlyo ɨlyale kʉnzi kʉ vʉtsenge. Pwʉ ʉnkisa 
gʉkahʉma mu liguli ɨlyo, gʉkapela ʉnkoka ʉmbaha ʉgwʉ ʉkwika paasi gwale 
mita mamato nɨ ligavo lipamato mu magavo gavɨlɨ ga mita nʉ vʉtale gwale 
ikilomita ɨmileevʉlʉ gɨdatu (300). 

Lʉvonekelo 15 

Avaanu vikwɨmba ʉlwɨmbo lwa Moose nʉ lwa Kakolo 

1Pwʉ ndɨkakɨvona ɨkɨmanyilo ɨkɨnge kʉkyanya, kɨvaha ikange kya kʉdega. 
Ndɨkavavona avasuungʼwa lekelakʉpamato (7) avaale ni sivojeela 
lekelakʉpamato sya kʉ vʉmalɨlo. Isivojeela lekelakʉpamato isyo, wʉ vʉsililo 
wa ligoga lya Ngʉlʉve. 

2Ndɨkakɨvona ɨkɨɨnu ʉta nyanza jya kyovo, jɨhanziine nʉ mwoto. Ndɨkavavona 
avaanu valya ʉwʉ vaakɨlemile ɨkɨkanu kɨlya nɨ kɨhwani kya kyene nɨ mbalɨlo 
jya litaawa lya kyene. Avaanu avo vɨɨmile kʉ lʉkanzi lwa nyanza jya kyovo kʉnʉ 
vibiite amagombu ʉgwʉ aavapye ʉNgʉlʉve. 

3Vɨɨmbaga ʉlwɨmbo lwa Moose, ʉmbombi va Ngʉlʉve nʉ lwɨmbo lwa Kakolo, 
valɨkʉta, “Ʉve vɨ Ntwa vɨ Ngʉlʉve vɨ Nyamaka Gooni, vɨ nʼgolosu ikange vɨ 
mmʉʉgʉ, imbombo tsyako tsʉ mbaha, ikange tsa kʉdega siitso! Ʉve vɨ 
Nkʉlʉdeeva va kɨlʉnga, inzɨla tsyako tsa vʉgolosu, ikange tsa jɨlweli! 

4Ʉve vɨ Ntwa, avaanu vooni pavanogye ʉkwɨsaja kwave! Ikange vooni 
pavanogye ʉkʉkʉginia! Ʉve vɨ mwene ʉlɨ mbalatse! Isivʉmbʉkʉ syoni 
silakwitsila nʉ kwɨsaja kwave, ʉlwakʉva imbombo tsyako itsa vʉgolosu 
tsivoneka.” 

Ibakʉli lekelakʉpamato tsa lʉviipo lwa Ngʉlʉve 

5Wʉ galʉtɨngʼiinie ago, ndɨkavʉvona kʉkyanya ʉVʉtaamo ʉVʉvalatse wa 
Ngʉlʉve, ʉwʉ lyʉ liheema lya mwene lya wooleletsi, lɨdɨndʉliiwe. 

6Pwʉ avasuungʼwa valya lekelakʉpamato ʉwʉ vaale ni sivojeela 
lekelakʉpamato vakahʉma mu Vʉtaamo ʉVʉvalatse wa Ngʉlʉve. Avo 
vaaswalile ɨmisabwa gya kitani ɨgyʉ gyangʼaalaga nɨ mikanda gya sahabu pa 
sipambaga sya veene. 

7Pwʉ ɨkɨpeliwa kɨpamato mu sipeliwa silya sinni kɨkavapa avasuungʼwa avo 
lekelakʉpamato ibakʉli lekelakʉpamato tsa sahabu itsʉ tsyadɨgile ʉlʉviipo lwa 
Ngʉlʉve, ʉvɨ mwʉmi sikutsooni na sikutsooni. 

8Mu Vʉtaamo ʉVʉvalatse wa Ngʉlʉve mukadɨga ɨlyosi ɨlyʉ lyahʉmiine nʉ 
wɨɨmɨkiwa na maka ga Ngʉlʉve. Naavepwo ʉvɨ aaweesiitse ʉkwingila mu 
Vʉtaamo ʉVʉvalatse wa Ngʉlʉve ʉkʉsikila kʉ vʉmalɨlo wʉ sisilile isivojeela 
lekelakʉpamato sya vasuungʼwa avo lekelakʉpamato. 

Lʉvonekelo 16 

1Ndɨkapʉlɨka ɨlimenyu ɨlivaha ʉkʉhʉma mu Vʉtaamo ʉVʉvalatse wa Ngʉlʉve, 
likʉvavʉʉla avasuungʼwa avo lekelakʉpamato (7) liita, “Bɨhagi, mukaduude 
ibakʉli itso lekelakʉpamato tsa lʉviipo lwa Ngʉlʉve mu kɨlʉnga.” 

2Pwʉ ʉnsuungʼwa ʉntatsi akalʉta akaduuda ɨbakʉli jya mwene pakyanya pa 
kɨlʉnga. Amavʉlatsi agidwatsa ikange agivava siitso, gakaviibata vooni avaale 
nɨ kɨmanyilo kya kɨkanu kɨlya na valya avɨɨsajaga kʉ kɨhwani kya kyene. 

3Pwʉ ʉnsuungʼwa va vɨɨlɨ akaduuda ɨbakʉli jya mwene mu nyanza. Najyene 
ɨnyanza jɨkava nkisa gwene ʉngata nkisa gwa muunu ʉvɨ asue. Pwʉ isipeliwa 
syoni isyʉmi mu nyanza sikaswa. 

4Pwʉ ʉnsuungʼwa va daatu akaduuda ɨbakʉli jya mwene mu ngasi na mu 
sidwivudwivu sya magasi, nasyene sikaandʉka sikava nkisa. 

5Pwʉ ndɨkapʉlɨka ʉnsuungʼwa ʉmwɨmɨɨlɨtsi va magasi iita, “Gwe vɨ Mbalatse, 
vɨ ʉve pwʉle, ikange vɨ waalepwo! Ʉve veeve nʼgolosu, pwʉ lɨno ʉhɨgile aga. 

6Avaanu avo vaaduudile ʉnkisa gwa vavalatse na vanyamalago, lɨno naveene 
ʉvapye ʉnkisa vanywe. Vanogelanie ʉkʉvombelwa ndavʉle!” 

7Pwʉ ndɨkapʉlɨka ɨlimenyu ʉkʉhʉma pa kɨteekelelo liita, “Tsa jɨlweli, Vɨ Ntwa 
vɨ Ngʉlʉve vɨ Nyamaka Gooni! Ʉvʉhɨgi waako wa vʉgolosu ikange wa jɨlweli!” 

8Pwʉ ʉnsuungʼwa ʉlya ʉva nni akaduuda ɨbakʉli jya mwene pa litsʉva. Ɨlitsʉva 
lɨkapeewa amaka ga kʉvanyianya avaanu kʉ mwoto gwa lyene. 

9Pwʉ avaanu vakanyianywa siitso nʉ lʉtsʉva. Vakanʼdʉka ʉNgʉlʉve, ʉmwene 
ʉvɨ alɨ na maka pa kulongwi tsa vʉvejangi ʉwa. Vakabeela ʉkʉpela imbiivi tsa 
veene nʉ kʉnʼginia ʉNgʉlʉve. 

10Pwʉ ʉnsuungʼwa va haano akaduuda ɨbakʉli jya mwene pa kɨnyalwangʉla 
kya kɨkanu kɨlya. Ɨngʼiisi jɨkagwa mu lʉdeeva lwa mwene, avaanu valɨkwɨlʉma 
indimi tsa veene kʉ nongwa jya lʉvavo lwa veene. 

11Vakanʼdʉka ʉNgʉlʉve va kʉkyanya kʉ nongwa jya lʉvavo lwa veene na 
mavʉlatsi ga veene. Napeene, navaalaate imbombo tsa veene imbiivi. 

12Pwʉ ʉnsuungʼwa va ntanato (6) akaduuda ɨbakʉli jya mwene mu lʉgasi 
ʉlʉvaha ʉlutambʉlwa Eufulati. Amagasi ga lwene gakʉʉma, pakʉta ɨnzɨla jya 
vakʉlʉdeeva avihʉma Kʉvʉhʉmo wa Litsʉva jɨnotsiwe. 

13Pwʉ ndɨkatsivona imepo imbiivi idatu itsivyʉta mantangʼaniʉla. Imepo itso 
tsyahʉmaga mu ndomo gwa nyato jɨlya na mu ndomo gwa kɨkanu kɨlya ɨkɨtatsi 
na mu ndomo gwa kɨkanu kɨlya ɨkya vɨɨlɨ ɨkyʉ vɨ nyamalago va vʉnuasi. 

14Itso tsʉ mepo tsa mingʉlʉve itsivomba isidego. Tsʉ tsyene tsilʉta kʉ 
vakʉlʉdeeva va kɨlʉnga kyoni nʉ kʉvalʉndamania paninie pa kulongwi jya 
ligoha, pa kɨgono kɨlya ɨkɨlʉti ɨkyʉ ʉNgʉlʉve ʉNyamaka Gooni alavahɨga 
avaanu vooni. 

15ɄYɨɨsʉ akatsova akata, “Pʉlɨhɨtsi! Ʉne ndikwitsa kʉ nzɨla jya lʉkenyemuko 
ʉngata ndyasi! Inʼgatalʉsu ʉmuunu ʉvɨ itaama miiho nʉ kʉswala ɨmisabwa gya 
mwene pakʉta aleke ʉkʉgenda asuuliike nʉ kʉkotsa isoni.” 

16Pwʉ imepo itso tsikavalʉndamania avakʉlʉdeeva avo ni sipʉga sya vasikali 
va veene apoonu ʉpwʉ kʉ Kɨebulaniya viita Halimagedoni. 

17Pwʉ ʉnsuungʼwa va lekelakʉpamato akaduuda ɨbakʉli jya mwene mu 
vʉtandaatse. Ɨlimenyu ɨlivaha lɨkapʉlɨkɨka ʉkʉhʉma pa kɨnyalwangʉla kya 
Lʉdeeva mu Vʉtaamo ʉVʉvalatse wa Ngʉlʉve, lɨkata, “Ʉvʉmalɨlo vʉsiike!” 

18Kʉkava ʉlʉmuli lwa nzasi nʉ kwʉjɨɨla nɨ kɨlindima ɨkɨvaha kya kɨlʉnga ɨkyʉ 
nakɨgelili ʉkʉhʉmɨla lʉsiku ʉkʉhʉma pa vʉtengʉlɨlo ʉpwʉ ʉNgʉlʉve 
aampelile ʉmuunu. 

19Pwʉ ʉvʉtsenge ʉwa ʉvʉvaha vʉkɨgava imbasu idatu. Naweene ʉvʉtsenge 
ʉvʉveetsaga mu sivʉmbʉkʉ sya vaanu syoni vʉkanangɨka. ɄNgʉlʉve 
navʉsaamwe ʉvʉtsenge ʉvʉvaha wa Babeli. Akavʉnywesa ɨkɨkombe kya divai 
ɨngʼali jya lʉviipo lwa mwene ʉlʉvaha. 

20Isilʉnga isilagasu syoni isilɨ pagati pa nyanza sikajaganika, nasyene isidugala 
nasyavoneke ikange. 

21Ɨsula ɨnya maganga amavaha jɨkavatimila avaanu. Ɨliganga lipamato pamato, 
mu maganga ago, lyale nʉ vʉtsito wa kilo isitsigo sihaano (50). Pwʉ aveene 
avaanu vakanʼdʉka ʉNgʉlʉve pa kulongwi tsa vʉnangi wa sula ɨjyo ɨnya 
maganga. Tsa jɨlweli, ʉvʉnangi wa sula ɨjyo ɨnya maganga waale vʉvaha 
siitso. 

Lʉvonekelo 17 

Ʉnʼdala ʉndigu ʉndʉti 

1Pwʉ mpamato mu valya avasuungʼwa lekelakʉpamato (7) avaale ni bakʉli 
lekelakʉpamato akannyɨlanga akata, “Wiitse apa, ʉne ndikʉkʉvonia 
ʉkʉvʉngwa ʉkwʉ jiipeewa ʉnʼdala ʉndigu ʉndʉti. Ʉmwene ʉjwa vɨ vʉtsenge 
ʉvʉtsengilwe kʉ lʉkanzi lwa magasi amongosu. 

2Avakʉlʉdeeva va mu kɨlʉnga valigwipe nave, naveene avitaama mu kɨlʉnga 
vagaalile ɨdivai ɨngʼali. Ɨdivai ɨjyo wʉ vʉligu wa mwene.” 

3ɄMepo ʉMbalatse akannyitsila. Pwʉ ʉnsuungʼwa akammɨmba nʉ kʉnnyɨlɨka 
kʉ lʉkɨnga. Ʉkʉ ndɨkambona ʉnʼdala ɨtogile pa kɨkanu ɨkɨduungʼu. Ɨkɨkanu ɨkyo 
kyavɨgilwe imbasu tsyoni amataawa ga kʉnʼdʉkɨla ʉNgʉlʉve. Kyale nɨ mitwe 
lekelakʉpamato ni sʉga kɨtsigo (10). 

4Ʉnʼdala ʉjwa aaswalile ɨmisabwa ɨgya langi jya vʉvengi nɨ miduungʼu. Ikange 
akava ɨtondowe ni sahabu, amaganga ga lʉtogo ni nyambo tsa lʉtogo. Mu 
kɨvoko kya mwene iibiite ɨkɨkombe kya sahabu ɨkyadɨgile imbombo itsilɨ 
mwiko ni siinu isinyala sya vʉligu wa mwene. 

5Aavɨgilwe pa mbʉmɨla jya mwene, ɨlitaawa lya kʉvʉtiitu ɨlɨ, ʉBABELI ɄNDɄTI, 
ʉVANYINA VA VALIGU nI MBOMBO ITSILƗ MWIKO ITSA MU KƗLɄNGA. 

6Ndɨkambona ʉnʼdala ʉjwa agaalile ʉnkisa gwa vavalatse va Ngʉlʉve nʉ nkisa 
gwa vaanu avooleletsaaga ikulongwi tsa Yɨɨsʉ. Wʉ ndɨmbwene ndyadegile 
siitso. 

7Lɨno ʉnsuungʼwa akambʉʉla ʉne akata, “Ʉladegaga! Ʉne ndikʉkʉvʉʉla itsa 
kʉvʉtiitu itsa nʼdala ʉjwa nɨ kɨkanu ɨkyo ɨkɨmpɨmbile ɨkɨlɨ nɨ mitwe 
lekelakʉpamato ni sʉga kɨtsigo. 

8Ɨkɨkanu ɨkyo ɨkyʉ ʉkɨweene kyale kyʉmi, lɨno kɨsue. Kɨlahʉma mu liguli lya 
kʉ lwongometso, napeene ʉNgʉlʉve alakɨvejanga. Tsa jɨlweli, avaanu vooni 
ʉwʉ amataawa ga veene nagaavɨgwe mu kɨtabu kya wʉʉmi ʉkʉhʉma ʉpwʉ 
ʉNgʉlʉve aapelile ɨkɨlʉnga, valadega. Valadega wʉ vikʉkɨvona ɨkɨkanu ɨkyo 
ɨkyʉ pa vʉtengʉlɨlo kyale kyʉmi, lɨno kɨsue napeene ʉnsɨkɨ ʉgʉliitsa 
kɨlavoneka ikange! 

9“Lɨno apo pwʉ panogye ʉkʉva nʉ lʉhala! Ɨmitwe lekelakʉpamato ɨgyo, syʉ 
sidugala lekelakʉpamato isyʉ ʉnʼdala ʉjwa itaamila. Ikange ɨmitwe ɨgyo wʉ 
vakʉlʉdeeva lekelakʉpamato. 

10Mu vakʉlʉdeeva avo lekelakʉpamato, vahaano vasue. Impamato igendelela 
ʉkʉlongotsa, ʉjyʉnge ʉjwa akaanale ʉkwitsa. Alaava itengʉla, wɨgane wa 
Ngʉlʉve ave nkʉlʉdeeva kʉ nsɨkɨ nsupi. 

11Ɨkɨkanu ɨkɨduungʼu ɨkyale kyʉmi, lɨno kɨsue, vɨ nkʉlʉdeeva va nnaana (8). 
Ʉjwa inninie va valya lekelakʉpamato, ikange namwene alavejangwa nʉ 
Ngʉlʉve. 

12Isʉga itso kɨtsigo itsʉ ʉtsiweene, wʉ vakʉlʉdeeva ʉwʉ vapitsiige 
navatengwili ʉkʉlongotsa. Lɨno valapeewa ʉvʉtavʉlɨlwa wa kʉlongotsa kʉ 
nsɨkɨ gwa kavalɨlo kapamato paninie nɨ kɨkanu ɨkyo. 

13Avakʉlʉdeeva avo kɨtsigo vooni vapʉlɨngʼiine ʉkʉvomba ɨkɨɨnu kɨpamato. 
Vapʉlɨngʼiine ʉkʉkɨpa ɨkɨkanu ɨkyo amaka nʉ vʉtavʉlɨlwa wa veene wooni. 

14Avo valalwitsaga ɨligoha nʉ Kakolo, napeene ʉKakolo alavalema ʉlwakʉva 
ʉmwene vɨ Ntwa va vatwa ikange vɨ Nkʉlʉdeeva va vakʉlʉdeeva. Ʉmwene 
alaava paninie na vaanu va mwene ʉwʉ aavɨɨlangile nʉ kʉvahala nʉ kʉvavɨɨka 
vave vakongi va mwene vahʉʉgʉ.” 

15Ʉnsuungʼwa akambʉʉla ʉne ikange, akata, “Amagasi galya ʉgwʉ 
ʉkagaweene palya ʉpwʉ itaama ʉnʼdala ʉndigu ʉndʉti, syʉ sipʉga sya vaanu 
va sivʉmbʉkʉ syoni ni nzovele tsyoni. 

16Isʉga itso kɨtsigo itsʉ ʉkatsiweene nɨ kɨkanu kɨlya, wʉ vakʉlʉdeeva 
avalansʉʉla ʉnʼdala ʉndigu ʉjwa. Valatoola isiinu syoni isyʉ alɨ nasyo nʉ 
kʉndeka asuuliike. Valaalya ɨnyama jya mwene nʉ kʉnyianya amasigalɨlo ga 
mwene mu mwoto. 

17ɄNgʉlʉve jyʉmwene vɨ avapye ɨlisaago lipamato mu numbula tsa veene 
ʉkʉta vakɨpe ɨkɨkanu ɨkyo amaka ga veene ga kʉlongotsa ʉgwʉ vakaale nago. 
Avo valavombaga ndavʉle ʉkʉsikila pa nsɨkɨ gʉlya ʉgwʉ galavombeka 
amamenyu ʉgwʉ ʉNgʉlʉve aatsovile. 

18Ʉnʼdala ʉlya ʉvɨ ʉkambwene, wʉ vʉtsenge vʉlya ʉvʉvaha ʉvʉlɨ na maka kʉ 
vakʉlʉdeeva va mu kɨlʉnga.” 

Lʉvonekelo 18 

Ʉkʉmamulwa kwa vʉtsenge wa Babeli 

1Wʉ galʉtɨngʼiinie ago, ndɨkambona ʉnsuungʼwa ʉjyʉnge ikwika ʉkʉhʉma 
kʉkyanya, ʉvɨ aale nʉ vʉtavʉlɨlwa ʉvʉlʉti. Ɨkɨlʉnga kɨkamulikwa nɨ 
lilangamuli lya mwene. 



640 

 

Ʉtesitamentɨ Ʉmpya mu nzovele jya Kɨkɨnga 
©  Wycliffe Bible Translators, Inc. 

  
 

 

2Akɨɨlanga kʉ limenyu ɨlivaha akata, “Vʉgue paasi! Vʉgue paasi lwoni 
ʉvʉtsenge wa Babeli, vʉlya ʉvʉvaha! Lɨno vʉvye vʉtaamo wa mingʉlʉve ni 
mepo imbiivi, vʉvye vʉtaamo wa sidege syoni isinyala, ikange wa sikanu 
isinyala ikange isisʉʉle. 

3Lola, isivʉmbʉkʉ syoni sigaalile kʉ divai ɨngʼali jya vʉligu wa vʉtsenge ʉwa. 
Na vakʉlʉdeeva va silʉnga isyo valigwipe nave. Naveene avivomba ʉvʉtsuluusi 
va mu kɨlʉnga vakavile ʉvʉmosu ʉkʉhʉma mu kʉhelesyʉka kwa mwene.” 

4Kʉmbele ndɨkapʉlɨka ɨlimenyu ɨlɨnge ʉkʉhʉma kʉkyanya liita, “Hegi mu 
vʉtsenge ʉwa ʉnyie nyɨ vaanu vango, pakʉta muleke ʉkwɨhanza mu mbiivi tsa 
weene, nʉ kʉhanzwa najyʉnyie mu vʉvejangi wa weene. 

5Lola, imbiivi tsa weene mbaha siitso, ikange tsisiike kʉkyanya. ɄNgʉlʉve 
akʉmbʉhiitse imbiivi tsa weene. 

6Muvʉvombele ʉvʉtsenge ʉwa ʉkʉkongana nʉ mwʉ ʉweene vʉkavavombye 
avaanu avange, mulʉmbɨle pa kɨgelelo kya kʉlʉmbɨla kavɨlɨ kʉ galya ʉgwʉ 
vʉkavombile kʉ vaanu avange. Mu kɨkombe kya weene ɨkyʉ 
vʉkavahanzɨlɨhiitse, mwʉ ʉnyie muvʉhanzɨlɨhɨtse kavɨlɨ. 

7Muvʉpelele ʉvʉkʉvɨlwa nʉ kʉvʉlematsa mu numbula ʉkʉhʉmana nʉ 
kwɨginia kwa weene, ʉkʉkongana nʉ kʉhelesyʉka kwa weene, manya 
vukɨginia mu numbula jya weene wiita, ‘Ʉne nditaama pa kɨnyalwangʉla 
kyango nʉ kʉlongotsa ndʉ nkʉlʉdeeva ʉnʼdala. Ʉne nandɨlɨ nswɨle, ikange 
nandɨlaave nʉ lʉsʉsʉvalo lʉsiku!’ 

8Pa kulongwi itso jʉvupeewa ʉvʉvejangi wa weene kʉ kɨgono kɨpamato. 
Jʉvupeewa ʉvʉtamu, ʉlʉsʉsʉvalo nɨ nzala. Ikange jʉvuvejangwa nʉ mwoto, 
manya ʉNtwa ʉNgʉlʉve, ʉmwene ʉvɨ ikʉvʉhɨga alɨ na maka.” 

9Avakʉlʉdeeva va silʉnga syoni ʉwʉ valigwipe nʉ kʉhelesyʉka nawo, 
valavʉkuutila nʉ kʉlɨla inyihotsi wʉ vikʉlɨvona ɨlyosi lya vʉtsenge ʉwa wʉ 
vupyɨlɨlɨla. 

10Valɨɨma kʉvʉtale ʉlwakʉva valadwadaga ʉvʉkʉvɨlwa wa weene. Valalɨlaga 
valateetsaga, “Ʉswe vʉvʉle, ʉswe vʉvʉle ʉve Babeli, vɨ vʉtsenge ʉvʉvaha 
ikange ʉvʉnya maka! Kʉ nsɨkɨ gwa kavalɨlo kapamato vʉvʉle ʉvʉhɨgi waako 
vʉsiike.” 

11Naveene avatsuluusi va silʉnga syoni valalɨlaga nʉ kwɨlʉmbʉsa, ʉlwakʉva 
nakʉli ʉmuunu ʉvaveetsaga ʉvɨ igʉla isiinu sya veene. 

12Kwʉ kʉta nakʉli ʉvɨ igʉla isiinu sya veene isya sahabu, isya siliva, isya 
maganga ga lʉtogo ni nyambo tsa lʉtogo nɨ misabwa ɨmivalasu ɨminyogotasu 
nɨ misabwa gya langi jya vʉvengi nɨ halili nɨ misabwa ɨmiduungʼu ni sikongʼolo 
sya mibɨkɨ ɨginuungʼilila ni sikongʼolo sya sʉga tsa nzʉngwa ni sya mibɨkɨ gya 
lʉtogo siitso ni sya kyʉma ni shaba ni malumalu. 

13Ikange nakʉli ʉvigʉla ʉnʼdalasiini, ihiliki, isiinu sya kʉnuungʼilitsa, 
ɨmanemane, ʉvʉbani, ɨdivai, amafuta ga zeituni, ʉvʉhevete ʉvʉnonu, ɨngano, 
isenga, ingʼolo, ifalaasi, amageleti na vavanda. Tsa jɨlweli, vaagʉtsaaga nava 
vaanu. 

14Avatsuluusi valateetsaga, “Ʉvʉkavi wooni ʉwʉ gwanogaga vʉjagile, 
ʉvʉmosu ni siinu isikakʉvɨɨkaga ʉvonekage ʉnyogotye sijagile. Nʉkaweese 
ʉkʉsivona ikange!” 

15Avatsuluusi avo avaakavaga ʉvʉmosu ʉkʉhʉma mu vʉtsenge ʉwa, valɨɨma 
kʉvʉtale ʉlwakʉva valadwadaga ʉvʉkʉvɨlwa wa weene. Valalɨlaga nʉ 
kwɨlʉmbʉsa, 

16valatsovaga valateetsaga, “Ʉswe vʉvʉle! Ʉswe vʉvʉle vɨ vʉtsenge ʉvʉvaha! 
Wɨɨtsooveliitse ʉkʉswala ɨmisabwa ɨminonu ɨmivalasu gya kitani, nɨ gya langi 
jya vʉvengi, nɨ miduungʼu. Ʉve wɨɨtondovolaga kʉ sahabu na maganga ga 
lʉtogo ni nyambo tsa lʉtogo! 

17Lɨno ʉvʉmosu ʉwa wooni woongomitswe kʉ kavalɨlo kapamato vʉvʉle!” 
Ikange avaanu vooni aavalongotsaaga imeeli, naveene avaagendaniaga navo, 
na vooni avaavombaga ɨmbombo mu nyanza, vakɨɨma kʉvʉtale. 

18Wʉ vikʉlɨvona ɨlyosi lya mwoto ʉgwakobosaaga ʉvʉtsenge, vakooveela kʉ 
limenyu ɨlivaha vakata, “Nakʉgelili ʉkʉvekwo lʉsiku ʉvʉtsenge ʉvʉnge 
ʉvʉvaha ndʉ vʉtsenge ʉvʉ!” 

19Valɨkwɨtikulila ʉlʉsumbe kʉ mitwe gya veene kʉnʉ vilɨla nʉ kwɨlʉmbʉsa 
valɨkʉta, “Ʉswe vʉvʉle! Ʉswe vʉvʉle vɨ vʉtsenge ʉvʉvaha! Ʉvʉtsenge ʉwʉ 
vooni avalɨ ni meeli, vakavile ʉvʉmosu ʉkʉhʉma mu vʉmosu waako. Lɨno 
ʉvʉtsenge wooni vʉpye kʉ nsɨkɨ gwa kavalɨlo kapamato vʉvʉle! 

20Hekelagi ʉnyie nyɨ va kʉkyanya, kʉ nongwa jya kʉvejangɨka kwa weene. 
Hekelagi ʉnyie nyɨ vɨɨdɨki va Ngʉlʉve, ʉnyie nyɨ vapositili nʉʉnyie nyɨ 
vanyamalago! Lola, ʉNgʉlʉve avʉhɨgile kʉ galya ʉgwʉ waavavombye ʉnyie!” 

21Pwʉ ʉnsuungʼwa mpamato ʉvɨ alɨ na maka akahʉʉsa ɨliganga ɨlɨhwaniine nʉ 
lwala, akalahɨɨla mu nyanza. Akatsova akata, “Wʉ jɨlaava ewo kwave vɨ 
vʉtsenge wa Babeli, ʉlataagwa kʉ maka nʉ kʉjaga lwoni. 

22Ʉkʉkuuta kwa magombu nʉ kwa lwɨmbo, ʉkʉkuuta kwa siwɨɨwɨ nʉ kwa 
ngalape, nakʉlapʉlɨkɨke lʉsiku mu nʼgati mwave ʉmwa. Nalaavepwo ʉponzi 
ʉvaveetsaga, ʉvɨ alavoneka ikange mwave ʉmwa. Nakwene ʉkʉkuuta kwa 
lwala nakʉlapʉlɨkɨke lʉsiku mwave. 

23Ʉlʉmuli lwa nyaale nalʉlavoneke ikange kwave. Ikange ɨlimenyu lya lʉhekelo 
lwa ntegʉlanʼdala nɨ lya mmɨnza ʉvɨ itegʉlwa, nalɨlapʉlɨkɨke lʉsiku kwave. 
Avatsuluusi vaako vaale vavaha mu kɨlʉnga. Ikange kʉ nzɨla jya vʉhavi waako 
isivʉmbʉkʉ syoni syasyovilwe! 

24ɄNgʉlʉve aahʉmiitse ʉlʉvʉngʉ kʉ vʉtsenge ʉwa ʉlwakʉva ʉmwa 
gwalemwo ʉnkisa gwa vanyamalago nʉ gwa vavalatse nʉ gwa vaanu vooni, 
ʉwʉ vaabudilwe mu kɨlʉnga.” 

Lʉvonekelo 19 

Ʉlʉhekelo lwa vʉtegʉlanie kʉkyanya 

1Wʉ galʉtɨngʼiinie ago, ndɨkapʉlɨka ɨlimenyu ʉngata limenyu lya kɨpʉga 
ɨkɨvaha kya vaanu kʉkyanya viita, “Haleluya! ɄNgʉlʉve vɨ Mpoki viitu. Ʉlʉginio 
na maka sya Ngʉlʉve viitu. 

2Lola, ʉvʉhɨgi wa mwene wa jɨlweli, ikange wa vʉgolosu. Ammɨgile ʉnʼdala 
ʉndigu ʉndʉti, ʉlya ʉvɨ aakɨjatsiitse ɨkɨlʉnga kʉ vʉligu wa mwene. Ambombye 
itsa kʉlʉmbɨla kʉ nongwa jya kʉduuda ʉnkisa gwa vavombi va mwene 
ʉNgʉlʉve!” 

3Ikange vakatsova vakata, “Haleluya! Ɨlyosi lya mwoto ʉgukobosa ʉvʉtsenge 
ʉwa, litoga kʉkyanya sikutsooni na sikutsooni!” 

4Avanzagɨla isitsigo sivɨlɨ na vanni (24) vakasugama paninie ni sipeliwa sinni, 
vakɨsaja kʉ mwene ʉNgʉlʉve ʉvɨ alɨ pa kɨnyalwangʉla kya Lʉdeeva vakata, 
“Ameni! Haleluya!” 

5Pwʉ ɨlimenyu lɨkapʉlɨkɨka ʉkʉhʉma pa kɨnyalwangʉla kya Lʉdeeva lɨkata, 
“Munʼginiage ʉNgʉlʉve viitu, ʉnyie nyɨ vavombi va mwene nyɨ vooni, nyɨ vooni 
nyɨ mukɨsaja kʉ mwene, nyɨ vɨɨmɨkiwa na nyɨ mubedwa.” 

6Pwʉ ndɨkapʉlɨka ʉngata limenyu lya kɨpʉga ɨkɨvaha kya vaanu, ikange ʉngata 
kʉsaatɨɨla kwa lʉgasi ʉlʉvaha pa salala, ikange ʉngata kʉkuluma kwa lijasi 
lɨkata, “Haleluya! ɄNgʉlʉve ʉNtwa viitu ʉNyamaka Gooni ilongotsa! 

7Tʉhekelage nʉ kʉluluutila nʉ kʉnʼginia, ʉlwakʉva ʉnsɨkɨ gwa vʉtegʉlanie wa 
Kakolo gʉsiike, ikange ʉvɨ itegʉlwa ɨtetengʼiinie. 

8Apeevilwe ʉkʉswala ɨmisabwa ɨmivalasu ɨminonu, ɨgyʉ minyogotasu ikange 
ɨgyʉ gingʼaala.” Ɨmisabwa ɨmivalasu ɨminonu ɨgyo, tsʉ mbombo tsa vʉgolosu 
tsa vavalatse. 

9Pwʉ ʉnsuungʼwa akambʉʉla ʉne akata, “Vɨga aga: ‘Vagatalʉsu valya ʉwʉ 
vɨlangilwe kʉ lʉhekelo lwa vʉtegʉlanie wa Kakolo!’ ” Ikange akambʉʉla akata, 
“Ago gwʉ mamenyu ga jɨlweli ga Ngʉlʉve.” 

10Pwʉ ʉne ndɨkagwa kɨvʉgudamo pavʉlongolo pa silʉnde sya mwene pakʉta 
ndyɨsaje kʉ mwene. Lɨno ʉmwene akambʉʉla akata, “Ɨlekelwe ʉkʉgaha ewo! 
Ʉne ndɨlɨ mbombi vʉvʉle ndʉʉve na vɨɨdɨkivanino. Twɨ vooni tukwibata 
ʉwajɨlweli ʉwʉ ooleliitse ʉYɨɨsʉ. Wɨsajage kwa Ngʉlʉve! Lola, ʉwajɨlweli ʉwʉ 
ʉYɨɨsʉ ooleliitse, gwʉ maka agikʉvalongotsa avanyamalago.” 

Ʉvɨtogile pa falaasi ɨmbalasu 

11Kʉmbele, ndɨkavona kʉkyanya kʉdɨndwike, ʉkwa ndɨkajɨvona ɨfalaasi 
ɨmbalasu, nʉ muunu ʉvɨ ɨɨtogile aatambʉlwagwa vɨ “Mmʉʉgʉ” ikange vɨ 
“Jɨlweli.” Ʉjwa vɨ ihɨga nʉ kʉlwa ɨligoha kʉ vʉgolosu. 

12Amiiho ga mwene gaale ʉta lʉlimbo lya mwoto, ikange aaswalile indingʼulilo 
nyongosu kʉ ntwe. Aavɨgilwe ɨlitaawa ɨlyʉ nakʉli ʉmuunu ʉvalɨmanyile, 
apeene jyʉmwene mwene. 

13Aaswalile ʉnsabwa ʉgwʉ valoviike mu nkisa. Ɨlitaawa lya mwene ʉjwa vɨ 
“Limenyu lya Ngʉlʉve.” 

14Isipʉga sya vasikali va kʉkyanya valɨkʉnkonga kʉnʉ vɨtogile ifalaasi 
imbalasu ikange vaaswalile ɨmisabwa ɨmivalasu ɨminonu gya kitani. 

15Mu ndomo gwa mwene lɨkahʉma ɨlipanga ɨlɨnya wʉʉge. Kʉ nzɨla jya lipanga 
ɨlyo alavalema avaanu va sivʉmbʉkʉ syoni. “Ʉmwene vɨ alavalongotsaaga kʉ 
nzɨla jya nsaga gwa kyʉma” nʉ kʉkama ɨdivai ɨngʼali mu liguli lya kʉkamila 
izabibu. Ɨliguli ɨlɨ lyʉ lya lʉviipo ʉlʉvaha lwa Ngʉlʉve ʉNyamaka Gooni. 

16Mu nsabwa gwa mwene, pananena pa lisugamilo lya kʉndyo, pavɨgilwe 
ɨlitaawa ɨlɨ, ɄNKɄLɄDEEVA VA VAKɄLɄDEEVA IKANGE ɄNTWA VA VATWA. 

17Pwʉ ndɨkambona ʉnsuungʼwa mpamato ɨmile pa litsʉva. Akɨɨlanga kʉ 
limenyu ɨlivaha nʉ kʉsivʉʉla isidege syoni isyagʉlʉkaga mu vʉtandaatse 
akata, “Mwitse! Mulʉndamane paninie pa lʉhekelo ʉlʉvaha lwa Ngʉlʉve. 

18Mwitse! Mulye ɨmihana gya vakʉlʉdeeva nɨ gya vavaha va vasikali na vaanu 
avanya maka nɨ gya falaasi na vaanu ʉwʉ vikɨtoga pa tsyene. Mwitse! Mulye 
ɨmihana gya vaanu vooni, avavanda na vatava vavanda, avɨɨmɨkiwa na 
vibedwa.” 

19Ndɨkakɨvona ɨkɨkanu kɨlya ɨkɨtatsi paninie na vakʉlʉdeeva va silʉnga syoni 
ni sipʉga sya vasikali va veene valʉndamiine paninie. Vaalʉndamiine pakʉta 
valwitsage nʉʉlya ʉvɨ aataamile pa falaasi paninie nɨ kɨpʉga kya vasikali va 
mwene. 

20Ɨkɨkanu ɨkyo kɨkiibatwa paninie nʉ nyamalago va kyene va vʉnuasi ʉvɨ 
aavombile isidego kʉvʉlongolo kʉ kyene. Kʉ nzɨla jya sidego sya mwene isyo, 
aavasyovaga valya avaale ni simanyilo sya kɨkanu ɨkyo, nʉ wʉ vɨɨsajaga kʉ 
kɨhwani kya kyene. Ɨkɨkanu ɨkyo paninie nʉ nyamalago ʉjwa vakataagwa wʉ 
vapitsiige vʉʉmi, mu lisiva lya mwoto ʉmwʉ amaganga ga salufa giviika. 

21Avasikali va veene vakabudwa kʉ nzɨla jya lipanga ɨlyahʉmile mu ndomo 
gwa mwene ʉvɨɨtogile pa falaasi. Isidege syoni sikiiguta wʉ silie inyama itso. 

Lʉvonekelo 20 

Ʉvʉlongotsi wa myaka elufu 

1Pwʉ ndɨkambona ʉnsuungʼwa mpamato ikwika ʉkʉhʉma kʉkyanya. Aale nɨ 
sungulu jya liguli lya kʉ lwongometso nʉ nyololo ʉmbaha mu kɨvoko kya 
mwene. 

2Pwʉ akajiibata ɨnyato jɨlya, ɨnyandalwe jya katale ɨjitambʉlwa mbʉlɨlɨtsi 
ikange Setano. Akajɨkʉnga kʉ nsɨkɨ gwa myaka elufu (1,000). 

3Ʉnsuungʼwa ʉjwa akajɨtaaga mu liguli lya lwongometso, akadɨnda nʉ kʉvɨɨka 
ɨkɨkolekelo pa ndyango gwa kwingilila ʉkwa. Aavombile ewo pakʉta ɨnyato 
ɨjyo jɨlagelaga ikange ʉkʉsisyova isivʉmbʉkʉ sya vaanu pa nsɨkɨ gwa myaka 
elufu mamato. Lɨno wʉ ɨmyaka ɨgyo gɨlʉtɨngʼiinie jɨladɨndʉlɨlwa ikange, kʉ 
nsɨkɨ nsupi vʉvʉle. 

4Pwʉ ndɨkasivona isitaamilo sya vʉtwa na valya ʉwʉ vaasitaamye. Avaanu avo 
vakapeewa ʉvʉtavʉlɨlwa wa kʉhɨga. Ikange ndɨkatsivona inumbula tsa vaanu 
valya avaabudilwe pa kulongwi jya kʉhʉmya ʉwooleletsi wa Yɨɨsʉ na pa 
kulongwi jya kʉpʉlɨsa ɨlimenyu lya Ngʉlʉve. Avo wʉ navɨɨsajage kʉ kɨkanu 
kɨlya na kʉ kɨhwani kya kyene, pange kwʉpɨlɨla ɨkɨmanyilo pa mbʉmɨla tsa 
veene, pange pa sivoko sya veene. Avo vakatsʉʉka, vakava valongotsi paninie 
nʉ Kɨlɨsiti kʉ myaka elufu. 

5Ʉvʉtsʉʉka ʉwa wʉ vʉtatsi ʉwʉ ʉNgʉlʉve aavatsʉʉsiitse avaanu. Avange 
vooni avaasue navaatsʉʉke ʉkʉsikila pa nsɨkɨ gwa myaka elufu. 

6Vagatalʉsu siitso ikange vavalatse avo vooni ʉwʉ valaava mu vʉtsʉʉka 
ʉvʉtatsi. Ʉvʉswe wa vɨɨlɨ navʉlaave na maka kʉ veene avo. Valaava vateeketsi 
va Ngʉlʉve nʉ Kɨlɨsiti, ikange valalongotsaaga paninie nave kʉ myaka elufu. 

Ʉkʉdɨndʉlɨlwa, ʉvʉsyovi nʉ kʉtaagwa kwa Setano 

7Wʉ ɨmyaka elufu gɨsilile, aladɨndʉlɨlwa ʉSetano ʉkʉhʉma mu kɨkʉngwa kya 
mwene. 

8Pwʉ alahʉma kʉnzi, alatengʉla ʉkʉvasyova avaanu va mbasu tsyoni nni tsa 
kɨlʉnga vave valʉgʉ va Ngʉlʉve. Isivʉmbʉkʉ isyo silatambʉlwagwa Gogu na 
Magogu. ɄSetano alavalʉndamania paninie avo kʉ vʉsumbe wa ligoha. Valaava 
vongosu ndʉ nsekelewe gwa mu lʉkanzimbale lwa nyanza. 

9Valagenda mu kɨlʉnga kyoni, valaniengetela ʉvʉtaamo wa vavalatse nʉ 
vʉtsenge wa Ngʉlʉve ʉwʉ avʉganile. Napeene, ʉmwoto gʉliika ʉkʉhʉma 
kʉkyanya nʉ kʉvanyianya. 

10Ʉmwene ʉSetano ʉvɨ aavasyovaga, alataagwa mu lisiva lya mwoto gwa 
maganga ga salufa agiviika. Ʉmwa mwʉ kɨlɨmwo ɨkɨkanu kɨlya nʉ nyamalago 
ʉlya ʉva vʉnuasi, aveene avo valakʉvɨlwagwa pakɨlo na pamuunyi, sikutsooni 
na sikutsooni. 

Ʉvʉhɨgi wa kʉ vʉsililo wa kɨlʉnga 

11Pwʉ ndɨkakɨvona ɨkɨnyalwangʉla ɨkɨvaha ɨkɨvalasu ɨkya Lʉdeeva, nʉʉlya ʉvɨ 
akɨtaamye. Ɨkɨlʉnga nʉ vʉtandaatse sikahega ngʼaningʼaani pavʉlongolo pa 
mwene, nasyavoneke ikange. 

12Pwʉ ndɨkavavona avaswe, avɨɨmɨkiwa na vibedwa, vɨmile pavʉlongolo pa 
kɨnyalwangʉla kya Lʉdeeva. Sikadɨndʉlwa isitabu ʉmwʉ tsivɨgilwe imbombo 
tsa vaanu vooni. Ikange kɨkadɨndʉlwa ɨkɨtabu ɨkɨnge, ɨkɨtabu ɨkyo kyale kya 
wʉʉmi. Pwʉ ʉNgʉlʉve akavahɨga avaswe ʉkʉkongana nʉ lʉgendo lwa veene, 
ndʉwʉ lwavɨgilwe mu sitabu isyo. 

13Ɨnyanza jɨkahʉmya kʉnzi avaswe avaale ʉmwa. Kʉ vʉswe na kʉ vʉtsʉʉka 
sikahʉmya kʉnzi avaswe avaale ʉkwa. ɄNgʉlʉve akavahɨga vooni ʉkʉkongana 
nʉ lʉgendo lwa veene. 

14Pwʉ ʉvʉswe na kʉ vʉswe sikataagwa mu lisiva ɨliviika ʉmwoto. Ɨlisiva ɨlyo 
ɨliviika ʉmwoto wʉ vʉswe wa vɨɨlɨ. 

15Ʉmuunu ʉvaveetsaga ʉvɨ ɨlitaawa lya mwene nalyavoneke mu kɨtabu kya 
wʉʉmi, akataagwa mu lisiva ɨlyo ɨliviika ʉmwoto. 

Lʉvonekelo 21 

ƗYelusalemu ɨɨmya 

1Pwʉ ndɨkavʉvona ʉvʉtandaatse ʉvʉpya nɨ kɨlʉnga ɨkɨpya. Ʉvʉtandaatse 
vʉlya ʉvʉtatsi nɨ kɨlʉnga kɨlya ɨkɨtatsi syahegile, najyene ɨnyanza najyavepwo 
ikange. 

2Ndɨkavʉvona ʉvʉtsenge ʉvʉvalatse, ɨYelusalemu ɨɨmya, vukwika ʉkʉhʉma 
kʉkyanya kwa Ngʉlʉve. Ʉvʉtsenge ʉwa waanotsiiwe vʉnonu ʉngata mmɨnza 
ʉvɨ avaanu vannotsiitse pa nsɨkɨ gwa vʉtegʉlanie. 

3Pwʉ ndɨkapʉlɨka ɨlimenyu ɨlivaha ʉkʉhʉma pa kɨnyalwangʉla kya Lʉdeeva 
lɨkata, “Lola! Ʉvʉtaamo wa Ngʉlʉve vʉlɨ paninie na vaanu. Itaamaga paninie 
navo, viveetsaga vaanu va mwene, nʉ mwene iveetsaga Ngʉlʉve va veene. 

4Ʉmwene alavapulusa inyihotsi tsa veene tsyoni. Ʉvʉswe navʉlaavepwo 
ikange, pange lʉvavo, pange kʉlɨla, pange lʉkuuto, manya itsa katale 
tsilʉtɨngʼiinie!” 

5Pwʉ ʉNgʉlʉve, ʉmwene ʉvɨ aataamile pa kɨnyalwangʉla kya Lʉdeeva akata, 
“Lola, ndikʉgavɨɨka gooni gave mapya.” Ikange akata, “Vɨga ikulongwi itsi, 
ʉlwakʉva amamenyu aga mahʉʉvɨlwa ikange ga jɨlweli!” 

6Akata, “Gamalile ʉkʉvombeka! Ʉne neene Alufa ikange neene Omega, 
Vʉtengʉlɨlo nʉ Vʉmalɨlo. Ʉmuunu ʉvɨ alɨ nɨ kyʉmɨlwa ndɨlampa amagasi ga 
kʉnywa ga vʉvʉle ʉkʉhʉma mu sidwivudwivu sya magasi agikʉvapa avaanu 
ʉwʉʉmi. 

7Ʉlya ʉvɨ ikʉtsilesa ingelo alʉʉpɨlɨla ago, nʉʉne ndɨlaava Ngʉlʉve va mwene, 
namwene alaava mwana vango. 

8Lɨno avaanu avadwatsi nʉ wʉ navikwɨdɨka na valami na vabudi na valigu na 
vahavi nʉ wʉ vikɨsaja kʉ mingʉlʉve, na vanuasi vooni, ʉvʉtaamo wa veene 
vʉlaava mu lisiva lɨlya ɨlya mwoto gwa maganga ga salufa. Ʉwa wʉ vʉswe wa 
vɨɨlɨ.” 

9Pwʉ mpamato mu vasuungʼwa valya lekelakʉpamato (7) avaale ni bakʉli 
tsilya lekelakʉpamato itsyale nʉ vʉvejangi lekelakʉpamato wa vʉmalɨlo, 
akiitsa nʉ kʉmbʉʉla ʉne akata, “Wiitse! Pwʉ ʉne ndikʉkʉvonia ʉmmɨnza ʉvɨ 
itegʉlwa, ʉmwehe va Kakolo!” 

10ɄMepo ʉMbalatse akannyitsila, pwʉ ʉnsuungʼwa akannyɨlɨka kʉ kɨdugala 
ɨkɨtale siitso. Akambonia ʉne ʉvʉtsenge ʉvʉvalatse wa Yelusalemu, vukwika 
ʉkʉhʉma kʉkyanya kwa Ngʉlʉve. 

11Waangʼaalaga kʉ wɨɨmɨkiwa wa Ngʉlʉve. Ɨlilangamuli lya weene lyale ndɨ lya 
liganga lya lʉtogo ikange ʉngata yasipi ikange ʉngata kyovo. 

12Ʉvʉtsenge ʉwa waatsʉngʉtiilwe nʉ lʉvɨgo ʉlʉvaha ikange lʉtale, ʉlʉnya 
milyango kɨtsigo na gɨvɨlɨ (12). Ɨmilyango ɨgyo gyaloleelwagwa na vasuungʼwa 
kɨtsigo na vavɨlɨ. Pa milyango gyoni paavɨgilwe ɨlitaawa lipamato pamato mu 
galya amataawa ga sivʉmbʉkʉ kɨtsigo na sivɨlɨ sya Vaisilahɨli. 

13Imbasu tsyoni tsyale nɨ milyango gɨdatu gɨdatu: ʉlʉvasu lwa Kʉvʉhʉmo wa 
Litsʉva, ɨmilyango gɨdatu, ʉlʉvasu lwa Kʉnena, ɨmilyango gɨdatu, ʉlʉvasu lwa 
Kʉsika, ɨmilyango gɨdatu nʉ lʉvasu Kʉvʉseemo wa Litsʉva, ɨmilyango gɨdatu. 

14Ʉlʉvɨgo lwa vʉtsenge ʉwa lwale na maganga ga waalo kɨtsigo na gavɨlɨ. Mu 
maganga ago gaavɨgilwe amataawa kɨtsigo na gavɨlɨ ga vapositili va Kakolo. 

15Ʉnsuungʼwa ʉjwa ʉvɨ aatsovile nʉʉne aale nʉ nsaga gwa sahabu gwa 
kʉgelela ʉvʉtale. Aasumbilwe ʉkʉpima ʉvʉvaha wa vʉtsenge ʉwa, ɨmilyango 
gya weene nʉ lʉmato lwa weene. 

16Ʉvʉtsenge ʉwa waahwaniine imbasu tsyoni inni, mu vʉtale na mu sikɨgɨ sya 
weene. Pwʉ ʉnsuungʼwa akapima ʉvʉtsenge ʉwa kʉ nzɨla jya nsaga gwa 
mwene. Akavona ʉvʉtale ni sikɨgɨ nɨ kyɨmo ʉngata silɨ kilomita avaelufu vavɨlɨ 
nɨ mileevʉlʉ gɨnni (2,400). 

17Akapima ʉnʼgingi gwa lʉmato lwa weene, akavona gʉlɨ ni mita isitsigo 
ntanato (60) ʉkʉkongana nɨ kɨpimo kya vʉmuunu ɨkyʉ ʉnsuungʼwa 
aapimilaga. 

18Ʉlʉmato ʉlwa lwatsengilwe na maganga ga yasipi, ʉweene ʉvʉtsenge 
waatsengilwe kʉ sahabu ɨnonu ɨjyavonekaga ʉta kyovo. 

19Ʉlwʉtʉ lwa lʉmato ʉlwa lwadingʼuliilwe na maganga aga naaga ga lʉtogo. 
Ɨliganga ɨlitatsi lya pa waalo lyale yasipi ɨnduungʼu, ɨlya vɨɨlɨ lyale yakuti buluu, 
ɨlya daatu lyale kalukedoni ɨnyanyeke, ɨlya nni lyale sumalidi nyalʉbogaaboga. 

20Ikange ɨliganga lya haano lyale salidoniki inya vʉdingʼulanie wongosu, ɨlya 
ntanato (6) lyale akiki ɨnduungʼu, ɨlya lekelakʉpamato (7) lyale kilisolito 
ɨmanzaano, ɨlya nnaana (8) lyale zabalajadi ɨnyalʉbogaaboga, ɨlya 
budikakʉpamato (9) lyale topasi ɨmanzaano, ɨlya kɨtsigo (10) lyale kilisopulaso 
ɨnyalʉbogaaboga, ɨlya kɨtsigo na kɨpamato (11) lyale yasinto ɨbuluu nɨ lya 
kɨtsigo na sivɨlɨ (12) lyale ametisito ɨnyavʉvengi. 

21Nagyene ɨmilyango kɨtsigo na gɨvɨlɨ gyanotsiiwe na maganga ga lʉtogo kɨtsigo 
na gavɨlɨ. Nʉ gʉnge gwanotsiiwe kʉ liganga ɨlilʉti ɨlivalasu lipamato. Ɨnzɨla 
ɨmbaha jya vʉtsenge ʉwa jyanotsiiwe kʉ sahabu ɨnonu ɨjyavonekaga ʉngata 
kyovo. 

22Nandyavʉvone ʉVʉtaamo ʉVʉvalatse wa Ngʉlʉve mu vʉtsenge ʉwa, manya 
ʉNtwa ʉNgʉlʉve ʉNyamaka Gooni nʉ Kakolo vaale wʉ Vʉtaamo ʉVʉvalatse 
wa Ngʉlʉve wa vʉtsenge ʉwa. 

23Ʉvʉtsenge ʉwa navumulikwa nɨ litsʉva pange nʉ mwetsi, manya 
ʉwɨɨmɨkiwa wa Ngʉlʉve vukʉvamulikila ikange ɨnyaale jya weene vɨ Kakolo. 

24Pwʉ avaanu va sivʉmbʉkʉ syoni, valagendaga mu lʉmuli lwa weene na 
vakʉlʉdeeva va silʉnga syoni valahɨlɨkaga ʉwɨɨmɨkiwa wa veene. 

25Ɨmilyango gya vʉtsenge ʉwa gɨlaveetsaga midɨndʉle ʉmuunyi gwoni, manya 
ʉmwa najɨlaavemwo ɨkɨlo. 

26Avaanu va sivʉmbʉkʉ syoni valahɨlɨkaga ʉlʉginio nʉ wɨɨmɨkiwa wa veene 
mu vʉtsenge ʉvʉ. 

27Lɨno nakɨlaavepwo ɨkɨveetsaga ɨkɨkolelanie ɨkɨliingila ʉmwa, pange 
ʉmuunu ʉvaveetsaga ʉvivomba itsilɨ mwiko nʉ kʉtsova ʉvʉnuasi. Apeene 
valiingila valya veene ʉwʉ amataawa ga veene gaavɨgilwe mu kɨtabu kya 
wʉʉmi kya Kakolo. 

Lʉvonekelo 22 

Ʉlʉgasi lwa magasi ga wʉʉmi 

1Pwʉ ʉnsuungʼwa akambonia ʉne ʉlʉgasi ʉlʉnya magasi agikʉvapa avaanu 
ʉwʉʉmi ʉgwʉ gaale mavalasu ʉngata kyovo. Ago gaahʉmaga pa 
kɨnyalwangʉla kya Lʉdeeva kya Ngʉlʉve nʉ Kakolo. 

2Ʉlʉgasi ʉlwa lʉlɨkwika ʉkʉgendela pa nsevo ʉmbaha gwa vʉtsenge. Mu 
mbasu tsyoni tsa lʉgasi ʉlwa gyalepwo ɨmibɨkɨ ɨgikʉvapa avaanu ʉwʉʉmi. Ɨgyo 

gihʉʉpa iseke gidumingʼania ɨmyetsi gyoni kɨtsigo na gɨvɨlɨ (12) mu mwaka. 
Amaani ga gyene inʼgoda gwa kʉponia avaanu va sivʉmbʉkʉ syoni. 

3Nakɨlaavemwo mu vʉtsenge ʉwa ɨkɨɨnu ɨkɨveetsaga ɨkɨkootoliiwe nʉ Ngʉlʉve. 
Ɨkɨnyalwangʉla kya Lʉdeeva kya Ngʉlʉve nɨ kya Kakolo kɨlaavemwo mu 
vʉtsenge ʉwa. Avavombi va mwene valɨsajaga kʉ mwene. 

4Valalola kʉmiiho kʉ mwene, nɨ litaawa lya mwene lɨlavɨgwa pa mbʉmɨla tsa 
veene. 

5Ɨkɨlo najɨlaavepwo ikange, navalalondage ʉkʉva nʉ lʉmuli lwa nyaale pange 
lwa litsʉva, manya ʉNtwa ʉNgʉlʉve alavamulikilaga, naveene valalongotsaaga 
sikutsooni na sikutsooni. 

6Ʉnsuungʼwa akambʉʉla akata, “Amamenyu aga mahʉʉvɨlwa ikange ga jɨlweli 
ikange ga kwɨdɨkiwa. ɄNtwa ʉNgʉlʉve ʉvɨ ikʉvapa avanyamalago ʉMepo 
ʉMbalatse va mwene, ansuungʼile ʉnsuungʼwa va mwene avavonie avavombi 
va mwene ʉgwʉ wɨgane wa Ngʉlʉve giitse gahʉmɨle kɨtsila kʉkeeletsa.” 

Ʉkʉkilivuka kwa Yɨɨsʉ Kɨlɨsiti 

7ɄYɨɨsʉ iita, “Pʉlɨhɨtsi! Ndikwitsa ngʼaningʼaani. Inʼgatalʉsu ʉlya ʉvɨ ikʉgiibata 
amamenyu ga malago ʉgwʉ galɨ mu kɨtabu ɨkɨ.” 

8Ʉne ndɨ Yohana, ndyatsiweene nʉ kʉtsipʉlɨka itsi tsyoni. Wʉ ndɨpʉliike nʉ 
kʉtsivona ndɨkagwa kɨvʉgudamo paasi pa silʉnde sya nsuungʼwa ʉjwa ʉvɨ 
aamboniaga aga pakʉta ndyɨsaje kʉ mwene. 

9Lɨno ʉmwene akambʉʉla akata, “Ɨlekelwe ʉkʉvomba ewo! Ʉne ndɨlɨ mbombi 
vʉvʉle ndʉʉve na vɨɨdɨkivanino ʉwʉ vanyamalago na vooni ʉwʉ vikʉgiibata 
amamenyu agalɨ mu kɨtabu ɨkɨ. Wɨsajage kwa Ngʉlʉve!” 

10Ikange akata, “Ʉleke ʉkʉsiha kʉvʉtiitu amamenyu ga malago ʉgwʉ galɨ mu 
kɨtabu ɨkɨ, ʉlwakʉva ʉnsɨkɨ gwa kʉvombeka ago gʉhegelye. 

11Pwʉ ʉvɨ ivomba imbiivi agendelelage ʉkʉvomba imbiivi, ʉvɨ indami 
agendelelage ʉkʉva indami. Ʉvɨ ivomba itsa vʉgolosu agendelelage ʉkʉvomba 
itsa vʉgolosu, ikange ʉvɨ imbalatse agendelelage ʉkʉva mbalatse.” 

12ɄYɨɨsʉ iita, “Pʉlɨhɨtsi! Ndikwitsa ngʼaningʼaani paninie nʉ lʉhombo ʉlwʉ 
ndɨlavahomba vooni ʉkʉkongana nʉ lʉgendo lwa veene. 

13Ʉne neene Alufa ikange neene Omega, Vʉtengʉlɨlo nʉ Vʉmalɨlo.” 

14Vagatalʉsu avo aviisuka ɨmisabwa gya veene, pakʉta vave nʉ vʉtavʉlɨlwa wa 
kʉlya iseke tsa mʼbɨkɨ ʉgukʉvapa avaanu ʉwʉʉmi, nʉ kwɨdɨkiwa ʉkwingila mu 
vʉtsenge ʉkʉgendela mu milyango gya weene. 

15Napeene, imbwa, avahavi, avaligu, avabudi, avikɨsaja kʉ mingʉlʉve na vooni 
avinogwa ʉkʉtsova ʉvʉnuasi, valataama kʉnzi kʉ vʉtsenge. 

16“Ʉne ndɨ Yɨɨsʉ, ndɨnsuungʼile ʉnsuungʼwa vango kukwoleletsa ikulongwi itsi 
kʉ mipelela. Ʉne neene indela, ikange neene va lʉjungu lwa nkʉlʉdeeva 
ʉDavʉdi. Ʉne neene litondwe lɨlya ɨlimulika siitso pavʉsiku.” 

17ɄMepo ʉMbalatse nʉ mwene ʉvɨ itegʉlwa viita, “Wiitsage!” Pwʉ namwene 
ʉvaveetsaga ʉvɨ ipʉlɨka amamenyu aga ateetsage, “Wiitsage!” Namwene ʉvɨ alɨ 
nɨ kyʉmɨlwa iitse, ʉvɨ inogwa amagasi agikʉvapa avaanu ʉwʉʉmi, iitse 
ʉʉpɨlɨle kɨtsila kʉhombela. 

Amamenyu ga kʉmalɨla 

18Ndikʉvapavɨla avaanu vooni avipʉlɨka amamenyu ga malago agalɨ mu kɨtabu 
ɨkɨ ʉkʉta: Ɨngave ʉmuunu ʉvaveetsaga ikwongeletsa ɨkɨɨnu ɨkɨveetsaga mu 
mamenyu aga, ʉNgʉlʉve namwene alamwongeletsa ʉlʉvʉngʉ ʉlʉvɨgilwe mu 
kɨtabu ɨkɨ. 

19Ikange ʉmuunu ʉvaveetsaga angahetse ɨkɨɨnu ɨkɨveetsaga mu malago agalɨ 
mu kɨtabu ɨkɨ, ʉNgʉlʉve namwene alahetsa ʉvʉtaamo wa mwene mu vʉtsenge 
ʉvʉvalatse. Ikange ʉmuunu ʉjwa nalaalye iseke tsa mʼbɨkɨ gʉlya ʉgukʉvapa 
avaanu ʉwʉʉmi. Ikulongwi tsa vʉtsenge ʉwa nʉ mʼbɨkɨ ʉgwa tsivɨgilwe mu 
kɨtabu ɨkɨ. 

20Ʉvɨ ikwoleletsa amamenyu aga iita, “Jɨlweli ndikwitsa ngʼaningʼaani.” Ameni. 
Wiitsage vɨ Ntwa vɨ Yɨɨsʉ! 

21Ʉlʉhʉngʉ lwa Ntwa ʉYɨɨsʉ, lʉveetsage nʉʉnyie nyɨ vooni. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Capa: Floresta em Região Tropical. Trata-se de imagem disponibilizada na 
internet, dentre as que não informam haver restrição ao uso. 

 


